
ДЭЭД ДЭВТЭР



	



	ТЭРГҮҮН БҮЛЭГ

	 

	— Саяын баярын өдрийн өмнө хичээлээ шалгуулахаар миний гэрт ирэгсэд босоцгоо! гэж овор, бүдүүн биетэй, хүзүүндээ том загалмай (хэрээс) зүүсэн лам үгүйлж, сурагчид тийш муухай гэгч харж суув. 

	Дөрвөн бяцхан хөвгүүн, хоёр охин босоход, өнөө хүн онигорхон нүдээ үзүүрлэж. нэвт хатгах мэт ширтэхэд багачууд айсан нүдээр ламыг харсаар байв. 

	— Та хоёр суу гэж хоёр охины зүг гараар дохимогц, тэд сэтгэл нь амарч санаа алдацгаан суудалдаа сууцгаав. 

	Василия ламын бяцхан нүдний харц дөрвөн хөвгүүнд тусч*

	— Наашаа ирцгээ хонгорууд минь гэж, 

	Суудлаасаа босоод, сандлаа ар тийш түлхэж дөрвөн багачуудын дэргэд хүрч ирээд, 

	— Мондиуд, хэн чинь та«хи татдаг вэ?

	— Лам гуай!бид нар огт тамхи татдаггүй гэж шивгэнэлдэн хариулахад, ламын царай час улаан болоод. 

	— Татдаггүй гэнэ ээ та нарын хэн чинь, боов хийхээр эсгэсэн гурилд махор тамхи хийсэн бэ? Та нар тамхи татдаггүй гэнэ үү? За гайгүй одоо мэдэж болно, халаасан сав (харман)˗аа урвуулагтун. Шалавхан! миний хэлснийг та нар дуулж байна уу? бушуул!

	Гурван хөвгүүн халаасан сав дахь юм хум цөмийг гаргаж ширээн дээр тавив. 

	Лам, гаргаж тавьсан зүйл ба халаасан савын оёдлыг ч нарийвчлан шиншин үзэвч тамхины үрдэс олдсонгүй, дөрөвдүгээр болох нэгэн хар нүдтэй бор цамцтай, өвдөг дээрээ нөхөөстэй хөх өмд өмссөн хөвгүүний савыг нэгжин үзэхдээ, 

	— Чи яасан золиг шиг хөшүүн зогсдог юм?

	Хар нүдэт хөвгүүн, хорссон байдлаар ламыг хялайн харж, сулхан Дуугаар өгүүлсэн нь:

	— Над халаасан сав байдаггүй гэж битүүлэн оёсон газрыг гараараа илбэж байв. 

	— А тийм үү? Хэн тийм муухай санаа гаргаж, эсгэсэн гурил бузарласныг, намайг мэдэхгүй юм гэж, чи ажиггүй сургуульдаа дахин ирэв үү? Тийм биш. Энэ хэрэг чинь тэгж амархан дуусахгүй. Гагцхүү чиний эхийн улиглаж гуйсныг бодож нэг удаа чамайг сургуульд үлдээсэн. 

	Одоо хэлэлцэх явдалгүй, чи энэ сургуулийн тасгаас даруй зайл гэж лам түүнийг чихнээс нь мушгин хөтөлж, гадагш түлхэн гаргаад, үүдээ тэвхийтэл хаажээ. 

	Тэр нэгэн ангийн сурагчид бүгдээрээ дув дуугүй болоод сууцгаав. Тэрхүү Корчагин овогтой хөвгүүн Павкаг сургуулиас хөөсөн учир юу болохыг багачууд огт ухаж мэдсэнгүй. Гагцхүү Брузжакийн Сережка гэдэг Павкийн сайн нөхөр болох нэгэн хөвгүүн бусад зургаан нөхөдтэйгөө хамт ламын гэрт хичээл шалгуулахаар ирээд тогооны байшинд хүлээж суухдаа, бурхны ёслолын өдөрт зориулсан нарийн боов хий˗ хээр эсгэсэн гурилд Павка нэг атга махор тамхи хийж байхыг Сережка харсан болно. 

	Сургуулиас хөөгдсөн Павка үүдний шатны хамгийн доод дах гишгүүр дээр зогсож байхдаа бодсон нь одоо хэрэг биш боллоо яаж гэр˗ тээ харья даа, өглөөнөөс үдэш болтол гаалийн байцаагч түшмэлийн гэрт тогоочийн хүнд ажил хийдэг ачит эхдээ юу гэж хэлэх билээ гэж Нүднийхээ нулимсыг хүчлэн барьж, бодон бодон суужээ. 

	“Би одоо яадаг билээ, цөм энэ муу ёрт ламын уршиг даа. Юунд түүний гурилд тамхи хийсэн билээ. Анхан Сережка энэ хорт могойн гурилд тамхи хийе гэж сануулсныг даруй дагаж хийсний үр өшөө нь одоо илэрчээ. Сережкад гэм болсонгүй, харин намайг сургуулиас магад хөөлөө гэж гэмшив. 

	Лам Василия ба Павка хоёр завсардаа дайсан болсоор нэлээд уд˗ сан байжээ. Анх Павка Левчуковын Мишкатай зодолдсон учир зэмлэгдэж, нэг өдөр хоолгүй, хоосон тасалгаа нь дотор ганцаарыг үлдээхдээ эзгүй тасалгаанд дүрсгүйтэх вэ? гэж дээд ангийн тасагт аваачиж орхив. Павка арын нэг сул сандал дээр очиж дув дуугүй суужээ. 

	Тэрхүү ангийн багш хар хувцастай, туранхай биетэй хүн газар дэлхий ба ертөнцийн тогтсон байдлыг тодорхойлон зааж байхдаа, манай газар анхан бүтсэнээс хойш нэлээд олон сая он жил өнгөрснөөс гадна, бас одоогийн однууд, манай газартай адил шиг чанартай болно гэснийг Павка сонсоод, туйлын гайхсанаас амаа ангайн суусан ба манай хар ламын заадаг ном нь д бичсэн нь тийм биш, шал өөр болно гэж босож хэлэхээр завдсан авч, бас дахин буруушаагдан шийтгэгдэх болов уу гэж дуугүй өнгөрөв. 

	Павка христос шашны хуучин шинэ сургаал ба их тэнгэр ямар ямар юмыг хэзээ хэрхэн аль ямар өдрүүдэд бүтээсэн бүгдийг цээжээр мэдэх тул багш нь сайшааж, онц сайн гэж тэмдэглэсэн билнэ. Газар дэлхийн тухайг багш лам Василиягаас асууж лавлахаар шийдээд Павка дараагийн өдөр өнөөх ламын сургуульд ирээд, ширээн дээрээ суумагц, гараа өргөж, асуух зөвшөөрлийг аваад, 

	— Багш аа, ямар учраас дээд ангийн багш манай дэлхий анх бүтсээр олон сая он өнгөрөв гэж хэлсэн ба бурхны номлолын ёсоор бол зөвхөн таван мянган жил болсон... гэж хэлж дуусаагүй байтал нь, 

	— Чи бузар амьтан юу гэж хэлэв, бурхны номлолыг ингэж сурч байна уу? гэж лам Василия муухай дуугаар хашхирав. 

	Павкийн хариу хэлж завдаагүй байтал, лам түүний хоёр чихнээс нь бариад, духаар нь байшингийн хана хэд хэд мөргүүлж дараа нь үүдний гадна түлхэн гаргажээ. 

	Хөөрхий, зовлонт эхдээ бас л бага биш зэмлэгдэж, хатуу шийтгэл үзэв. 

	Дараа өдөр эх нь сургуулийн газар очиж, лам Василиятай уулзаж, хүүг минь сургуульдаа хэвээр үлдээхийг гуйсан билээ. Түүнээс хойш Павка ламд сэтгэлийн гүнээс хорсон өшиж, туйлын болгоомжлох болов. 

	Ламын учир шалтгаангүй доромжилж дарласныг Павка огт мартахгүй бөгөөд ерөөсөө хэн нэгэнд доромжлогдвол өш санадаг заншилтай хүүхэд, одоо лам хилс жанчиж дарласныг дотроо үргэлж санаж зохистой цагийг хүлээн явдаг байжээ. 

	Урьд Василия лам элдвээр дарлаж доромжилсон удаа цөөнгүй бөгөөд хичээлээс гадагш хөөж гаргах, хэдэн долоо хоног байшингийн буланд, буруу тийш нь харуулан суулгах, хичээлийг зохих цагт асуухгүй байсаар эцэстээ Павкаг хичээл муутай, хожигдсонд тооцож, дахин давхар шалгана гэж шалтгаалж, бусад хэдэн сурагчдын хамт гэртээ дуудаж авчирсны уршгаар эсгэсэн гурилд тамхи хольж хутгасны учир энэ юм аа. Эсгэсэн гурилд тамхи хийж байхыг хэн ч үзэж харсангүй авч, лам эндүүрсэнгүй тааж мэдсэн хэрэг болно. 

	Сургуулийн хичээлийн цаг дуусмагц хүүхэд багачууд цөм гадагш гараад, Павкаг эргэн тойрч ирэхэд, Павка царайгаа барайлгаж огт дуугүй зогсов. Нөгөө Сережка Брузжак бас өөрийн бурууг мэдэх боловч, нөхөртөө тусалж үл чадах тул, гадагшаа гарсангүй билээ. 

	Сургуулийн захирал Ефрема Васильевич багш нарын тасгийн цонхоор толгойгоо цухуйлгаж, 

	— Сурагч Корчагинийг нааш нь ирүүл гэж бүдүүн хоолойгоор хашхирахад Павка их л цочжээ. 

	Павкийн зүрх нь үлэмж хөдөлж цохилсон боловч, аргагүй тушаасныг дагаж багш нарын тасагт оров. 

	 

	* * *

	 

	Төмөр замын буудлын гуанзны эзэн эцэнхий хөх царайтай өнгөгүй болсон нүдтэй, ахимаг настай хүн дэргэдээ зогсож байсан Павка тийш хараад, 

	— Энэ чинь хэдэн настай билээ? гэхэд

	— Арван хоёр гэж эх нь хариулав. 

	— За яая гэхэв, үлдвэл үлдэг, хөлс нь сар тутам найман төгрөг, ажилтай өдрөө эндээс хоол унд хэрэглэнэ. Нэг хоног ажил хийгээд дараа өдөр нь гэртээ байх болно. Харин хулгай хийж тун болохгүй шүү мэдээрэй. 

	— Хаанаас, та битгий тэгж сана, хулгай хийхгүйг нь би өөрөө дааж баталсугай гэж Павкийн эх айн мэгдэж хэлжээ. 

	— За, энэ өдрөөс эхэлж ажилдаа орвол зохино гээд, гуанзны эзэн, тэнд зогсож байгаа бүсгүйд хэлсэн нь, 

	— Зина, чи энэ хөвгүүнийг аяга сав угаах тасагт дагуулж очоод Тришкийн хийж байсан ажлыг үүгээр хийлгэ гэж Фросенкад хэлээрэй гэжээ. 

	Тэр Зина, гахайн мах огтчиж байсан хутгаа ширээн дээр тавиад Павка тийш толгойгоор дохиж, хойноосоо дагуулан, аянчин гийчдийн өрөөг дамжиж, аяга сав угаах тасагт орох үүд хүрч явахад хойноос нь дагалцаж явсан Павкийн эх нь, 

	— Хүү минь, Павлуша тун хичээж нэрээ хугалахгүйг бодож яваарай гэж аяархан шивгэнэж захиад, хөвгүүний хойноос их л гуниглан хараад, гадагшаа гарч одов. 

	Тэрхүү аяга сав угаах тасагт ороход угаагдаагүй олон аяга таваг, хутга, сэрээ нь хад уул мэтээр овоолсныг хэдэн бүсгүйчүүд цагаан алчуураар их л шаламгай арчиж байна. 

	Павкаас ялимгүй ах, сэгсгэр шаравтар үстэй нэг хүүхэд хоёр том халуун тогоо (Самбвар)˗ыг арчиж цэвэрлэн туйлын хичээлтэй ажиллаж байв. Тэр тасалгааны дотор утааны уур бүрхэж ажил хийж бий хэдэн бүсгүйчүүдийн нүүрийг Павка ялгаруулан таньж чадсангүй гайхсандаа дэмий гөлрөн зогсож ямар ажил хийхээ мэдэхгүй байв. 

	Павкийг хүргэж ирсэн Зина ажил хийж бий бүсгүйчүүдийн нэгний дэргэд хүрч очоод, гараа мөр дээр нь тавин, Фросенка чи Гришкийн оронд ирсэн энэ хөвгүүнд зохих ажлыг зааж өгөөрэй гээд Павкад эргэж хэлсэн нь:

	— Энэ бол эндэхийн ахлагч, чи зааж өгснийг нь гүйцэтгэж бай гээд тэндээсээ гарч, хоол унд худалдаалах өрөөндөө эргэж явжээ. 

	— За гэж Павка хариулаад дэргэдээ зогсож байгаа өнөөх хүүхэн тийш юм асуух гэсэн маягтай харахад, тэр хөлстэй духаа арчихын хамт Павкийн чадвар хичээнгүй ямар болохыг мэдсүгэй гэсэн маягтай, дээрээс нь доош хүртэл ширтэн хараад, унжсан урт ханцуйгаа тохойндоо хүртэл шамлаж зөөлөн аятайхан дуугаар хэлсэн нь:

	Хөөрхөн хүү минь чиний хийх ажил тун бага, өглөө бүр ус буцалгаж бэлхэн байлгах, түлээ хагалах, энэ хэдэн халуун тогоог арчиж цэвэрлэх, бас хутга сэрээнүүдийг цэвэрлэх, аяга сав угаасан угаадсыг гадагш гаргаж асгах, ердөө энүүхэн, хүү минь, ажлаар ердөө дутагдахгүй, харин нэлээд мэгдэх бий гэж мэдээрэй˗ гэж их аятайхан хэлж байгаа улаан царайт, охорхон хамартай хүүхнийг харахдаа Павкийн санаа амсхийж сэтгэл зугаатай, тавиун мэт болжээ. 

	Энэ эгч гуай зүгээр хүн юм гэж дотроо бодоод баахан зүрх орсон Павка түүнээс лавлаж асуусан нь:

	— Эгч гуай, одоо би ямар ажил хийх вэ? гэж хэлмэгц, ажил хийж байсан хэдэн бүсгүйчүүд цөмөөрөө ха ха гэж инээлдээд, 

	Фросенка маань харин зээ дүүтэй болж байна уу? гэхэд Фросенка бусдаасаа илүү чангаар ха ха ха гэж инээв. 

	Уур мананд халхлагдсан Фросенкогийн нүүр царай нь, Павкад сайн үзэгдсэнгүйгээс болсон бөгөөд энэ нь зөвхөн 18 ˗ тай залуухан хүүхэн байсан байна. 

	— Би ямар ажил хийх вэ? гэж дэргэдээ байгаа бяцхан хөвгүүнээс асуухад тэр нь зөвхөн хий хий, гэж инээгээд, 

	— Чи тэр эгч гуайгаасаа асууж лавла, тэр цөмийг хэлж өгнө, би энд түр ажил хийж байгаа хүн гээд, тогооны байшин руу гүйж орлоо. 

	— Чи наашаа ирж над хутга, сэрээ цэвэрлэхэд туслалц гэж нэг нэлээд настай эмэгтэй хэлээд баахан уурсаж, бусад бүсгүйчүүд тийш, 

	— Та нар, юунд ингэтлээ янцгаав. Энэ хөвгүүнийг хэлсэнд тийм гойд инээдэмтэй юу байна вэ?

	— Чи, хүү минь, энэ алчуурыг аваад нэг үзүүрийг нь шүдээрээ зууж, нөгөө үзүүрийг нь гараараа татаад, энэ сэрээнүүдийн шүд бүрийг сайтар арчиж цэвэрлээрэй. Дутуу муу цэвэрлэвэл манай энд тун бэрх чанга шүү. Энд ирж хоол идэх ноёд, хутга сэрээг хүртэл шиншин үзээд, өчүүхэн ч хир буртгийн зүйл байвал сүрхий уурсаж аашилна. Тэгээд бас манай эзэнтэй бид нарыг хөөж гаргана шүү, хүү минь үүнийг мэдэж хичээж яваарай гэжээ. 

	— Эзэнтэй гэдэг маань хэн билээ? Эзэн маань сая намайг хөлсөлж авсан хүн биш үү? гэж гайхаж асуухад өнөөх настай хүүхэн инээгээд, 

	— Хүү минь тэр чинь эзэн гэдэг нэр зүүх боловч ор дэвсгэр гэсэнтэй нэг чанартай юм, хамаг ажил явдлаа цөмийг толгойлон эрхэлдэг нь түүний эхнэр юм, авгай нь энэ өдөр эзгүй бололтой, чи гайгүй яваандаа түүнийг үзнэ гэжээ. 

	Гуанзны тасалгааны үүд нээгдэж, хоол зөөдөг гурван хүн угаагдах аяга, таваг, сэрээ, хутга өдий төдийг авчрахдаа тэдний нэг нь, 

	Өргөн мөртэй, хялар нүдтэй, том дөрвөлжин нүүртэй хүн, 

	— Та нар бушуу хөдлөгтүн! 12 цагийн тэрэг даруй хүрч ирнэ. Тэхэд та нар ажлаа дуусаагүй мунгинаж байх шив гээд, Павка тийш ширвэн харж, 

	— Энэ чинь хэн билээ гэж асуухад:

	— Энэ бол сая ирсэн хүүхэд гэж Фрося хүүхэн хэлэв, 

	Ээ, энэ чинь шинэ юм уу? гээд хүнд гараараа Павкийн мөрнөөс базан авч халуун тогоо тийш түлхээд, энэ чинь хэзээд бэлхнээ байвал зохих юм атал, нэг нь галгүй болж хоцроод, нөгөө нь дөнгөж асаж байгаа юм биш үү. Энэ удаа зүгээр өнгөрөөе. Хэрэв маргааш ийм байвал, хамар, хоншоор байхгүй болно шүү мэдэв үү? гэжээ. 

	Хариуд Павка юу ч хэлж чадсангүй өнөөх халуун тогоонуудаа шамдаж! буцалгахаар хичээж оролдов. 

	Павкийн бүх ажил хөдөлмөрийн эх нь, ийм сэн билээ. Анхны өдрөөс өөр тийнхүү хөдөлмөртөө онц хичээж оролдсон удаа хэзээ ч байсангүй. Айлын зарц болох гэдэг гэртээ эхийн үг зааврыг дагахгүй дураараа байхтай хэрхэн адил байх билээ гэж Павка сая мэджээ. Хялар нүдэт, хэрэв түүний зааж захисныг ёсоор эс гүйцэтгэвэл, чиний хамар хоншоортой тулж хэлэлцэнэ гэж тун тодорхойгоор занаж хэлсэн биш үү гээд. 

	Павка савхин гутлаа тайлж, түрийг нь дөрвөн суулга ус ордог халуун тогооны хүхээнд углаад, дээш доош нь хөдөлгөж хөөрөгдөхөд талын оч зүг бүрд үсрэн байжээ. 

	Угаадастай хувин савыг гадагш гарган, нүхэнд асгахаас гадна, ус халаах тогооны дор түлээ нэмэх, нойтон алчууруудыг халуун самовар дээр барьж хатаах зэрэг даалгаж өгсөн ажил бүхнийг ёсчлон гүйцэтгэж билээ. Үдэш орой болоход эцэж ядарсан Павка доош бууж тогооны гэрт орохоор гарч далдармагц, хойноос нь харж байсан нэлээд настай ажилчин бүсгүй, Анисья

	— Энэ жаал хүү магад солиотой байх, ийн тийн юм мөргөх шахан дэмий гүйж явахыг үзэв үү. Лав сайнгүй, шалтгаанаар энд хөдөлмөр хийлгэхээр илгээсэн байх гэж сэжиглэн хэлж билээ. 

	— Үүнийг шаардах, шалавлах хэрэггүй, овоо хичээлтэй хүүхэд байна гэж Фрося өмгөөлөн хэлэхэд, 

	— Шинэ дээрээ бүгдээрээ хичээдэг юм, байн байтал хаширч зогсоно биз дээ гэж Луша хажуугаас үл зөвшөөрсөн маягтай хариулжээ. 

	Өглөөний долоон цагийн үест Павка ажлын хүнд хүчир, бас нойргүй хоносондоо туйлдаа хүртэл ядарч буцалгасан самоваруудаа дараагийн ээлжийн зузаан нүүртэй, ичиж гайхахыг мэдэхгүй нүдтэй нэгэн хөвгүүнд шилжүүлж билээ. 

	Халааны хөвгүүн өөрийн хүлээн авбал зохих хамаг ажил нь эмх журамтай ба самоварууд бэлхэн буцалж байгаа зэргийг лавлаж мэдээд, хоёр гараа халаасан савандаа хийж, их зантайгаар Павкийг хүн гэж үзэхгүй маягтай цайвар хөх нүдээр тоомсоргүй харж, 

	— Хүүе, чи малгай, маргааш эрт зургаан цагт ирж, ээлждээ орно шүү мэдээрэй гэж эсэргүүцэн өгүүлэх аргагүйгээр тулган хэлэв. 

	Долоон цагт солилцох байсан атал, би ямар учраас зургаан цагт халаа авах болов гэж Павкийн асуухад. 

	— Долоон цагт солилцогсод мөн хэвээрээ тэр цагтаа солилцсоор байна биз, харин чи зургаад ирж байгаарай, гэж би чамд хэлж байна, харин чи элдвээр хуцах юм бол даруй хоншоор дээр чинь нэг сайн тавиад авч мэднэ шүү, сая ирсэн мөртөө ийм маяг гаргаж байгаагийн хараач гэж нөгөө хөвгүүн эрс гэгч хэлжээ. 

	Хоёр багачуудын ийнхүү завсартаа ярилцаж байгаа мөн өөрсдийн ажлыг дараагийн ээлжийн хүмүүст шилжүүлэн өгсөн бүсгүйчүүд ажиглан харцгааж билээ. Ичгүүргүй муухай авиртай хөвгүүний тийнхүү аашилж, маяглаж байхад Павка баахан уурссан тул, түүн тийш нэгэн алхам давшиж ойртоод нэг алгадах юм сан гэж санавч, анх ажилд орсон өдөр хөөгдөх болов уу гэж зовж биеэ барив. 

	— Чи зүгээр бай гэм, зүгээр байсан хүнд битгий халдаарай, Аягүй бол мөн хариулж чадна шүү, би маргааш долоон цагт ирнэ, зодолдох юм бол чамаас дутахгүй гэж мэдээрэй. Дуртай бол одоо ч үзэлцэж болно гэжээ. 

	Тэр аймхай эд нэгэн алхам ухарч, усны том савд ойртоод, Павкийн ийм эрс тэс чангаар хариулна гэж огт санасангүй тул, их л гайхаж бачимдаад, уурсаж шийдсэн Павка тийш хараад, 

	— За яах вэ сүүлд болъё гэж хальт мөлт дуу гарч зайлав. 

	Павка төмөр замын буудлын газраас өнөөх ажлын бүсгүйчүүдтэй хамт гараад, яаравчлан гэртээ харихаар явав. 

	Анх ажилд орсон өдөр гэмгүй сайн өнгөрсөн тул Павка гэртээ буцах замдаа ажил хөдөлмөрөө хичээлтэй сайнаар гүйцэтгэж, амрах эрхээ олжээ гэж санаад нэлээд урамтай алхлан явав. Одоо ажил хөдөлмөрт орсон учир, түүний биеийг бусдын олсон юмыг зүгээр идэгч гэж хэн ч хэлэхгүй гэж санажээ. 

	Мод хөрөөдөх заводын уудам цэлгэр хашаан дотор байшингуудын цаанаас өглөөний нар, залхуурсан маягтай цухуйж бий үес өөр, Лещинскийгийн хашааны ар дахь Павкийн бяцхан ядуу байшин харагдав. 

	Эх минь одоо боссон байх, би ажлаас харьж явна гэж санаад, Павка исгэрсээр хурдавчлан алхлахад, намайг сургуулиас хөөсөн боловч тийм сүрхий муу болсон юм үгүй шив, Ерөөсөө тэр муу лам над амар жаргал үзүүлэхгүй байсан билээ. Би түүний нүүр рүү нэг нулимж авах юм сан гэж дотроо бодсоор явж гэртээ хүрч ирээд хашааны бага хаалгыг нээхдээ тэр муу зантай хувхай царайтай хөвгүүний нүүр рүү заавал нэг сайн тавина даа гэж санасаар хашаандаа оров. 

	Эх нь хашаан дотор самовараа буцалгахаар оролдож байснаа хүүгээ үзмэгц

	— За хүү минь юу болов? гэж зовсон байдалтай асуухад, 

	— Зүгээрээ! гэж Павка хариулав. 

	Эх нь нэг тэмдэг мэдээ өгч урьдчилан юм хэлэхээр завдаж бий боловч, байшиндаа сууж бий ах Артемийн өргөн нүүрийг цонхоор хармагц учрыг тааж мэдээд, 

	— Артем ирсэн үү? гэж бачимдан асуухад

	— Тийм, өчигдөр ирсэн, эндээ үлдэж төмөр замын депогийн газар ажил хийнэ гэжээ. 

	Павка баахан үнэмшсэнгүй маягтай байшингийн үүдийг аяархан татаж ороход ширээний дэргэд буруу харж суусан учиргүй том хүний эргэж харахыг үзвэл, ахын өтгөн хар хөмсөгний цаанаас үзэгдэх ширүүн нүд нь дүүгийн зүг харж, 

	— Ээ, тамхины хэрэгтэн ирэв үү чи, мэнд сайн уу. 

	Тийнхүү ахтайгаа уулзаж ярилцахдаа Павка баахан зүрхшин айж юу болохыг үл мэднэ. 

	Артем, миний явдлыг цөм мэдсэн намайг аашлах байтугай зодож болох гэж Павка бодсон хэрэг болно. 

	Павка, хэзээний Артем ахаасаа айдаг байсан байжээ. 

	Гэтэл харин энэ удаа Артем, Павкийг зодохоор завдсангүй бөгөөд мухар сандал дээр хоёр тохойгоороо ширээ тулж түшээд Павкийг баахан элэг барьсан буюу, голж байгаа маягтай гэтэж суугаад, 

	— За чи минь дээд сургууль төгсгөөд, хамаг эрдмийг туулаад одоо ус угаадас зөөж арилгах ажилд оров гэв үү дээ гэжээ, 

	Үүнд Павка, шалны хагархай, банзны ан ба тэндээс цухуйж бий хадаасны тавыг ширтэн дув дуугүй хоцров. Артем ах нь босоод тогооны тасагт оржээ. 

	Энэ чинь над “халуун жин” тавилгүй өнгөрлөө шив гэж санахын хамт Павкийн сэтгэл сая амсхийж амьсгал намдав. 

	Цай уухдаа ах дүү хоёр эвтэй сайхан ярилцаж, сургуулийн газар чухам ямар хэрэг гаргасан тухай лавлаж асуухад, Павка цөмийг тодорхой хэлж өгсөн билээ. 

	— Чи ийм дүрсгүй, одоо өсөж яваа хүн үүнээс хойш юу болох билээ гэж эх нь гутарч суухдаа, үүнийг бид нар яах билээ, хэнийгээ дуурайж ийм дүрсгүй болдог амьтан билээ. Ай тэнгэр бурхан минь, би үүний төлөө хэчнээн зовлон эдэлсэн билээ˗гэж гомдон гомдон хэлэв. 

	Артем нь цай уусан аягаа цааш тавьж орхиод; Павка тийш харж, 

	— За дүү минь нэгэнт аж байдал чинь ийм болсон тул үүнээс хойш биеэ чанга барьж сэргиймжлэн ажил хөдөлмөрөө хийх үестээ элдвээр аяглаж аашлалгүй сайнаар оролдох хэрэгтэй. Хэрэв чамайг дахиад хөөгдөхөд хүрвэл, би арьс махыг чинь салгаж орхино шүү, үүнийг битгий мартаарай. Эхээ зовоож шаналгахаа боль, чи хаа явсан газраа заавал нэг хэрэг гаргадаг чөтгөр билээ. Одоо томоожих хэрэгтэй. Тэндээ нэг жил ажил хий. Тэгээд би зохих газраар үглэж чамайг Депогийн газрын сурагчаар оруулахыг бодно. Ер нь чиний тэр угаадасны газраас боловсорч хүмүүжиж гарах нь тун бэрхтэй хэрэг, алиа гарын уран дархны ажилд хичээж сурахаас чухал юмгүй, одоо нас чинь бага, бас нэг жилээс албан ажилд оруулж болох биз. Би одоо ийшээ шилжигдэж, энд ажил хийх болов. Ээж маань үүнээс хойш элдвийн харгис хатуу муу сайн юмны өмнө, нуруугаа бөхийлгөн хүний царай царайчлан явахаа зогсох цаг иржээ. 

	Павка чи үүнийг мэдэж хүн шиг явахыг хичээгээрэй мэдэв үү? гэжээ. 

	Гайхамшигт том өндөр биет Артем босож ирээд, дээлээ өмсөөд эхдээ хэлсэн нь:

	— Би гадагшаа гарч, нэг цагийн хэр яваад ирнэ гэж үүдээрээ тонгойсоор гарч цонхны дэргэдүүр өнгөрөх зууртаа, 

	— Би чамд савхин гутал бас нэг хутга авчирсан, ээж чамд өгнө; аваарай гэжээ. 

	Тэр төмөр замын буудлын хоолны гуанз эрт орой буюу шөнө өдөр гэж үл ялгаварлан үргэлж худалдаа хийдэг билээ. 

	Зургаан зүгээс зорчин явах галт тэрэгнүүд Тус өртөөгөөр хэрж гарах тул чухал уулзвар дахь их өртөө бөгөөд буудлын газар ийш тийш зорчин явах хүмүүс үнэхээр цөөнгүй, гагцхүү шөнөдөө галт тэрэгний хоёр талаас хүрэлцэн ирээгүй өчүүхэн завсрын 2 буюу 3 цагийн дотор чөлөөтэй байдаг билээ. Мөнхүү өртөөний газар олон зүгээс ирэх ба зорчих олон зуун галт тэрэгний олонх нь дайн байлдааны газраас авчирсан шархдаж эрэмдэг дутуу болсон цэргийн хүмүүс ба мөн байлдааны газар хүргэхээр явсан бүгдээрээ нэг маягийн бор шинельтэй цэргүүд болно. 

	Павка энэхүү ажилдаа чармайж оролдсоор хоёр жил болсон авч, тогооны ба аяга сав угаах хоёр тасалгаанаас өөр юм огт үзсэнгүй. Их байшингийн доод хагасыг нь газарт оруулж барьсан тогооны тасгийн ажил хөдөлмөр нь яаралтай учир туйлын хүнд хүчир болно. Тэндхийн ажилчны тоо нь хорь гаруй болохоос гадна хоол идэх тасалгаа ба тогооны тасалгаа хоёрын хооронд хоол унд зөөх зарц нар арван хүн нааш цааш тасралтгүй гүйлдэнэ. 

	Тэр үест Павка сар тутмын хөлс найман төгрөг авч байснаа арван төгрөг авах болсон ба бие нь нэлээд өсөж тэнхлэг болов. Хоёр жилийн дотор элдэв ажил хөдөлмөрт оролдож бага бус зовж зүдэрсэн бөгөөд утаа уур болсон тогооны тасалгаанд тогоочийн туслагч болж 6 сар явлаа. Гэтэл зөрүү зантай бөгөөд шүд рүү нь ёворчихвол хутгалж магадгүй хөвгүүн гэж их тогооч нь айх учир даруй дагалдан сурагчаа аяга сав угаалцах хуучин ажилд гэдрэг нь шилжүүлжээ. 

	Үнэндээ энэ хөвгүүнийг хэдий нь ажлаас зайлуулах байсан атал, гагцхүү түүний ажилдаа бусад бүгдээс онц чадамгай ба бас эцэж ядрахыг мэдэхгүй онц хичээлтэй тул одоо хүртэл торж байсан болно. 

	Өртөөний буудлын зарим нэгэн хөл ихдэж байх үест хоол унд зөөх худалдаалах явдал нэн үлэмж болоод, энэ үед Павка хоол идэх газар ба түүний дор байдаг тогооны байшин хоёрын хооронд дахь шатны өөд уруу дөрөв таван гишгүүрийг алгасан үсрэн явахыг нь үзвэл тун гайхамшигтай хурдан юм аа. 

	Шөнөдөө өртөөний газар хөл баахан намдаж чөлөөтэй болмогц өнөөх хоол зөөгч нар ба бусад ажлын хүмүүс тогооны байшингийн дэргэд бий юм агуулах тасгуудад цугларч мөрийтэй тоглоцгоодог бөгөөд Павка ширээн дээр овоорон хэвтэх олон цаасан төгрөгүүдийг үзэхдээ огт гайхдаггүй байсан билээ. 

	Явуулын хүмүүс зарим нь хоол зөөдөг хүмүүст шагнал гэж тавиад мөнгө буюу нэжгээд төгрөг өгдөг байсан нь нэгэн өдөрт бүгд нийлэхдээ гучаад дөчөөд төгрөг болдог боловч эдгээр хүмүүс архи уух буюу хөзөр тоглосоор бүх мөнгөө үрдэг билээ. 

	— Эдгээр бүгд бузар амьтад юм, ах Артем нэгдүгээр зэргийн дархан хүн байтал сар тутам дөчин наймхан төгрөг авна. Би бол арай гэж арван төгрөгийн хөлс авдаг, гэтэл харин тэднүүс ямар учраас нэг хоногийн дотор төдий чинээ мөнгө зоос олж, учир тоймгүй сүйтгэж байдаг ямар ёс вэ гэж санах бүрдээ Павка уурсдаг байсан юм аа. 

	Эдгээр зальхай хүмүүс ба гуанзны эзэн цөмийг дайсан гэж Павка үзэхээс гадна, эд нар энд хоол зөөх зарцын ажил хийж байх атал, харин эмс хүүхэд нь хот газар сууж, хөрөнгөтөн баячуудтай адил амьдарч суудаг гэлцдэг билээ. 

	Амар жаргаж сууснаас туйлдаа хүртэл таргалж гүйцсэн тэдгээрийн эмс ба гимназ сургуулийн сурагчдын албаны маягийн хувцастай хөвгүүд нь тус өртөөний газар зугаацсаар ирэхийг Павка үзэхдээ тэрхүү хоол зөөгч зарц нарын хурааж хадгалсан мөнгө зоос нь тэдгээрийг зарж хэрэглэх гийчдийн хөрөнгө зоосноос үлэмж илүү болов уу гэж манай Павка ямагт санадаг билээ. Аяга таваг угааж цэвэрлэх зэрэг ажлын ядуу бүсгүйчүүд шөнийн цагт үүгээр түүгээр шурган нуугдаж садар самуун явахыг Павка үзэхдээ гайхаж буруушаадаггүй билээ. Тэдгээр бүсгүйчүүд тийнхүү өөрийн биеийг тэндхийн эрх мэдэл бүхий хүмүүсийн хэн алинд ч тийнхүү хэдхэн төгрөгийн үнээр эс худалдвал буудлын газар тогтож ажил амьдрал олохын аргагүй болон даруй хөөгдөх учиртай байсныг Павка мэдсээр билээ. 

	Урьд үзэгдээгүй аливаа юмыг сонирхож юмны үнэн гүн учир шалтгааныг олж мэдэхийг үүрд хичээж явах Павка бол ийм ажил амьдралын байдлыг ёроолд нь хүртэл ажиглаж үзэхэд ялзарчихсан өмхий үнэр ба байнга усан намгийн чийг оргилон анхилж бий мэт санагддаг газар байлаа. 

	Тэр үест Павка арван таван насанд хүрээгүй учир, ах Артемээс түүнийг Депогийн сурагчаар оруулах гэж оролдсон нь бүтсэнгүй. Гэтэл Павкийн санаа бол энэ хоолны гуанзнаас хэзээ зайлж, тэрхүү утаа тоосонд харлатал дарагдсан Депогийн асар том чулуун байшинд ажил хийдэг болох билээ гэж цаг үргэлж хүсэж хүлээсээр байлаа. 

	Төмөр замын үйлдвэрийн газар Артем ахтайгаа уулзахаар Павка удаа дараа очихдоо ахтайгаа хамт явж галт тэрэгний вагонуудын эвдэрч гэмтсэн эссэнийг хяналцах ба туслалцсаар байсан болно. 

	Түвшин зантай хүүхэн Фросенка бүрмөсөн чөлөө авч явснаас хойш Павкад үлэмж уйтгартай болжээ. 

	Тийм эелдэг ариухан ааш зантай хүүхэн огт байхгүй түүнтэй ойр танилцаж дассанаа Павка одоо сая мэдэж, үнэхээр шаналж үгүйлнэ. Павка өглөө бүр аяга сав угаах тасалгаанд хүрч ирээд, байлдааны газраас зугтан зайлж гарсан хэдэн бүсгүйчүүдийн ямагт завсардаан шуугилдан хэрэлдэж байгааг сонсоод, Павкийн санаа сэтгэл бүр хоосон болж өнчин өрөөсөн мэт санагдах боллоо. 

	 

	* * *

	 

	Шөнө ажил түр намжихад Павка угаалгын тасалгаанд орж, ус халаах зууханд түлээ нэмээд зуухны амсрын галын өмнө нүдээ анив хийлэн харж гав ганцаараа суухад сэтгэлд их л эвтэй сайхан байдаг билээ. 

	Бодол бодон суутал санамсаргүй ойрын өдрүүдийн хэрэг явдал сэтгэлд ургаж улмаар Фросенка хүүхний тухай санагдлаа. 

	Бямба гарагийн шөнө гуанзны ажил түр зуур зогсох үест Павка тогооны тасалгаанд орохоор бууж явтал мөрийтэй тоглогчдын цуглардаг тасалгаа нь дотор юу болж бийг саваагүйтэн сонирхож үзэхийн тул дэргэд нь овоолж орхисон түлээний дээр авиран гарч харлаа. Хөзрийн тоглоом ид явж бий ба шунан улайлцаад байгаа цаг байжээ. Нүүрээ бор хүрэн болгосон өмнөө нэлээд олон мөнгө зоос тавиад банк барьж хөзөр хувааж бий үзэгдэнэ. 

	Шатаар бууж яваа хүний чимээ дуулмагц эргэж Прохошка гэгчийн бууж явахыг үзээд, түүнийг өнгөрч тогтсоны тасалгаанд ортол Павка шатны доорх хөндийд нуугджээ. Хав харанхуйд нуугдсан хүн огт харагдахгүй газар билээ. 

	Дэргэдүүр нь бууж өнгөрсөн Прохошкагийн өргөн цээж ба том толгойг илхэн харж байтал бас хөнгөн алхалж мөн шатаар бууж яваа хүнээс

	— Прохошка хүлээ гэснийг сонсвол Павкийн таних хүний дуу мөн бололтой байжээ. 

	Прохошка эргэж дээшээ хараад, 

	— Чамд юу хэрэгтэй болов? гэж дургүй маягтай дуугарчээ. 

	Дуудаж зогсоосон хүн нь хүүхэн Фрося мөн гэж Павка таньжээ. 

	Хүүхэн тэр зарц Прохошкийн гараас нь бариад хэлсэн нь. 

	— Прохошка чи өнөөх залуу цэргийн даргаас чамд өгсөн мөнгийг яасан бэ? гэж их л зовсон буюу гомдсон маягтай дуугаар асуухад тэр нь их л уурсаж гараа суга татаж аваад

	— Юу гэнэ ээ? Мөнгө гэнэ үү? Би чамд өгсөн үгүй юү?

	— Чи бодох үгүй? юу чамд гурван зуун төгрөг өгсөн биш үү гэж Фрося дотроо хорсож уйлах маягтай дуу гарав. Нөгөө хүн хүүхнийг улам өдөөж улам гомдуулах гэсэн санаатайгаар ингэж хариуллаа. 

	— Гурван зуун төгрөг гэв үү, чи түүнийг авах санаатай юу, авгай минь, чиний мэт угаалгачин хүүхэнд хэтэрхий их үнэ болох биш үү? Би бодож үзвэл миний тэр өгсөн тавин төгрөг хүрээд үлдэх биш үү? хараач чамайг тэр дарга тоосон нь их аз хувь гэж бод, харин чи байтугай эрдэмтэй цэвэрхэн авгай нар ч төдий чинээ мөнгө авдаггүй шүү. Нэгхэн шөнө унтаад тавин төгрөг шүүрч авсандаа баяр хүргэвэл барав. Ийм мунхгууд шүү. Би чамд дахин арав, хорин төгрөг нэмж өгч болно. Өөр ярилцах явдалгүй. Хэрэв чи тэгж мунхаглахаа зогсвол би чамайг зохих хүмүүст жуучилж чамд юм олгож болно гэж хэлээд Прохошка тогооны байшин руу оров. 

	Фрося түүний хойноос харж, 

	— Чи луйварч, бузар амьтан гэж хашхираад, дэргэдээ байгаа түлээ түшин чимээгүй битүү уйлж, бие нь чичирч байжээ. 

	Тэрхүү хүүхэн ба зарц хоёрын харилцан ярилцаж байгааг Павка цөмийг дуулж мэдсэн ба улиглан бархирч, толгойгоороо түлээ мод мөргөн уйлан байгаа Фросыгийн чичирч, донслон байгаа зовлонт биеийг харсан Павкийн санаа сэтгэлийн байдлыг одоо хэлж тодорхойлоход тун бэрх. Павка биеэ илрүүлэхгүйг хичээж уул шатны ширмэн баганаас чанга бариад дув дуугүй зогсож байхдаа, 

	— Муу ёрт эдгээр хүмүүс бас энэ хөөрхийг худалдаж ашигласан байжээ. Ай хөөрхий чи Фрося Фрося гэж сэтгэл шимшрэн бодож зогссон билээ. 

	Түүнээс хойш зарц Прохошкийг үзэх бүр туйлын жигшиж, ердөө тэндхийн хамаг байдал цөмөөр Павкийн дурыг гутаахад хүргэсэн бөгөөд, ай халаг минь хэрэв би Артемтай адил том ба хүчтэй сэн бол эрх биш энэ луйварч Прохошкийг үхтэл нь балбаж орхих юм сан гэж бодож билээ. 

	Зуухны доторх гал нь заримдаа бадарч буурч галын дөл нь ямар нэгэн хэлтэй адил урт улаан бөгөөд түлээг долоон мушгиралдах завсартаа холболдон хөхөл ба өнгөтэй урт юм ороолдон байх нь үл танигдах нэг этгээд Павкийг басамжилж, хээлээ гарган гарган тоглож байгаа мэт санагдлаа. 

	Тус зуухын тасалгаа нь дотор чив чимээгүй түлсэн түлээнээс үсрэх очих чимээ, усны савын гоожуураас ус цуварч дусах чимээ сонсогдохоос өөр юмгүй жигтэй нам гүм байсан билээ. 

	Арчиж цэвэрлэсэн сүүлийн гуулин савыг таг дээр тавиад, гараа угааж бий зарц Климкаас өөр хүн тогооны байшинд байсангүй, ээлжийн тогооч ба мөн тэрхүү тасалгаанд ажил хийж бий нэг бүсгүй хоёул зарц нарын хувцсаа тайлдаг газар унтаж хэвтэнэ. Шөнийн гурван цагийн үед тогооны тасалгааны ажил хөдөлмөр зогсож энэ завшаанаар хөвгүүн Климка заавал дээшээ гарч, Павкатай ярилцаж суусаар тэр гурван цагийг хамт өнгөрөөдөг байсан болно. Туслах тогооч ба халуун усны савны ажилчин хар нүдэт хөвгүүн хоёулаа хоорондоо үнэн сэтгэлээсээ танилцаж хань нөхөд бололцжээ. Нэг шөнө Климка дээшээ гарч Павкийн байсан тасалгаанд орвол, тэр нь галтай зуухны амсарт явган суугаад хананд туссан Климкийн сүүдрээр нь таниад түүн тийш эргэлгүй, 

	— Климка суу, гэжээ. 

	Тэр овоолж хураасан түлээн дээр гараад, дуугүй суусан Павка тийш инээмсэглэж хараад ингэж өгүүлсэн нь:

	— Гал руу шагайн харж илбэ бясалган суугаа биш биз ээ?

	Павка шатаж бий галын дөл нь юмны хэл мэт урван хөрвөн байхыг харж байсан нүдээ арай гэж салгаж, эргэж хармагц, нөгөө Климкийг ажиглаж үзвэл, түүний дотроо хадгалж яваа уйтгар нь нөхрийн гялалзсан хоёр нүдэнд илэрхий байжээ, Нөхрийн тийнхүү уйсаж явааг нь Климка анх энэ удаа үзэж мэдсэн билээ. 

	— Павка, чи энэ өдөр ямар жигтэйхэн байна вэ? гэж Климка асуугаад баахан дуугүй суутал аль ямар нэгэн хэрэг гарав уу? гэхэд, 

	Павка босож Климкийн дэргэд ирж суугаад, аяархан хариулсан нь, ямар ч хэрэг гарсангүй, эндэхийн бүх байдал над тун ч хүнд болжээ. Климка чи мэдэв үү? гэж хэлмэгц, өвдөг дээрээ тавьж суусан нударгаа чанга гэгч зангиджээ. 

	Климка баахан өндийж, тохойгоо тулж хэвтээд, ингэж, асуулаа, 

	— Өнөөдөр чи яагаа вэ? юу болоо вэ?

	Яах юу байх, хэвээрээ л байна. Эндэхийн ажилд орсноос хойш үргэлж ийм байсан юм. Эндэхийн хамаг ажил байдлыг чи үзэх үгүй юү. Бид бол ачааны тэмээ мэт зүтгэдэг биш үү. Гэтэл үүний ач хариуд ямар ч шагнал ашиг тус огт байхгүйн дээр бид нарыг арчилж хамгаалах хүнгүй. Харин хэн дуртай хүн биднийг дарлаж занчиж байна биш үү. Бид нарыг ажил хийхээр хэлэлцэж авсан байтал, хэн хүчирхэг этгээд биднийг басамжлан доромжлох эрхтэй вэ. Хэдийгээр ажил хөдөлмөртөө бий бүх хүч чинээгээр оролдсоор авч, хүн бүрийн санаа сэтгэлд таацуулж яаж чадах вэ. Алин нэгэнд үл зохилдвол, толгой түрүүгүй балбагдан нухлагдаж явдаг биш үү, мөн үү?

	Климка үүнд цочин мэгдэж;

	— Чи битгий чангаар бахир гэлээ. Бидний ийнхүү ярилцаж байгааг гаднаас ирсэн хүн дуулж мэдүүзэй гэжээ. 

	— Павка дахин босож ирээд, 

	— Дуулаг, дуулаг, хэрхэвч эндээс зайлна гэж би шийдлээ. Замын цас арчиж байвал хол дээр, энд бол чухам үхээрийн газар... мөнгө зоосоор баяжсаныг үзэх үгүй юү! нэг муу луйварчин нь нөгөө луйварчнаа унаж явах газар байна. Бид нарыг адуу малын адил үздэг, харин эндэхийн хүүхнүүдийг бол элдвээр гачигдуулж хэрэглэх, хэрэв тэд нарын дотроос аль нэгэн үл зөвшөөрч тэмцэх бол даруй хөөж зайлуулна, тэхээр тэд нар хаа очиж, яах билээ, үнэхээрийн хөөрхий биш үү. Одоо бол байлдааны газраас зугтаж ирсэн, орох гэр оронгүй хоосон ядуу бүсгүйчүүдийг авч зарах болжээ. Тэд нар, хөөрхий арга буюу зөвхөн идэх хоол, ундны өмнөөс зүтгэх, үнэ хөлс ч гэх явдалгүй, бас тушаасныг зөрчих явдалгүй, цөмийг дагаж гүйцэтгэх хүмүүс байна. 

	Павка, ийнхүү өгүүлэхдээ туйлын уурсаж, чангаар хэлж байгааг, бусад сонсож магадгүй гэж айж, Климка тогооны тасалгааны үүдийг хаав. Павка, зогссонгүй өнөөх сэггэлдээ хадгалж явсан гомдлыг уламжлан хэлсээр суулаа. 

	— Климка, чамайг зодож жанчихад дув дуугүй байдаг, тэр чинь юу билээ, учрыг нь хэлж өгнө үү гээд Павка, ширээний дэргэд байсан мухар сандал дээр очиж, уруугаа харж, толгойг гараараа тулж суухад Климка зууханд түлээ нэмээд мөн ширээний дэргэд ирж суугаад, 

	— Өнөө өдөр ном унших уу? унших үгүй юу бид? гэж асуухад:

	— Ном худалддаг бүхээг хаагдсан, унших юм байхгүй гэхэд, Юунд хаагдсан юм гэж гайхаж асуухад Павка

	— Цагдан сэргийлэхээс тэр номын бүхээгийн газар, худалдаа хийж байсан хүнийг барьж хорьсон гэхэд

	— Ямар учраас түүнийг барьж хорьсон юм гэж Климка асуухад:

	— Улс төрийн хэрэгт холбогдсон юм гэнэ билээ. 

	Климка учрыг ухаж мэдсэнгүй Павка тийшээ хараад, 

	— Улс төрийн хэрэг гэдэг юу вэ? гэхэд Павка мөрөө хавчисхийж, 

	— Хэн ямар чөтгөр түүнийг мэдэх билээ. Ер зарим нэгийн ярилцахыг сонсвол, эзэн хаанд эсэргүүцсэн хүн байвал түүнийг улс төрийн хэрэгтэй хүн гэлцэнэ гэхэд, 

	Климка айн цочиж, 

	— Тийм хүмүүс байдаг юм гэж үү? гэж асуухад Павка нь, 

	— Би мэдэхгүй юм гэжээ. 

	Тийнхүү ярилцаж суугаа үест үүд тайлагдаж, сая сэрж нойрмоглон яваа бүсгүй Глаша орж ирээд, хөвгүүн та нар одоо болтол унтсангүй юм уу, галт тэрэг иртэл бас нэг цагийн хэр зай байна, унтаж болно шүү. 

	Павка чи явж унт, чиний халуун усны тогоог би үзэж байна биз гэв. 

	 

	* * *

	 

	Павкийн аливаа ажил нь гэнэт, түүний санаж хүлээснээс бүр ондоогоор төгсөж халагдав. 

	Январь гэдэг тэргүүн сарын ид хүйтэн үеийн нэг өдөр Павка өөрийн ээлжийн ажлыг дуусгаад гэртээ харихаар бэлтгээд байтал, дараагийн халааны хөвгүүн зохих цагтаа хүрч ирсэнгүй тул, эзэн болох эмэгтэйдээ учраа гаргаж хэлэхэд тэр нь чөлөө өгсөнгүй бөгөөд арга буюу эцэж ядарсан Павка бусдын ээлжид өдрийн ажлыг давхар гүйцэтгэж бийн завсарт бас ус зөөх ба буцалгаж асгасаар үдэш орой болохын үест, эцэж зүдрэхийн туйлд хүрчээ. 

	Мөн тэр шөнөдөө байшингийн доторх худгаас ус авахын тул түүний цоргоны гоожуурыг эргүүлэхэд ус гарсангүйд цоргыг онгорхой орхиод, дэргэдээ байсан түлээн дээр гарч хэвтмэгц, ядарч туйлдсан хүүхэд унтаж хоцров. Дараа нь хэдхэн минут өнгөрмөгц цоргоны ус нь зөндөө шаагьтлаа гоожиж, дор нь тавьсан сав дүүрээд, гадагшаа хальж, аяга сав угаах тасалгааны чулуун шал дээгүүр халин урсаж, улмаар нэмэгдсээр байжээ. Гэтэл тэр үед Павкаас өөр хүн байсангүй учир, өнөөх ус нь урссаар дэргэдэх аянчин гийчний суух тасалгааны үүдэнд хүрээд, унтаж хэвтсэн аянчны дэргэдээ авч явсан уут богцны доогуур урсаж орсныг хэн ч мэдсэнгүй байтал, тэнд шал дээр унтсан нэг хүнд хүрмэгц, тэр нь цочин сэрж хашхирахад бусад нь мөн бүгдээрээ босон сандарцгааж, юм хумаа авч сандран их л шуугиан гарчээ. 

	Ус нь урьдаас улам нэмэгдсээр ажээ. 

	Дээд тасалгаанд ширээ сандлын дээгүүрх хог тоосыг арчиж, цэвэрлэж байсан зарц Прохошка хүн шуугих сандрах чимээг дуулмагц даруй гүйн бууж, усан шалбааг дотуур үсрэн орж, үүдийг тайлахад өнөөх үүдэнд боогдож байсан ус нь ханаран урсаж тасалгаа дүүрэн асгаран оржээ. 

	Хашхиралдаж бахралдах нь зогссонгүй, харин улмаар ихдэж бий үед угаалгачин зарц нар тэрхүү тасалгаанд гүйлдэн орохын чацуу, өнөөх Прохошка унтаж хэвтсэн хөвгүүн Павка тийш давхин очиж, түүний толгойг хайр найргүй жанчвал, нойрмог хүүхдийн ухаан мэдрэлийг алдагдуулжээ. 

	Унтаж хэвтсэнээ гэнэт сэрсэн Павка юу ч мэдэхгүй гагцхүү нүдэнд цахилгааны гал цахилан хамаг бие нь хөндүүрлэн туйлын өвчтэй санагдлаа. 

	Тийнхүү жанчиж балбагдсан Павка арай чармайн гэлдэрсээр гэртээ хүрчээ. 

	Маргааш өглөө нь цухалдсан баргар царайтай ах Артем хөмсгөө буулгаж уг учир явдлын тухайг тодорхойлж асуухад Павка цөмийг нэгд нэгэнгүй хэлж өгчээ. 

	— Хэн чамайг ингэж жанчсан бэ?

	Прохошка, 

	— За яах вэ, чи хэвтэж байгаарай гээд, Артем даруй арьсан дээлээ өмсөөд дуугүй гарч одов. 

	 

	* * * 

	 

	Урьд үл таних нэг ажилчин хүн орж ирээд, эндэхийн зарц Прохошка хаана байна вэ? Над зааж өгнө үү гэж бүсгүй Глашаас асуухад, 

	— Удахгүй ирнэ, жаахан хүлээж бай гэжээ. 

	Тэрхүү гаднаас ирсэн гайхамшигт том биетэй ажилчин үүдний хажуу түшиж зогсоод, 

	— За хүлээе гэжээ. 

	Гартаа олон аяга таваг барьсан Прохошка юм угаах тасалгааны үүдийг хөлөөр өшиглөн нээгээд, орж ирмэгц нь, өнөөх бүсгүй Глаша, Прохошка тийш дохиж заагаад, 

	— Таны асуудаг хүн энэ ирлээ гэжээ. 

	Артем түүн тийш нэг алхам давшиж, дэргэд нь хүрч ирээд гараа түүний мөр дээр чанга тавиад урьдаас нь харж, 

	Чи ямар учраас миний дүү Павкийг жанчсан билээ гэж хэлмэгц

	Прохошка мөрөө салгаж зайлахаар завдаж хөдөлмөгц, туйлын хүчтэй нудраг бууж ирэхэд тэссэнгүй дороо өнхрөн ойчоод, босох гэж завдмагц урьдаас үлэмж хүнд нудраг бууж шалтай наалджээ. Ойр дэргэдүүр нь харж байсан ажлын бүсгүйчүүд цөм айн цочиж зайлж гүйцгээв. 

	Артем тэндээсээ эргээд гадагш явжээ. 

	Тийнхүү жанчигдсан Прохошкийн нүүр амнаас нь цус нулимс асгаж шал дээр эргэлдэн хэвтэж билээ. 

	Тэр үдэш дээ Артем гэртээ эргэж ирсэнгүй, эх нь түүнийг цагдан сэргийлэх газар бий гэж сонсжээ. Дараа нь зургаа хоноод, үдэш оройхон эхийгээ унтсан хойно Артем гэртээ буцаж ирээд, дэвсгэр дээрээ суусан Павкийн дэргэд хүрч ирээд, 

	— За дүү минь бие чинь одоо засрав уу гэж аятай янаг сэтгэлээсээ асуугаад дэргэд нь сууж, одоо зүгээр чи цахилгаан гэрлийн хороонд ажил хийх болсон. Би хэлэлцэж тогтоод ирэв. Тэнд аливаа ажил хэрэгт сурч боловсроход дөхөм газар болно гэжээ. 

	Баяссан Павка ахын том гарыг хоёр гараараа чанга барьж талархан ёслов. 

	 


ХОЁРДУГААР БҮЛЭГ

	 

	“Хааныг ширээнээс авч хаялаа” гэсэн мэдээ гэнэт дэгдсэн хуй салхитай адил хурднаар нэг бяцхан хотонд хүрч ирэв. 

	Хотын хүмүүс түүнийг итгэсэнгүй билээ. 

	Гэтэл цасан шуурга болж байгаа үест арай чарай гэлдэрсээр хүрч ирсэн галт түргэнээс бор шинельтэй, винтов буу үүрсэн дээд сургуулийн хоёр сурагчид ба ханцуйдаа улаан бүс хадсан нэгэн хэсэг хувьсгалын цэргүүд бууж иржээ. Эд нар, төмөр замын өртөө сахих цагдаа нар ба бас нэгэн хөгшин хурандаа, мөн хот хамгаалах цэргийн дарга нарыг барьж хориход сая итгэжээ. Дараа нь цасанд дарагдсан гудамжнуудаар олон мянган хүмүүс жагсан цөм их чөлөөний зүгт явлаа. 

	Чөлөөтэй ба нэгэн адил эрхтэй ах дүү нар болжээ гэж урьд дуулдаагүй шинэ үгсийг их л сонирхон чихээ тавьж сонсоцгоов. 

	Баясгалан, хөгжил төгөлдөр үймээн шуугиант өдрүүд өнгөрч, дахин нам гүм болоод, өнөө меньшевик ба бунд намын хүмүүсийн эзэмших усан хотын захиргааны байшин дээр босгосон ганц улаан тугийг үзэхэд хувьсгал гарч засаг улирсан билүү гэж санаанд орох боловч бусад нь цөм хуучин хэвээр үлдсэн байжээ. 

	Тэр өвлийн сүүлээр тус бяцхан хотод урьд хааны шадар буюу торгон цэргийн нэгэн хороо морин цэрэг ирж буугаад өглөө бүр төмөр замын өртөөний газар нэгэн суман цэрэг нь очиж баруун өмнө зугийн байлдааны газраас оргож зайлсан цэргүүдийг барих боллоо. 

	Торгон цэргүүд бүгдээрээ цатгалан бие бялдар томтой эрүүл ба дарга түшмэдийн олонх нь ван гүнгүүд, мөрөн дээрээ алтан погоонтой өмд нь мөнгөн мөшгөөр эмжээртэй болохыг үзвэл, цөм хаант засгийн үеийн маяг хэвээр бөгөөд хувьсгал огт гарсан үгүй мэт билээ. 

	Арван долоодугаар он, алхам алхмаар барагдах шахаж бөгөөд Павка, Климка, Сережка гурвын ахуй байдал нь огт хувирсан ч үгүй ажил хөдөлмөр өгч байсан эзэн болох хүмүүс нь мөн хуучин янзаар үлджээ. Гагцхүү намрын сүүл, хур борооны элбэг арвин нэг сард баахан өөр хэрэг явдлууд гарах болсон ба өртөөний буудал дээгүүр ямар нэгэн шинэ хүмүүс үзэгдэж олонх нь байлдааны газраас ирсэн цэргүүд бөгөөд “большевикууд” гэдэг нэгэн гаж жигтэй нэртэй хүмүүс байсан билээ. 

	Хэзээ хаанаас тийм хатуу, нягт чанартай нэр гарсныг хэн ч мэдэхгүй, цөм гайхацгаана. 

	Шадар цэргүүд байлдааны газраас оргосон цэргүүдийг барьж зогсоох нь улам хэцүүдэж, бууны суманд буудлын байшингийн шал цонхнуудын хэмхрэх чимээ үргэлж сонсогдоно. Баг бүлгээр оргож гарсан цэргүүдийн тоо улмаар олшрон тэдгээрийг барихад буу жадаа барьж эсэргүүцнэ. Харин арван хоёр сарын эхээр төмөр замын олон хэсэг тэргийг бүрмөсөн эзэлж, үлэмж олноороо дараа дараагаар урсан орж ирэх болсон байна. Хэдийгээр шадар цэргүүд, оргодлуудыг барихын тул өртөө буудлыг бэхлэн эзэлсэн боловч, нөгөө үхлээс айхаа огт мэдэхгүй болсон олон хүмүүс нь пулемёт буугаа хэрэглэж, ойр дэргэдээ халдаах байтугай, харин шадар цэргүүдийг гэдрэг нь хотонд хөөж оруулан, эргэж ирээд галт тэргэнд сууцгааж цааш одсоор байжээ 

	 

	* * *

	 

	Нэг мянга өсөн зуун араан найман оны хавар цаг гурван хөвгүүд Сережкийн гэрт хөзрөөр “жаран зургаа” гэдэг тоглоом тоглож байгаад, Корчагины бяцхан цэцэрлэгт ирж, ногоон дотор хэвтэцгээв. Ер нь нэг л уйтгартай байжээ. Тус тусдаа оролдож бий ажил хөдөлмөрөөс хаширч залхуурсан хүмүүс, сул энэ өдрөө хэрхэн зугаатай сайхнаар өнгөрөөх билээ гэж хэлэлцдэг болно. 

	Араасаа ирж яваа морьтой хүний чимээг сонсоод, эргэж хараад? морь унасан нэг хүн үзэгдлээ. Засмал замын дэргэдэх сувгийг харайлган гарч ташуураар даллаж, Павка Климка хоёрт, 

	— Хүүе, хүүхэд минь, та нар наашаа ир! гэжээ. 

	Павка Климка хоёулаа босож цэцэрлэгийн хүрээний дэргэд хүрч ирээд үзэхэд замын бор тоосонд бүрхэгдсэн, хажуу талдаа нагаан, гэдэг гар буу ба тэсрэх бөмбөг хоёрыг зүүсэн нэг хүн байжээ. 

	— Хүүхэд минь над уух ус авчирч өгнө үү гэж тэр хүн үгүйлмэгц Павка ус авчрахаар гэр тийшээ гүйн одов. Тэр хүн нь гөлрөн харж зогссон Сережкаас ингэж асуулаа. 

	— Одоо энэ хотонд ямар засаг байгаа вэ?. гэж аятайхан асуухад Сережка туйлын мэгдэж, 

	— Манай энд одоо ямар ч засаг захиргаа байхгүй болсоор хоёр долоо хоносон, энэ хэр хотын ард олон ээлжилж, шөнийн цагт хотоо өөрсдөө сахиж хамгаалах болжээ гэх зэргээр хамаг шинэ сонин болсон зүйлүүдийг цөмийг тодорхойлж хэлсний дараа, 

	— Та ямар хүн билээ? гэж гэдрэг асуухад, 

	— За, чи олон юм мэдвэл хурдан хөгшрөх биш үү гээд инээжээ. 

	Морьт хүн Павкийн авчирсан нэг том аяга усыг нэг мөсөн уугаад хоосон аягыг нь Павкад эргүүлж өгмөгц, морио гуядаж, яаравчлан ойр харагдаж байгаа хэсэг нарсан ой тийш шууд чиглэж давхиулан оджээ. 

	— Энэ маань ямар хүн билээ? гэж Павка, баахан гайхсан маягтай Климкаас асуухад, 

	— Би хаанаас мэдэх юм гээд мөн гайхаж мөрөө хавчжээ. 

	— Засаг маань өөрчлөгдөх болсон байлгүй дээ, Лещинскийтэн бүгдээрээ өчигдөр явсан байна. Баячуудын оргож зайлахыг бодвол эрхбиш партизанууд хүрч ирэх бололтой гэж Сережкаас улс төрд шууд холбогдох явдлыг эрс тэс шийтгэж тогтоосон нь чухам зүйтэй бөгөөд Павка Климка хоёулаа нөхрийн үгийг зөвшөөрчээ. 

	Гурван хөвгүүн харилцан сайтар хэлэлцэж завдаагүй байтал дэргэдэх замаар ирж яваа морь унасан олон хүмүүсийн чимээ сонсогдон, бас цэцэрлэгийн хашаа тийш гүйлдэн ирэхэд нь, 

	Хотоос нэлээд зайтай ой сахих цагдаагийн суух байшингийн цаадах ой дотроос гарч яваа олон хүмүүс ба морин тэрэг үзэгдэнэ. Бүр ойрхон засмал зам дээр винтов буугаа эмээл дээрээ хөндлөн тавьсан арван таваад хүмүүсийн явж байгааг үзвэл, тэдгээрийн өмнө нь мөн морь унасан хоёр хүний нэг нь настайвтар хүн шаравтар өнгөтэй френч өмссөн, хуучин цэргийн түшмэдийн бүсэлдэг суран бүстэй, хүзүүндээ дуран зүүсэн байв. Нөгөөдөх нь сая уулзсан хүн мөн ажээ. Настайвтар хүн нь улаан бүс хадсан тэмдэгтэй байв. 

	— Би та нарт хэлсэн үгүй юу, улаан тэмдгийг харав уу чи гээд, Сережка, Павкийн хажуу руу ёвроод, эд нар лав партизанууд мөн байх эндүүрсэн бол нүд минь тэсрэг гэж баярлаж бахираад, шувуу мэт хашааны дээгүүр алс үсрэн гарч гудамжинд буужээ. 

	Хоёр нөхөд хойноос нь дагалдан гарцгааж гурвуулаа засмал замын захад зогсож, ирж яваа морьтой хүмүүсийг харж байлаа. 

	Дэргэдүүр нь зэрэгцэн ирсэн тэдгээрийн дотроос түрүүний уулзаж танилцсан хүн нь хөвгүүд тийш мөхөс хийж, ташуураараа Лещинскийн байшинг заагаад, 

	— Энэ байшинд хэн суудаг вэ? гэж асуухад, Павка нөгөө морьтой хүнээс хожимдохгүй зэрэгцэн явж ингэж хариуллаа. 

	— Энд Адвакат гэдэг нэг заргач сууж байсан юм. Өчигдөр та нараас айж зайлсан байх... 

	— Чи бид нарыг ийм хүмүүс гэж хаанаас мэдэв гэж настайвтар хүн асуухад Павка түүний хадсан улаан тэмдгийг заагаад, 

	— Энэ чинь юу билээ, таньж ядах юмгүй илхэн биш үү гэжээ. 

	Хотын ард олон гудамжиндаа гарч, гаднаас орж ирсэн тэр хэсэг хүмүүсийг үзэж, их л гайхалцаж байхад гурван хөвгүүн зам дээр зогсож, мөн тэр тоосонд дарагдсан ба эцэж ядарсан улаан цэрэг партизануудын явж өнгөрөхийг харж байлаа. 

	Партизануудын авч явсан ганцхан их буу ба хэдэн пулемёт ачсан тэргүүд чулуун дээгүүр тачигнан өнгөрмөгц мөн гурван хөвгүүн дагалдан явсан бөгөөд тэдгээрийн хотод орж, энд тэнд орон байрт тарж буусны хойно сая гэртээ харьцгаав. 

	Тэр үдэш дээ Лещинскийн байшингийн нэгэн уудам тасалгаанд цэргийн штабын дөрвөн хүн сийлбэртэй сайхан том ширээний дэргэд сууцгаав. Тэдгээрийн гурав нь ердийн даргын тушаалтан, нөгөө нэг нь тус баг цэргийг ерөнхийлсөн дарга буурал толгойтой Булаков гэдэг хүн байжээ. 

	Булаков тус мужийн харьяат газар орны зургийг ширээн дээрээ дэлгэж тавиад, энд тэнд хуруугаар зааж, хамт суусан өргөн хацартай бөх шүдтэй хүн тийш хараад, 

	Нөхөр Ермаченко, чи эндээ үлдэж тулалдах юм сан гэв үү, миний бодоход бид маргааш өглөө эндээс зайлбал зүйтэй мэт, өнөө шөнөдөө ч гэсэн мордвол, бүр сайн юм сан гэтэл, цэргүүд маань эцэж ядарчээ. Манай уг чухал зорилго бол герман цэргүүд Казатин хүрэхээс урьд тэнд хүрч очвол зохино. Гучаадхан сумтай ганцхан их буу, хоёр зуун явган цэрэг, жараад морин цэрэг дагуулж яваад, үлэмжхэн хүчтэй дайсан этгээдтэй тулалцах гэдэг тун болохгүй хэрэг гэхээс гадна, инээдэмтэй хэрэг... германчууд үй түмээрээ ирж яваа биш үү, иймд бид нар улаан цэргийн өөр ангиудтай нийлж чадвал, сая тулалдаж болно. Гагцхүү германчууд биш, бас замдаа хувьсгалыг эсэргүүцсэн элдэв муу сайн этгээдтэй учирч болохыг бас хянаж бодолцвол зохих биш үү, би санавал бид нар, маргааш эрт эндээсээ зайлж гарвал зүйтэйн дээр төмөр замын өртөөний цаана байх бага шиг гүүрийг эвдэлж орхивол германчууд сэлбэж застал мөн ч хоёр гурван хоног өнгөрч болох бөгөөд төмөр замаар нэвтрэлцэхэд нь нэлээд саадтай болох биз. Нөхөд, та нар юу гэж бодож байна вэ? бүгдээрээ хэлэлцэж тогтооё гэж ширээний дэргэд суугаа нөхдөдөө хандан өгүүлэв. 

	Ширээний нөгөө талд, Булаковын өмнөөс харж суусан Стружиков нэлээд удаан уруулаа хөдөлгөөд, зураг тийш харж хэлсэн нь:

	— Би... Булаковын хэлснийг зөвшөөрч байна. 

	Бас энгийн ажилчны цамцтай залуухан хүн мөн Булаковын хэлсэн зүйтэй гэжээ. 

	Гагцхүү Ермаченко үл зөвшөөрсөн маягтай толгойгоо сэгсрэн хэлсэн нь. 

	— Тийм бол бид нар ямар чөтгөрөө гэж энэ хүмүүсийг хамтруулан отряд байгуулсан юм бэ? Германчуудыг үзээд тулалцахгүй харин ямагт зайлж явах гэсэн юм уу? Би бодвол тэдэнтэй эндээ зодолдвол сайн бөгөөд харин үргэлж ухарч зугтаж явахаас би үнэхээр залхаж байна. Би ганцаараа сан бол эрхбиш эндээ тулалдах юм сан гээд босож сандлаа чанга түлхээд тасалгаа нь дотор цааш наашаа алхлан явж билээ. 

	Булаков буруушаасан маягтай түүн тийшээ хараад, 

	— Ермаченко, учир байдлаа урьдаар сайтар хянаж үзээд, цохилцвол болно шүү, гэтэл дэмий учиргүй бөгөөд хэрэг үл бүтээх газар хүмүүсээ сүйтгэж болохгүйгээр үл барам харин инээдэмтэй хэрэг болох биш үү. Бидний хойноос олон их буу ба хуягт тэрэгтэй нэгэн дивиз болох ихээхэн цэргүүд дагалдаж яваа биш бил үү... Нөхөр Ермаченко тэгж хүүхдийн тоглоом хийж тун болохгүй шүү... гээд бусад нөхөд тийшээ хараад, 

	— За бид нар маргааш эртлэн мордохоор тогтох шив гэжээ. 

	Бидний хэлэлцэх бас нэг зүйл бол хоорондоо харилцах холбоог хэрхэн байгуулах тухай хэрэг байна гээд Булаковоос залган хэлсэн нь, манай хойно үлдсэн хүмүүс байхгүй, бид нар, хамгийн сүүлч нь германчуудын ард хоцорч ажил хийх явдал чухал, энэ бол бидний үүрэгт багталцах хэрэг, энэ хот бол хэдийгээр юмгүй бага болов ч хэдэн зүгээс нь ирсэн төмөр замын нийлсэн уулзар газар болох тул, хоёр буудалтай, энд чухам итгэлтэй сайн хүн байвал зохих учир, бид нарын дотроос хэн маань үлдэж даалгасан ажлыг гүйцэтгэх билээ, үүнийг тогтооё, нэр гаргана уу гэжээ. 

	Ермаченко ингэж өгүүлсэн нь:

	Миний санавал, матрос (усан замын цэрэг) Жухрайг үлдээвэл зүйтэй мэт, энэ хүн бол нэгдүгээрт эндэх нутгийн хүн, түүнээс гадна төмрийн дархан, төмөр замын ажилд дадсан мэргэжилтэй хүн учир эндхийн өртөөний ажилд амархан орж чадах болно. Матрос Фёдор шөнө хүрч ирэх тул манай багт явалцсаныг энд хэн ч үзэж мэдсэнгүй. Ер нь сэргэлэн чадамгай хүн тул ажлаа чухам сайн гүйцэтгэж чадах биз, өөр тийм зохистой хүн байхгүй шиг, 

	Булаковоос толгойгоо дохиод, 

	— Зүйтэй, Ермаченко, чиний бодлыг би зөвшөөрч байна, нөхөд та нар буруушаахгүй биз гэхэд бусад нь бүгдээрээ, 

	— За зүйтэй Жухрайдаа мөн ажилд ороход нь хэрэглэгдэх үнэмлэх бичиг олгоё гэжээ. 

	— Одоо хамгийн эцсийн гурав дахь асуудал байна. Нөхдөө, тус хотод байгаа буу зэвсгийн тухай хэрэг болно. Энд хаант засгийн үеийн байлдаанаас үлдсэн хоёр түмэн винтов буу бий бөгөөд эндэхийн нэгэн тариачны хашааны дотор хадгалсан одоо бараг бүгдээрээ мартсан гэнэ. Үүнийг над тэр хашааны эзэн тариачин хэлснээс гадна тэр өөрөө уул зэвсгүүдийг даруй зайлуулахыг хүсэж байна. Би хувьд бодвол, түүнийг германчуудын гарт үлдээж хэрхэвч болохгүй, даруй шатааж үгүй хийвэл зохино. Үүнийг хүлээх явдалгүй, даруйхнаа гүйцэтгэх нь чухал хэрэг, гэтэл тийнхүү шатаахад нэгэн аюултай явдал бий. 

	Тэр буу зэвсэг энд оршин суугаа ядуу хоосон тариачдын орон хашааны дотор байх тул шатаахад гал түймэр алдагдаж, ядуу ардыг сүйтгэх болох бий гэхэд, 

	Чийрэг чанга биетэй, ойрдоо хусаа үй тул сахал нь урт ургасан бөгөөд баахан ээрүү хэлтэй Стружиков үгүйлж гарав. 

	— Юу... Юунд... шатаах билээ, миний бод... бодвол эндэхийн ар... ард... о... олонд... тар... тарааж өгвөл зүй... зүйтэй гэж хэлмэгц

	Булаков эргэж хараад, 

	— Чи тарааж өгье гэв үү? гэхэд

	— Энэ бол тун зүйтэй хэргээ гэж Ермаченко баяссан маягтай чангаар дугараад “эндэхийн ажилчин хэн дуртай хүмүүст тарааж өгвөл, германчуудад туйлдаа хүртэл дарлагдаж зүдрэх үестээ хэрэглэж эсэргүүцэхэд магад тус болно. Тийнхүү хавчигдаж дарлагдах болов уу. үгүй болов уу гэж дамжиг санах учир байхгүй, заавал тиймд хүрэх нь зайлшгүй тул, ядарсан хүмүүс эрх биш буу зэвсэг барьж гарахад хүрэх биш үү, Стружиковын хэлсэн үнэхээрийн зүйтэй. Чадвал ойр хавийн хөдөөгийн айлуудад тараавал сайн юм сан. Германчууд бол тариа будаа, адгуус мал зэргийн нь үнэ өртөггүйгээр албадан авах үест нь өнөөх хадгалж байсан винтовоо хөдөөгийн хүмүүс мөн барьж гарахад үнэхээрийн тустай болно гэхийг ярилцах явдал огт байхгүй би» гэжээ. 

	Булаков инээмсэглэн, 

	— Германчууд хүрч ирмэгц буу зэвсгээ тушаагтун гэхэд даруй дагаж гүйцэтгэх үгүй юу гэж хэлмэгц бас Ермаченко

	— Тийм биш байх, заримууд нь тушааж гэмээ нь заримууд нь лав нууж үлдээх биш үү гэжээ. 

	Булаков дэргэдээ суусан нөхдөө баахан царайчилж харахад, нэг ажлын залуу хүн, 

	— Ермаченко, Стружиков хоёрын хэлснээр тарааж өгье, өгье гэхэд, мөн Булаков ч, 

	— За яах вэ, тарааж өгье гэж зөвшөөрөөд, дараа нь хэлэлцэх хэрэг маань дуусаа шив гэж босож ирээд, 

	— Өглөө болтол бүгдээрээ амаръя. Жухрай хүрч ирмэгц надтай уулзаж ярилцана биз. Ермаченко, чи гадагшаа гарч манаагаа байцааж үз гэжээ. 

	Ганцаараа үлдсэн Булаков хажуу дахь унтах тасалгаанд орж, бэлэн байсан дэвсгэр дээр шинелиэ дэвсээд хэвтжээ. 

	Цахилгаан гэрлийн хороонд (кочегар) зуух галлагчийн туслагчаар нэг жилийн хэр ажиллаж бий Павка өглөө гэртээ харьж явав. 

	Бяцхан хот их хөл явдалтай болсон бөгөөд үүнийг Павка даруйг ажиглаж, бүр хянан үзвэл замд тохиолдох хүн бүхэн нэг буюу хоёр зарим нь гурван ч винтов буу авч явахыг үзээд, Павка учрыг мэдэхгүй гайхаж даруй гэртээ хүрэхийг хичээж хурдавчлан явтал, Лещинскийн хашааны хаалганы дэргэд өчигдөр танилцсан хүн мордохоор завдаж морьдоо бэлтгэж байжээ. 

	Гэртээ гүйж ирээд яарч нүүр гараа угааж байхдаа, ах Артемийн гэртээ ирсэн эссэнийг эхээс асуугаад, Павка гарч, хотын нөгөө захад суух Сережкийн тийш гүйж явлаа. 

	Сережка төмөр замын машинистын туслагчийн хөвгүүн бөгөөд эцэг нь бяцхан байшинтай ба бас хувьдаа мөн бяцхан аж ахуйтай амьдарч суудаг айл билээ. 

	Сережка ч гэртээ байхгүй, эх нь тарган цагаан авгай дургүй маягтай Павка тийш харж, 

	— Түүнийг хаана явааг хэн чөтгөр мэд хэв. Үүр гэгээрэхийн чацуу давхиж босоод, гүйж арилсан, одоо хүртэл алга шив. Чухам хаана байгааг би яаж мэдэх вэ? Буу зэвсэг тарааж өгч байгаа гэнэ билээ, лав тэнд байгаа биз. Нусгай баатар та нарыг бургасаар сайтар сургавал зохих юм сан. Яасан задарсан багачууд гэм. Бас, бусдыг дуурайж буу зэвсэг авах гэнэ, хэрэв ганцхан ч бууны сум гэртээ авчирвал толгойг чинь тас татах гэж байна гэж чи тэр луйварчдаа хэлээрэй, Харин элдвийн муу сайн юм цуглуулан хожим түүний төлөөнөө ял үүргийг хүлээх болох нь уу, чи бас тийшээ очих гэж явна уу?

	Павка, Сережкийн ээж тийнхүү аашилж байхлаар, гадагш гараад засмал замаар явж байтал хоёр мөр дээрээ нэг нэг винтов үүрсэн хөдөөгийн хүний явж байхыг үзээд, ингэж асуулаа, 

	— Ах гуай та үүнийг хаанаас авав?

	— Тэнд, Верховинед өгч байна гэжээ. 

	— Павка, зааж өгсөн газар тийш хамаг чадлаар гүйж, хоёр гудамжийг өнгөрөөд явахад нэг бяцхан хөвгүүн явган цэргийн хүнд винтовыг жадтай нь хамт үүрч явахыг үзээд, 

	— Чи энэ бууг хаанаас аваав гэж асуухад, 

	Сургуулийн нөгөө талд тарааж байсан юм, одоо юмгүй, цөмийг тарааж гүйцжээ. Шөнө турш тараагаад одоо зөвхөн хоосон авдрууд нь үлджээ. Би одоо хоёр дахиа авч явна гэж биеэ магтаж хэлснийг сонссон Павка нэлээд гомдож гутарсан бөгөөд, 

	Ай чөтгөр ав, гэртээ харьж явалгүй, шууд гүйсэн бол гэж их л биеэ буруушааж байтал, гэнэт эргээд нөгөө бяцхан хөвгүүний хойноос давхиж гүйцээд, түүний авч явсан винтовыг гараас нь суга татаж аваад, 

	— Чамд нэг байна биш үү, одоо үүнээ надад өг гэж эсэргүүцэхийг огт хүлээхгүй маягтай аашилж, чанга дугарахад, өнөөх нь туйлын уурсаж, чи гэгээн цагаан өдрийн дунд хүнийг дээрэмдэх болоо юу гээд, Павка тийш давхихад Павка мөн гэдрэг болоод, урьдаас нь жадтай буугаа бариад, 

	— Хойшоо бай, эсгүүл би чамайг хатгана биш үү гэж зандрахад

	Бага хөвгүүн хорсож бархиран, дараа нь элдэвчлэн хараасаар тэртээ оджээ. Буутай болсондоо баяссан Павка гэртээ хүрч ирээд, хашааны дээгүүр алс үсэрч ороод өнөөх олж ирсэн винтовоо пингийн дээврийн завсарт хавчуулж орхиод, баяртай исгэрсээр гэртээ оржээ. 

	 

	* * *

	 

	Украин орны Шепетовка мэт бяцхан хотууд гадуур нь тариачин хүрээлэн суудаг ийм газарт зуны үдэш их л тэнэгэр сайхан байдаг билээ. Хөвгүүд охид бүгдээрээ гудамжинд гарч, өөрсдийн байшин хашааны ойр дэргэд цэцэрлэгүүдийн дотор буюу барилгад хэрэглэхээр хураасан модон дээр хэсэг хэсгээрээ, хоёр хоёроороо суугаад, инээдэм наадам болно. 

	Хий агаар, цэцгийн сайхан үнэрээр дүүрэн долгиолон, тэнгэрийн алс гүнээ олон од мичид гэрэлт цох мэт гялбалзан цацраад хүний дуу чимээ хол хүртэл цуурайлан дуулддаг билээ. 

	Павка өөрийн баян хуур (Гармонь) хөгжимд үнэхээр хайртай бөгөөд өвдөг дээрээ тавиад, эвлэг хурууд нь дээш доош шилжин гүйхэд яруу хөг дуу урсан гарахад хэн ч атугай үл тэсэн хөл гар нь зөндөө хөдлөн арга буюу, хөгжмийн айзам дуунд автагдаж дэвхэрч гардаг тул энэ дэлхий дээр жарган аж төрөхийн чөлөөтэй сайхныг юу өгүүлнэ. 

	Энэ үдэш онц наргиантай болов. Павкийн байшингийн дэргэд хураасан модон дээр олуулан хамтарч, инээдэм наадам хийж суугсдын дотроос онц дуутай шуутай нь Павкийн дэргэдэх айлын хүүхэн Галочка мөн юм аа. Чулуучийн хүүхэн бүжиг бүжиглэх, бусад залуустай хоолой нийлүүлэн дуулахдаа бахтай бөгөөд цээжний гүнээс гарах нарийхан хонгор хоолойтой хүүхэн билээ. 

	Тэр хүүхний хэл хурц тул Павка баахан төвөгшөөдөг билээ. Павкийн дэргэд ирж зэрэгцэн сууж чанга тэврээд, инээж өгүүлдэг нь. 

	— Ай хавтай хуурч минь, гагцхүү нас чинь баахан бага юм, тэрнээс чи надад зохих сайн эр болох юм санжээ. Хуурчин, хөгжимчин хүнд дуртай, зүрх минь уярч хайлдаг юм гэж ичих эрээлэхгүй өгүүлж билээ. 

	Павка, ичиж нүүр нь час улайж, баахан зайлж цаашаа болохоор завдсан авч хүүхэн тэвэрсээр бөгөөд тавьсангүй. 

	— Чи хөөрхөн хонгор минь зугтах гэнэ, залуу эрчүүд ийм байж болдог юм уу гэж улам дооглож билээ. 

	Павкийн мөрд хүүхний чийрэг хатуу хөх тулж хүрэхэд, дотор нь жигтэйхэн эвгүй мэт болоод, дэргэдүүр нь суугсад элэг барин инээлдэж, гудамж дүүрэн баярын чимээ дурсана. 

	Павка гараар хүүхний мөрийг түлхээд, чи баахан цаашаа суугаач хөгжим дарах аргагүй байна биш үү гэж хэлмэгц, бас бүгдээрээ инээд алдан, өнөө хоёрыг элэг барин шуугилдаж билээ. 

	Бас Маруся гэдэг хүүхэн, Павка чи сэтгэл уяруулан чадах тийм нэг гунигтай дуу дарж өгнө үү гэвэл, аяархан гарсан хөгжмийн дууг сонсмогц тэд бүгдийг нь мэдэх дуу мөн болох тул Галочка эхлэн, Маруся бусад нь дагалдан дуулжээ. 

	Хөгжилтэй залуусын сайхан хоолойн цуурай нь тарсаар холын ой модонд замхран. 

	— Павка гэж дуудах нь ахын дуу мөн байв. 

	Павка яаран гармонио хураан сур оосрыг татаж чагтлаад, 

	— Намайг дуудаж байна, явъя гэхэд хүүхэн Маруся, 

	— Чи багахан суу л даа, бас хөгжимдөхгүй юу, гэр тийшээ яараад юу хийнэ гэж гуйж хэлсэн боловч, 

	— Болохгүй маргааш наадна биз, одоо намайг Артем хүлээж байгаа байх гээд өөрийн бяцхан байшин тийш гүйн буцжээ. 

	Бяцхан тасалгааны үүдийг тайлж үзвэл, Артем түүний нөхөр болох Роман гэдэг хүн ба бас нэг танихгүй хүн суужээ. 

	— Чи намайг дуудаа юу гэж асуухад, Артем дүү тийш харж, толгойгоо дохиол тэр үл таних хүнд өгүүлэх нь, 

	— Энэ миний дүү гэхэд, тэр хүн Павкийн гарыг барихаар том барвагар гараа сарвайжээ. 

	Артемийн өгүүлэх нь Павка танай цахилгаан гэрлийн хорооны монтёр өвчтэй гэсэн биз, түүний оронд өөр сайн хүнийг авч хэрэглэх эсэхийг чи асууж лавлаад, маргааш ирж, надад хэлээрэй гэхэд, танихгүй хүн, 

	— Би өөрөө үүнтэй цуг очоод, цахилгаан хорооны эзэнтэй уулзаж ярилцъя гэж санаж байна гэв. 

	— За яамай, тэгвэл тэг, хуучин монтёр Станкович халуун хижиг өвчнөөр хэвтээд ажлаа хийж чадахгүй болоод, эзэн нь мэгдэж, өөр хүнийг эрэх санаатай үүгээр хоёр удаа гүйж явсан авч, хүн олдсонгүй. Ганц зуухчтайгаа хөдөлсүгэй гэвч баахан айсан байх, гэхэд

	Үл таних хүн Павка тийш хараад, 

	— За хэрэг ч бүтжээ, маргааш би чамтай цуг очъё гэвэл, 

	— За яах вэ болно гэж Павка зөвшөөрөн зогсов. 

	Тэр хүн цавчихгүй хурц хөх нүдээр Павка тийш харж, түүнийг ажиглан шинжилж байгааг Павка мэдээд, баахан эвгүй болжээ. Өмсөж явсан оготор бор хувцас нь баахан багадсан бөгөөд өргөн тэнхлэг цээжийг нь барьж байгаа юм санжээ. Хүзүү нь бухын хүзүү мэт бүдүүнээс гадна, ер тэнхээ тамир ихтэй бөгөөд бүдүүн ёзоортой царс мод шиг үзэгдэнэ. 

	Түүнийг гарч одоход Артем өгүүлсэн нь, 

	— За, нөхөр минь хамаг явдал чинь бүтэмжтэй болтугай. Маргааш миний дүүтэй хамт очиж хэргээ цөмийг бүтээнэ биз гэжээ. 

	 

	* * *

	 

	Партизанууд мордоод гурав хонож байтал герман цэрэг, хотод орж ирлээ. 

	Зам тасарч хөл чимээгүй болсон төмөр замын буудал дээр галт тэрэг гэнэт бархирч германчууд ирж явна гэж хотын хүмүүст мэдэгджээ. Германчууд ирнэ гэдэг нь бүр эртээс мэдэгдэж байсан боловч төдий л итгэхгүй байцгаажээ. Одоо ийнхүү орж ирсэнд цочиж уурсан шоргоолжны буттай адил их л мэгдэж сандарчээ. 

	Хотын хүмүүс гудамжинд гарахаасаа айж, зөвхөн хашаа хаалганы завсраар шагайж харах болжээ. 

	Ногоон хувцастай, хутга мэт хурц өргөн жадтай буугаа бэлтгэж өмнөө барьсан болд төмөр малгайтай, ардаа том арьсан сав үүрсэн герман цэрэг, төмөр замын өртөөнөөс хотыг шууд чиглэн цувж явааг үзвэл, дайсантай, тулалдахад бэлхэн сэргэмжлэн явж байв. Гэтэл тэдэнтэй байлдахаар хүлээж бэлтгэсэн этгээд огт үгүй байсан билээ. 

	Цэргүүдийн өмнө нь маузер буу барьсан хоёр дарга ба бас засмал замын голоор хөх өнгөтэй Украины жупан дээлтэй, хар хурган өндөр малгайтай, Украины гетман гэдэг ерөнхий захирал хэлмэрчээр хамт явж байна. 

	Тийнхүү орж ирсэн германчууд, хотын төв чөлөө дээр цугларан жагсаад, цэргийн бөмбөр цохиход зориглон ирсэн цөөн хүмүүс цугларсанд, нөгөө гетман түшмэл тус хотын комендант болох Крофийн гаргасан тушаалыг өндөр дуугаар уншиж сонсгов. 

	Уул тушаалын үг нь:

	 

	“Нэгдүгээр зүйл.

	Тушаах нь, тус хотын ардууд агуулан бий аливаа буу зэвсгийн зүйлийг 24 цагийн дотор авчирч тушаавал зохино. Эл тушаалыг зөрчиж, үл гүйцэтгэвэл даруй буудан ална. 

	 

	Хоёр дугаар зүйл.

	Тус хотын дотор байлдааны цагийн хатуу дүрмийг тогтоосон тул үдшийн 8 цагаас хойш гадуур явахыг бүрмөсөн цаазал сугай. 

	Хотын комендант хошууч Крофи” гэжээ. 

	 

	Урьд хотын захиргаа байсан ба хувьсгалаас хойш хөдөлмөрчдийн төлөөлөгчдийн зөвлөлийн газар болсон байшинд комендантын албаны газар эзэлж, хаалгыг нь болд малгайгаа сольж, бүргэд тэмдэг хадсан жагсаалын малгай өмссөн цэргээр сахиулснаас гадна хашаан дотор хотын ардуудаас тушаасан буу зэвсгүүдийг хураах газар болов. 

	Буудах ял зарласан тул айсан хүмүүс бүхэл өдөр, буу зэвсгийн зүйлүүдийг авчирч тушаасаар байжээ. Насанд хүрсэн хүмүүс бараг үзэгдэхгүй дан хүүхэд багачууд хүргэж ирэх бөгөөд тэдгээрийг германчууд барьж хорьсонгүй билээ. 

	Буу зэвсгээ биеэр аваачиж тушаахыг үл хүсэгчид шөнөдөө гадагш нь гаргаж засмал зам дээр хаяж орхисныг манааны цэргүүд хурааж тэргэнд ачиж, мөн комендантын газар авчирч билээ. Өдөр дунд буу зэвсэг тушаахаар тогтоосон цаг хэмжээ өнгөрмөгц, хурааж авсан буу зэвсгийн зүйлүүдийг тоолж үзэхэд, бүгд нэгэн түмэн дөрвөн мянган винтов байснаар бодвол бас зургаан мянган винтов дутагдсан юм санжээ. Дараа нь нарийн нягтаар нэгжиж үзсэн боловч хэдхэн буунаас өөр юм олдсонгүй болно. 

	Маргааш нь үүр цайхын үест буу нууж дарсан нь мэдэгдсэн төмөр замын хоёр ажилчныг хотын гадна булшин дээр буудаж алжээ. 

	 

	* * *

	 

	Буу зэвсэг хураах тухай тушаал гарсныг сонсмогц Артем яаравчлан гэртээ гүйж ирээд, Павкийн мөрөн дээрээс аяархан бариад чухалчилсан байдалтай асуусан нь, 

	— За чи зэвсгийн газраас юм авчирсан уу, Павка анх буу авчирснаа нууя гэж завдсан авч ахдаа худал хэлэхийг цээрлэж цөмийг үнэнээр өгүүлжээ. 

	Ах дүү хоёулаа өнөө пинд орж тэнд хадгалсан винтовоо аваад, хамаг жадыг нь салгаад, амнаас нь барьж бүх хүчээрээ пингийн баганыг цохиход хуй нь хэмхэрсэн бөгөөд дараа нь үлдсэн зүйлүүдийг цөмийг хурааж цэцэрлэгт булж орхиод, замаг жадыг нь жорлонд хаяжээ. 

	Тийнхүү хэргээ бүтээсний дараа, Артем Павка тийш эргэж хараад, 

	За дүү минь, одоо чамайг хүүхэд гэж үзэхгүй шүү, буу зэвсгээр тоглоом хийж тун болохгүй мэдэв үү. Үүнээс хойш энэ мэтийн юмыг битгий авчир. Ийм хэргээс толгойгоо алдаж болох цаг байна. Намайг битгий хуур, хэрэв дахин ийм юм мэдэгдэх бол гэм ял нь чамд биш шууд надад буу тулгана шүү, одоо тун бэрх цаг болсон гэжээ. 

	Павка дахин ийм юм авчирч хадгалахгүйгээ батлав. 

	Хоёулаа гэртээ хүрч ирэхэд Лещинскийн хашааны хаалганы дэргэд нэг тэрэг зогсож байхыг үзвэл өнөөх заргач түшмэл эхнэртэйгээ бас Нелли Виктор гэдэг хоёр хүүхэдтэйгээ ирсэн байжээ. 

	— Хөөрхий шувуухайнууд нисэж ирлээ, үймээн самуун эхлэх нь шив гэж эвгүй дугараад Артем гэртээ орлоо. 

	Павка тэр өдөр бууныхаа хойноос гавлан суухад түүний сайн нөхөр Сережка эзгүй хуучин пингийн ёроолд газар ухаж арай чарай дуусаад, буу тараах тэр өдөр аргацааж олсон гурван шинэхэн винтовоо муу сайн даавуугаар ороож булаад, хэрхэвч германчуудад буугаа тушаахгүй арга хийв. 

	Шороог нь тэгшилж нягтартал чигжин цохиод, дахин дахин сайтар хянаж, үзэхдээ хэрэг минь зүгээр болоо шив гэж малгайгаа авч хөлстэй магнайг арчиж байхдаа, 

	— За, одоо эрж үзэг хэрэв олж гэм энэхүү эзэнгүй винтовын төлөө хэнийг хэрэгт холбогдуулдаг юм гэж ганцаараа ярьж билээ. 

	 

	* * *

	 

	Павка цахилгаан гэрлийн хороонд нэг сар хэртэй ажил хийж бий хатуу ширүүн маягтай дархан Жухрайтай дотно танилцсан бөгөөд кочегарын туслагч болох ухаан ойгоор сэргэлэн Павкад дуртай тул цахилгаан хорооны динамо машиныг хэрхэн хийсэн зэргийг түүнд зааж өгснөөс гадна ер өөрийн ажилд дагалдуулан сургаж билээ. 

	Матрос Жухрай, зав чөлөөндөө Артемийн гэрт ирж ярилцан суухдаа ухаан бодлого сайн ба аливаа юманд болгоомжтой, хичээл ихтэй хүн болох тул аж амьдралын байдлын тухай ялангуяа Павкийн дүрсгүйн тухай эхийн нуршин тоочих, цөмийг сонсож суудаг ба бас Павкийн эх Мария Яковлевнагийн санаа сэтгэлийг амруулж чаддаг байсан бөгөөд тэр хөгшин, зовлон зүдрэлээ түр мартаж нэлээд сэргэж засардаг билээ. 

	Жухрай нэг өдөр цахилгаан гэрлийн хорооны хашаан дотор хураасан түлээ модны дэргэдүүр яваа Павкийг зогсоогоод инээмсэглэн ингэж асуулаа. 

	— Ээж чинь чамайг эр тахиа шиг зодолдоход дуртай хүүхэд гэх юм, гэтэл зодолдох гэдэг чинь дэмий хэрэг биш юм. Бас учиртай, хаа хэнийг зодохоо урьдаар мэдвэл зохино гэжээ. 

	Павка учрыг сайн тулгуурлахгүй, тоглож хэлсэн юм уу, үнэнээсээ хэлж байгаа юм уу гэвч ингэж хариуллаа. 

	— Би учир шалтгаангүйгээр зодолддоггүй, заавал үнэнийг баримталдаг шүү. 

	— Би чамд үнэхээр зодолдох сайн арга зааж өгье, чи дуртай юу. 

	— Зодолдох сайн арга гэдэг чинь юу билээ. 

	— За чи үзээрэй. 

	Павка анх удаа Английн бокс гэдэг зодолдооны тухай хурангуй лекц сонсов. 

	Энэ эрдмийг сурахад нэлээд хялбаргүй авч Павка юм болгонд чадамгай хичээлтэй хүн тул багш Жухрайд удаа дараа жанчигдаж, өнхрөн ойчсоор байж нэлээд сурч авчээ. 

	Зуны халуун гэгч нэг өдөр Павка Климкийн гэрээс харьж ирээд, хийх ажилгүй дэмий уйтгарлан тасалгаа нь дотуур эргэлдэж явтал ойрх нэгэн цэцэрлэгийн буланд бий манаачны бяцхан байшингийн орой дээр гарах дур хүрээд мөн цэцэрлэгт ороод, тэндээсээ банзан пингийн дэргэд хүрээд, улам авирч дамжсаар дээвэр дээр нь гарчээ. Тэндээ баахан зогсож байгаад, дэргэдүүр нь ургаж бий модуудын өтгөн гишүү навчийн завсраар шургаж гараад уул пингийн дээврийн төвд хүрч наранд ээж хэвтэв. 

	Тэрхүү манаачийн суух бяцхан байшингийн нэг тал нь Лещинскийн цэцэрлэгт орсон бөгөөд дээврийн захад хүрвэл, тэдний цэцэрлэг цөм, бас байшингийн нэгэн хажуу нь үзэгдэнэ. Павка толгойгоо цухуйлгаж харахад хашааны зарим хагас үзэгдэх бөгөөд нэг морин тэрэг байв. Бас нэг цэргийн хүн Лещинскийн гэрт буусан өөрийн дарга Леитенантын хувцас хунарыг сойзоор арчиж бий харагдана. Тэр Леитенантын энд орж гарах явахыг урьд Павка хэдэн удаа үзсэн билээ. Энэ бол мөр өргөн, улаан хацартай, хайчилсан бяцхан сахалтай, нүдэндээ хавчмаг шилтэй гялалзсан саравчтай малгайтай ийм хүн явдаг билээ. 

	Түүний суудаг булангийн тасалгаа нь доторх нь цэцэрлэг тийш харсан цонхоор ил үзэгдэнэ. 

	Ширээнийхээ дэргэд бичиг бичиж суусан Леитенант гадагшаа гарч, бяцхан захидлыг зарлага цэрэгтээ өгөөд, удалгүй цэцэрлэгийн доторх зөргөөр явж гудамжинд гарах бага хаалга тийш чиглэж явснаа нэг навч цэцгээр бүрхэгдсэн бяцхан бүхээгийн дэргэд хүрмэгцээ, ямар нэгэн хүнтэй ярилцаж бий маягтай зогссоныг үзвэл мөн бүхээгээс гарч ирсэн Лещинскийн хүүхэн Неллийг сугадан явсаар хоёулаа гудамжинд гарлаа. 

	Эдгээр бүхнийг ажиглаж хэвтсэн Павкийн нойр хүрч байсан боловч Леитенантын зарлага цэрэг тасалгаанд орж, өнөө цэвэрлэсэн албаны хувцсыг орхиод, цэцэрлэг рүү харсан цонхыг тайлж, тасалгааны доторх хог шороог шүүрдэн, гадагшаа гарахдаа тасалгааны үүдийг хаажээ. Удалгүй өнөө зарлага цэрэг, морины саравчийн дэргэд зогсож байсныг Павка харжээ. 

	Тасалгааны цонх нээлттэй учир дотор байгаа юм цөм илхэн харагдана. Ширээн дээр тавьсан суран бүс ба бас нэг нэг гялалзсан юмыг Павка холоос хараад туйлын сонирхсон учир, заавал түүнийг үзэх юм сан гэж бодоод, доошоо бууж нэгэн монос модыг дамжин газарт буугаад, цэцэрлэгийн завсраар шурган явж, сул бий цонхны дээр очиж шагайж харахад ширээний дээр суран оосортой арьсан хуйтай арван хоёр үсэрдэг “манлихерам” гэдэг гайхамшигт сайхан гар буу байжээ. 

	Павкийн амьсгал нь давхцан, хэдэн минут авах эсэхээ шийдэж чадахгүй эргэлзэн байснаа айхыг үл мэдэх хатуу зоримог сэтгэл гэнэт төрөөд арга буюу даруй цонхон дээр авиран гарч шинэхэн хар өнгөтэй бууг шүүрэн авч, үсрэн буугаад, баахан ийш тийшээ харж хажуугийн савандаа хийж мөн модны завсраар гүйн зугтжээ. 

	Сармагчин мэт хурдан авирах тул пин дээрээ гарч гэдрэгээ харвал герман цэрэг ажиггүй нэг хөтөч хүнтэй ярилцаж зогсоно. Өөр сэжиглэмээр юм огт үзэгдсэнгүй... Доош гулган буугаад гэр тийш хар хурдаараа гүйжээ. 

	Хоол ундаа бэлтгэж мунгинан байсан эх нь ажиглаж мэдсэн ч үгүй. Павка авдрын ард хэвтсэн хуучин даавууг сэмхэн авч гадагшаа гараад, цэцэрлэгийн хашааг давж, ой тийш одох замаар бүх чадлаараа нисэх мэт гүйхэд өнөөх өмдний сав дахь гар буу хөл савж саад хийхийг юу хэлэх вэ, гараараа засан явж туйпууны нурсан заводод хүрч ирээд үзвэл цөм өвс ногоонд дарагдсан ба энд тэнд хуучирч цөмөрсөн дээвэртэй хэдэн орон байшин, туйпуу шатаах эвдэрхий зуухнаас өөр юм огт байхгүй, ийм нэгэн эзэнгүй нуранхай тамтгийг үзэхэд баахан уйтгартай болжээ. Павка хоёр нөхөртэйгөө урьд үүгээр ирж тоглодог байсан тул, хулгайлж авчирсан эрдэнэ мэт буугаа нууж хадгалахад зохистой далд бойт газар хаа байхыг андахгүй ажээ. 

	Хуучин зуухын цоорхой амсраар шургаж дээшээ гараад аяархан эргэж харахад, замаар явж бий хүн огт үзэгдсэнгүй, нарс модны шилмүүс салхинд найгасхийж ой шуугьж, зам дагуу дэгдсэн тоосыг салхи эргүүлэн модны давирхайн үнэр анхилан байлаа. 

	Павка хуучин даавуугаар ороож уясан буугаа зуухны нэг буланд тавьж дээрээс нь хуучин туйпуугаар дарж нуугаад, гарч одохдоо үүдийг нь мөн туйпуугаар сайтар битүүлж тэмдэглээд ирсэн замаараа аяархан явсаар эргэж явлаа. 

	Энэ хэрэг минь хэрхэн ямраар дүүрэх вэ? гэж дотроо санаж зүрх нь үлэмж цохилж, сэтгэл нэлээд зовж хөл нь баахан чичирсхийж салганасаар билээ. 

	Павка гэрээсээ түр зайлахыг бодож, цахилгаан гэрлийн хороондоо тогтоосон цаг хэмжээнээс урьд хүрч ирээд, манааны хүмүүсээс машины байшингийн түлхүүрийг эрж аваад, үүдийг нь нээж, зуухны доторхыг арилгаж цэвэрлээд, тогоонд нь ус бүлж оруулаад галаа түлж суухдаа, 

	Одоо Лещинскийн зуслангийн газар юу болж байгаа бол гэж бодож суув. 

	Шөнийн арван нэгэн цагийн үест Жухрай хүрч ирээд хөвгүүнийг дуудаж гадагш гараад шивнэж, 

	— Өнөө өдөр танайхныг ямар учраас нэгжиж байцаасан бэ? гэж асуухад Павка их л цочиж

	— Нэгжиж гэнэ үү?

	— Жухрай баахан дуугүй зогсож байснаа, 

	— Гойд юм биш байгаа, юу эрж нэгжсэнийг чи мэдэх үгүй юү? гэж дахин асуулаа. 

	Нэгжсэн учрыг Павка чухам мэдсэн боловч, буу хулгайлсан явдлаа Жухрайгаас баахан зовж хэлсэнгүй. 

	— Артемийг барьсан уу гэж асуухад, 

	— Хэнийг ч барьсангүй, гэрийн доторх хамаг юмыг цөмийг нь уудалж сандраасан гэжээ. 

	Үүнийг дуулахдаа Павкийн сэтгэл баахан амсхийн намдсан боловч, үнэндээ тавгүй нэлээд зовуурьтай байлаа. Тэр хоёулаа хэдэн минут тус тусын хэрэг явдлыг бодож нэг нь тийнхүү нэгжиж онгичсоны учир чухам юу болохыг мэдэх бөгөөд эцэс нь юу болох бол гэж бодно. Нөгөө нь огт мэдэхгүй боловч мөн сэргэмжлэх учиртай юм санжээ. 

	Хэн, чөтгөр мэдэх билээ. Миний ул мөрийг шиншсэнгүй байгаа. 

	Артем, миний явдлыг мэдэхгүй гэтэл ямар учраас түүний гэр орсныг нэгжсэн бол болгоомжлохоос горгүй гэж Жухрай дотроо бодон бодон сууна. 

	Хоёулаа дуугүй хоёр тийшээ тус тусын ажилд орж одов. 

	Энэ үед Лещинскийн орон байр их л хөл үймээн болсоор байлаа. Леитенант буугаа үгүйлж, даруй зарлага цэргээ ирүүлж асуугаад бууг лав алдагдсаныг мэдээд авир зан усгал томоотой төв хүн атал, энэ удаа зарлагын чих рүү нударгаа тавьсан тул хөөрхий тэр арай өнхөрчихсөнгүй тэсэж зогсон хоёр гараа шулуухан унжуулан тавиад ялтай хүн мэт нүдээ ирмэн ирмэн цавчиж, арга буюу цааш юу болохыг хүлээжээ. 

	Түүний дараагаар дуудаж авчирсан заргачийн бие мөн гайхаж, миний гэр орны дотор ийм эвгүй муухай хэрэг гарав гэж их л гэмшиж буруугаа хүлээн өршөөхийг гуйн гуйн зогслоо. 

	Дэргэд нь байлцсан хөвгүүн Виктор хажуугаас оролцсон эцэгтээ ингэж хэллээ. 

	Тэр гар бууг манай айлуудын Хүмүүс буюу ялангуяа зальхай этгээд Корчагний Павка хулгайлсан байж магадгүй шүү гэжээ. Үүнийг заргач яаравчлан леитенантад уламжилж мэдүүлэхэд тэр хөвгүүний саналыг зөвшөөрч, даруйд тусгай хүмүүсийг томилж, нэгжин байцаахаар тушаажээ. 

	Тушаалын ёсоор нэгжиж байцаахад илэрч мэдэгдсэн сэдэв огт алга бөгөөд Павка түүнийг бодох бүрдээ энэ мэтийн гүжирмэг хэрэг боловч мөн заримдаа гэмгүй өнгөрдөг байна гэж итгэж билээ. 

	 


ГУРАВДУГААР БҮЛЭГ

	 

	Тоня хүүхэн онгорхой цонхны дэргэд зогслоо. Бага наснаас дадсан өөрийн цэцэрлэг ба мөн эргэн тойрон ургаж байгаа өндөр гоолиг тооройнууд зөөлөн салхинд найгасхийж байхыг уйтгарлан харж байхдаа өөрийн төрсөн орон байрыг бүтэн нэг жилийн дотор үзсэнгүйг итгэхгүй. Ер нь өчигдөрхөн мордоод энэ өглөө эргэж ирсэн мэт санагдана. 

	Улирч хувилсан юмгүй цөм хуучин хэв бүрэн бүтэн бөгөөд хайчилж тэгшилсэн хонин бөлжиргөнийн сөөгөөр эн чацуу чиглүүлэн гаргасан явган зам зөргүүдийн хажуу талаар эхийн нь дуртай бөгөөд өөрөө тарьсан цэцгүүд хүртэл мөн хэвээр ургасаар байлаа. Цэцэрлэгийн доторхыг хичээнгүйлэн шүүрдэж цэвэрлэсээр байсныг үзвэл ой модны мэргэжил бүхий хүний оролдож хийсэн ажил нь мэдэгдэн байлаа. 

	Тийнхүү ариглаж зассан зөрөг замуудыг харсаар Тоня хүүхний сэтгэл баахан уйдав. 

	Тэгээд уншиж дуусаагүй нэгэн романаа аваад тасалгаанаас гарч шатаар цэцэрлэгтээ бууж, тэндээс будагтай хаалгаа түлхэж гадагшаа гараад төмөр замын өртөөний худгийн дэргэдэх бяцхан цөөрмийг чиглэж аяархан явав. 

	Нэгэн бага шиг гүүрээр гараад зам дээр ирвэл замын хоёр талаар зориуд мод тарьж ургуулсан мэт үзэгдээд баруун гарт нь мод бургасаар хүрээлэгдсэн бяцхан цөөрөм, зүүн хажуу нь ой модоор үргэлжилжээ. 

	Цөөрмийн дэргэд очъё гэж барилгын чулуу авдаг газар тийш чиглэж явтал цөөрмөөс загас барьж байсан хахуул татахыг хармагц тэндээ зогсов. 

	Мурий ургасан нэг бургаасны завсраар шагайж харахад нар салхинд борлосон царайтай хөл нүцгэн, өмднийхөө түрүүг өвдөгтөө хүртэл шууж чийгийн улаан хорхой хийсэн төмөр сав дэргэдээ тавьсан нэг хөвгүүн ажилдаа мэхийн хичээж бий тус Тоня хүүхний ажиглаж байгааг огт мэдсэнгүй. 

	Энд загас байдаг юм уу? гэж асуухад Павка нилээ ууссан маягтай эргэж харахад бургаснаас бариад тонгойж ус руу харж байгаа нарийн хөх зах бүхий матрос цагаан цамцтай, цайвар бор өнгөтэй, богинохон банзалтай танихгүй нэг хүүхэн зогсож байлаа. Ажиглаж үзэхэд наранд шарагдаж хүрэн хар болсон хөөрхөн хөлдөө өмссөн нягтхан хөвөөтэй оймс, мөн бяцхан шаахай нь хөлийг нь аятайхан барьжээ. Хүрэн урт үсээ гэзэг болгон сүлжсэн ийм хүүхэн үзэгджээ. 

	Павкийн гар үл мэдэг хөдөлж уул хахуулын хөвүүр нь ундран ороход түвшин усны дээгүүр атираа мяралзан түргэлсээр явчихад араас, „харав уу чи хазлаа шүү” гэж бачмаг нарийн дуу гарсныг сонссон Павка туйлын сандарч хахуулаа гэнэт угзран татахад усны төсрөгийн хамт хахуулын үзүүр дэх амьд хорхой эргэлдсээр хоосон гарч ирэв. 

	„Чөтгөр аваг одоо юу баригдах вэ ямар албин хаанаас үүнийг дуудаж ирүүлсэн юм бол гэж Павка дотроо уурсаж өөрийн чадвар мөхсийг мэдэгдэхгүйг хичээж хахуулаа бүр хол модны орвон үндэс байх газар чулуудаж хаясан бөгөөд авч боломгүй болгов. 

	Байдал биш болсныг мэдээд хүүхэн тийш эргэж харсан ч үгүй ингэж өгүүллээ. 

	— Та юу гэж бархирч байгаа юм бэ? хамаг загас үргэж явчих юм биш үү?

	— Зөвхөн чиний дүрсийг үзмэгц бүр тарж зайлсан юм биш гэж үү гэхэд ийм өдөр загас баригддаг юм уу? ай зайлуул, харин зовсон нэг загасчин байна даа чи! гэж хүүхэн өгүүлэв. 

	Ийнхүү өгүүлэхэд журмыг сахин оролдсоор байсан Павка биеэ барьж чадахгүй малгайгаа дарж магнай дээрээ тавиад зүйд нийлэлцэх нарийн үг хэрэглэхийг эрэлхийлэн хэлсэн нь, 

	— Авгай та өөр газар морилж очвол ямар байна? гэхэд хүүхэн уурссангүй баахан инээмсэглэн нүдээ анилж хараад

	— Би таныг саатуулж байна уу гэснийг сонсвол энэ хүүхэн ерөөс элэг барьсан нь огт үгүй, харин ч эвтэй аятайгаар өгүүлсэн учир тэрхүү хаанаас хүрч ирсэн нь үл мэдэгдэх, “авгай” ˗д ямар нэгэн ширүүн үг хэлчихье гээд завдаж байсан Павкийг дор нь арга мухардуулав. 

	— Яамай яамай дуртай бол та харж бай л даа би газраа хармаалж байгаа биш гэж зөвшөөрөөд тэндээ сууж усан дээгүүр хөвж яваа хахуулын тэмдгийг үзэхэд модны орвон үндсэнд асаж торолдсон нь лавтай боловч татаж үзэхээс Павка ичиж бас энэ хүүхэн заавал элэг барьж инээх бий даруй зайлж очоосой доо гэж дотроо хүлээн зогслоо. 

	Гэтэл хүүхэн дэргэд нь байсан нэг тахир бургасан дээр гарч эвтэйхэн сууж авчирсан номоо өвөр дээрээ тавиад, хөрслөг бараан царайт хар нүдэт бүдүүлэг зантай бөгөөд анх тэр хүүхнийг хялайж угтсан бөгөөд одоо санаатайгаар түүн тийш харахгүй байгаа хөвгүүнийг ажиглаж байв. 

	Хүүхэн уруугаа харж дэвтрээ уншиж байгаа нь усанд ил үзэгдэх бөгөөд Павка хахуулаа аяархан татахад, хахуул нь гарч өгсөнгүй тээглэн үлдэж хоцроход муу ёрт минь тээглэж хоцорлоо гэж мэгдэж байхдаа ус тийш харахад өнөө хүүхний инээж байгаа нь тольдон үзэгдлээ. 

	Ингэж байтал гүүрээр хоёр залуу хүн ирж явааг үзвэл, хоёулаа дунд сургуулийн 7 дугаар ангийн сурагчид бөгөөд төмөр замын Депогийн эрхлэгч инженер Сухарькогийн хүү хонгор шар үстэй цоохор нүүртэй арван долоон настай ухаан баахан үймэг ба маш дүрсгүй, сургуульдаа цоохор Шурка цолтой юм санжээ. Хахуулын хулсан иш бариад тамхи зуун ихэмсэг зантай явж байв. Нөгөө нь Лещинскийн эрхэмсэг зантай цэвэрхэн биетэй хөвгүүн Виктор хоёр байжээ. 

	Сухарько нь Виктор тийш нүдээ ирмэж энэ хүүхэн чухам үзэм шиг юм. Энд өөр ийм хүүхэн байхгүй, Киев хотонд 6 дугаар ангид сурч байгаад амралтаараа эндэхийн ой модны хэргийг эрхэлдэг эцэг дээрээ амрахаар ирээд байгаа юм. Миний дүү хүүхэн Лизатай үерхдэг юм. Би энэ хүүхэнд нэг удаа захидал бичсэн, түүндээ: танд үнэхээрийн янаг хайртай бөгөөд арга буюу гэх зэргээр яруу сайхан үгнүүдийг холбон хэрэглэж бас зохиолч Надсоны шүлгээс зохих зүйлүүдийг оруулсан захидал явуулаад танаас хариу шагнах биз гэж туйлын хүсэж хүлээнэ гэсэн гэхэд, 

	— За тэгээд ямар хариу ирэв? гэж Виктор сонирхон асуухад, тэр баахан ичсэн маягтай, 

	Битгий та цаасаа дэмий сүйтгэ гэж хариу өгсөн, анхандаа тэгдэг нь хүүхнүүдийн заншил юм, тэгээд удтал хойноос нь дагаж оролдох залхуутай хэрэг, чи мэднэ биз дээ тэгснээс харин үдшидээ засварын ажилчин бүсгүйчүүдийн суух байшинд очиж гуравхан төгрөгөөр аль сайхныг нь сонгож хэрэглэхээс илүү аятайхан юм юу байх вэ? Эдэн шиг элдвийн ааш зан гаргахгүй амархан бүтдэг юм. Тихновын Валка бид хоёр очсон чи түүнийг танина биз гэхэд, 

	Виктор жигшиж нүүрээ үрчийлгэн, 

	— Чи тийм муухай ажил хийдэг хүн юм уу? гэхэд

	Сухарько тамхиныхаа соруулыг зажилж нулимаад, инээмсэглэж гайхсан маягтай, 

	— Та чинь яасан томоотой хүүхэд болчихоо вэ, чиний явдлыг мэднэ шүү гэхэд Виктор бачимдан үгийг нь тасалж

	— Чи намайг энэ хүүхэнтэй танилцуулна биз гэхэд

	— Тэгэлгүй яах вэ. Бушуухан очъё, аягүй бол явчихна шүү, өчигдөр миний хойноос өөрөө дагасан юм гэв. 

	Тэд, Тонягийн дэргэд ирээд Сухарько, зуусан тамхиа авч их л хэвлүүн гоёмсог маягтайгаар

	— Эрхэм авгай Туманова таны амрыг эрье, та загас барьж байгаа юм уу? гэхэд

	— Үгүй зүгээр загас барихыг харж байна гэж хүүхэн хариуллаа. 

	— Сухарько Викторын гараас бариад, 

	— Энэ бол миний сайн нөхөр Лищинскийн Виктор гэгч байна. Та хоёр бие биеэ таньдаггүй байхаа гэхэд Виктор баахан ичиж мэгдсэн маягтай ёслон Тонягийн гарыг барьж танилцав. 

	Сухарько, хүүхэнтэй ярих үгээ олж ядан та өнөөдөр юунд загас барьсангүй вэ? гэж асуухад

	Би хэрэглэлээ авчирсангүй л дээ, 

	— Ээ тийм үү? Тэгвэл миний хахуулыг авч хэрэглэ. Би одоохон өөр нэгийг авчиръя гээд, 

	Викторыг хүүхэнтэй танилцуулна гэсэн үгэндээ хүрсэндээ баясаж зайлахыг хүссэн боловч хүүхэн, 

	— Энд болохгүй, тэр загас барьж байгаа хүнд саад болно гэхэд Сухарько хэнд саад болно гэж, гайхан асуугаад бургасан шугуйн дэргэд суусан Павкийг сая харж, 

	— Ээ, үүнд юу хамаатай, би түүнийг эндээс хөөж зайлуулъя˗гээд доошоо бууж Павка тийш давхин одоход, Тоня түүнийг зогсоож завдсангүй, Павкийн дэргэд хүрч очмогц, 

	— Чи хахуулаа хурааж аваад даруй зайл, бушуул бушуул гэж яаран тушаахыг огт хайхарсангүй мэт сууж байсан Павка сая толгойгоо өргөж үүнтэй нэгийгээ үзье гэсэн маягтай хараад уураа барьж ядан, 

	— Аяархан гэм чи, уруул амаа татаж дугар! гэхэд Сухарько мөн учиргүй уурсаж, 

	— Чи юу гэнэ ээ, уранхай гуйланч, надтай ярилцах санаатай байна уу? гээд улаан хорхойтой савыг нь үсэртэл өшиглөхөд агаарт эргэлдсээр усанд унахдаа хүүхэн ТонягиЙн нүүрт ус үсэрчээ. 

	— Сухарько та яасан ичгүүргүй хүн бэ? гэж Тонягийн чанга хашхирахад, 

	Павка босон ирээд тэр Сухарькогийн улаан шар нүүр руу нударгалъя гэж завдсан боловч ах Артемийн ажил хийж бий Депогийн эрхлэгчийн хөвгүүн болохыг мэдэх тул эцэгтээ хэлээд, улмаар Артемд мэдэгдэх байх гэж зовж аргагүй биеэ барьж зогслоо. 

	Сухарько, Павкийн тийнхүү зодолдохоор биеэ зэхэж байгааг мэдээд гүйн очиж хоёр гараар өвчүү рүү нь чанга түлхэхэд Павка арай ус руу ойчсонгүй билээ. 

	Сухарько, Павкаас хоёр ах бөгөөд тэргүүн зэргийн зодооч дүрсгүй гэгдсэн хүүхэд болно. 

	Ийнхүү жанчигдсан Павка тэссэнгүй, 

	— За тэгвэл май, хариугаа ав гээд, нударгаа зангидаж, Сухарькогийн нүүр рүү чанга гэгч буулгаад яах ийхийн зав өгөлгүй дээлээс нь шүүрч аваад ус руу ороход Сухарько өвдөгтөө хүртэл шинэ сайхан гутал өмдөө норгож гутаасан бөгөөд Павкийн гараас мултарч уснаас гарахыг хичээвч чадсангүй, харин Павка түүнийг бүр цааш түлхэж орхиод, өөрөө усны хөвөө дээр гарч иржээ. 

	Уурсаж галзуурсан Сухарько, Павкийг барьж авах гэж хойноос нь гарч ирсэн боловч түүнийг эрэг дээр хүлээж авсан Павка зүүн хөлөө чанга тулаад, баруун хөлөө нугалан хамаг биеэ хөвчлөн зэхээд байв. Эрүүн дороос нь ёворч орхих юм сан гэж бодсоноо тэрчлэн дэлсэж орхивол шүдээ хав гэтэл хазах дуу гарснаас гадна хэлээ бас хазсан тул тэсэшгүй өвдөөд муухай бархиран гараа сарвалзуулсаар ус руу өнхөрчээ. 

	Үүнийг харж байсан Тоня хүүхэн тэссэнгүй инээд алдаж, 

	— Зүйтэй, зүйтэй ёстой болох нь тэр гэж хашхирч бахархан алгаа ташиж байв. 

	Павка, үндсэнд торлогдож хоцорсон хахуулаа тас татаж аваад даруй гүйн одлоо. 

	— Энэ бол хамгийн дүрсгүй Корчагины Павка гэдэг байна гэж Викторын Тоняд хэлж байгааг Павка замдаа сонсов. 

	 

	* * *

	 

	Төмөр замын өртөөний газар тайвангүй ажилчид бүгдээрээ ажлаа хаяхаар тогтжээ гэсэн цуурхал тарснаас гадна ойр байгаа нэг их өртөөний Депогийн ажилчин их бэрх хэрэг гаргажээ. Ард олноо тунхаглах нууц бичиг авч явдаг гэж сэжиглэгдсэн төмөр замын хоёр машинистыг германчууд барьж хорилоо. Бас германчууд, ард олны адгуус мал, тариа будааг албадан хурааж бий ба оргож зайлсан феодал, г азрын өмчтөн гэдрэгээ ирээд, өөрсдийн орон сав, газар усыг дахин эргүүлэн авч эзэлсэн учраас хөдөөгийн тариачинтай хэлхээ холбоо бүхий хөдөлмөрчид үүнийг их л зэвүүцэн үзэж билээ. 

	Гетманы цагдаа нарын ташуур тариачдын нурууг эрээлж эхэлсэн бөгөөд тус мужийн дотор партизан цэргүүд олширч арваад отряд болсон ба зарим нь большевикууд удирдаж байгуулсан байлаа. 

	Тэр үест Матрос Жухрай бол бяцхан хотдоо эцэх амрахыг мэдэхгүй оролдсоор олон чухал хэрэг бүтээсэн байжээ. Төмөр замын хөдөлмөрчидтэй танилцаж залуучуудын үдшийн наадамд явдаг болсноос гадна Депогийн төмрийн ба модны дархчуудын дотор бат бэх барилдлага бүхий нэг үүр байгуулжээ. Бас Артемын үзэл санаа ямар болохыг туршиж Большевик нам ба түүний ажил хэргийг юу гэж үздэг вэ? гэж асуухад, 

	Виктор чи мэднэ биз, би бол энэ тэр намуудын хэрэг явдлыг сайн ялгаруулж мэдээгүй хүн шүү, гэвч хэрэв тусалж чадах зүйл байвал буцах няцахгүй хэзээ ч тусална гэж намайг итгэж болно гэжээ. 

	Үүнд, Виктор баясаж Артемийг хэдийгээр намын үзэл бодлоготой танилцаагүй боловч, манай талын хүн мөн бөгөөд хэрхэвч хэлснээ гүйцэтгэж чадах хүн бололтой, удалгүй хэрэг явдлын учир утгыг мэдэж чадах байгаа гэж дотроо саналаа. 

	Виктор цахилгаан гэрлийн хорооны ажлыг орхиж Депод шилжсэн бөгөөд учир нь төмөр замын буудлыг ажиглаж хянахад дөхөмтэй ба ийш тийшээ харилцах явдал чухал тул билээ. Тэр үест германчууд ард олноос дээрэмдэж хураасан тариа будаа, адгуус мал зэргийг хэдэн мянгаад галт тэргэнд ачиж харьяат улсдаа явуулсаар байлаа. 

	 

	* * *

	 

	Санамсаргүй байтал гэнэт Гетманы цагдаа нар цахилгаан мэдээний бичээч Пономаренког барин авч комендантын газар элдэв эрүү тулган зовооход, Депогийн газар Артемтай цуг ажил хийдэг Сидаренко хувьсгалын хэрэгт оролцож ард олонд ухуулан таниулах ажил хийж байгаа гэж улайж мэдүүлсэн байлаа. 

	Тэр нөхрийг ажил хийж байх үеэр хоёр герман цэрэг ба өртөөний комендантын туслагч Гетманы талын нэгэн хүнтэй хамт ирээд үг дуугүй нүүр рүү нь ташуураар буулган ханцуйнаас нь угзарч татаад

	— Бидний хойноос дагаж яв, манай тэнд очиж бага сага суртал дэлгэрүүл гэжээ. Мөн дэргэд нь ажил хийлцэж байсан гайхамшигт том биет Артем гартаа барьж байсан хуурайгаа хаяад Гетманы хүн тийш уурссан бухын маягтай ойртож очоод, аймаар сүртэйгээр харж, 

	Чи муу бузар амьтан яалаа гэж энэ хүнийг зодов? гэж асуухад тэр баахан ухарч гар буугаа гаргахаар завдмагц түүнтэй хамт ирсэн намхан биетэй, богинохон хөлтэй герман үүрч явсан өргөн жадтай буугаа авч, замгийг нь буудахаар бэлтгээд, 

	— Хальт! (зогс) гэж хуцах мэт дуугарчээ. 

	Артем, арга буюу нөгөө доожоогүй цэргийн өмнө дув дуугүй, зогсон хоцорчээ. 

	Тэр хоёрыг хамт авч очоод Артемийг нэг цаг хориод суллажээ. Нөгөө Сидоренког бараа агуулах зооринд хорьсон сонстов. 

	Арваад минутын хэр болмогц Депогийн ажил нэг зэрэг зогсож ажилчид өртөөний дэргэдэх цэцэрлэгийн дотор цуглармагц төмөр замын бусад ажилчид цөм санал нэгдэж ажлаа хаяцгаав. Эдний нэг Сидоренко, Пономаренко хоёрыг даруй суллаж тавихыг шаардсан бичиг зохиож бэлтгээд байтал, цэцэрлэгийн гадаа яаран хүрч ирсэн Гетманы цагдаа нар, гар буугаар сүрдүүлэн, 

	Хэрэв та нар даруй эндээс зайлахгүй бол бүгдийг чинь барьж хорихоос гадна заримыг чинь буудаж ална гэж бархирмагц урьдаас нь уурсаж цухалдсан өлөн ажилчны бархирч хашхиралдахад сүрдэн даруй зугтаж, өртөөний газар оржээ. Удсангүй комендантын тушаалаар хотоос томилогдсон ачааны машинтай герман цэргүүд, засмал замаар яаравчлан ирж яваа нь харагдлаа. 

	Ажилчид арга буюу ийш тийшээ тарж бутарсаар явж гэр гэртээ харьцгаав. Өртөөний хөдөлмөрчид ба ээлжийн чухал алба явуулж байсан хүмүүс хүртэл бүгдээрээ албан ажлаа орхиод, тарж явчихсан байлаа. Жухрайн явуулсан ажлын ач үр нь илэрч мэдэгджээ гэвэл зохих байлаа. 

	Германчууд галт тэрэгний зогсох газар пулемёт зоогоод, бага даргаар сахиулсан тэр нь үргэлж буугаа бэлхэн бариад суух боллоо. 

	Буудлын газар нааш цааш сэлгүүцэн явах хүн огтгүй хов хоосон үлджээ. 

	Тэр шөнө олон хүнийг барьж хорьсны дотор Артем оролцжээ. Жухрай гэртээ хоносонгүй тул түүнийг олж чадсангүй байжээ. Баригдагсдыг нэг их саравчинд хориод, та нар даруй ажилдаа орох уу, эсвэл байлдааны цагийн хатуу цаазаар шийтгүүлэх үү гэж шууд тулгаж асуулаа. 

	Төмөр замын ажилчид нийтээр ажлаа хаясны улмаас замаар харилцах явдал тасарснаас гадна, тэндээс нэг зуун хориод километр газар үлэмжхэн тооны партизанууд тулалдаж төмөр зам ба түүний хэдэн гүүрнүүдийг эвдэж сүйтгэсээр байжээ. 

	Тэр шөнө, төмөр замаар нэгэн хэсэг герман цэрэг хүрч ирсэн боловч, уурын машины жолооч туслагч хоёулаа тэр дороо оргож зайлсан байжээ. Бас тэндээс герман цэргүүдийг ачсан хоёр хэсэг галт тэрэг хөдлөхөд бэлтгээд ээлжээ хүлээж байлаа. 

	Баригдаж хоригдсон олон хүнийг хорьсон саравчны төмөр үүдийг нээж өртөөний комендант болох герман Леитенант ба түүний туслагч хоёр хүн орж ирээд, комендантын туслагч хэлсэн нь:

	Корчагин, Политовский, Брузжак гурав галт тэрэгний явах бригадын ажлыг гүйцэтгэнэ. Хэрэв үл зөвшөөрөх бол даруй буудна. Явна уу? Үгүй юү гэхэд гурвуулаа аягүйрхсэн боловч толгойгоо дохиж зөвшөөрөхөд, даруй гадагш гаргаж буутай цэргүүд төмөр замын уурын машин тийш тууж явав. Комендантын туслагч нөгөө галт тэргэнд хэн хэнийг томилсон нэр дуудаж байгаа нь сонстож байлаа. 

	 

	* * *

	 

	Уурын машин галын оч оргилуулан аахилж уухилан харанхуйг хагалах мэт төмөр замаар туйлын хурдан явж бий үест Артем машины зууханд чулуун нүүрс нэмээд төмөр үүдийг хөлөөрөө түлхэж хаагаад, дэргэдээ байсан эвдэрхий цорготой шаазан гүцтэй уснаас хэдэн балга ус сорж уугаад өвгөн машинист Политовский тийш эргэж. 

	— За өвгөн ах минь, хүргэж явах шив дээ гэхэд тэр нь уурссан байдалтай хөмсгөө буулгаж анивчаад, 

	— Тийм, жадаар бөгс руугаа шаалгахад хүрвэл яах билээ гэв. 

	Мөн хамт яваа Брузжак тенре дээр суусан герман цэрэг тийш хялайн хараад, 

	— Цөмийг хаяж орхиод оргож зайлбал ямар бол? гэхэд Артем, 

	— Би бас тэгж бодож байна гэтэл ард маань харж суугаа золиг байна шүү гэхэд, бас Брузжак, цонхоор гадагш харж, 

	Тийм юм даа гэв. 

	Өвгөн машинист Артемийн дэргэд ирээд— Бид нар цаашаа явж тун болохгүй, тэндэх хувьсгалч нар эднийг ирүүлэхгүй гэж зам эвдэж байхад харин бид нар хүргэж очих юм бол муухай хэрэг болно биш үү. Би бол хаант засгийн үест ажлаа хаясан хөдөлмөрчдийг дарахад томилогдсон цэргүүдийг хүргэдэггүй байсан атал, харин одоо эднийг хүргэж өгнө гэдэг хол хэрэг байна, бидний нөхдийг сүйтгэх гэж яваа дайсныг хүргэж өгвөл харин үхэн үхтлээ ариутгаж болшгүй муу нэртэй болох биш үү. Манай урьдах бригад ч зугтаж зайлсан нь амь биеэ бодсонгүй байна шүү. Бид яах вэ, чи юу гэж бодож байна?

	— Би хувьдаа зөвшөөрч байна, ах минь гэтэл энэ золигийг чинь яадаг билээ бид гээд, герман цэрэг тийш нүдээ ирмэжээ. 

	Хөгшин машинист нүүрээ үрчийлгэж хөлс болсон духаа арчаад бодож байгаа чухал хэрэгт тус болох болуужин гэсэн мэт халуун галаас гэмтэж улайчихсан нүдээрээ манометр буюу уурын машины хүчийг үзүүлэх хэмжүүрийг харж чухам яахыгаа мэдэхгүй тачаадан хараажээ. 

	Артем данхтай ус сорж хөгшин машинисттай нэг бодолтой боловч, хэн хэн нь уг бодлоо гаргаж хэлэхгүй байтал урьд Жухрайгаас, 

	— .. Дүү минь чи большевик нам ба коммунизмын үндсэн зорилгыг юу гэж боддог вэ?” гэж асуусанд, 

	— “ Хэзээ ч тусална “ над итгэж болно” гэсэн хариугаа гэнэт санав. “ Гэтэл одоо дайснуудыг хүргэж яваа явдал чинь юу болох билээ... гэж биеэ тас буруушаажээ. 

	Политовский, Артемийн дэргэд ирэн багаж бүхий авдрыг тонгойж үзэж байгаа маягтай зогсоод, ингэж хэллээ. 

	— Үүнийг үгүй хийх хэрэгтэй шүү мэдэв үү гэхэд, Артем их л цочиж хамаг бие нь чичрэх мэт болов. Политовский шүдээ зууж дахин өгүүлсэн нь. 

	— Өөр арга байхгүй. Үүнийг цохиж унагаагаад, машины хурдныг таацуулах тэгшлүүрээ зогсоох хөшүүрийг зуух руу хаяж орхиод машинаа зогсохоор болгоод бууя гэхэд, 

	— Артем үүрч явсан хүнд юмыг мөрнөөсөө буулгаж байгаа маягтай, 

	— За тэгье, гэж хэлмэгц машинистын туслагч Брузжакийн дэргэд очиж сая тогтоосноо шивнэн уламжилбал дор нь хариу өгсөнгүй. Тэд бүгдээрээ тус тусын амь биед аюултай хэрэг хийж байгаа тул, ардаа үлдэх гэр бүл ба ялангуяа Политовскийн гэрт есөн халуун амь хүн байсан авч нэгэнт дайсан этгээдийг цааш нэвтрүүлж хэрхэвч үл зохилдох ч хэрэг гэж тус тусдаа бодож тогтсон байжээ. Брузжак, 

	— За яая гэхэв, би зөвшөөрье, гэвч бид нарын хэн... гэж дутуу мөчид дугарсны учир нь чухам юу болохыг Артем мэдэх гэсэн болно. 

	Артем, тэгшлүүрийг үзэж байгаа маягтай өвгөн тийш эргэж хараад, Брузжак бидний саналыг зөвшөөрчээ гэсэн мэтээр толгойгоо дохиод, Политовскийн дэргэд нь хүрч очоод, 

	— Яаж бүтээх билээ гэхэд

	— Чи эхэл, хамгийн хүчтэй нь чи төмөр царилаар нэг өгчихвөл бүтэх юм биш үү гээд, өвгөний сэтгэл их л хөдөлжээ. 

	Артем хөмсгөө буулгаж, би гараа энэ хүн тийш далайж чадахгүй байна бодвол бас л жаданд туугдаж. цэрэгт явсан амьтан биш гэж үү гэхэд, 

	Политовский уурсаж нүдээ гялалзуулан, 

	Гэмгүй хүн гэнэ ээ, харин хүчинд автагдаж туугдаж ирсэн бид нар бол гэмгүй хүмүүс биш үү. Бид өөрсдийн дайсныг хүргэж явна, гэмгүй эд нар чинь манай партизануудыг буудаж сүйтгэнэ, тэд гэмтэн мөн үү?

	— Ай чи хүн хар гөрөөс шиг бөх бат хүн байтлаа тусгүй амьтан байна... гэмэгц Артем даруй шулуусан, 

	За болно гээд төмөр царилаа авахад, Политовский

	— Байз, би чамаас арай дээр байгаа, чи хүрз аваад нүүрс буулга, хэрэв хэрэгтэй цаг болбол хүрзээрээ цохиорой, би одоо нүүрс цохиж бутлах маягтай очъё гэжээ. 

	Дэргэд сонсож байсан Брузжак зөвшөөрсөн маягтай толгойгоо дохиж. 

	— Өвгөнийг зүйтэй! гээд тэгшлүүрийн дэргэд зогсжээ. 

	Улаан эмжээртэй саравчгүй цэмбэн малгайтай герман цэрэг буугаа хоёр хөлөөрөө хавчиж тавиад, тамхиа татаж машины дэргэдүүр ажилдаа оролдож бий хөдөлмөрчнийг хааяа харж, ажиггүй суусан бөгөөд Артем нүүрс буулгахаар дээш гарахад онц хайхрахгүй байв. Политовскийгоос түүний дэргэд байсан том нүүрсийг тэндээс зайлуулах гэсэн янзтай түүний дэргэд хүрч ирээд, та баахан цаашаа болно уу гэж гараар зааж хэлэхэд даруй зөвшөөрч доошоо буугаад, уурын машины тасалгаанд орох үүдний дэргэд очиж зогсмогц хүнд царилаар юм цохих огцом битүү чимээ гарахад Артем, Брузжак хоёулаа эргэж харав. Өнөөх германы толгой нь хэмх цохиулаад амиа алдан, буугаа хаячихсан хэвтэж байгааг үзэхдээ халуун галаар хайрагдсан мэт цочицгоожээ. 

	Политовский төмөр царилаа хаяж орхиод, 

	— Гүйцлээ гэж, нүүр амаа татвалзуулж аяархан дугараад одоо бид нарт ухрах замгүй боллоо. Тэгшлүүрээ мушгиж салгагтун, бушуул бушуулцгаа гэж бархирчээ. Арваад минут өнгөрмөгц жолоодох хүнээ алдсан уурын машины явдал нь суларсаар эцэстээ бүр гэлдэрлээ. Машины өмнөх чийдэнгийн гэрэл замын хажуугийн модуудыг мөргөж зөвхөн арваад метрээс хэтрэхгүй бөгөөд бүрмөсөн зогсох маягтай арай гэж амьсгалж яваа үест Политовский, 

	— Хүү минь үсэр гэж дугарахыг сонссон Артем ухасхийн үсрэхэд сүртэй том бие нь агаарыг зүсэж хөлөөр хатуу газар буумагц хоёр гурав алхаад дахин хэд хэд өнхөрчээ. Уурын машины хоёр хажуугаас удаа дараа үсрэн буусан хоёр хүний бараа үзэгджээ. 

	 

	* * *

	 

	Брузжакийн ар гэрийн газар түгшүүртэй боллоо. Сережкийн эх. Антонина Василевна сүүлийн дөрвөн хоногийн турш эрэл сураг тавьсаар байв. Эрийг нь Корчагин, Политовский хоёрын хамт төмөр замын бригадын ажил хийлгэхээр германчууд албадан аваачсаныг сонссон бөгөөд энэ завсар мэдээ чимээ огт таг чиг байтал өчигдөр Гетманы гурван цагдаа ирээд эр чинь хаана байна гэх зэрэг туйлын харгис хатуугаар асууж байцаасан байжээ. 

	Цагдаа нарын байцаасныг бодож үзэхэд ямар нэгэн хэрэг гарсан нь лавтай буюу гэж таамаглах бөгөөд тэд нарыг гарч явмагц Мариа Яковленатай уулзвал, эрийн тухайг мэдэж болох биз гэж толгойн алчуурыг уяж байхад тогооны тасалгаанд ажил хийж байсан түүний их хүүхэн Валя, 

	— Ээж та хаачихна вэ гэж асуухад нүдэндээ нулимс гүйлгэсэн авгай хүүхэн тийшээ харж Корчагинд очиж сураглах юм уу даа, хэрэв Сережка ирвэл өртөөн тийш очиж Политовскийнхэнтэй уулзаж ир гэж хэлээрэй гэжээ. 

	— Эхийн сэтгэл засахыг хичээж хүүхэн нь эхээ чанга тэврээд, — Ээж чи битгий зов гэж аргадав. 

	 

	* * *

	 

	Мария Яковлевна, Брузжакийн эхнэрийг урьд адил найртай сайн угтаж хоёулаа нэг нэгнээсээ сониныг дуулж мэдэх биз гэж итгэж хүлээсэн бөгөөд анхны хэдэн үгийн дараа тийм биш болсныгоо мэдэж гомдсондоо их л гутарчээ. Артемийг эрж ирсэн цагдаа нар түүний харьж ирмэгц даруй комендантын газар очиж мэдүүл гэж Мария Яковлевнад тушаасан байжээ. 

	Павка, цахилгаан гэрлийн хороонд шөнө ажил хийж эмгэнийг гэртээ ганцаар байх үесээр цагдаа цэргүүд ирсэнд их л цочиж айсан байжээ. 

	Маргааш өглөө нь эрт ирсэн Павка эхийн хэлснийг сонсмогц ахын хойноос сэтгэл нь зовжээ. Хэдийгээр ах дүү хоёрын авир зан завсартай адилгүй ба бас Артем, нэлээд хатуу ширүүн хүн авч бие биедээ хайртай ах дүү нар байсан билээ. Хэрэв Павкад ахдаа туслах хэрэг явдал тохиолдсон бол амь биеэ огт хайрлахгүй шууд туслах байжээ. 

	Павка, гэртээ удсан ч үгүй тэр дороо төмөр замын өртөөний Депод очиж Жухрайг эрэвч олдсонгүй бөгөөд таних хэдэн ажилчнаас асуухад чухам яасныг мэдэх хүн огт байсангүй бас Палитовскийн гэрээс ч юм сонсож мэдсэн хүн алга, хашаан дотор явсан Борис гэдэг Политовскийн бага хөвгүүнтэй уулзаж асуухад өнгөрсөн шөнө эцгийг нь эрж, орон савыг урвуулж нэгжсэн гэжээ. 

	Хэчнээн сураглавч мэдсэн юм алга, эцэж ядарсан Павка, гэртээ харьж ирээд нойргүй хоносон тул унтаж амрахаар хэвтсэн боловч элдвээр зүүдэлж ядран хэвтжээ. 

	 

	* * *

	 

	Үүд цохихыг дуулсан хүүхэн Валя хэн бэ? гэж асуугаад үүдээ тайлахад улбар шар үс нь сэгсийсэн Марченкогийн хөвгүүн Климка холоос ихэд гүйж ирсэн янзтай нүүр нь улайчихсан ба амьсгал нь давчидсан байлаа. 

	— Ээж чинь гэртээ байна уу гэж асуухад, 

	— Байхгүй гадагшаа гарсан. 

	— Хаа очсон бэ? гэхэд

	— Корчагиныд очсон байх гэхэд шууд гүйж гарахыг завдсан Климкийн ханцуйнаас Валя барьж зогсооход, хөвгүүн яахыгаа мэдэхгүй гайхсан маягтай хүүхэн тийш гөлрөн хараад, 

	— Чи мэдэж байна уу, би уулзах чухал хэрэгтэй ирсэн юм гэжээ. 

	Баавгай шиг битгий чангаагаад байгаач. 

	— Ямар хэрэг байгаа юм, бушуухан хэл сонсох гэхээс байж болохгүй байна, гэж, хүүхэн эрс тэс тулгаж шаардахад, 

	Жухрайгаас энэ захидлыг Антонина Васильевнад биеэр хүргэж өгөөрэй, өөр хэнд ч үзүүлж болохгүй гэж чанга захиж явуулсныг мартсан Климка халаасан саваа уудалж нэгэн бяцхан харлачихсан цаасан дээр бичсэн захидал гаргаж хүүхэнд өгчээ. Улаавтар шар царайтай Климка бол Сережкийн дүү хөөрхөн хонгор царайтай хүүхэнд бүр эртнээс дуртай бөгөөд энэ удаа түүнийг үзэхдээ тун тэссэнгүй үгийг нь дагаж нууц захидлыг гаргаж өгчээ. Тэр номхон төв зантай туслах тогооч Климка, Валя хүүхэнд дуртайгаа бусдад мэдэгдэх ч байтугай бараг өөрөөсөө нууж явдаг байжээ. 

	Валя хүүхэн уул захидлыг уншиж үзэхэд “Хайрт Тоня минь сэтгэлээ битгий зовоорой, бид сайн, даруй тодорхой мэдэгдэнэ. Үүнийг бусдадаа мэдэгдээрэй, захидлыг үгүй хийгээрэй Захар” гэжээ. 

	Хүүхэн үүнийг уншиж төгсгөлгүй баясан Климка тийш гүйн очиж, 

	Хүрэн баавгай минь хөөрхий минь, чи хаанаас энэ захидлыг олж авчрав хэл чи гээд гайхаж хоцорсон Климкийг хамаг хүчээрээ базаж ноцоход хөвгүүн бас нэг буруу хэрэг хийсэн нь:

	— Өртөөн дээр Жухрай гэгч надад өгсөн юм гэснээ үүнийг бусдад хэрхэвч илрүүлж болохгүй шүү гэж захиж явуулсныг гэнэт санаад. 

	— Бас өөр хүнд өгч тун болохгүй гэж хэлсэн юм гэлээ. 

	За за сайн сайн, би өөр хүнд хаанаас хэлэх вэ, чи одоохон Павкийнд гүйж оч. тэнд ээжтэй уулзана гээд, 

	Араас нь аяархан түлхсээр гадагш гаргажээ. 

	Оргож зайлсан гурвын нэг нь ч харьж ирсэнгүй, тэр үдэш Корчагиныд ирсэн Жухрай галт тэрэгний машин дээрээс тэд нар хэрхэн зугтаж зайлсан цөмийг тодорхойлж Мария Яковлевнад хэллээ. Тэр гурав одоо хөдөөгийн нэгэн бөглүү газар Брузжакийн авгын гэрт нуугдсан, айж зовох явдал огтгүй гэвч одоохондоо энд ирж болохгүй германчуудын байдал одоо нэлээд бэрхэжсэн учир эндэхийн байдал ч мөн удахгүй өөрчлөгдөх ёстой гэх зэргээр эмгэний санааг засаж тайтгаруулсан билээ. 

	Хэрэг нэгэнт ийм болсноос хойш гурван гэрийн хүмүүсийн засварын эв эе нь улмаар батажсанаас гадна, эрчүүдээс хааяа илгээсэн захидлыг хамт үзэж баяссаар байсан авч гэр орон нь эв хавгүй өнчирсөн мэт байж билээ. 

	Нэг өдөр санамсаргүй дэмий явж байгаа байдлаар Политовскийн гэрт Жухрай ороод гэрийн эзэн хөгшин авгайд хоёр хэсэг цаасан төгрөг гаргаж өгөхдөө, 

	— Үүнийг танай өвгөнөөс илгээсэн юм, гэвч гадагшаа мэдэгдэж тун болохгүй шүү ээж минь хичээгээрэй гэхэд, 

	Баяссан хөгшин, Жухрайн гарыг барьж за за яасан сайн юм бэ? хоол ундаар гачигдаж байсан хүүхдэд минь их л тус нэмэр болно гээд өдий төдий олон юм ярилаа. 

	Сая Жухрайн өгсөн мөнгө бол үнэндээ партизаны дарга Булаковын үлдээж өгсөн мөнгө байжээ. 

	Матрос Жухрай, Политовскийн гэрээс гараад Депо тийш очиж явах зуураа “за цаашдаа юу болохыг үзээд байя, алагдахаас айсан хөдөлмөрчид зайлуул арга буюу ажилдаа орж эхэлсэн, гэвч нэгэнт бадарсан галыг сөнөөх нь бэрхтэй хэрэг, манай гурван зоримог үнэхээрийн ёстой пролетари нар мөн байжээ” гэж бодохдоо сэтгэл баясан алхаж явлаа. 

	 

	* * *

	 

	Воробьевагийн балка гэдэг хөдөөгийн тосгоны хавьд хуучирч муудсан төмөр дархлах байшинд машинист Политовский галын хурц гэрлээс нүдээ халхалж нэг хэсэг улайссан төмрийг урт өрөлбөөр эргүүлж барихад Артем салхин хөөргийг нь даран өгч байв. 

	Политовский сайхан сэтгэлээсээ инээмсэглэж хөдөө газар дархан хүнд ажил мундахгүй элбэг тул өлсөж үхэхгүй юм байна, ингэж арав хорин өдрийн хэртэй ажил хийвэл, бага сага өөх тос, талх гурилын зүйлийг гэртээ илгээж чадах биз, төмрийн дархныг хөдөөгийн хүн цөмөөрөө хүндэлж үзэх заншилтай юм байна, харин бид нар таргалж буржуй нартай адил болохгүй байгаа хи хи, Захар минь тариачны ажлыг эрхлэх хүн тулд одоо авгатайгаа нийлж тариалангийн ажлаар оролдож байх нь харин ч зүйтэй юм уу даа, Артем бид хоёр ч гар хүзүү хоёртоо итгэхээс өөр гэр орон, хөрөнгө хогшил гэж байх ч биш. Олны хэлдгээр бол ёстой үүрдийн пролетари нар мөн юм даа, хи хи гэж инээгээд, манай Захар одоо нэг хөл нь уурын машин дээр, нөгөө нь хөдөөгийн айлд болжээ гэж өнөөх халуун төмрөө өрөлбөөр барьж эргүүлж үзээд, чухал бодлого тавьсан маягтай Артемдаа хэлсэн нь бидний хэрэг ч одоо бүтэл муутай болжээ. Хэрэв германчуудыг даруй хөөж тонилгохгүй бол бид нар эндээс бүр зайлж Екатеринослав буюу Ростов хоёрын нэг тийш явахыг бодмоор байна, эсвэл баригдаж тэнгэр газар хоёрын завсарт өлгөгдөж зүдрэх маань холгүй шиг болох нь уу даа гэхэд, 

	Артем дургүй маягтай, 

	— Тийм нь ч тийм байна гэж дугарчээ. 

	— Манай гэрт хэн одоо ямар байгаа юм бол доо, өнөөх гайдамхий хэнд хавчигдаж зүдэрч байгаа болов уу даа гэхэд. 

	— За одоо нэгэнт ийм болсноос хойш бид нар, гэр орноосоо бүрмөсөн ангижирчээ гэж бодох хэрэгтэй болоо шив гэжээ. 

	Машинист өнөөх халж хөх улаан өнгөтэй болсон төмрөө авч дөш дээрээ тавимагц, 

	— За хүү минь цохиж үз гэхэд Артем балтаа аваад, толгойгоосоо өнгөртөл өргөж хүчлэн цохиход ийш тийш бөөн бөөн гал оч бутарч цацраад харанхуй булангуудыг хэсэг зуур гэрэлтүүлэн байлаа. Политовский, төмрөө хэд хэд эргүүлэн тавихад балтын хүчинд давтагдахдаа зөөлөн лаатай адил хавтгай болсоор ба байшингийн онгорхой хаалгаар шөнийн бүлээн салхины амьсгал орсоор байв. 

	 

	* * *

	 

	Тэр дор байгаа их нуурын хөвөөгөөр ургасан нарсан ойн орой найгалзаж байхыг хараад нуурын хөвөөн дэх ногооны дотор хэвтсэн Тоня хүүхэн яасан жигтэйхэн юм бэ? амьд юм шиг гэж санана. Эргэж харахад дээр нь нэг хэсэг мод байх бөгөөд тэр доорх өндөр хавцгайн сүүдэрт халхлагдсан нуурын хөвөөг хав хар болгожээ. 

	Энэ нэг булан бол Тонягийн туйлын дуртай газар болно. Төмөр замын өртөөнөөс нэгэн километрийн зайтай урьд барилгын чулуу ухаж байсан гүн нүхнүүдийн дотроос булгууд дэлбэрч гарсан нь байн байсаар гурван хэсэг урсгал усан нуур тогтсон болно. Усны цалгих чимээг сонссон Тоня толгойгоо өргөж модны шилмүүс мөчрийн завсраар доошоо харахад, нар салхинд борлосон биетэй хүн туйлын хүчилж мушгиралдан самарч яваа хүн үзэгдлээ. Умбаж бий хүн хав загастай адил хамар амаар ус цацруулан эргэлдэж заримдаа живж заримдаа хөөрч явснаа, эцсэн байдалтай эргэж, нуруун дээрээ хэвтээд, нүдээ аньж гараа хоёр тийш сул тавиад биеэ баахан атируулан хөдлөлгүй хэвтсээр байлаа. 

	Тоня хүүхэн нэлээд харж байснаа ингэж хулгайлан харж байгааг тэр хүн мэдвэл аягүй юм гэж бодоод авч ирсэн дэвтрээ уншиж эхэллээ. 

	Лещинскийн өгсөн номыг уншаад их л сонирхож суусан Тоня хэсэг модны дэргэдэх хад өөд авирч түүний дэргэд хүрч ирсэн хүнийг огт мэдсэнгүй байтал гэнэт дээрээс нь унаж ирсэн бяцхан чулууг үзэхдээ сая цочиж толгойгоо өргөж харахад харин дэргэд нь өнөө Корчагины Павка зогсож бас ийнхүү санамсаргүй явсаар түүнтэй уулзсандаа гайхаж сандарсан маягтай бөгөөд даруй зайлж одохоор завдсан байв. 

	Тоня хүүхэн түүн тийш хараад нойтон үсийг нь үзэхдээ сая умбаж байсан хүн энэ мөн гэж бодлоо. 

	Павка, Тоняг мөн танимагц, 

	— Би таныг санамсаргүй цочоож айлгав уу даа, таныг энд сууж байгааг огт мэдсэнгүй дэмий хүрч ирлээ шүү гээд, гараар хавцгайн өнцөг чулуунаас барихад, 

	— Надад саад хийсэн юм байхгүй, харин та зөвшөөрвөл жаал ярилцъя гэжээ. 

	Павка, хүүхэн тийш гайхсан маягтай харж, 

	— Юу ярилцах билээ дээ? гэж асуухад хүүхэн инээд алдаж, 

	— Та юунд зогсоод байгаа юм бэ? наашаа суухгүй юу, энд суугтун гэж нэг том чулуун тийш заагаад таны нэр хэн гэдэг билээ гэж асуухад

	— Корчагины Павка гэдэг гэжээ. 

	— Намайг Тоня гэдэг, одоо бид хоёр танилцаа шив гэхэд бүр ичиж хоцорсон Павка зогссон хэвээрээ бөгөөд гартаа барьсан малгайгаа базаж элдсээр байлаа. 

	— Таныг Павка гэдэг юм уу, муухай нэр байна шүү, 

	Павел гэвэл дээр байх, би таныг үүнээс хойш Павел гэж дуудъя, та энд үргэлж (Умбахаар ирдэг үү гэж асууя гэтлээ түүнийг сая умбаж байгааг үзсэнээ мэдэгдэхээс ичиж») зугаацахаар ирдэг үү гэхэд, ˗˗ Үгүй хааяа ганц нэг чөлөөтэй цагтаа ирдэг юм. 

	— Та ямар ажил хийдэг вэ гэж асуухад, 

	— Цахилгаан гэрлийн хороонд кочегар галчийн ажил хийдэг

	— Та хэзээ хаанаас зодолдох тийм сайн арга сурсан юм бэ? гэж хүүхэн гэнэт сонирхон лавлаж асуухад, 

	— Миний зодолдох танд хамаатай юу гэж баахан дургүйцэж Павкийн дугарахад, 

	— Корчагин та битгий уурла, би үнэхээр сонирхож байна, Тэгж цохих гэдэг чинь гайхамшигтай сонин байсан юм, тийм өршөөлгүйгээр зодолдох гэдэг болохгүй хэрэг юм гээд, ха ха гэж инээжээ. 

	— Та түүнийг хайрлаж байна уу гэхэд, 

	— Хаанаас, харин баярлаж үзсэн. Сухарько өөрийнхөө үйлдсэн хэргийн өр өшөөг эдэлсэн юм биш үү, тэр удаа та нарын зодолдохыг үзэхдээ надад үнэхээр зугаатай байсан юм. Таныг үргэлж зодолддог юм гэж байна билээ гэхэд, 

	— Та түүнийг хэнээс дуулав гэж Павка баахан жигшсэн маягтай асуухад. 

	— Лещинскийн Виктороос өөр хэн хэлэх билээ, таныг бузар хэрүүлч амьтан гэж байна билээ гэхэд Павка уурлаж улайчхаад, 

	— Виктор бол ажил хөдөлмөр огт хийдэггүй цагаан гартан бузар амьтан мөн, харин тэр удаа зодуулаагүйдээ баясвал барав, намайг муучилж хэлж байхыг нь тэхэд би мэдсэн боловч, гагцхүү гараа бузарлахаас цээрлэсэн хэрэг. 

	— Та юунд ингэж хараана вэ? муухай биш үү гэж түүний үгийг Тоня таслахад Павка биеэ баахан өргөс хийж, би чинь ямар сүрхий амьтантай ярилцаж байна вэ? Бас надад тушааж сургах санаатай байгааг нь хараач, “Павка” гэдэг муухай нэр, бас тэгж харааж болохгүй гэх мэтээр сургамжлах сүрхий амьтан шив гэж дотроо боджээ. 

	— Та ямар учраас тэгтлээ Лещинскид уурлав гэж асуухад, 

	— Би түүнийг өмд өмсөж явдаг авгай пан “ноёны” хөвгүүн гэж үзнэ. Тэр мэтийн амьтны амь сүнсийг нь гаргах юм сан гэхээс гар загатнаж явдаг юм. Тэр бол өөрийн баянаар бамбай барьдаг, түүний баяныг би огт тоохгүй нулимж хаяна. Хэрэв тэхэд над гар хүрсэн бол даруй зохих хариугаа дүүрэн авах байсан юм. Ер нь тийм амьтдыг нударгаараа сургахаас өөр явдал байхгүй гэж их л уурласан маягтай өгүүлжээ. 

	Павка Лещински хоёрын завсарт хуучны өшөө тэмцэл байгааг хүүхэн ажиглаж мэдээд, дэмий тийнхүү Лещинскийн тухай ярилцсанаа буруушаан гэмшиж өөр юм ярилцахыг хичээж, Павкийн гэр хотын хүмүүс ба түүний ахуй байдлын тухай асуух болов. 

	Павка эндээс даруй зайлж одохоор завдаж байснаа мартаад санамсаргүй хүүхний асуусны хариуд цөмийг тодорхойгоор хэлж өгчээ. 

	— Та ямар учраас сургуулиас гарсан юм гэхэд, 

	— Намайг сургуулиас хөөж гаргасан юм. 

	— Ямар учраас хөөсөн юм? Павка анхандаа ичиж нүүр нь улайж байснаа. 

	— Би тэр ламын гэрт очоод бэлтгэсэн гурилд махор тамхи хийж орхисон дээрээс хөөгдсөн юм, бузар муу зантай харгис лам надад амар жаргал үзүүлдэггүй байсан гэх зэргээр цөмийг ярьжээ. 

	— Тоня хэлсэн бүхнийг ихэд сонирхох бөгөөд Павка урьд таньдаг хуучин нөхөртэйгөө уулзсан адил хамгаа ярьж суухдаа ах Артемийн харьж ирээгүйг бас хэлж өгчээ. Тэр хоёулаа тийнхүү найрамдлын ёсоор ярилцаж суух үедээ цаг өнгөрснийг огт мэдсэнгүй. хэдэн цаг суужээ. Учрыг сая мэдсэн Павка яаравчлан босоод, 

	— За энэ чинь ажилдаа очиж зуухаа түлэх цаг болоо шив, дэмий ярилцсаар байж цаг өнгөрөхийг мэдсэнгүй шүү, Данило минь намайг хүлээж аашилж байгаа байх, за авгай минь та уучилж хайрла, би одоо бий чадлаар гүйх хэрэгтэй болов. 

	— Нээрэн би ч бас харих цаг болж, цуг явъя гэжээ. 

	— Болохгүй, би гүйлгүй горьгүй, та яаж надтай тэнгэцэх вэ, гэж Павка өгүүлэхэд, 

	Яагаад хамт явж болохгүй гэж, хоёулаа уралдъя, хэн маань хурдан юм бэ? үзье гэж хүүхэн салах сандахгүйд Павка баахан дээрэнгүй байдалтайгаар хүүхнийг харж, 

	— Надтай уралдах гэнэ ээ гэж гайхаж дугарчээ. 

	— Тийм, үзье, урьдаар эндээсээ зайлж гаръя гэжээ. Павка чулуун дээгүүр алс үсэрч гараад Тонягийн гараас барилцаж буулгамагц хоёулаа дахин гүйлдсээр өртөөн тийш очих замын тэндэх булангийн моднуудын завсрын өргөн зам дээр гарахдаа хүүхэн зогсож байгаад. 

	За одоо гүйлдье. нэг хоёр гурав гэж гуравт дуугармагц, баригтун гээд, цаашаа ухасхийн хуй салхитай адил гүйн одоход шаахай гутлын ул нь гялалзаж, салхинд хийссэн богинохон хөх торгон банзлын хормой нь дэрвэлзэж үзэгдлээ. 

	Павка хойноос нь мөн хар хурдаараа гүйхдээ юу байх вэ мөд гүйцнэ биз гэж санасан боловч, харин өртөөнд ойртож явахдаа сая арай чарай гүйцэж биеэ татаж чадсангүй, хүүхний хоёр мөрийг чанга тэвэрч зогсоод баяссандаа хөөрхий шувуухай чи одоо баригдав уу гэж уухилж хашхирахад, 

	— Тавигтун; намайг өвтгөж байна шүү гэж хүүхэн өгүүлэв. 

	Тийнхүү хурдан гүйсэндээ эцэж ядарсан хоёр зүрхээ тогтоохыг хүлээж байхдаа Тоня нь санамсаргүй Павкийн мөрд хэсэг зуур наалдаж зогссон тэр нь хэзээд үл мартагдана. 

	— Намайг хэн ч гүйцдэггүй юм сан гэж хүүхэн өгүүлж даруй хоёр тийшээ салж очихдоо Павка малгайгаа авч хүүхний амрыг эрж дохиод хотын зүг чиглэж гүйн одов. 

	— Павка, цахилгаан гэрлийн машины байшинд орж ирэхэд зуухны дэргэд оролдож байсан. Данило уурласан маягтай эргэж хараад чи бүр орой ирэхгүй яав би чиний төлөөнөө зуух түлэх болох нь уу гэхэд, 

	Баяртай явж ирсэн Павка арга буюу найрамдлаа бодож түүний мөр дээр аярхан цохиод, өвгөн ах минь битгий аашил, би хэсэг зуур зуухаа бэлтгэж чадна шүү гээд, бэлхэн овоолж хураасан түлээ тийш давхижээ. 

	Шөнө дундын хэрд өвгөн Данило орон дээрээ гарч хөгшин морь шиг унтаж хурхиран хэвтэхэд Павка уурын машинаа эргэн тойрч цөмийг тослоод зөөлөн олсоор гараа арчиж цэвэрлэмэгц шургуулгад байсан “Жузеппе Гарибальди” гэдэг номын жаран хоёрдугаарыг аваад түүнээ уншиж Неаполитаны “одоо итали улс” “улаан цамцтан” гэдэг намын удирдагч байсан алдарт эр Гарибальдийн явсан түүхийг үзэж туйлын сонирхон суухдаа” Тэр нь хөх нүдээрээ вандан тийш харжээ...... гэсэн зэрэг үгсийг уншиж үзээд “өнөөх саяны хүүхний нүд нь бас тийм хөх байсан боловч ялгавар бий бөгөөд баячуудын хүүхэдтэй адил биш ба бас гүйхдээ чөтгөр шиг хурдан билээ” гэж бодон суулаа. 

	Тоня хүүхэнтэй өдөр уулзсанаа санан санан суухдаа уурын машины үлэмж хүчилж хөдөлсний чимээ улмаар нэмэгдэж бийг анхаарсангүй. Харин чулуун шал учиртай донсолж байгааг гэнэт сонсож мэдсэн даруй манометрийг үзвэл сум нь уурын хүч хэтэрсэн тул өргөгдөж хэр хэмжээнээс нэлээд ахисан байжээ. 

	— Ай чөтгөр аваг чамайг энэ чинь буруу боллоо шүү гээд босон харайж машины уурыг гадагш гаргах бариулыг хоёр дахин мушгиж эргүүлээд, халуун уурыг тусгай цоргоор дамжуулж дэргэдэх голын ус руу тавихад байшингийн гаднаас сүрхий шуугьж гарах чимээ сонстов. Дараа нь бариулаа доош дарж гадагшаа гарч байгаа уураа хааж зогсоогоод, ус сорж татах машины нь сурыг дугуйд шилжүүлэн тавьжээ. 

	Өвгөн Данило тийш харвал мөн аанай унтсан хэвээр бөгөөд амаа ангайлгаж хамраа татаж исгэрсэн мэт элдэв айж цочмоор чимээ гаргаж байсаар байлаа. 

	Хагас минут ч болсонгүй манометрийн сум бууж зохих хэмжээндээ хүрч зогссон билээ. 

	 

	* * *

	 

	Тоня хүүхэн Павкаас салж гэртээ буцах замд саяын хархан нүдтэй хөвгүүнтэй уулзсанаа бодож өөрийн эрхгүй баяртай явлаа. Түүний ааш зан нь бадарсан гал мэт бөгөөд зориг нь хатуу чанга, бас миний санасантай адил тийм дүрсгүй хүн биш бөгөөд хэрхэвч өнөөх гимназийн шүлхий сурагчидтай адилтгаж огт болохгүй... гэж боджээ. 

	Павка, Тонятай үүнээс урьд ойр танилцаж явсангүй нэг өөр угсааны хүн мэт байсан билээ. 

	“Түүнийг биедээ дасгаж сургавал их л сонин хань нөхөр болох юм биш үү” гэж хүүхэн санажээ. 

	Тоня гэртээ ирэхэд цэцэрлэгийн дотор суусан Сухарькогийн хүүхэн Ляза, Лещинскийн Нелль бас бичиг уншиж бий Викторыг үзвэл тэд нар хүүхний харьж ирэхийг хүлээж суусан байлаа. 

	Тэдний дэргэд хүрч ирээд харилцан амар мэндээ мэдэлцэж сандал дээр суумагц, Лещинскийн Виктор Тоня тийш ойртож суугаад та романаа уншсан уу гэж шивнэж асуухад, 

	— Ээ тийм, роман гэж гэнэт санаад би түүнийг... романаа сая нуурын хөвөөн дээр мартаж орхисноо арай хэлсэнгүй өнгөрөв. 

	— Та түүнийг уншихдаа хэрхэн сонирхов гэж Виктор асуугаад Тонягийн царайг ажиглаж харахад, тэр нь баахан бодол тавьсан маягтай яаралгүй сууж, гутлынхаа хоншоороор замын элсэн дээр учир нь үл мэдэгдэх нэг юмны дүрсийг зурж дуусмагц, толгойгоо өргөж Виктор тийш хараад, 

	— Үгүй, би одоо танай над авчирснаас өөр үлэмж сонин роман эхлээд уншиж байна гэжээ. 

	— Ээ тийм үү гэж гомдсон маягтай урт амьсгалаад, хэний зохиосон роман юм бол гэж лавлахад Тоня түүн тийш нүдээ гялалзуулж баахан инээмсэглэж хараад, 

	— Хэнээс ч зохиосонгүй юм гэжээ. 

	Тийнхүү суутал байшингийн дээд давхрын тасалгааны дотор байсан Тонягийн эх, 

	— Цай бэлтгээд хүлээж байна, чи гийчдээ урьж оруулахгүй юу гэж дууджээ. 

	— Тоня хоёр хүүхний гараас сугадан гэр тийшээ одоход, Виктор тэдний хойноос дагалдан Тонягийн саяны хэлсэн хэдэн үгийн учир утга чухам юу болохыг олж тааж чадахгүй тархи толгойгоо дэмий зовоож билээ. 

	 

	* * *

	 

	Тоня хүүхэнтэй тийнхүү танилцсан нь, анх удаагийн хэрэг бөгөөд чухам учир утгатай эсэхийг сайтар мэдэхгүй авч, идэр ажилчны ахуй явдалд үл мэдэгдэхээр халдаж, шууд холбогдолтой болсон учир, бүхний хурц хурдан ба урваж эргэж байх санаа сэтгэлийг үнэхээрийн хөдөлгөж зовоожээ. 

	Тоня болой модны хэргийг тэргүүлэн эрхлэх түшмэлийн хүүхэд болох бөгөөд түүний аав нь Лещинскитай нэгэн адил мэт Павкад үзэгдэнэ. Павка уулаас ядуу хоосон айлын хүүхэд тул баян хөрөнгөтөн хүн бүгдийг дайсагнан үзэх тул эрдэм боловсронгуй ба гоё цэвэрхэн Тоня хүүхэнтэй харилцахдаа хэзээд итгэхгүй сэжигтэй байг бөгөөд нөгөө чулуучийн хүүхэн болох бүдүүлэг шударга ааш зантай Галятай адилтгаж болохгүй гэж санадгаас гадна, хэрэв түүний биеийг ядуу хоосон галч хөвгүүн гэж дор харж наадам хийхэд хүрэх бол даруй чанга ширүүн хатуу хариу өхөөр бэлхэн явдаг байсан болно. 

	Анх танилцсанаас хойш 7, 8 хоног өнгөрсөн авч Тоня хүүхэнтэйгээ дахин уулзсангүй тул Павка энэ өдөр нуур тийш очихоор гараад зориуд тэдний хашааны дэргэдүүр аяархан алхалсаар өнгөрч явахдаа цэцэрлэгийн дотроос үзэгдсэн хүүхний матрос цамцыг харж хашааны ёроолд хэвтсэн нарсны боргоцой авч чулуудахад Тоня даруй таниад гүйн ирж эелдэг байдалтай инээж гарыг нь барьж мэндлээд, 

	— Та харин ирье гэж хүрч ирэв үү гэж дугараад, ийм удталаа хаашаа үгүй болж явсан юм бэ, би таныг ирэх биз гэж санасан, бас нуур тийш очиж, тэнд мартаж орхисон дэвтрээ авчирсаар мөн нэлээд уджээ... Үгүй та наашаа манай цэцэрлэгт орж ирэгтүн гэхэд, 

	Павка, зөвшөөрсөнгүй маягтай толгойгоо сэгсэрч, 

	— Би ороод яах вэ гэхэд, хүүхэн гайхаж хөмсгөө өргөөд, 

	— Юу болов? гэж асуухад, 

	— Над мэтийн ийм уранхай амьтныг дуудаж оруулав гэж эцэг чинь уурлуузай, миний уршгаар та зэмлэгдэх бол ямар сайн байх вэ? гэхэд Тоня цухалдаж, 

	— Та битгий дэмий ярь, түргэн наашаа орж ирэгтүн, миний эцэг тэгж аашлах хүн биш, хожим та өөрөө мэднэ биз, явъя гэж цэцэрлэгийн хаалгыг өөрөө тайлахад Павка баахан үнэмшсэнгүй маягтай түүний хойноос дагалдсаар оджээ. 

	Газарт зоож байгуулсан нэг дугариг ширээний дэргэд хүрч суугаад хүүхэн нь, 

	— Та ер нь уран зохиолын зүйлийг уншдаг уу, дуртай юу? гэж асуухад, 

	— Их дуртай гэж Павка хөхсөн янзтай хариултал, 

	— Таны уншсан бичгүүдийн дотроос аль ямар нь илүү сонин байсан бэ?

	— Жезепке Гарибальди. 

	— Та түүнийг их сонирхов уу. 

	— Түүнийг тав таван хэсгээр худалдан авч одоо бүгд жаран наймыг уншиж дуусгаад байна. Гарибальди бол үнэхээрийн гайхамшигтай хүн байсан юм гэж онц сайшаан дугарснаас гадна ёстой баатар хүн юм хэдий чинээ дайсантай тулж байлдсан боловч заавал ялж байна шүү, дэлхий дахиныг эргэн тойрон явж үзсэн нь гайхамшигтай биш үү, хэрэв тэр хүн одоо амьд байсан бол, би түүнийг дагалдаж явах байсан, тэр хүн бол аливаа ажилчин хүнийг биедээ татаж хоосон үгээгүй нарын тусын тулд байлдаж явсан юм:

	— Та манай гэрийн номын санг сонирхон үзэх үү? гэж хүүхэн түүний гараас бариад, гэртээ орохоор завдахад, 

	— Э би яасан ч таны гарт орохгүй гэж эрс тэс зөрөхөд, 

	— Та юунд ингэж дургүйцэх болов, айж байгаа юм уу? гэж хүүхний лавлахад, Павка нүцгэн бөгөөд тийм цэвэрхэн гэж хэлж үл болох хөлөө харж үзээд шилэн хүзүүгээ маажиж, 

	— Намайг таны аав, ээж гэрээсээ хөөж гаргахгүй биз гэж асуув. 

	— Битгий ингэж дэмий үг хэлээд бай. Тэгвэл би үнэхээр уурлана шүү гэж гомдох маягтай дугарахад, 

	— Миний мэтийн хүнийг Лещинскийтэн огт оруулдаггүй, зөвхөн тогооныхоо байшинд уулзаж ярилцдаг шүү, би нэг удаа чухал хэргээр тэднийд очиход Нелль ч гэртээ оруулсангүйг үзвэл магад хивсийг нь муухай болгуузай гэж бодсон байх, гэвч хэн чөтгөр тэдгээрийн санааг мэдэх билээ. 

	— ˗Явъя, явъя гээд найрамдлын ёсоор мөрнөөс нь татаж дээд давхарлаг руугаа түлхэж оруулаад, тэдний хоолны тасалгаагаар өнгөрч өөр нэгэн тасалгаанд байх царсан модоор хийсэн олон бичиг дэвтрүүдийг агуулсан том шүүгээгээ нээгээд, 

	— Хоёулаа эндээс чамд таарах сонин дэвтэр олж авъя, үүнээс хойш та үргэлж манайд ирж дуртай ном бичгээ авч байгаарай мэдэв үү гэхэд баярласан Павка толгойгоороо дохиж зөвшөөрөөд, 

	— Би ном унших тун дуртай юм гэжээ. 

	Тэр хоёулаа хэдэн цаг их л найртай сууж өнгөрөөснөөс гадна Тоня өөрийн эхтэй танилцуулсныг үзвэл, харин эх нь төдий ихэмсэг хүн биш бөгөөд Павка тэр авгайн үнэхээрийн эелдэг зантайг үзэж гайхав. 

	Тоня, Павкийг өөрийн тасалгаанд оруулж элдвийн бичиг судрууд ба бас сургуульдаа үзэж хэрэглэх бичиг дэвтрүүдээ үзүүлээд, дараа нь түүнийг нэг бяцхан толины өмнө аваачиж нүүрийг нь харуулаад инээмсэглэж та яасан зэрлэг үстэй юм бэ? үүнийгээ самнаж засуулдаггүй юм уу гэхэд, 

	— Ургаж их болохоор нь авч орхидог юм, өөр яах вэ гэж баахан ичсэн маягтай Павка дугарахад Тоня ширээн дээрээс бяцхан сам аваад, сэгсийж хоцорсон үсийг нь ийш тийш нь самнаж алсаад˗одоо тун өөр боллоо биш үү, үсээ цэвэрхэн хайчлуулж явах хэрэгтэй шүү, залуу хүн ийм салан хааш яаш явж, яаж болох вэ гээд бас түүний хуучран өнгөө алдсан цамц ба мөн тийм шиг маягтай өмдийг нь ажиглаж үзсэн боловч дугуй өнгөрчээ. 

	Хүүхний ийнхүү ажиглаж харсныг Павка дотроо зөвшөөрч ийм ядуу хувцастай явсандаа их л гутарч гомдсон билээ. Павка гарч гэртээ харихад Тоня хойноос нь та манайд ирж байна шүү гэж урьж захиснаас гадна хоёр хоногийн дараа хоёулаа хамт загас барихаар хэлэлцэж тогтов. 

	Павка, Тонягийн эхтэй дахин уулзахаас төвөгшөөж шууд цонхоор үсрэн гараад цэцэрлэг рүү давхин явжээ. 

	 

	* * *

	 

	Артемийг явснаас хойш гагцхүү Павкийн авч байгаа ажлын хөлс нь Корчагины гэр бүлийн аж амьдарлагад үл хүрэлцэх учир нэлээд гачигдалтай болсон тул Мария Яковлевна Лещинскийх тогооч эрж байгаа гэхийг сонсоод дахин ажилдаа орох юм бил үү дээ гэж хүүтэйгээ зөвлөлдөж асуухад Павка үл зөвшөөрсөн бөгөөд, 

	— Ээж минь тэгж болохгүй, харин би өөр давхар ажил ольё, модны заводод банз тарааж тавих ажил байна гэж хүнээс дуулсан, би өдрийнхөө хагасыг тэнд ажил хийвэл, бидэнд хүрэлцэх биз, чи дахин бусдын зарц болоод яах вэ, ах хүрч ирээд намайг өөрөө аргалж чадсангүй харин эхээ бусдын зарц болгов гэж над уурлана гэхэд, 

	Эх нь хэдийгээр учир шалтгаан гаргаж хэлсэн боловч Павка огт зөвшөөрөхгүй тул арга буюу ажил эрэхээ зогслоо. 

	Маргааш нь Павка модны заводын газар очиж сая хөрөөдөж бэлтгэсэн нойтон банзыг тарааж хатаах ажил хийж байхдаа сургуульд хамт явж байсан нөхөд Левчуковын Мишка ба Кулешовын Баня хоёртой уулзаж Мишкатай хоршин, хөдөлмөрөө бусдаас салгаж тус гайлан авч хичээн гүйцэтгэхэд, олз ашиг нь нэлээд арвитай болов. Павка өдрийн цагийг заводын ажилд хэрэглээд, үдэш болмогц цахилгаан гэрлийн хороо тийшээ гүйдэг боллоо. 

	Дараагийн арав дахь өдөр Павка модны заводын ажил хийж олсон мөнгө зоосоо эхдээ авчирч өгөөд дотроо баахан ичсэн маягтай эргэлдэж байснаа. 

	— Ээж та мэдэх үү ноднин надад хийж өгсөн хөх цамцтай адил тийм нэг шинэ сатин даавуу цамц надад авч өгөх үгүй юу, энэ мөнгөний хагасаар авч болох байгаа, та битгий зовоорой би бас дахин ажил хийж мөнгө зоосоор дутагдуулахгүй шүү. Энэ цамц минь даанч хуучирсан тул баахан авгүй болжээ гэж аргацаан хэлэхэд ээж нь, 

	Тийм тийм хүү минь өнөөдөр сатин аваад маргааш оёж өгье, чамд шинэ цамц байхгүй болоо шив гээд, хүүгээ их л хайрласан янаг сэтгэлээр харж байлаа. 

	 

	* * *

	 

	Павка үс засдаг газар хүрч ирээд хэтэвчиндээ байсан нэг төгрөгийг барьж үзээд, үүдийг нь татаж ормогц нэг чадамгай маягийн үс засагч дадсан заншлаараа түшлэг бүхий сандал тийш заагаад, 

	— Суугтун гэжээ. 

	Тэр хүү зөөлөн бөгөөд суухад эвтэй сандал дээр сууж, өмнө нь байх толинд өөрийгөө үзэхэд нэг ичиж сандарсан хүний нүүр байжээ. 

	Машинаар авах уу? гэж асуухад, 

	— За тийм, үгүй, зүгээр хайчилбал ч болно гэж эг туг гэсэн дуу гарахад үсчин санааг нь тааж инээмсэглээд, 

	— За мэдлээ гэжээ, хориод минут өнгөрмөгц Павка, тэндээсээ гарч одохдоо зовж гөлөрсөн маягтай байсан авч үсээ хайчлуулж самнаж засуулсан нэлээд үзэмжтэй болсон байлаа. 

	Павка, тэндээс гадагшаа гараад явахдаа сая амарч малгайгаа доош нь дарж өмсөөд, 

	Одоо ээж үзээд юу гэх бол гэж бодсоор буцлаа. 

	Загас барихаар хэлэлцэж тогтсон өдөр Павка ирсэнгүйд Тоня гомдож “өнөөх бор царайт галч минь ийм хайхрамжгүй эд байна шүү” гэж санасан атал бас дараагийн өдрүүдэд мөн алга байхад хүүхний сэтгэл мөрөөдөн байх болов. 

	Хүүхэн гадагшаа зугаацахаар явах гэж бэлтгээд байтал эх нь, 

	— Тоня чамд гийчин ирээд байна. Орж болох уу гэж тасалгааны үүдийг тайлж асуухад хаалганы дэргэд зогсож байсан Павкийг Тоня таньсангүй. Энэ удаа Павка шинэхэн хөх торгон даавуу цамцтай мөн шинэхэн хар өмдтэй бөгөөд савхин гутал нь гялалзан, бас үсээ засуулсныг үзээд, урьдтай адил сэгсийж байхаа зогссон тул өнөөх салан маягтай галч нь онц өөр буюу харин үзэмжтэй болж харагджээ. 

	Тоня, тийнхүү онц хувирсныг сонирхож үзсэнд баахан ичсэн маягтай зогсож байсан Павкад санаснаа хэлэхээр завдсан атал, харин улмаар ичээж зовоох болно гэж бодож зогсоод, 

	— Та чинь яасан ичдэггүй хүн бэ? Загас барихаар хэлэлцсэн маань яасан билээ. Та чинь хэлсэн үгэндээ хүрдэггүй юү гэх зэргээр зэмлэж гомдлоо хэлэхэд, 

	Павка, шинэ цамц өмдтэй болохыг хичээж модны заводод давхар ажил хийж туйлын эцэж ядарснаа хүүхэнд хэлсэнгүй, зөвхөн тэнд ажил хийж чөлөөгүй байсан гэж цухас дурджээ. 

	Тоня уул учир явдлыг өөрөө тааж мэдээд түүнд гомдож байснаа бүрмөсөн мартаад, 

	— За одоо нуур тийш зугаацахаар очъё гэж хэлмэгц хоёулаа цэцэрлэг дундуур явах замаар гарч оджээ. 

	Тэгж зугаацахаар явахдаа. Павка Тонягаа танилцсан сайн нөхөр гэж үзэж өнөөх герман лейтенантын гар бууг хулгайлж авсан чухал нууц хэргээ хүртэл хэлээд, дараа нэг чөлөөтэй өдөр модон дотор хол очиж түүгээр буудаж үзье гэв. 

	— Чи харин үүнийг өөр хүнд задруулж тун ч болохгүй шүү хичээгээрэй гэж захилаа. 

	— Би чамайг хэзээ ч хэнд ч атугай мэдэгдэж барьж өгөхгүй гэж хүүхэн нь тангарагласан мэт хэллээ. 

	 


ДӨРӨВДҮГЭЭР БҮЛЭГ

	 

	Ангийн догшин хурц тэмцэл Украин орныг эзэлсээр бөгөөд бас буу зэвсэг барьж уул тэмцээнд оролцох хүмүүсийн тоо улам олширсоор тулалдаан бүрийн эцэст хүчин хавсрах хүмүүс нэмэгдэж билээ. 

	Энгийн хүмүүсийн урьдтай адил амар тайван суух цаг хэзээ нь өнгөрсөн хэрэг билээ. 

	Салхи шуурга эргэлдэж их бууны дуунаас хөдөөгийн хуучирсан ядуу орон байшингууд донсолж, энгийн сул хүмүүс зоориндоо буюу зориуд бэлтгэсэн нүхэнд орж нуугдах цаг боллоо. 

	Тус мужид петлюрд захирагдсан элдэв өнгийн тэрсэлсэн хулгайнууд олширсны дотор бага их “батька” “авгай” нар байх бөгөөд, элдвийн Голуб, Архангел, Ангел Гординуудын зэрэг тоо томшгүй олон бүлэглэсэн хулгайнууд тарсан цаг билээ. 

	Нэртэй нэртэй хулгай ч нар, хааны цэргийн дарга тушаалтан муу сайн хүмүүс Украины баруун зүүн эсер намын гишүүд мэтийн завсар завшаан эрэгсэд өөрсдөө Атаман гэж нэрийдэж өнөөх петлюрын тал хүмүүс гэж шар хөх туг хийсгэж тус бүрийн чадал чинээний хэрээр засаг захиргааны эрхийг хүчирхэн эдэлсээр байсан үе билээ. 

	Эдгээр элдвийн хэсэг бүлэг хулгайнууд бол нударган баячууд ба Галицийн Атаман Коновальцийн Корупус цэргийн тусламжаар “толгойлсон Атаман Петлюр”˗ын харьяа дивиз цэргүүдийг байгуулсан бөгөөд энэхүү булингарт үймээний дотор улаан төмөр арлууд тогтож большевик партизанууд туйлын хүчтэй тэмцэн тулалдахад хэрэглэсэн мянга түмэн агт ба хуягт тэрэг хийгээд олон их бууны хүнд тэрэгнүүдийн хурдан хөлийн төвөргөөнд газар дэлхий донслон хөдөлж билээ. 

	Арван есөн оны апрель гэдэг дөрвөн сарын их үймээний үеэр айж сандарсан энгийн сул хүмүүс өглөө босмогц бяцхан байшингийнхаа цонхыг тайлж урьд боссон айлын хүмүүсийг үзэхдээ, 

	— Автоном Петрович аа! Өнөөдөр манай хотонд ямар захиргаа тогтсон бэ гэж? асуухад нөгөө нь өмдөө татаж айх мэт ийш тийшээ хараад, 

	— Мэдэхгүй, Афанас Кириллович минь энэ шөнө хэсэг үл танигдах хүмүүс хүрч ирсэн бөгөөд хэрэв тэд нар еврей нарыг дээрэмдэх бол Петлюрын хүмүүс мөн гэж мэдэх, хэрэв “нөхөд хүрч ирсэн бол яриан дээрээс нь таньж болох биз, тэгээд одоо би тэд нарыг ажиглаж харж өнөөдөр байшиндаа ямар зураг өлгөхөө мэдэх гэж байна. Манай айлын Герасим Леонтевич сайтар болгоомжилсонгүй учир тэр өдөр Лениний зураг өлгөөд байтал Петлюрын гурван хүн гэнэт орж ирээд тэр зургийг үзмэгц˗ Ээ чинь өлөгчин нохойн хүү коммунист хоншоороо, чамаас долоон давхар арьс хуулж авбал зүйтэй юм гэж барьж хорин, ташуурдан жанчсаныг та дуулсан биз гэжээ. 

	Засмал замаар ирж явсан хэдэн буу? зэвсэгтэй хүнийг холоос үзээд, хотын хүмүүс юу ч болох магадгүй гэж эртнээс үүд цонхоо битүүлж бэхлэн байлаа. 

	Хөдөлмөрчид бол Петлюрын дээрэмчний шар хөх тугийг үзэхдээ их л зэвүүцдэг байсан боловч, үндэсний дээрэнгүй үзлийг баримталсан танхай хүмүүстэй тэмцэж чадах хүчгүй бөгөөд гагцхүү хотонд цөөхөн улаан цэрэг орж ирээд байхад зүг бүрээс нь хүрээлэн байлдах шар хөх тугтантай гайхамшигтай тулалцаж бий үест хөдөлмөрчид хөдлөн сэргэдэг билээ. Хоёр, гурван өдөр хотын захиргааны байшин дээр ард олны санаа сэтгэлд дотно үзэгдэх улаан туг хийсэж харагдсан боловч удалгүй улаан цэргүүд өөр газар шилжихийн хамт бас л өнөөх харанхуй хатуу цаг халж ирдэг байжээ. 

	Энэ удаа тус хотыг эзэлсэн хүн нь “алдарт хурандаа Голуб гэдэг байсан байна. Түүнд захирагдсан хоёр мянган дээрэмчин өчигдөр тус хотонд их л сүрлэгээр орж ирэхэд, өмнө нь сайхан гэгчийн хар азарга унасан өнөөх Пан хурандаа нь хаврын дулаан улирал ирсэн боловч Черкес маягийн цэмбэн дээл дээрээ бас кавказын эсгий нөмрөг давхар өмссөн, хурган малгайтай ба давтмал мөнгөн чимэгтэй хутга сэлэм хоёр зүүн явжээ. 

	Тэрхүү гоёмсог хурандаа Голуб бол хар хөмсөгтэй үргэлж архи уудаг бөгөөд нүүр царай нь цайвар шар болчихсон ийм “сайхан” маягтай хүн байжээ. 

	Хурандаа бол Украины эрт урьдын түүхийг олонтоо уншсан учир, тэр цагийн заншил байдлыг сайн мэдэх бөгөөд хуучны заншлыг дуурайхдаа хөдөөгийн жүжигчин нараас дутуугүй маяглаж чадах билээ. Хувьсгалаас өмнө чихрийн ногоо тарих газар тариалангийн мэргэжилтэн агрономын ажил хийж түүндээ уйсаж байсан бөгөөд одоогийн эрхэм хурандаа хэргэмтэй хэрхэн адилтгаж болох билээ. Нэгэнт цагийн эрхээр харанхуй үймээний завшааныг тохиолдуулан, гэнэт хурандаа Голуб гэж алдаршиж цэргийн дарга болжээ. 

	Тэдгээрийг хүрэлцэн ирсний баяр гэж бяцхан хотонд бий олигтой гэдэг ганцхан театрын байшинд угтлагын баяр наадмыг үлэмж өргөнөөр бэлтгэхэд тэрхүү Петлюрын талын сэхээтэн гэгчид бүгдээрээ байлцсаныг нэр хэргэмээр зааж тодорхойлбол: Украины сургуулийн багш нар ба хар ламын хоёр хүүхэд эгч нь Аня гэдэг гоё цэвэрхэн хүүхэн, дүү нь Дина бусад жижиг бараа болох бүсгүйчүүд хийгээд ван Потоцкийн албан хаагчид өөрсдөө “чөлөөт хасгууд” гэж нэрийдэх хотын олон хүмүүс жич украйны эсер намын хог үлдэгдэл ийм хүмүүс цугларчээ. 

	Тус театрын газар цугларагсад нь Украины элдэв маягийн алаг эрээн хувцастай хүзүүндээ олон өнгийн ба хэдэн давхар шилэн эрх зүүсэн бүсгүйчүүдийг дагалдуулсан гуталдаа төмөр шпор уяж хангинуулсан хуучин цагийн зураг хөргийн Зопрожец нарыг дуурайсан их бага дарга нар нэлээд байжээ. 

	Цэргийн хорооны хөгжимчин хуур лимбээ татаж бас шийн тааз дээр “Назара стодоли” гэдэг жүжиг гаргахаар яаравчлан бэлтгэж байсан билээ. Саяын газар цахилгаан гэрэл байхгүй бөгөөд хорооны штабаас хурандаад энэ тухай мэдэгдүүлбэл тэр наадамд өөрийн биеэр очиж, нүүр шагнахаар завдаж байсан бөгөөд даруй өөрийн хиа болох бага түшмэл Палянцевийг дуудаж ирүүлээд, 

	— Гэрэл байх хэрэгтэй, ямар ч гэсэн заавал монтёрыг олж цахилгаан гэрлийн машиныг засуул гэж эрс тэс тушаав. 

	Эрхэм хурандаагийн тушаалыг сонслоо гээд явсан нь удсангүй ч монтёрыг олжээ. 

	Дараа нь нэг цаг хэртэй болмогц Петлюрын хоёр хүн Павкийг цахилгаан гэрлийн хороон тийш дагуулан явлаа. Мөн монтёр ба машинистыг авч ирээд Палянцев хэрэв үдшийн долоон цаг хүртэл гэрэл бэлэн байхгүй бол та гурвуулыг шууд өлгөж орхино шүү гээд, ойр байсан төмөр багана тийш гараараа заажээ. Хэдхэн харгис үгээр тушаасны ёсоор тогтоосон цагт цахилгаан гэрэл аслаа. 

	Үдшийн наадам эхлээд, тэдгээр цугларсан олны шуугилдаж бий үед эрхэм хурандаа шаравтар улаан үстэй, том гэгчийн хөхтэй хүүхэнтэй хамт морилон ирлээ. Тэр хүүхэн гуанзны эзний хүүхэн бөгөөд баян эцэг нь охиноо гимназ гэдэг дунд сургуульд оруулжээ. 

	Хурандаа хүүхэнтэйгээ жүжгийн тайзны ойрх хүндэт гийчдийн суурьт сууж шийгээ эхлэгтүн гэж дохимогц хөшиг өргөгдлөө. 

	Ший тоглож бий үед дарга нар сая энд танилцсан бүсгүйчүүдтэйгээ хамт өнөөх бэрх хүн Палянцевын олж ирсэн янз бүрийн хатуу зөөлөн муу сайн архи дарсыг ууж, нутгийн ардуудаас үнэ өртөггүй албадан хурааж ирсэн идэш хоолыг идсээр ший тарахын үесээр нэлээд согтуурсан байлаа. 

	Шийний тайзан дээр үсэрч гарсан Палянцев жүжигт тоглож байгаа маягтай гараа өргөж эрхмүүдээ, авгай нараа одоо бүгдээрээ бүжиглэцгээе гэж бархирахад олон хүмүүс нэг зэрэг зүйтэй гэж алга ташиж зөвшөөрмөгц театрыг сахиж хамгаалахаар томилогдсон цэргүүдэд тушааж байшингийн доторх ширээ сандал цөмийг зайлуулж бүжиглэх зайтай болгуулжээ. 

	Архи ууж согтуурсан дарга нар халууцаж улайчихсан бүсгүйчүүдийн учир тоймгүй дэвхрэлдэж цовхролдоход шороо тоос хөдөлж хуучин байшингийн туурга доргиж донслон байжээ. 

	Тийнхүү үймэлдэн шуугилдаж бий үед хотын ойр бий усан тээрмийн тэндээс морь унасан зэвсэг бүхий хэсэг хүмүүс ойртож явааг хот манасан Петлюрын цэргүүд үзмэгц даруй пулемётын замгийг татаж бэлтгээд!

	— Хэн бэ? зогс гэж чанга хашхирсан нь шөнийн харанхуйд илхэн дуулдлаа. Харанхуй дотроос гарч ирсэн хоёр хүний нэг нь манаанд ойртож ирээд, би Атаман Павлюк цэргүүдтэйгээ байна. Та нар Голубын хүмүүс мөн үү? гэж архи ууж сөөнгөтсөн хоолойгоор бархирч асуухад нь манааны дарга

	— Мөн гэхэд Павлюк

	— Бид нар хаана буух бэ? гэж лавлахад

	— Би штабаас телефоноор асууж өгье гээд замын хажууд байх бяцхан байшинд ороод даруй тэндээс гарч ирэхдээ;

	— Ай хөвгүүд минь пулемётоо замаас зайлуулж эрхэм Атаман өнгөрч гарахад зай гаргагтун гэжээ. 

	Шийний байшингийн дэргэд хүрч ирсэн Павлюк морио татаж зугаацаж бий олон хүнийг үзээд дэргэдээ явсан туслагчдаа. 

	— Энэ чинь харин наргиантай газар байна шүү, бид нар ч эндээ бууж, ташрамд зугаацъя, эндэхийн тоо томшгүй олон эмсийн дотроос таатайгаа олж авъя, Шталежко чи цэргээ айлуудаар хуваарилж оруул, бид нар эндээ үлдэнэ, намайг сахих хүмүүсийг үлдээгээрэй гэж тушаагаад, бүдүүн хүнд биетэй тэр хүн арай гэж мориноосоо буужээ. 

	Шийний байшингийн үүдийг сахиж байсан буутай хоёр хүн, 

	— Билет байна уу? гэхэд Павлюк огт тоохгүй баахан хялайж үзээд нэгийг нь мөрөөрөө түлхэж зайлуулаад шууд ороход хойноос нь хориод хүн мөн тэрчлэн түлхэлдсээр дагалдан орлоо. Тэдгээрийн морьд нь хашааны гадна уяатай үлдсэн болно. 

	Тийнхүү гаднаас орж ирсэн хүмүүсийг ажиглаж үзэхэд туйлын том биетэй шинэхэн цэмбэн цамцтай шадар цэргийн даргын хөх өмдтэй хурган малгайтай мөрнөөсөө маузер буу зүүсэн кармадаа гар˗бөмбөг хийсэн Павлюкийн бие ил үзэгдлээ. 

	Голубын туслагчийн бүжиглэхийг харж хүрээлэн зогсоод, 

	— Энэ маань хэн гэдэг билээ гэж нэг нэгээсээ шивнэж асуулцаж байжээ. 

	Туслагчтай бүжиглэж тоймгүй эргэлдэж байсан ламын их хүүхний банзал хийсэж торгон өмдийг үзсэн “баатарлаг цэргийн” хүмүүс бүгдээрээ их л бахархан байсан болно. 

	Олон хүмүүсийг мөрөөр түлхсээр дунд нь орж ирсэн Павлюк тэр хүү ламын хүүхний хөлийг согтуу нүдээрээ ажиглаж хатчихсан уруул амаа долоогоод хөгжимчний дэргэд хүрч очмогцоо гөрмөл ташуураа өргөөд, 

	— Гопак аялгуу тоглогтун гэхэд хөгжмийн удирдагч тушаасныг ойлгосонгүйд Павлюк ташуураар нуруу руу нь нэг буулгахад хорт могойд хатгуулсан хүнтэй адил цочиж үсэрчээ. 

	Хөгжим гэнэт зогсохын хамтаар бүгдээрээ дув дугуй болж хоцроход Голубын хүүхэн уурлаж, 

	— Энэ чинь яасан бузар ёс вэ? Чи үүнийг зүгээр өнгөрөөж огт болохгүй шүү гээд дэргэдээ суусан Голубыг тохойгоороо түлхэхэд, тэр даруй босож Павлюк тийш гурав алхаж дэргэд нь хүрч зогсоод үзтэл тус нутгийн засгийн эрхийг булаалдаж бий өшөөт байсан Павлюкийг таньжээ. 

	Хэдхэн хоногийн урьд улааны хороо цэргүүдтэй тулалдаж ядарч байхад Павлюк туслалцсангүй бөгөөд зүй нь большевикуудын араас орж хүч хавсарвал зохих ёстой байсан байтал харин нэг бяцхан газар байсан харуулын цөөхөн улаан цэргүүдийг хөөн зайлуулж гаднаас орж ирэх замыг хааж бүслээд нутгийн ард олныг туйлын хатуу харгисаар дарлаж дээрэмдэхдээ ялангуяа еврей нарыг үлэмж сүйтгэсэн болно. 

	Тэр үед улаантнууд Голубын баруун гарын цэргийг хайр гамгүйгээр цохиж сүйтгээд эргэж одсон билээ. 

	Харин одоо энэ ичгүүргүй Ротмистер Павлюк гэнэт хүчирхэн орж ирээд хурандаагийн дэргэд түүний тэргүүн зэргийн хөгжимчнийг жанчсан явдалд даруй хариу эс өгвөл хэтэрсэн Атаман улмаар оодорч бас Голуб ч өөрийн нэр сүрийг харьяат хүмүүстээ алдахад хүрэх болуузай гэж боджээ. 

	Дайсан болох хоёр хүн урьд урьдаас гэтэлцэж нэлээд удтал дугуй зогсож байтлаа Голуб сэлмээ хуйнаас авч чанга атгаад нөгөө гараараа нагаан буугаа барьж үзээд, 

	— Чи муу луйварч ямар аймшиггүй миний хүмүүсийг жанчдаг билээ гэхэд, 

	Нөгөөдөх нь сэмхэн маузер тийшээ сарвайгаад эрхэм Голуб та аяархан дугар, эсгүүл чи өнхөрчхөж магадгүй шүү, эвэр ургасан хөлийг минь битгий гишгэ би уурлана шүү гэхэд

	Уурсаж туйлдаа хүрсэн Голуб, 

	— Эднийг гадагш гаргаж хаяад тав тав ташуурд гэж бархирмагц харьяат дарга нар нь даруй агнуурч ноход адил Павлюкийн хүмүүсийн зүг зүгээс давхин оржээ. 

	Дээрээс унаж хэмхэрсэн цахилгаан гэрлийн ламптай адил бууны дуу гараад олон хүмүүс завсартаа ноцолдсон нь хэсэг золбин ноход мэт учир тоймгүй үймэлдэж сэлмээ гаргаж харилцан давчилцаж хоолой хүзүүгээ базалцаж эргэлдэн бархиралдаж байхад нь цочиж сүрдсэн эмэгтэйчүүд гахайн торойнууд шиг муухай шингэнээр бархиралдаж ийш тийшээ тарж оджээ. 

	Хэдхэн минутын дотор буу зэвсгээ булаагдсан Павлюкийн хүмүүсийг дахин дахин балбаж жанчсаар гадагш гаргаж гудамжинд хаяжээ. 

	Нүүр амаа хэмх цохигдон нэхий малгайгаа гээгдүүлж буу зэвсгээ булаагдсандаа уурлаж ухаан мэдрэлээ алдсан Павлюк даруй мориндоо мордож өөрийн хүмүүсээ дагуулан гудамжаар давхилдан оджээ. 

	Найр наадмаа уламжлахыг хүсэж дурлах хүн нэг ч байхгүйн гадна бүсгүйчүүд нь даруй тарцгааж гэр гэртээ харихыг хичээх бөгөөд бид нарыг хүргэж өгөгтүн гэхэд Голуб уурсаж үл зөвшөөрөн, Ганц ч хүнийг эндээс гаргаж болохгүй гэж үүний дэргэд буутай цэргийг зогсоо гэж тушаасныг даруй ёсоор болгож билээ. 

	Голуб тийнхүү тушааж тогтоосныг нь үл зөвшөөрсөн хүмүүст, 

	— Эрхэм та бүхэн эрхэм авгай нар минь үүр цайтал бүжиглэвэл зохино, би одоо өөрөө эхэлж вальс бүжиг бүжиглэж үзүүлье гэжээ. 

	Хөгжим татаж эхэлсэн боловч тийнхүү тушаасныг дагаж бүжиглэн зугаацах зав чөлөө бололгүй хурандаа, ламын хүүхэнтэй нэг удаа бүжиглэж эргэлдэхийн чацуу, үүдний дэргэд байсан манааны хүмүүс, 

	— Павлюкийн хүмүүс, шийн байшинг бүсэлжээ гэж хашхирч мэдүүлэхийн хамтаар гудамж тийш харсан байшингийн цонхыг хэмх цохиж түүгээр пулемётын мухар амыг цухуйлган эргүүлэн шагайж буудахаар бэлтгэн байгааг үзэгсэд бүгдээрээ айн эмээж байшингийн төвд бөөгнөрчээ. 

	Өнөө Палянцев байшингийн гол дундаас өлгөсөн мянган лааны гэрэлтэй цахилгаан лампыг буудахад тэр нь хэмхэрч тэсэрсэн бөмбөг мэт дугарч жижиг хэмхэрхий шилнүүд бороо адил бууж хав харанхуй болох нь тэр. 

	— Бүгдээрээ гадагшаа гарч ирэгтүн гэж гаднаас бархирч элдэв муухайгаар хараал тавьж байгаа дуу сонстоно. 

	Айж ухаан сэхээгээ алдсан олон бүсгүйчүүдийн зарим нь өнхрөн ойчицгоож зарим нь дэмий бархиралдаж байхад өнөөх Голуб жанжин мөн айж учраа алдаж бутарчихсан дарга нараа цуглуулахыг хичээж хав харанхуй байшин дотуур ийш тийшээ давхиж байсан ба гадна хашааны дотор мөн хашхиралдаж, буу тавьж байсан олон хүмүүсийн чимээтэй нийлж учир нь үл мэдэгдэх буюу тийм гэж ялгаруулж үл болох үймээн хөл болжээ. Тэр самбаагаар хэнд ч мэдэгдэлгүй сэмхэн шургаж зайлсан Палянцев, Голубын штаб тийш гүйж оджээ. 

	Гучаад минут болоод байхад тус хотын дотор чухам байлдаан эхэлж харилцан винтов ба пулемётоор буудалцахад яахыгаа мэдэхгүй болсон хотын хүмүүс сэрцгээж халуун дэвсгэрээсээ сандран босоцгоож цонхоор шагайсаар зогсож билээ. 

	Ашгүй бууны дуу цөөрсөн гэвч, хотын захад бас л хуцсан нохойн дуу адил пулемётын дуу ганц нэг дуулдсаар байжээ. 

	 

	* * *

	 

	Ингэж завсартаа тэмцэлдэж нэг нэгийгээ сүйтгэсэн тухай цуурхал хот дүүрэн тарснаас гадна голын хөвөө эргээр навтгар байшингуудад нуугдаж байсан үгээгүй хоосон еврейчүүдэд хүртэл хүрч мэдэгдсэн болно. 

	Брузжакийн Сережка, хоёр жил ажил хийж буй хэвлэлийн хороонд үсэг өрөгч ба бусад ажлын хүмүүс нь бүгдээрээ Еврей нар болох бөгөөд тэд нар, цөм ойр танилцаж, ах дүү нарын барилдлагатай болсон бөгөөд хоорондоо санаа нэгтгэж, уул хорооны эзэн бусдыг мөлжиж баяжсан Балюмштеин гэдэг хүнтэй үргэлж тэмцэлдсээр ирсэн болно. Тэрхүү эзэн нь олз ашгаа нэмэгдүүлэхийг бодож хөдөлмөрчдөдөө олговол зохих хөлсийг нь хасаж хомстгохыг хичээдэг бөгөөд хөдөлмөрчид нь эсэргүүцэж ажлаа арав хорин өдрөөр зогсоож хэвлэлийн хороог хаадаг байсан билээ. Бүгд арван дөрвөн ажилчны дотор насаар бага нь Сережка бөгөөд өдөр тутам арван хоёр цаг хэвлэлийн машины дугуйг эргүүлэх ажлыг гүйцэтгэж байсан болно. 

	Сүүлийн түгшүүр бүхий гурван сарын дотор хэвлэлийн хорооны ажил багасаж зөвхөн гаднаас захиж хэвлүүлдэг, Атаманаас зарлаж тунхаглах бичиг төдийхөн болсон билээ. Сережка, тус хорооны хөдөлмөрчний аж байдлыг ажиглаж үзэхэд тэдгээр бүгдээрээ нэлээд зүдүүртэй сууж буй маягтай байжээ. 

	Нэг удаа Мендель овогтой ажилчин Сережкийг дуудаж, байшингийн буланд очоод, их л зовсон уйтгартай нүдээр харж, 

	— Одоо эндэх хотын хүмүүсийг дээрэмдэн алж сүйтгэхээр бэлтгэж байна шүү, чи мэдсэн үү гэхэд Сережка, 

	— Огт мэдэхгүй гэжээ. 

	Менделиар турж шарлачихсан гараа Сережкийн мөрөн дээр тавиад эцэг нь хөвгүүндээ итгэж хэлэх мэт, 

	— Одоо Еврей нарыг алж дээрэмдэхээр завдаж байгаа нь чухам лавтай хэрэг. Тэгээд би чамаас асууж байна, Ийм аюулт гашуун зовлонгоос тэднийг аврах явдалд чи нөхдөдөө туслах дуртай байна уу? гэхэд, 

	— Чадах юм бол туслалцалгүй яах вэ, Мендель чи хэлээч гэв Дэргэдүүр нь байсан бусад хөдөлмөрчид тэр хоёрын ярилцаж байгааг чихээ тавьж чагнаж байсан болно. 

	Сережка, чи үнэхээр сайн хүү юм, бид нар чамд итгэж байна. Аав чинь бас л хөдөлмөрчин хүн мөн чи гэртээ гүйж очоод, гэрийнхэнтэйгээ ярилцаж хэдэн өвгөд хөгшдийг гэр орондоо, түр нуугдуулахыг зөвшөөрөх эсэхийг мэдээд ир, хэн ямар хүмүүсийг танайд явуулахаа урьдаар мэдэгдэнэ биз бас өөр ямар айлуудад оруулж болохыг бас мэдээрэй. Одоо хэрдээ энд дээрэмчин нар, оросуудад арай гар хүрэхгүй байна, за тэгээд Сережа минь даруй гүйж яв, одоо суух цаг биш шүү гэхэд, 

	— Мендаль минь наддаа итгэ би бас Павка, Климка хоёртойгоо очиж уулзъя, тэд гэртээ заавал оруулах байгаа гээд даруй одохоор завдсан Сережкийг түр тогтоон ингэж асуулаа, 

	— Чи баахан хүлээ тэр Павка Климка гэдэг чинь ямар улс вэ?, чи сайн таних юм уу гэж асуухад Сережка толгойгоо дохиод, 

	— Корчагины Павка түүний ах нь дархан тэднийг танилгүй яах вэ. 

	— Ээ Корчагин уу би түүнийг танина хамт нэг айлд сууж байсан юм. Түүнд итгэж болно, Сережка минь бушуухан явж, мэдээд даруй ирээрэй гэж Мендель хоцров. 

	Сережка гудамжаар гарч алга боллоо. 

	 

	* * *

	 

	Өнөөх Павлюк, Голуб хоёрын байлдаж сүйдсэний хойно гурав дахь өдөр хотын хүмүүсийг дээрэмдэж эхэлсэн болно. 

	Ялагдсан Павлюк, хориод хүмүүсээ алуулж орхиод Хотоос гарч ойр хавийн нэг бяцхан газар одсон гэнэ. Нөгөө Голуб нь бас хориод хүмүүсээ алдсан байжээ. 

	Голуб, маргааш нь алагдсан хүмүүсээ яаравчлан нутаглуулж булшны газар булахдаа уй гашуудал гүйцэтгэсэн ч үгүй бөгөөд сайрхах явдал байсангүй буюу, хоёр Атаман гэнэт уулзсан золбин ноходтой адил дэмий завсартаа тэмцэлдэж хүн ардын амийг талаар сүйтгээд бас юуны журам ёслол хийх вэ, ичсэн хэрэг биз ээ. Палянцев алагдагсдаа нутаглуулахад заншил ёсыг бүрэн гүйцэтгэж дээрэмч Павлюкийн хийсэн хэрэг гэж зарлахаар завдтал тэндхийн эсер намын хороо ба түүний дарга Василь лам татгалзан зогсоожээ. Огт учиргүйгээр ингэж олон хүмүүсийн амь сүйтгэгдсэн тухай Голубийн удирдан яваа хүмүүс их л буруушаан үзэхэд ялангуяа хурандаагийн бие хамгаалах тусгай сумангийн дотроос алагдсан нь үлэмжхэн болсон учир, санал алдагдахад хүрчээ. Палянцев, харьяат сумангийн санаа сэтгэлийг засаж сэргээх маань чухал болжээ. Эрхбиш “хөнгөтгөх” нэг арга хийх хэрэгтэй байна гэж дахин давтан үглэж хэлэхэд гуанзны эзний хүүхэнтэй эр эм болох ёс гүйцэтгэх гэж байсан хурандаа хотын амгалан байдлыг самууруулахгүйг хичээж арга буюу туслагчийн удаа дараа шаардсаныг зөвшөөрчээ. 

	Тийнхүү Палянцевын саналыг зөвшөөрсөн боловч хурандаа өөрөө эсер намын гишүүн тул түүний сэтгэл баахан тавгүй байлаа. Түүнээс гадна хурандаа Голуб чухам дээрэмчин хүн гэх мэт үг цуу болох ба бас “толгой” Атаманд сонсогдохоос зовсон болно. Голуб, тэр үедээ толгой Атамандаа шууд захирагдсангүй хоол хүнсний зүйлийг өөрөө “аргацааж” үнэ төлбөргүй бэлтгэж явдаг байлаа. Толгой Атаман Голубтай нийлж явагсдыг чухам ямар хүмүүс болохыг мэдсээр байсан ба тийнхүү ард олноос албадах зэргээр хураасан мөнгө зоосны зүйлээс өөрийн “засаг”˗ийн газар хэрэглэхээр мөн авсаар байсан байжээ. Голубын яргачин нар, алдар нь бүр эрт тарж нэлээд дэлгэрсэн бөгөөд үүнийг дахин дэлгэрүүлэхийн хэрэггүй мэт санагджээ. 

	Дээрэм өглөө эрт эхэлсэн бөгөөд хотын дотор өглөөний хөх манан татаж хоосон гудамжнууд нойтон алчуур мэт зурайж үзэгдээд ядуу хоосон Еврей нарын суух хорооны муу байшингуудад хүн амьтан огт байхгүй болсон байдалтай бөгөөд, бяцхан цонхнуудыг дотроос нь даавуугаар битүүлж гаднаас нь мод барьж хадсан үзэгдэнэ. 

	Уул хороог гаднаас нь үзэхэд бүгдээрээ унтаж байсан мэт гэвч үнэндээ тэрхүү ядуу байшингийн дотор унтаж хэвтсэн хүн нэг ч үгүй болно. Дээрэм болохыг хүлээж байсан хүмүүс аль нэгэн тасалгаандаа хамтарч айн суухад гагцхүү учрыг мэдэхгүй нялх хүүхдүүд эхийнхээ өвөр дээр амархан хэвтэцгээж байв. 

	Өглөө эрт Голубын бие хамгаалах тусгай сумангийн дарга Саломыга гэдэг овогтой Цыган шиг хар царайтай хацартаа сэлмээр цавчигдсан хөх сорвитой хүн ирээд Голубын хиа! Палянцевыг удтал ноцож сэрээж ядаж байлаа. Бөх унтаж хоцорсон тэр нь сэрж чадсангүй үргэлж зүүдэлж урт хумсаар хоолойг нь базаж байгаа бөгтөр чөтгөрөөс салж ядна гэж зүүдэлж байгаад арай гэж өндийж харахад харин өмнө нь зогсож байсан Саломыга, 

	— Золиг минь босооч ажил эхлэх цаг ойртож байна шүү, чи харин бүр илүүхэн уувал зохих юм сан гэж уурсаж мөрнөөс нь дахин дахин чангааж татсаар байжээ. 

	Сая сэрсэн Палянцев өндийж дэвсгэр дээрээ суугаад архины шарын гэмээс дотор нь буцалж буй мэт болж нүүр амаа үрчийлгэн гашуун нус нулимсаа савируулж юуг ч ялгаруулахгүй болж Саломыга тийшээ хараад, 

	— Чи юу эхлэх гэж байгаа юм бэ? гэж гэдрэг асуухад, 

	— Харин асууж байна жүдүүдийн (Еврей нарыг доромжилж нэрлэсэн нэр) гэдсийг нь гаргах гэж байна, чи мэдсэнгүй юу гэж урьдаас нь гайхаж асуухад, Палянцев өчигдөр Пан хурандаа ба түүний хүүхэн бас нэг хэсэг хүмүүсийн хамт хөдөөгийн нэг айлд зугаацаар очиж архи дарс үлэмжхэн уусан бөгөөд эл хэргийг бүрмөсөн мартсанаа одоо сая санажээ. 

	Хурандаагийн бие, хотоос тийнхүү дээрмийн үеэр түр зайлж гарсан нь зүйтэй бөгөөд Павлюка хожим асуугдахад хүрвэл тэр үест миний бие өөр газар байсан тул хэрхэн тийм хэрэг гарсныг мэдэхгүй гэж ноцоход хялбар болохоос гадна, ийм хэрэгт онц боловсорсон Палянцев ганцаараа удирдан гүйцэтгэж чадах гэж итгэсэн хэрэг болно. 

	Палянцев нэг сав хүйтэн усаар толгойгоо угааж сэргээсэн тул даруй штабтаа очиж, зохих тушаал зааврыг гаргахад өнөөх хамгаалах сумангийн хүмүүс бүгдээрээ морь бие бэлхэн хүлээн байна. Болгоомжлох явдлыг чухалд үздэг Палянцев хөдөлмөрчний суух хороо ба төмөр замын өртөө хот хоёрын завсарт тусгай харуул тавихаар тушаажээ. 

	Лещинскийн цэцэрлэг дотор, зам руу харуулж пулемёт зоогоод хэрэв хөдөлмөрчдөөс эсэргүүцэх бол даруй буудаж дарахаар бэлтгэжээ. 

	Тийнхүү цөмийг бэлтгэж дуусмагц Саломыгатай хоёулаа мориндоо мордож хөдлөх үедээ Палянцев

	— Нэг юмыг мартав биш үү зогс, хуучин заншлаа баримталж олзны дээжийг даргад барьдаг юм гэж түүнийг хүргэж өгөхөд хэрэглэгдэх ачааны хоёр морь тэрэг хэрэгтэй болно шүү, харин эхнэрийн дээж бол миний болно доо, ха, ха, чи мэднэ үү? гэж инээж өгүүлэхэд нөгөө дэх нь шаравтар нүдээрээ түүн тийш баахан хялайж хараад, 

	— Дутагдахгүй, бид нар бүгдэд хүрэлцэнэ биз гэжээ. 

	Мөн хоёулаа түрүүлэн явахад хойноос хамгаалах сумангийн хүмүүс дагалдан шуугилдаж засмал замаар оджээ. 

	Өглөөний манан арилав. Нэг давхар байшингийн дэргэд хүрч иртэл эд бараа худалдаалах пүүз гэсэн пайзыг үзээд морио татаж зогсмогц Палянцев үсрэн бууж, 

	— За бурхны авралаар эндээс эхэлье, нөхдөө мориноосоо буугтун, ший жүжиг маань одоо эхэлнэ шүү, үдэш болтол биеэ барьж тархи толгойг нь цоо цохихыг хүлгэлзвэл зүйтэй шүү. Бүсгүйчүүдийг мөн тэвчих хэрэгтэй гэж заахад уул сумангийн хүмүүсийн нэгнээс үл зөвшөөрөн бөх шүдээ арзайлгаж, 

	— Эрхэм дарга яаж тэгж болох билээ, хэрэв хоорондоо дур санаа нийлбэл болох уу гэхэд бусад нь бүгдээрээ инээлцэж байгааг үзсэн Палянцев их л баясаж зөвшөөрсөн маягтай хараад, 

	— Хэрэв хоёр этгээд завсартаа дурлах бол бололгүй яах вэ, хэн ч цаазалж чадахгүй хэрэг шүү гэжээ. 

	Палянцев пүүзний бат бөх нарсан хаалгыг хөлөөрөө түлхэхэд огтхон ч хөдөлсөнгүйд өөр газраас орж эхэлбэл зүйтэй байх гэж бодож сэлмээ сугалж бариад Саломыгыг хойноосоо дагуулж пүүзний эзэн Фуксын суудаг байшингийн үүдний дэргэд иржээ. Тэр байшинд нуугдаж байсан гурван хүн гудамжаар явсан олон морьтой хүн пүүзний дэргэд хүрч ирээд зогссоны чимээг сонсохдоо хамаг бие нь суларч эзэнгүй болжээ

	Фукс баян өөрөө өчигдөр гэргий охидын хамтаар оргож зайлахдаа хөрөнгө хогшил гэр орноо түр сахиулахаар арван есөн настай Рива гэдэг зарц хүүхнээ үлдээсэн бөгөөд ганцаараа айх биз гэж түүний хөгшин эцэг эх хоёрыг дуудаж ирүүлсэн байлаа. 

	Аливаа арга мэхэд боловсорсон худалдаач, хүүхэн Ривагийн санаа сэтгэлийг нь амруулахыг хичээж дээрэм гарахгүй ч байж болно, гарсан ч гэсэн хоосон ядуу та нараас юу олж авах вэ, би буцаж ирэхдээ дээлийн даавуу бэлэглэнэ гэх зэрэг амттайхан хуурч үлдээсэн хэрэг байлаа. 

	Зайлуул, тэдний ядуу гурван хүн туйлын айж чихээ тавин чагнан суухдаа яваад өнгөрсөн болов уу, аль өөр айлын гадаа зогссоныг бид нар эндүүрсэн болов уу гэх зэргээр бодож түүндээ итгэж байтал нь харин гэнэт пүүзний хаалга чанга цохих чимээ дуулджээ. 

	Пүүз тийш орох үүдний дэргэд зогсож байсан цав цагаан толгойтой айж цочсон хөх нүдтэй өвгөн Пейсах чин сүжигтэй хүн бөгөөд залбирал уншиж хамгийг чадагч Иегове гэдэг бурхандаа мөргөж залбирч өөрийн сахиж бий орон савыг аливаа аюул хөнөөлөөс ангижруулахыг гуйсаар байхад дэргэд нь байлцсан хөгшин эхнэр залбирлын үгийг чагнан олон хүний ойртож яваа чимээг даруй ухаж мэдсэнгүй билээ. 

	Хүүхэн Рива алсын нэг тасалгаанд орж аяга таваг агуулах нэг том ширээний цаагуур орж нуугджээ. 

	Энэ гурвын суусан тасалгааны үүдийг учиргүй чанга балбах чимээг гэнэт сонссон өвгөний хамаг бие нь айж, чичрэн байхад, 

	— Тайл! гэж хашхирч урьдаас үлэмж чангаар цохиж бархиралдсан олон хүний дуу илхэн дуулдсанд үүдний чагтыг өргөх чадал тэнхээ байхгүй мэт болжээ. 

	— Гаднаас олон хүний гар хөл ба буугаар дахин давтан түлхэж цохисоор байтал үүд аяндаа хэмхрэхэд, 

	Орж ирсэн олон буу зэвсэг бүхий хүмүүс орон савыг нь нэгжихдээ пүүзний хоёр үүдийг мөн эвдэн дээрэмдэж эхлэв. 

	Хэдэн тэргээр ачсан элдэв зүйлийн эд бүс, гутал хувцас зэрэг барааг Саломыга Голубын байранд хүргэж өгөөд, дахин эргэж ирэхдээ туйлын муухай орилж бархирч байгаа хүний дууг сонсжээ. 

	Палянцев хэрхэн дээрэмдэх явдлыг харьяат хүмүүстээ зааж тушаагаад, сахиж хоцорсон гурвын нуугдсан тасалгаанд орж ирмэгцээ шүлүүсний нүд шиг хөх ногоон нүдээр хоёр хөгшин тийш хараад, 

	— Та нар зайл» гарагтун гэхэд тэр хоёр огт хөдөлсөнгүй хэвээрээ зогссоор үлдэхэд, Палянцев сэлмээ суга татаж бариад тэдгээр тийш аяархан алхахад хүүхэн Ривын “ээж” гэж чанга бархирсныг Саломыга сонссон байна. 

	Палянцевт туслалцахаар орж ирсэн хүмүүст, 

	Эд нарыг зайлуулагтун гээд хоёр хөгшид тийш заахад түүний хойноос орж ирсэн Саломыгадаа, 

	— Чи үүдний цаана хүлээж байгаарай, би энэ хүүхэнтэй бага сага ярилцъя гэжээ, 

	Хүүхнийгээ бархирахыг дуулсан Пейсах, үүд тийш давхихад өвчүү рүү нь түс хийтэл ёворч, ханын дэргэд унагаахад өвчтэй бөгөөд амьсгаа нь давчдаж дугуй хэвтэхэд хөөрхий энгийн цагт номхон зантай хөгшин эмгэн Тойба нь чонотой адил дахин очиж Саломыгын хоолойд асчхаад, 

	— Ай та нар юу хийж байгаа юм бэ? тавигтун тавигтун гэж бахираад, үүд тийш тэмүүлэхэд, Саломыга нь түүний тийнхүү зууралдсан хөгшний гар хуруунаас салж ядсаар байжээ. 

	Арай гэж сэхэж сэргэсэн өвгөн Пейсах босон ирж, 

	Ай хүүхнийг минь тавигтун тавигтун гэж бархирч хөгшинтэйгөө хоёулаа хавсарч Саломыгыг үүднээс зайлуулахад бүсэндээ зүүж явсан нагаанаа шүүрэн авч төмөр бариулаар нь өвгөний толгой руу цохимогц тэр нь дув дугуй унажээ. 

	Тасалгааны дотор бархирч бий хүүхний дуу дуулдсаар байсан болно. Ухаан мэдрэлээ алдаж гудамжинд гаргаж хаягдсан хөгшин Тойбын тусална уу гэж орилж бархирах нь хол сонстож бий үед хүүхний бархирах сая зогсоожээ. 

	Байшингийн дотроос гарч ирсэн Палянцев уул тасалгаанд орохоор завдаж байсан Саломыга тийш буруу харж ингэж өгүүллээ. 

	Чи битгий яа дүү нь жинтүүгээр битүүлж орхисон, одоо амьсгалгүй хэвтэж байна гээд үхэж өнгөрсөн Пейсах дээгүүр алс алхаж харанхуй уур мананд орж арилахдаа, 

	— Бүтэлгүйгээр эхэлж шив гэж дутуу хагас дуу гарав. Түүний хойноос дугуй дагалдсаар шат руу бууж ирсэн хүмүүсийн гутлын улнаас цусан мөр үзэгджээ. 

	Тэр үед хотын дотор дээрэмдэж бий бусад хүмүүс нь булааж авсан юмнуудаа өлөн чонотой адил хоорондоо булаалдаж зодолдож заримдаа сэлмээр цавчилцаж байсан болно. 

	Архины пүүзнээс арваад суулгын хэмжээний том царсан савнуудыг гаргаж ууж согтуурсан дээрэмчид мөлхсөөр арай гэж гэр гэр тийшээ тарж оджээ. 

	Эд нартай эсэргүүцэж тэмцэлдэх этгээд огт байсангүй бөгөөд орон савыг нь цөмийг уудалж олсон элдэв юмаа үүрсээр гарч зайлахдаа гагцхүү урж сүйтгэсэн шувууны өд ноолуураар хэрсэн жинтүү ба дэвсгэрүүд үл хэрэглэгдэх уранхай хувцсыг үлдээж орхисон байлаа. 

	Анхны өдөр зөвхөн Рива ба түүний өвгөн эцэг хоёрыг алж сүйтгэсэн бөгөөд дараа шөнийн турш өдий төдийд хүрчээ. 

	Үдэш Петлюрын харьяат дээрэмчид, сүрэглэсэн чоно мэт шөнө болохыг хүсэж хүлээсээр байснаа харанхуй болмогц хөдөлж дураараа оров. Харанхуйд хүний амийг сүйтгэхэд хялбар болохыг гагцхүү биеэ хамгаалах арга чадлаа барагдсан амьтдыг барьж идэх үхээрийн чоно ч атугай мэдэж мөн хэрэглэдэг ажээ. 

	Тэр үеийн айх мэт хоёр шөнө гурван өдрийг олон ард иргэн огт мартахгүй болно. Аж амьдралаа алдаж зүдрэгсдийн тоо хэдий чинээ олон болсон ба айж зовсны шалтгаанаас үс цайчихсан залуу багачууд, жич нулимс ба цусаа асгагсдын тоо мөн нэн үлэмж болно. Амьд үлдэгсэд нь санаа сэтгэл хэзээд төвшингүй элдвээр дарлагдаж бузарлагдсан буюу үүрдийн ичгүүр зовлон эдлэх бологсод хийгээд ойр ураг төрлөөсөө салж өнчрөгсөд болно. Тэр дараа нь юуг ч хайхрахгүй болсон хүмүүс ба туйлын зовоогдох амиа сүйдсэн хөөрхий идэр залуу насны охидын хүүр нарийхан гудамжнуудад үүгээр түүгээр хэвтсээр байв. 

	Гагцхүү голын хөвөөн дээр суух хорин дөрвөн настай бяр чадал ихтэй төмөрчин дархан Наум айсангүй тулалдаж өөрийн залуу эхнэр Сарраг тэдгээр чоно мэт амьтдаас хамгаалж чадсан байтугай харин тэдэнтэй тэмцэж тулалцахдаа Петлюрын хоёр хүний толгойг хэмх цохиж алснаас гадна нэгэнт аюулаас зайлж чадахгүй болсноо мэдээд өшөөрхөж уурссан дархан нэлээд удтал буудалцсаар байж сумаа дуусаад, үлдсэн ганцханыг гэргий Саррадаа өгөөд өөрөө даруй жадаа бариад, дайсан тийшээ давхин ормогц түүнээс айж голын хөвөөн дээр нуугдсан Голубын хүмүүсийн мөндөр мэт олон суманд тусагдаж амиа алдсан билээ. 

	Бас ойр хавийн хөдөөгийн айлуудын тарган морьд унасан эрэгтэйчүүд хүрэлцэн ирж, эд хогшил дуртай зүйлүүдээ хэд хэдэн тэргэнд ачиж Голубын хүмүүстэй цуг явалцаж бий өөрсдийн хүүд болох, ураг төрлийн хүмүүсээр харгалзуулан яаравчлан зөөж хот хөдөөгийн хооронд нааш цаашаа хоёр гурав дахин явсаар байв. 

	Хэвлэлийн хорооны ажилчны олонхыг эцэгтэйгээ хамжиж өөрийн зоорь ба байшингийн дээвэрт нууж далдалсан Бружзакийн Сережка гэртээ харьж явахдаа засмал замаар гүйж явсан нэг хүнийг үзвэл хуучирсан урт дээлтэй малгайгүй айж сүрдсэн цайвар царайтай уухилан гүйж яваа хөгшин еврей байжээ. Хойноос нь морь унасан ба түүнийг цохиж унагаахаар зэхэж давхин яваа Петлюрын хүн үзэгджээ, Араасаа ойртож яваа морьтой хүний чимээгээр өвгөн биеэ хамгаалахыг хичээсэн маягтай хоёр гараа толгой дээрээ өргөж бариад зогсохын чацуу Сережка зам дээр давхин гарч морьтой хүн өвгөн хоёрын завсарт зогсмогц, 

	— Чи дээрэмч нохой битгий үүнд гар хүргэж хашхирахад, тэр нь цавчихаар далайж явсан сэлмээрээ цагаан үстэй толгой руу нь буулгажээ. 

	 


ТАВДУГААР БҮЛЭГ

	 

	Улаан цэрэг туйлын эрчимтэй байлдан ирэхэд толгойлогч Атаман Петлюр, Голубын нэгэн хороог байлдааны газар дуудав. Тус хотод ар талыг хамгаалах цөөхөн тооны цэрэг ба комендантын газар үлджээ. 

	Хотын хүмүүс баахан чөлөөтэй болсон тул Еврейн тосгон дээрмийн үеэр алагдагсдыг оршуулах явдлаа гүйцэтгэсээр бөгөөд тэдгээрийн суух бяцхан байшингууд нь дахин амьтай мэт болжээ. 

	Үдшийн нам гүмд байлдааны газраас их бууны дуу сонсогддог болжээ. Төмөр замын ажилчид бүгдээрээ хөдөөгийн айлуудаар тарж ажил хөдөлмөр эрж оджээ. Гимназ сургууль хаагдаж хотын дотор байлдааны үеийн хууль дүрэм зарлаж дагаж шийтгүүлсэн цаг болно. 

	 

	* * *

	 

	Баргар хар шөнийн харанхуйг хүчлэн ширтэвч юу ч үл үзэгдэнэ. Хүмүүс сохор мэт тэмтэрч явахдаа ямар нэг гав суваг руу унаж тархи толгойгоо хэмхэлж болох аюултай байв. 

	Ийм цагт гадагшаа гарахгүй, гэрэл гаргалгүй харанхуй суувал дээр гэж хотын хүмүүс бодно. Гэрэл бол ямар нэг гаж буруу юмыг татаж авчрах магадгүй биш үү, ер нь харанхуй сууж байвал амар юм, гэтэл зарим томоотой төвшин оршиж чадахгүй хүмүүс бий. Тэдгээрийг яах вэ? Явж л байг, бидэнд хамаа байна уу, би л өөрөө явахгүй нь мэдээжийн хэрэг гэж шийдэж сууцгаана. 

	Тийм харанхуй нэг шөнө тэмтэрч явсан нэг хүн Корчагины бяцхан байшингийн дэргэд хүрч ирээд, их л болгоомжилж урьдаар цонхыг нь аяархан цохиж дуудахад хариу чимээ алга бөгөөд дараагаар арай чанга цохиход цонхны шил доргиж дуу гармагц, пулемётын буудлагаас зайлах газаргүй болсон мэт зүүдэлж хэвтсэн Павка давхин босоод, цонхны дэргэд очиж хэн дуудаж бийг шагайж харахад нь зөвхөн нэг бараа харагдахаас өөр чухам танигдах юмгүй байв. 

	Тэр үед эх нь чихрийн заводын машинистын гэргий болох ахмад хүүхэндээ очсон ба ах Артем айлд төмөр дархалж, хоол унд олж явсан бөгөөд Павка гэртээ ганцаараа байжээ. Артемаас өөр тийнхүү цохиж дуудах хүнгүй бололтой гэж даруй цонхоо тайлаад, 

	— Хэн бэ? гэж харанхуй руу асуухад дэргэд нь байсан хүн эвгүй бүдүүн дуугаар аяархан, 

	— Би Жухрай байна гээд цонхны цаанаас толгой, хоёр гар нь үзэгджээ. 

	— Би танай гэрт хонохоор ирлээ, дүү минь, болох уу гэж шивгэнэж асуухад, Павка сандран, 

	— Бололгүй яах вэ, асуулт юү байх вэ, шууд цонхоор орж ир гэж найрамдалтайгаар дугарчээ. Виктор нь дороо баахан зогсож үүлний цаанаас гэнэт гарсан сарны гэрлээр ийш тийшээ эргэн ажиглаж хараад, 

	— Ээжийг чинь сэрээхгүй юм шүү? гэхэд, 

	Надаас өөр хүн манайд байхгүй гэв. Матрос Жухрайн дотор нь баахан чөлөөтэй болсон мэт бөгөөд нэлээд чангаар дуугарч, 

	— Эдний арьс өвчигчид намайг барих гэж их л мэрийж оролдож байна шүү, өнөө өртөөн дээр гарсан хэргийн данс бодох санаатай байгаа байх, хэрэв бид ах дүү нар учраа мэдэж хоорондоо нийлж зүтгэн оролдсон бол тэдний “бор дээлтнүүд” хотын номхон ард иргэнийг алах зэргээр сүйтгэж байсан үед сайн угтаж аваад тал өгч болох байсан юм даа, ганцхан ард олон маань галд орохоос энэ хэр арай айгаад байна шүү, тэгээд хэрэг маань бүтсэнгүй одоо намайг барьж авах гэж хөөцөлдөж байгаагийн үзэхгүй юу, хоёр удаа авласан авч барьж чадсангүй. Өнөөдөр золтой баригдсангүй саллаа. Сая гэртэй чиг орохыг болгоомжилж байшингийн ар дахь саравчны дэргэд зогсоод ийш тийшээ сэмхэн хартал харин модны цаагуур нуугдаж зогссон хүмүүс сайн үзэгдэхгүй боловч түүний жад нь цухуйж харагдмагц би даруй зайлж танайд хүрч ирлээ. Дүү минь би одоо энд хэд хоног хүлээж суух юм байгаа чи зөвшөөрнө биз гэжээ. 

	Жухрай шавар шороо наалдсан савхиа тайлж уухилан суув. Павка дотроо их л баясжээ. Сүүлийн үед цахилгаан гэрлийн хорооны ажил тасалдаж зогссоноос гадна гэрт ганцаараа үлдэж, үнэхээр уйсаж байсан болно. 

	Фёдор хоёулаа унтахаар хэвтсэн гэвч Павка даруй унтаж нөгөө фёдор унтсангүй бөгөөд удтал тамхиа татаж хэвтсэнээ аяархан босож хөлөөрөө алхалсаар цонхны дэргэд очиж нэлээд зогсож гудамж руу хараад, эргэж хэвтэртээ хэвтмэгц эцэж ядарсан хүн даруй унтсан боловч дэр дороо хадгалсан кольт гэдэг гар буугаа барьсаар хэвтжээ. 

	 

	* * * 

	 

	Санамсаргүй байтал гэнэт шөнө орой хүрч ирсэн Жухрайтай хамт найм хоносон нь залуу Павка алсын ажил явдал хэрхэн гүйцэтгэхэд нь үлэмж тустай болсон байна. Энэ Матросоос хүн бүрийн санаа сэтгэлийг хөдөлгөж чадах шинэ зүйлүүдийг анх сонсож мэдсэн бөгөөд залуу хүний чухам шийдвэрээ олоход зүг чиг зааж өгсөн өдрүүд болжээ. 

	Хоёр удаагийн ав хоморго дотроос гарч чадсан Жухрай нь одоо хавханд орсон хулгана мэт явж чадахгүй нуугдаж хоцорсон бөгөөд хийх ажилгүй тул, нутгийн ард олныг алж талах зэргээр туйлын зүдүүрлэж бий дээрэмчдийг үнэхээрийн үзэж харахгүй болсон учир, явдлаа цөмийг анхааран сонсож суусан Павкад тодорхойлж хэлж өгсөн болно. 

	Жухрай бол хэрэг явдлыг нэгд нэгэнгүй ялгаварлан энгийн хар хэлээр хэлэхдээ товч тодорхой ухаж мэдэхэд хялбараар өгүүлж чаддаг хүн байжээ. Үүнд урьдаар бодож тогтоогоогүй зүйл байхгүй учир, алсдаа чухам хэрхэн юу гүйцэтгэхээ лавтай мэдсэн хүн байлаа. Социал Революционер ба социал˗демократ, жич Польшийн социалист нам гэдэг олон сайхан нэртэй номуудын суртлыг дагалдсан этгээдүүд бол үнэндээ хөдөлмөрчин ардын хорт дайсан мөн ба гагцхүү хоосон ядуу ард олны ашиг тусыг хамгаалахын тулд хөрөнгөтөн баячуудтай ухралт няцалтгүй зүтгэж тэмцэлдэн байгаа хувьсгалт намын гишүүд бол чухам большевикууд болохыг Павка одоо сая ялгаварлан ухаж мэджээ. 

	Нэг мянга есөн зуун арван таван онд большевик намын гишүүнд элссэн ба усан цэргийн алба хааж Балтын их далайн долгионтой байлдаж борлосон том биетэй хүч чадлаар үлэмжхэн ба хатуу чанга зоригтой Жухрай хүний амьдралын үнэн мөнийг түүн тийш сонирхож гайхчихсан нүдээрээ харж суугаа залуу ажилчинд цөмийг тодорхой хэлж өгсөн болно. 

	— Дүү минь, би бол бага насандаа мөн чамтай адил явсан юм. Гадагшаа тэмүүлж бий бүх чадлаа яахыг мэдсэнгүй, ядуу хоосноор явсан юм, баяд ноёдын цатгалан, гоё гоёмсог хөвгүүд багачуудыг харахдаа зэвүүцэх сэтгэл зөндөө төрж билээ. Заримдаа тэд нарыг жанчиж балбадаг байсан авч, тус гарах байтугай, харин эцэстээ их л жанчигддаг билээ. Ганц нэгээр тэмцэлдэж олны аж амьдралыг өөрчилж хэрхэвч болохгүй юм, одоо Павка чи ард олонд тустай хүн болж чадах нөхцөл бий боловч арай нас бага тул ангийн тэмцээн гэдэг чухам юу болохыг сайтар ухаж мэдэхгүй байна. Чухам аль замаар орохыг чамд зааж өгье. Чи бол эцэстээ хэрэгтэй хүн болохыг би мэдэж байна, номхон бөгөөд гоёмсог хүнд би угаас дургүй юм, одоо дэлхий дахинаа гал түймэр гарч эхэлсэн цаг мөн гэвэл зохино. Боолчууд босож ирсэн үе хуучны байдлыг бүрмөсөн халах цаг иржээ. Үүнд зориг төгөлдөр юунаас ч ухрахгүй ах дүү нөхөд хэрэгтэй байна. Лав ээжийн эрхэмсэг хөвгүүд тус болохгүй. Дайсантай нүүр тулгаран тэмцэлдэх үед гэрэл үзсэн жоом шиг гав завсар руу нуугдахгүй, шууд хайр гамгүй тулж чадах жинхэнэ ардын зоригтон хөвгүүдийг оролцуулж хэрэглэвэл зохих юм гээд, уурсаж нударгаараа ширээгээ чанга цохиод, гараа кармадаа хийгээд бас л уурссан хэвээрээ хөмсгөө буулгаж тасалгааны дотуур нааш цааш алхалжээ. 

	Фёдор энэ бяцхан хотноо хийх ажилгүй уйсаж цаашаа энэ мэт дэмий талаар суугаад хэрэггүй хэрхэвч зайлж байлдааны хүрээг нэвтрэн улаан цэргүүдтэйгээ дахин нэгдэхээр шийджээ. 

	Хотын дотор намын ажлыг эрхлэн гүйцэтгэхээр есөн гишүүнийг үлдээсэн болно. 

	Жухрай надтай надгүй та нар, хэргээ хийж чадна, би яасан ч энд үлдэж дэмий сууж чадахгүй, арван сар сууж өнгөрсөн минь боллоо гэж бодож уурссан байна. 

	Нэг удаа Павка, 

	— Фёдор чи үнэн ямар хүн бэ? гэж асуухад Жухрай босож ирээд, гараа кармадаа хийж зогсоод тийнхүү асууж лавласан учрыг даруй ухаж мэдсэнгүй болно, дараа нь, 

	— Намайгаа, ямар хүн гэж чи одоо болтол мэдсэнгүй юу, гэхэд Павка, 

	— Би чамайг большевик буюу эсвэл коммунист юм уу гэж бодож байна гэжээ. 

	Жухрай инээж, дооглосон маягтай алаг эрээн цамцтай өргөн өвчүүгээ цохиод мөн чухам тийм, дүү минь большевик коммунист гэдэг чинь чанар нэг юм гэсний дараа чухалчилсан маягтай болж, чи нэгэнт үүнийг ухаж мэдсэн тул хэрэв гэдсийг минь гаргуулахыг хүсэхгүй бол бусдад, хэнд ч атугай мэдэгдэж тун болохгүй шүү мэдэв үү гэжээ. Бодол бодож суусан Павка, 

	— Одоо мэдлээ гэж чанга дугарчээ. 

	Байшингийн гадна хэдэн хүний дуу сонсогдсоны дараа удсангүй, үүдийг нь тайлахын чацуу, Жухрайн гар нь хурдавчлан кармадаа орсон боловч мөн даруй гэдрэгээ гарчээ. Гэнэт орж ирэгсдийн нэг нь толгойндоо шархтай эцэж турчихсан Брузжакийн Сережка ба бас Валя хүүхэн, Климка гурав байлаа. 

	Сережка, Павкийг бяцхан чөтгөр чи амьд байна уу гэж, Павкийн гарыг бариад, бид нар гурвуулаа чамд айлчилж ирлээ шүү, Валя намайг ганцаарыг тавихгүй, бас Климка, Валяг ганцаар нь тавихгүй ийм хэрэг болжээ. Хэдийгээр Климкийн үс нь улаан шар боловч, хэн ямар хүнийг хаа ганцаар нь тавивал аюултай болох вэ? гэдгийг ялгаруулж чадах амьтан байна шүү гэж тоглож хэлэхэд Валя ичиж амыг нь алгаараа битүүлээд, 

	— Чи яасан задгай амтай хүн бэ? гэж инээгээд өнөөдөржин Климкийг шоолж амар заяа үзүүлээгүй юм гэжээ. 

	Климка сайхан сэтгэлээсээ инээж, цагаан шүдээ үзүүлээд, 

	Ийм өвчтэй хүнээс юу авах билээ, толгой гэдэг бяцхан тогоо нь гэмтсэн учир, баахан дэмий дугардаг болоо шив гэхэд бүгдээрээ инээлджээ. 

	Тэр өдөр толгойгоо цохигдсоноос хойш сайн эдгэрээгүй Сережка Павнийн орон дээр очиж суугаад хоёр нөхөд учирсандаа баясаж харилцан ярилцахын завсар ердөө ааш зангаар алиа зугаач Сережка энэ удаа нэлээд доройтож номхорчихсон бөгөөд Петлюрын хүмүүсээс хэрхэн ямар учраас тийнхүү цохиж гэмтээсэн зэргийг Жухрайд аяархан хэлж суулаа. 

	Сая орж ирэгсдийг Жухрай эртний сайн таньдгаас гадна одоогийн тэмцээний бэрх цагт аль ямар замаар орохоо мэдээгүй гэвч, ард түмэнд туслалцахыг дурлах тэдгээр залуучуудыг сайшааж үздэг байсан байжээ. Тэдгээр залуусынхан хэрхэн еврей нарын гэр бүлийг гэр орондоо нууж, дээрэмчнээс амийг нь аварч тусалснаа завсартаа ярилцаж байгааг чихээ тавин сонсож суухын ташрам, өөрөө большевикууд ба Лениний тухай тэдгээрт өгүүлж бас одоогийн явагдаж бий хэрэг явдлын учрыг мөн хэлж өглөө. 

	Үдэш орой болсон хойно Павка нөхдөө хүргэж өгсөн болно. Жухрай үдэш гадагш гарч үлдэх нөхөдтэйгөө уулзаж учир явдлын тухай ярилцаад, шөнө орой харьж ирдэг байжээ. Энэ удаа мөн үдэш гарч явсан Жухрай үүр цайж өдөр болтол буцаж ирсэнгүйг сая сэрсэн Павка хоосон дэвсгэрийг нь үзэж мэдсэн бөгөөд сэжиглэсэндээ санаа зовж, даруй хувцаслан байшингийн үүдийг цоожлоод, түлхүүрийг нь урьд хэлэлцэж тогтсон газраа нууж хадгалаад Климкатайгаа уулзаж Фёдорын тухай асууж мэдэх санаатай гарч оджээ. Климкийн эх бүдүүлэг биетэй өргөн ба цоохор нүүртэй, хувцсаа угааж бий авгайгаас Фёдор хаа байхыг асуухад тэр нь харин уурласан маягтай, 

	— Чиний Фёдорын харахаас өөр ажилд над байхгүй гэж санаж байна уу, чиний тэр цоохор чөтгөрийн уршгаар Зозулын эхнэрийн орон савыг нэгжиж урвуулан сүйтгэлээ шүү, чи түүгээр юу хийх гэсэн юм, яасан сонин нөхөд нийлж хоршсон юм. Климка чи... гээд, үлэмж уурлаж, угааж бий хувцсаа үлэмж хүчлэн базаж байлаа. 

	Климкийн эх ерөөсөө ийм хурц хэлтэй олон үгтэй эхнэр юм. Павка тэндээс гарч Сережкийнд очоод зовж явсны учир шалтгааныг илтгэж хэлэхэд завсраас орсон Валя хүүхэн өгүүлсэн нь, 

	— Чи юу гэж зовж байгаа юм бэ? Таних айлдаА байгаа юм биш үү гэсэн боловч дугарахыг нь ажиглавал давтай тийм гэж итгэсэн янзгүй байлаа. 

	Тэд нар, үдийн хоол ид гэсээр байтал үл зөвшөөрөн Павка даруй яаравчлан гарч оджээ. 

	Буцаж явахдаа Жухрайтай уулзах биз гэж битүү итгэж иртэл үүд нь цоожтой хэвээр байсан бөгөөд санаа их л гутарч хоосон байшиндаа ганцаараа орсонгүй үүдэндээ зогссоор үлджээ. 

	Хэдэн минутын хэр дэмий зогсож бодлого бодож байгаад ямар нэгэн хүчинд мэдэгдэхгүй түлхэгдэж саравч дээрээ гараад уранхай даавуугаар ороож нуусан хүнд манлихер буугаа гаргаж, халаасан савандаа хийгээд төмөр замын өртөө тийш очиж явахдаа сэтгэл нь их хөдлөн зовж явав. 

	Өртөөний газар Жухрайг үзэж харсан хүн бас л байсангүй, гэртээ харьж явахдаа өнөөх ойн хэрэг эрхлэгчийн хашааны дэргэд хүрч зогсон таних хүн үзэглэх болов уу гэж бодсон маягтай, байшингийн цонх өөд ажиглаж харахад байшин ба цэцэрлэг дотор хэн ч үзэгдсэнгүй бөгөөд даруй цаашаа явж байтал дахин эргэж харахад том байшин нь цөм хоосон бөгөөд цэцэрлэгийн доторхыг урьд адил харж цэвэрлэж байгаа ор тэмдэг огт байхгүй үзэгдсэн тул Павка улам уйдаж сэтгэл нь гутарчээ. 

	Тоня хүүхэн Павка хоёрын халуун найрамдал гэнэт муудаж тасарсаар нэг сарын хэртэй болсон билээ. Одоо Павка хот тийш аяархан алхалж тэр хүүхэнтэй гэнэт найрамдал тасарснаа бодож үзэхэд нэг удаа санамсаргүй явж байтал уулзсан Тонягийн өгүүлсэн билээ, 

	— Манайхан бүгдээрээ большевикийн нэг өдрийн баярт очиж, би гэртээ ганцаараа үлдэх тул Павлуша чи энэ өдөр манайд ирээрэй, хоёулаа Леонида Андреевийн зохиосон “Сашка Жигуляв” гэдэг сонин зохиол уншъя, би түүнийг уншсан боловч чамтай хамт дахин уншвал илүү сонин байх, энэ үдшийг хамт зугаацан өнгөрүүлэх үү, чи ирнэ биз гээд өтгөн харавтар үсийг дарсан бяцхан цагаан малгайны дороос хүүг харж хариу хэлэхийг хүлээж байсан том нүдийг нь үзэхдээ, 

	— За би ирнэ гэж Павка хариулаад хоёр тийшээ салж одон. Павка тэндээсээ яаравчлан цахилгаан гэрлийн хороо тийш алхалж явахдаа Тонятайгаа хамт нэг үдэш өнгөрөөхөөр хэлэлцэж тогтсоноо санахад машиндаа түлэх гал нь онц саруулхан мэт үзэгдсэн болно. 

	Тэр үдэш Тонягийн гэрт очиж гийчдийн орох их үүдийг нь цохиход угтаж гарсан хүүхэн Тоня баахан ичиж зовсон маягтай, 

	— Надад гэнэт хүрч ирсэн гийчид сууж байна шүү, гэвч Павлуш чи битгий зовоорой гэж хэлмэгц, Корчагин даруй явахаар завдаж эргэхэд хүүхэн шамдан, 

	— Очъё, тэд нар чамтай танилцвал тустай болох юм гээд, Павкийг сугадаж бариад дагуулан өөрийн тасалгаанд ормогц тэнд суусан залуу гийчид тийшээ инээмсэглэж хараад, 

	— Та нар хуучин танил биз, энэ бол миний сайн нөхөр Павел Корчагин гэдэг байна гэжээ. Бяцхан дугариг ширээний дэргэд суусан идэрчүүдийн дотор Сухарькогийн Лиза гэдэг цэвэрхэн харавтар царайтай, баахан эрхэмсэг маягийн амтай Гимназийн хүүхдүүдийн маягаар самнаж зассан, гялалзаж үзэгдэх үстэй нарийхан өндөр биетэй залхуурсан хөх нүдтэй залуу хүүхэн жич гимназийн гоёмсог маягийн албаны хувцастай Лещинскийн Виктор эдгээр байлаа. 

	Лещиники сая ирсэн Павкийг хармагц таньж гайхсандаа урт хөмсөг нь өргөгджээ. 

	Павка, үүдний хажууд хоромхон зуур дув дуугүй зогсон Виктор тийш муухайгаар харж бий, эвгүй байдлыг нь даруй засахыг хичээсэн Тоня өгүүлсэн нь, 

	— Павка та наашаа орж ирэгтүн гэж урьж дуудахын хамтаар өнөөх хүүхэн Лиза тийш хараад, 

	— Чи танилцахгүй юу гэхэд, Павкийг их л гайхаж үзсэн царайтай урьдаас нь угтаж босохын чацуу Павка харин даруй эргэж хажуу дахь харанхуй тасалгааг шууд нэвтрээд гадагшаа гарахаар завдаж яаран одоход Тоня хойноос нь мөн давхин гүйцэж, мөрнөөс нь бариад үнэхээрийн ичиж зовсон маягтай, 

	— Чи юунд ингэж байгаа юм билээ, би чамайг зориуд эд нартай танилцуулах гэсэн юм гэж гомдож хэлэхэд, Павка уурсаж хүүхний гарыг мөрнөөсөө татаж салгаад, 

	— Намайг эд нарт үзүүлж сонирхуулах хэрэг юу байх вэ? Надад эд нартай нийлж цуг суух огт зохилдохгүй, магад чамд таатай юм байх, би эд нарыг зэвүүцэж үздэгээс өөр явдал байхгүй, чамайг эд нартай ийм найрамдалтай гэж санасангүй юм, хэрэв мэдсэн бол хэрхэвч ирэхгүй билээ гэхэд, уурсаж арай, чарай биеэ барьж байсан Тоня өгүүлсэн нь, 

	— Надтай ингэж ярилцах эрх чамд хэн олгосон юм бэ? Хэнтэй хэрхэн нөхөрлөж явахаа би чамаас асуухгүй шүү, гэж хэлмэгц Павка даруй шатаар доош бууж явахдаа, 

	— За яамай яамай, чамд ирж байг, би дахин ирэхгүй гэж чанга дугараад, хашааны хаалгаар яаран гарчээ. Түүнээс хойш Тонятай дахин уулзсангүй бөгөөд дээрмийн үесээр монтёртой хоёулаа Еврей нарын гэр бүлийн хүмүүсийг цахилгаан гэрлийн хороонд нууж мэгдсээр байхдаа Тоня хүүхнийг бүрмөсөн мартсан атал, одоо бас уулзахыг хүсэх болсон байна. 

	Жухрай гэнэт алга болсноос хойш түүнийг хүлээж, ганцаараа хоосон байшиндаа суух нь үнэхээрийн уйтгартай болжээ. Хаврын улирал ирж цас мөс гэсэж, шавар шавхай ба нүх сүв болсон засмал бор зам нь баруун тийшээ эргэжээ. 

	Зам тийш цухуйж гарсан муу байшингийн дэргэд хоёр гудамжны уулзвар тохиолдсон байжээ. 

	 

	* * *

	 

	Гудамжны уулзварт байсан бөгөөд одоо дээрэмдэгдэж үүд цонх нь хэмх цохигдсон ба үүдэн дээр нь хадсан “рашаан ус худалдаалах газар” гэсэн бичигтэй пайз нь уруугаа харчихсан бяцхан бүхээгийн дэргэд өнөөх Лешинксийн Виктор, Лиза хүүхэн хоёр зогсож байснаа салж одохдоо Виктор нь хүүхний гарыг бариад нүд руу ширтэж, 

	— Та ирнэ биз, хуурахгүй шүү гэж лавлахад, Лиза нь баахан саваагүй маягтайгаар, 

	— Ирнэ ирнэ, хүлээж байгаарай гээд, цааш явахдаа эргэж хөөрхөн хар нүдээр хүү тийш хараад, зөвшөөрсөн маягтай инээмсэглэжээ. 

	Хүүхэн тэндээс арваад алхам явж засмал замаар гарч ирсэн хоёр хүнийг үзвэл тэргүүнд нь бөх чийрэг биетэй, өргөн өвчүүтэй, товчийг нь тайлсан богинохон дээлтэй, духан дээрээ дарж өмссөн кепка малгайтай, нүдэн дор нь жанчигдаж хөх болсон ийм хүн шар савхин гуталтай хөлөөрөө чанга гишгэж хөнгөхөн алхалж явжээ. Хойноос нь гурван алхмын хэр зайтай жадаа нуруу руу нь харуулж барьсан, бор жупан дээлтэй, бүснээсээ бууны сум чихсэн арьсан сав хоёрыг зүүсэн Петлюрын цэрэг явжээ. Уул сахиулын хүний шилэн хүзүү рүү харсан ба тамхинаас шарлачихсан урт сахал нь хоёр тийшээ сэрвийсэн байжээ. 

	Лиза, аяархан явсаар засмал замын нөгөө талд гарахын үеэр хойноос нь гэртээ харихаар явсан Павка замын дэргэд гарч ирээд, тэрхүү хоёр хүнийг харвал, Жухрайг тууж явахад хөл нь явж чадахгүй доороо зогсжээ. 

	Жухрай тэр өдөр харьж ирсэнгүйн үнэн шалтгааныг Павка одоо мэджээ. 

	Жухрай ойртож очиход Павкийн зүрх түгшиж элдвийн бодол төрж хэрхэхээ бодож тогтоох зав чөлөөгүй болов. Жухрай чухам үхэх цаг нь иржээ гэж мэдсэн авч бас л ухаан нь төөрсөөр зогсож байтал гэнэт авч явсан буугаа санаад, тэдгээр хоёрын хажуугаар нь өнгөрч гарахын чацуу, винтовтой хүний нуруу руу нь буудаж унагаамагц Фёдор лав чөлөөтэй болно гэж бодохдоо шүдээ өвдтөл зууж “Аливаа чухал хэргийг бүтээхэд эрх биш хатуу чанга зоригтой нөхөд хэрэгтэй” гэж Фёдорын хэлсэн нь бас санаанд нь оржээ. 

	Павка даруй гэдрэгээ харахад хот тийш гудамжинд хүн огт үзэгдсэнгүй бөгөөд гагцхүү өмнө нь яаран яваа хаврын богинохон дээлтэй эмэгтэй үзэгдсэн нь саад болохооргүй байв. Нөгөө гудамж хажуу талаасаа сайтар харагдахгүй бөгөөд холуур өртөө тийш чиглэж яваа хэдэн хүний бараа үзэгдэв. 

	Павка, засмал замын хажууд зогсож байхад ойр хүрч ирсэн Жухрай түүнийг харж танимагц нэг нүдээрээ ирмэхэд, өтгөн хар хөмсөг нь аяндаа татав. Тийнхүү гэнэт уулзсандаа өөрийн эрхгүй явдал нь саатах болмогц хойноос дагалдаж явсан хүний жадны үзүүр нуруунд нь тулжээ. 

	— Яваарай, эсвэл бууны бөгсөөр буулгана шүү гэж занахад Жухрай арга буюу урагш алхлахдаа Павкад хэдэн үг хэлэхээр завдсан авч биеэ барьж чимээгүй өнгөрөхдөө зөвхөн амрыг эрсэн маягтай гараа дохижээ. 

	Шар улаан сахалтай сахиул ажиглаж мэдүүзэй гэж айж сэргийлсэн Павка Жухрайн тийнхүү дэргэдүүр нь өнгөрөхөд түүнийг огт танихгүй маягтай буруу харсаар зогсож байхдаа, хэрэв би буудахад сахиулын хүнийг онохгүй харин Жухрайг гэмтээж болох гэж бодов. Гэтэл нөгөө Петлюрын цэрэг дэргэдүүр явж өнгөрөхөд бодол тавих зав чөлөө байх уу, гэвэл зохих байсан байжээ. 

	Дэргэдүүр өнгөрөхийн чацуу Павка гэнэт ухасхийн орж винтовыг нь шүүрэн авч хамаг хүчээр доош дарахад жадын үзүүр чулуу мөргөж хан хийсэн дуу гарчээ. Санамсаргүй явсан сахиулын хүн тийнхүү гэнэт довтлон ороход хэсэг зуур дэмий зогсож байснаа даруй хамаг хүчээр винтовоо бие тийшээ чангааж татсан авч Павка тавьсангүй ноцолдсоор байхад буу дугарч сум нь чулуунаас огшиж сүнгэнэсээр суваг руу тусжээ. 

	Бууны дуу гармагц сочсон Жухрай хажуу тийш үсрээд эргэж харахад сахиулын хүн буугаа Павкаас булааж авах гэж учиргүй тэмцэж хүүгийн гарыг мушгиж хүчлэн авах гэвч нөгөө дэх нь бүх чадлаар зууралдаж винтовыг гараасаа тавьсангүй бөгөөд учир үй уурссан сахиул ноцолдсоор Павкийг дарж унагаахад хүү бууг алдсангүй чангаалцалдсаар байлаа. Жухрай үсрэн тэр хоёрын дэргэд ирмэгц төмөр мэт хатуу хүнд нударгаар сахиулын хүний толгой руу буулгаж, Корчагинаас салгаж бас нүүр рүү нь цохиход тэр нь хүнд юмтай шуудай шиг дэргэдэх суваг руу өнхрөн унажээ. 

	Дараа нь Жухрай унасан Павкийг өргөж хөл дээр нь босгожээ. 

	 

	* * *

	 

	Лиза хүүхэнтэй маргааш эзгүй заводын газар дахин уулзахаар үгийг нь авсандаа баяссан Виктор замын уулзвар дээрээс зуугаад алхам явж өнгөрмөгц “гоё сайхан бүсгүйн зүрх нь урваж хувирахдаа дуртай” гэдэг завхай дуу дуулж явсан болно. 

	Гимназийн зайдан задгай сурагчдын дунд Сухарькогийн Лиза хүнийг ч тоодоггүй хэцүү хүүхэн гэж үг явдаг байжээ. 

	Ичгүүргүй шалиг ба дээрэнгүй Залувановын Семен саяны Лизатай ханилсан гэж Викторт сайрхсан боловч Лещинскийн хүү итгэсэнгүй гэвч маргааш үнэн худлыг магадалж асуухаар шийдсэн байжээ. 

	Хэрэв хэлэлцсэн ёсоор ирэх бол зориглож оролдвол зохино. Үнсэлцэхээс татгалзахгүй байна шүү, хэрэв Семен худал хэлсэн байвал... гэж дотроо бодож явтал гэнэт зогсжээ. Дэргэдүүр нь явж өгөрсөн цэргийн хоёр хүнийг ажиглаж үзвэл нэг нь охор сүүлтэй морь унасан багартаа ховоо барж морь услахаар явсан байжээ, бас богино дээлтэй өргөн гэгчийн хөх өмдтэй хүн морьтой хүний өвдөгнөөс нь барьж их л баяртай ярилцаж явжээ. 

	Викторын цаашаа явах гэтэл гэнэт засмал замын дэргэд бууны дуу гарсныг сонсмогц даруй доороо зогсоод эргэж харахад, морь угасан хүн буудсан газар тийш давхин явахад түүний хойноос бас торолдож бий сэлмээ ташаандаа барьсан хүн гүйж явжээ. 

	Лещински тэр хоёр хүний хойноос дагалдан гүйж уул газар хүрмэгц дахин бууны дуу гарчээ. Морьтой хүн айж сандран ухаан алдсан маягтай, морио хөлөөрөө ба ховоогоороо гуядсаар давхиж тохиолдсон нэг айлын хашааны хаалга руу орохын чацуу, 

	— Нөхдөө буугаа авагтун, тэнд манайхныг алж байна гэж бархирахад нэг минутын дотор тэндээс хэдэн хүн давхин гарч бууны замгийг татаж бэлтгэсээр гүйлдэн явжээ. 

	Викторыг дор нь барьжээ. 

	Засмал замын дэргэд цугларсан хэдэн хүмүүсийн дотор тэрхүү Виктороос гадна зөвхөн гэрчийн хувиар баригдсан хүүхэн Лиза байлцжээ.

	Айж мэгдсэнээс замын дэргэд зогсож хоцорсон Лизагийн дэргэдүүр Жухрай Павка хоёр гүйлдэн өнгөрөхөд тэрхүү сая жанчигдсан Петлюрын хүн тийш анх довтлон орсон залуу хүн нь үзтэл өнөө Тонягийн танилцуулсугай гэсэн залуу хүү мөн болохыг таньж их л гайхсан болно. 

	Жухрай Павка хоёр нэг айлын хашаан дотор үсрэн давж орохын чацуу засмал замаар давхин гарсан нэг морьтой хүн өнөөх харуулын хүний винтовыг булааж барьсан Жухрайн гүйж явахыг бас нөгөө жанчигдаж унасан хүний босон ядаж байгааг үзээд, зугтаасан хоёрын хойноос давхисаар очиход урьдаас нь Жухрай буудахад тар даруй эргэж сүнсгүй зайлжээ. 

	Уруул амаасаа цус урсгасан өнөө сахиулын цэрэг арай гэж босож хэрхэн тийнхүү жанчигдсан учрыг илтгэхэд, 

	— Чи яасан өөдөлшгүй ядуу амьтан бэ? хамар дороо харж явсан ялтныг алдана гэдэг чинь, чи одоо винтовын сүмбээр хорин тав жанчигдахаас зайлахгүй гэж загнан зэмлэхэд, 

	— Чи чинь их мэргэн ухаантай хүн байх шив. Хамар дороосоо алдав гэнэ ээ. Тэр үхсэн зовлого тэгж довтолно гэж хэн мэдсэн юм? гэжээ. 

	Лизаг байцааж асуухад тэрхүү сахиулын хүнтэй нэг адил мэдүүлсэн боловч Павкийг таньснаа хэлсэнгүй болно. 

	Дараа нь тэд нарыг бүгдийг нь комендантын газар хүргүүлсэн бөгөөд үдэш болохын үесээр комендант суллаж тавихдаа Лиза хүүхнийг би өөрөө гэрт нь хүргэж өгье гэж дурлаж хэлснийг хүүхэн зөвшөөрсөнгүй, тэр комендантаас архины үнэр ханхалж байснаас жигшиж ер бодож үзвэл сайн хэрэг гарахгүй гэж болгоомжилж билээ. 

	Хүүхнийг сугадан хүргэхээр явсан Виктор өртөө хүртэл нэлээд зайтай болох учир саяны хэрэг гарж завшаанд дахин уулзсаныг их л бахархан явжээ. 

	Хүүхэн гэртээ ойртож явах үестээ тэрхүү баригдаж туугдаж явсан хүнийг хэн тийнхүү суллаж тавьсныг та мэдэх үү гэж асуухад

	— Үгүй, би түүнийг хаанаас мэдэх билээ гэж Виктор хариуллаа. — Тэр үдэш Тоня бидэнтэй танилцуулах гэсэн нэг залуухан хүүг та мартсан уу гэвэл, явж явсан Виктор дороо зогсоод, 

	— Корчагины Павка гэж үү гэж гайхаж асуухад, 

	— Мөн овог нь Корчагин гэсэн байх, баахан эвгүй маягтай гарч одсоныг та мэднэ биз, гэхэд гайхаж хоцорсон Виктор. 

	— Та эндүүрсэнгүй биз гэж Лизагаас асуун лавлахад, 

	— Үгүй, би тэр удаа түүний нүүрийг сайн ажиглаж харсан юм. 

	— Юунд комендантад мэдүүлсэнгүй юм гэхэд, Лиза нь уурсаж, 

	— Та намайг тийм муухай хэрэг хийж чадах хүн гэж санаж байна уу, — Та юуг муухай хэрэг гэж бодож байна, хэн тийнхүү сахиулын цэрэгт довтлон орж жанчсаныг мэдүүлбэл муухай юм гэж бодож байна уу гэж шүүмжлэхэд хүүхэн улам уурсан, 

	— Та түүнийг зүйтэй сайн хэрэг гэж байна уу, тэд нарын хийж байгаа хэргийг та мартав уу, хэдий чинээ өнчирсөн еврей хүүхэд гимназид байгааг та мэдэх үү, бас би дээрээс нь Корчагиныг барьж өгвөл зохих байсан гэж та хүсэж байна уу, би хэрхэвч тэгж чадахгүй, танд баярыг хүргэе, би харин таныг ийм хүн гэж огт санасангүй шүү гэхэд, 

	Лещински хүүхнийг тийм хариу өгнө гэж огт санасангүйн дээр түүнтэй муудалцахыг хэрхэвч дурлахгүй тул даруй аргацаахыг хичээж өөр юмны тухай ярилцахдаа, 

	— Лиза та битгий надад уурла, би зүгээр тоглож хэлсэн юм шүү, таны үг үзэл бодлого ийм гэж огт мэдсэнгүй гэхэд, хүүхэн нь дургүй маягтайгаар таны тэгж тоглодгийг сайн юм гэж бодохгүй байна гэжээ. 

	Сухарькогийн хашааны дэргэд хүрч ирээд харилцан амарчилж тарахдаа Виктор, 

	— Лиза за ирнэ биз гэж дахин асууж лавлахад, 

	Мэдэхгүй гэж дутуу хагас дугарчээ. 

	Виктор хот тийш алхалж явахдаа “эрхэм авгай таны муухай хэрэг хийдгийг би хувьдаа зөвшөөрөхгүй байна, гэвч хэнээс хэнээ суллаж салгасан хэрэг надад хамаатай юу”˗гэж дотроо бодож явсан болно. 

	Тэрхүү Польш улсын тайж угсаатай Лещинскитэн бол тийнхүү завсартаа анги салж тэмцэлдэж бий улаан цагаан хоёр этгээдийг нэг адил зэвүүцэн үзэж хялайж хардгаас гадна, даруй манай Польш улсын цэрэг ирж Польшийн Речи Посполит засгийг байгуулан, тэхэд өөдөлшгүй муу Корчагины толгойг мушгиж үгүй хийх гэж чухам итгэдэг байсан байна. 

	Виктор, тэр үест тус хотонд ганцаараа үлдсэн өөрийн авга эгч болох ба чихрийн заводын дэд даргын эхнэрийн гэрт сууж байлаа. Эцэг эх дүү охин Нелль нь хэдийн оргож явсан ба эцэг Сигизмунд Лещински нь Польшийн нийслэл Варшав хотонд нэлээд дээгүүр тушаалтай болсон байжээ. 

	Виктор комендантын газар орсны дараа удсангүй тэндээс Петлюрын дөрвөн хүнийг дагуулан Корчагины хашаан тийш чиглэж явлаа. 

	Гэрэл харагдаж байсан байшингийн цонх тийш аяархан зааж энд байгаа шүү гээд дэргэдээ зогсож байсан даргад, 

	— Одоо би чөлөө гуйж болох уу? гэж асуухад, тусалсанд

	— Зүйтэй, бид нар та үгүйгээр бүтээж чадна биз харин ийнхүү баярыг хүргэе, гэвэл Виктор даруй эргэж гудамжаар алхалсаар алга боллоо. 

	 

	* * *

	 

	Туйлын харгис хатуугаар жанчигдаж бие махбод нь гэмтсэн Павкад нойтон хүйтэн харанхуй тасалгаанд оруулж хориход зайлуул ядарсан хүн эргэн тойрон гараараа тэмтэрч тохиолдсон ханзан дээр суужээ. 

	Павка тийнхүү өнөөх сахиулын хүнтэй ноцолдож байгааг нь харж үзсэн хүн огт үгүй байсан тулд баригдуузай гэж сэжиглэж сэргийлсэнгүй байтал баригдаж хоригдсон бөгөөд чухам ямар хүн Петлюртанд мэдүүлсэн, эцэстээ юу болох билээ гэж бодсоноос гадна, бас Жухрай хаана бол гэж нөхрийн төлөө санаа зовон суужээ. 

	Павка “өнөөх гар буугаа турлиахын үүрт нууж хадгалсан минь сайн болж, хэрэв түүнтэй баригдсан бол амьд гарахыг санах явдалгүй сэн билээ. Эд нар хэрхэн намайг гэж мэдсэн юм билээ гэж бодож учрыг нь олж мэдэхгүй их л санаа тавьж эргүүлэн бодож олохгүй байлаа. 

	Петлюрын цэргүүд, Корчагины хөрөнгө хогшилд горьдож, орон савыг нь нэгжиж үзсэн боловч олж авсан юм бага байсан байна. Павкийн ах нь өөрийн хувцас хунар ба гармони зэргийг хөдөө авч гарснаас гадна нэг бяцхан авдартай юм аа эх нь биедээ авч явсан бөгөөд өөр олз ашиг болгож авмаар юм байсангүй билээ. 

	Гэрээс гараад комендантын газар хүртэлх замыг Павка тун мартах гүй болжээ. Огторгуйд зузаан үүл манан татсан хав харанхуй шөнийн цагт араас ба хоёр талаас өршөөлгүй үргэлж жанчигдаж туйлын ядарч явсан Павка ухаан мэдрэл алдаж, юуг ч мэдэхгүйд хүрсэн байна. 

	Үүдний цаана байсан хүмүүсийн дуу чимээг сонсвол, хажуу дахь тасалгаанд нь манааны хүмүүс суусан ба үүдний доорх завсраар хурц гэрэл харагдаж байжээ. Павка хэвтэж байснаа босож, ханын хажуугаар тэмтэрсээр явж, өнөөх ханзан тушаа байсан бат бөх төмөр сараалж бүхий цонхыг барьж үзэхэд, гаднаас нь бөглөж хадсан бөгөөд, үүнээс урьд эд хогшил агуулах зоорины тасалгаа байсан маягтай байжээ. 

	Үүдний дэргэд очиж, баахан зогсоод, бариулыг нь аяархан дарж үзэхэд, чимээ хангинаж, муухай дугарсан бөгөөд цочиж айсан Павка “яасан тослогдоогүй муухай золиг бэ?” гэж хараажээ. Тэрхүү үүднүүдийг дарж гаргасан бяцхан завсраараа шагайж харахад нь ханзан дээр хэвтсэн нэг хүний бохир тахир болчихсон муухай хуруутай хөл нь үзэгдсэн бөгөөд, бас дахин өнөөх үүдээ түлхэхэд түүний улам чангаар хангинаж дуугармагц тэрхүү унтаж хэвтсэн хүн сая өндийж, бөөс хорхойндоо баригдаж хоцорсон сэглэгэр үстэй толгойгоо таван хуруугаараа маажиж, муухай хараагаад, хажуудаа тавьсан буугаа барьж үзээд, залхуурсан буюу дуртай дургүй маягтай, 

	— Үүдээ хаа, дахин шагайж үзээрэй, тэгвэл бүх таван сумаа тавьчихна шүү гэж дугарчээ. 

	Павка, үүдээ хааж бий үест хажуу дахь тасалгаанд олон хүмүүсийн илээлдэх чимээ дуулдав. 

	Ангийн тэмцэлд анх удаа орсон нь энэ бөгөөд зорьсон хэргээ ёсоор болгон бүтээж эс чадсанаас гадна, харин дайсандаа баригдаж хавханд орсон хулганатай адил байдалтай болсон Павка тэр шөнөдөө нэлээд олон юмыг дотроо санаж бодсоор суулаа. 

	Удсангүй хоёрын хооронд зовж тархи толгой нь манарч суусан Павкад эхийн нь хөгширч үрчийсэн нүүр ба үүрт хайрт нүд нь ив илхэн үзэгдэхэд Павка “харин ээж минь гэртээ байсангүй нь сайн болжээ” гашуудал зовлон нь бага болох буюу”гэж санаж билээ. 

	Үүр ч гэгээрэх ойртож тасалгааны дотор бүдэг, гэгээ орох болжээ. 


ЗУРГААДУГААР БҮЛЭГ

	 

	Хуучин том байшингийн хөшигтэй ганц цонхоор гэрэл тусаж билээ. Хашаан дотроос Трегор нэртэй нохой хуцах бүдүүн дуу сонсогдов. 

	Үүрэглэн хэвтсэн Тоня чагнавал, эхийн сулхан дуу сонсогдох нь, 

	— Үгүй, унтаагүй байна, Лиза та наашаа орж ир гэвэл Тонягийн үерхдэг охин хөнгөн алхалсаар дэргэд нь хүрч ирээд, гэнэт тэврэхэд Тонягийн нойр бүрмөсөн сэрээд эцэж ядарсан хүний маягтай сулхнаар инээмсэглэж, 

	— Лиза, ирсэн чинь сайн болжээ. Одоо манайхан их баяртай байна. Аавын өвчин намдах тийшээ болж, бүхэл өдрөө амарч унтаж байна. Ээж бид хоёр хоёулаа хэдэн хоног нойр хоолгүй зовж байснаа, одоо саяхан санаа амарч байна. Лиза чи сонин юу байна. Цөмийг хэлж бай гэж хүүхнийг татаж зөөлөн вандан дээр суулгажээ. 

	— Сонин юм их олон байна. Зарим нэгийг нь ганц чамд хэлж болно гээд, Тоняг дооглосон маягтай инээмсэглэж, Тонягийн эх Екатерина Михайловна тийш харлаа. Тонягийн ээж бол нэгэн томоотой янзын авгай бөгөөд хэдий гучин зургаан настай авч, хөдлөх аашлах нь залуу хүүхэн мэт, хөнгөн, хөх нүд нь ухаантай сэргэлэн, царайн сайхан гэж үл болох авч эелдэг ялдам ааштай ийм авгай байжээ. Авгайн өгүүлэх нь, 

	— Би та хоёрыг даруй орхиж зайлна, урьдаар олон нийтээр ярилцаж байгаа сонинуудаас бага сага хэлж өгөхгүй юу хүүхэн минь гэж инээгээд, хоёр хүүхний дэргэд давшин суув. 

	— Сонин зүйлүүдийн нэгдүгээрт манай долоодугаар ангийн хүүхнүүдэд сургуулиа төгссөний аттестат бичиг олгохоор сургуулийн зөвлөл тогтоосон тул бид нар сургуулиа төгссөн болно. Би хувьдаа их баяртай байна. Томьёоны бодлого ба хэмжих ухаанаас хаширч туйлдаа хүрсэн юм аа. Түүнийг сураад юу хийх юм бэ? Цаашаа сурах хөвгүүдэд хэрэгтэй байж болох магадгүй, гэтэл тэд нар одоо хаа ямар сургуульд орох оо мэдэхгүй байна биш үү. Одоо хааяагүй дайн байлдаан үргэлжлээд тун айхтар болжээ... Биднийг хадамд өгсний хойно тэр томьёоны бодлогоор юу хийх юм бэ? гэж инээжээ. 

	Тонягийн эх гадагш гарсан хойно Лиза, Тоняг тэврээд шивгэнэж хоёр гудамжны бэлчир дээр гарсан сүрхий тэмцээний тухай хэлж байгаад, 

	— Тэднээс зайлан гүйж явсан хүнийг таниад миний гайхсан гэдгийг хэлээд юу хийх вэ? Тоня чи тэр хүнийг хэн байсан гэж санаж байна гэхэд, 

	Сонирхож суусан Тоня мөн гайхаж зөвхөн мөрөө хавчиж дуугүй суухад, 

	Корчагин байдаг шүү гэхэд Тоня нь

	— Корчагин гэнэ үү чи? гэж их л гайхан асуужээ. 

	Тийнхүү сонирхуулж гайхуулсандаа хөөрсөн Лиза өнөөх Виктортой хэрэлдсэнээ ярьж суухдаа Тонягийн нүүр нь зэвхийж нарийхан гар хуруугаа үл мэдэг чичирсхийн зүрх нь цохилж хөөрхөн нүдний хөмсөг нь таталдаж байгаа нь чухам учир юу болохыг мэдсэнгүй болно. 

	Лизагийн тийнхүү согтуу даргын тухай ярьж байгааг сонсох ч үгүй тэр., Ай халаг Лещинскийн Виктор бол чухам хэн болохыг мэдэрч, Лизаг юунд түүнд хэлэв” гэж дотроо бодож сууснаа харин санамсаргүй чангаар хэлсэнд, 

	— Юу гэнэ ээ гэж Лизаг асуухад, 

	— Чи юунд Павлеша Корчагины тухай Лещинскийд хэлсэн юм бэ? Тэр чинь магад барьж өгнө шүү гэхэд Лиза үл зөвшөөрөн

	— Хаанаас даа ! хэлэхгүй байх, түүнийг мэдүүлээд юу хийх юм? гэлээ. 

	— Чи огт мэдэхгүй байна, тэр хоёр бол хоорондоо өшөөтэй болохоос гадна бас өөр нэгэн явдал бий юм шүү. 

	Чи чухам их буруу юм хийж. Түүнийг Викторт огт хэлэхгүй бол зохих юм сан. 

	Тонягийн зовж байгааг түүний санамсаргүй, Павлушийн тухай гэж дотночлон өгүүлсэн үг дээрээс урьд тийм бол уу гэж Лиза таамаглан байснаа одоо лавтай мэдээд, биеэ буруушааж баахан эвгүй болсон учир дув дуугүй болжээ. 

	“Миний санадаг зөв болох нь шив дээ”

	Тэр ажилчин хүүд очиж, Тонягийн дурлах гэдэг чинь хачин хэрэг байна шүү... бас энэ тухай Тонятай ярилцахыг хүссэн авч эвгүйрхэж дуугүй өнгөрдөг билээ. Одоо буруугаа далдлахыг хичээж Тонягийн гарыг бариад:

	— Тоня минь чи үнэхээр их зовж байна уу даа гэж асуухад, Тоня, 

	— Үгүй, Виктор миний санадгаас дээр үнэнч хүн байж мэднэ дээ гээд хоёр хүүхний яриа төдий л нийлэлцэхгүй байтал тэдний нэг ангид суралцаж байсан Демьянов овогтой болхи янзын нэгэн хүү орж ирлээ. 

	Хоёр зочноо үдэж гаргасан Тоня хашааны хаалгыг түшиж хот орох харгуй замыг ажиглавал хаврын нойтон жигүүн салхи сэвэлзээд хотын байшингуудын цонхоор сүүмэлзсэн бүдэг улаан гэрлээс өөр юм огт байсангүй, энэ хэр тус хотын ямар нэгэн байшинд байгаа хувьсгалч нөхөрт нь ямар аюул тусахаар байгааг урьдаас мэдэхгүй сууж байжээ, Намайг магад мартсан биз ээ. Тэр хамгийн сүүлд уулзаж салснаасаа хойш нэлээд өдөр хоног өнгөрсөн бөгөөд Павка үнэндээ буруу байсан авч, одоо цөм мартагдсан байхаа. 

	Маргааш уулзахдаа урьдын сайхан сэтгэлтэй явсан хуучин найрамдлын хэвдээ орно гэж лав итгэнэ. Гагцхүү муухай царайтай сэжиг бүхий энэ шөнө л хэрэг тохиолдохгүй бол заавал дахин найрамдлаа сэргээнэ гэж Тоня бодлоо. 

	Зам руу бас нэг ширвэн үзээд гэртээ орж дэвсгэр хөнжилдөө орж энэ шөнө л муу хэрэг битгий гараасай гэж санасаар унтлаа. 

	Өглөө эрт гэрт хэнийхээ унтаж байгаа үеэр Тоня босож яаран хувцаслаад аяархан гадагш гарч саглагар том Трезор нохойгоо дагуулаад хот орох замдаа Корчагинтны хашааны дэргэд хэдэн минут хэрхэхээ мэдэхгүй зүгээр зогсож байтал, хаалгыг тайлж орлоо. 

	Өмнө нь Трезор сүүлээ шарвалзуулан гүйж явлаа. 

	Мөн өглөө хөдөө тосгонд нуугдаж байсан Артем тэндхийн нэгэн төмөрч дархантай хамт гэртээ хүрч ирээд ажил хийж олсон нэг шуудай гурилыг мөрөн дээрээ үүрч, бусад бага сага юмыг нөгөө хүн нь барьж хашаан дотор ороод байшингийн онгорхой үүдэнд хүрч тавиад, 

	— Павка! гэж Дуудахад хариу чимээ алга. 

	Хамт ирсэн дархан нь энэ юм аа гэртээ авч орохгүй юу гэсэн ёсоор тогооны өрөөнд ороод тэндээс цааш ороход гэрийн доторх хамаг юмыг учир тоймгүй урвуулж сандрааснаас гадна шалан дээр тарааж хаясан муу сайн уранхай даавуу хогноос өөр юм үзэгдсэнгүй тул цочиж гайхсан Артем дэмий гөлрөн зогсжээ. 

	— Чөтгөр ав, энэ чинь юу гэгч болов гэж дутуу хагас дугараад эргэж нөгөө дархан тийшээ харахад, 

	— Тийм үнэхээр эвгүй хэрэг гарч гэжээ. 

	— Дүү минь хаашаа очсон юм бол гэж Артем уурлаж дугарсан авч байшингийн дотор хүн байхгүй асуух ч этгээд алга ажээ. Хамт ирсэн дархан салах ёсыг гүйцэтгэн гарч одсоны дараа Артем хашаан дотроо явж эргэн тойрон үзээд

	“Үүний учрыг би огт ухаж олохгүй байна, гэр орон хоосон, Павка үзэгдэхгүй. Энэ чинь жигтэйхэн юм болж” гэж эргэлзэн байхад, 

	Гэнэт араас чимээ гарахад эргэж үзтэл нэг үл танигдах хүүхэн ирж явна. Хүүхэн Артемыг баахан ажиглаж үзээд, 

	— Би Корчагины Павелтай уулзах хэрэгтэй юм сан гэж аяархан асуухад, 

	— Би ч бас түүнтэй уулзах гэсэн юм аа. Одоо хаа байгаагийн мэдэхгүй, би өөрөө сая хүрч ирээд орон сав минь задгай. Дүү алга, гайхаж байна. Та түүнтэй уулзах гэж ирсэн үү гэж асуухад, 

	— Та Корчагины ах Артем гэдэг мөн үү гэхэд, 

	— Мөн би байна, та юунд асуугаа вэ гэвэл хүүхэн уул дэлгээстэй байсан үүд тийш харж их л эвгүй болж

	“Халаг минь юунд би өчигдөр ирсэнгүй билээ, ийм болох гэж... “хэмээн бодож гэмшихдээ санаа улмаар зовж цээжин дотроо үлэмж хүнд болжээ. Хүүхэн өөрийгөө харан зогсож байсан Артемээс

	— Таныг сая ирэхэд байшингийн үүд сул, Павел ч үзэгдсэнгүй юү гэж лавлаж асуухад, Артем, 

	— Та Павелтай уулзах чухам ямар хэрэгтэй юм гэж дахин асуухад, Тоня түүн тийш ойртож ийш тийш эргэж хараад, 

	— Би чухам тийм гэж мэдэхгүй байна. Павел одоо гэртээ байсангүй нь бодвол түүнийг барьж хорьсон байх гэхэд, Артем цочсоноосоо гэдрэгээ ухарчээ. 

	— Ямар учраас баригдах билээ гэж асуухад Тоня гэрт орж ярилцъя гэжээ. 

	Хүүхэн бусдаас олж сонссоноо цөмийг хэлэв. Дув дуугүй сонсож суусан Артем туйлын айж зовжээ. 

	— Энэ чинь яасан айхтар хэрэг вэ? Газар дороос гай гарах гэж их л зовсон маягтай дугараад, манай орон савыг ингэтэл сүйтгэсний учрыг одоо мэдлээ, ямар болшгүй хэрэгт Павка холбогдсон юм бол доо, одоо түүнийг хаанаас эрж олох билээ. Авгай та хэний хүүхэн билээ гэж асуусанд, 

	— Би эндэхийн ойн хэргийг эрхлэгч Тумановын охин байна. Би Павелыг таних юм гэхэд, 

	— Ээ тийм үү гэж дугараад би түүнийг баахан тэжээж тэнхрүүлэх санаатай гурил авчирсан юм, гэтэл харин ийм болоо шив... гэжээ. 

	Тэр хоёулаа нэг нэг тийшээ дугуй харалцан сууснаа охин, 

	— За би явъя, та аргалж дүүтэйгээ уулзах болов уу даа, би үдэш ирж сониныг сонсъё гээд Артемын гарыг барьж амарчлаад гарч одоход Артем түүнийг зөвшөөрсөн маягтай толгойгоо дохижээ. 

	 

	* * *

	 

	Өвлийн ичээнээсээ сая сэхсэн эцэнхий хар батгана цонхны буланд дуугарч байв. Хуучирсан зөөлөн вандангийн ирмэг дээр нэгэн тариачны залуу хүүхэн хоёр гараар өвдгөө тулаад бохир шал руу ширтэн суужээ. 

	Амандаа цаасан тамхи зуусан комендант, Щепетопка хотын комендант “гэдэг гарчигтай хуудсан дээр хэдэн үг яаравчлан бичиж дуусмагц сүүлд нь гарынхаа үсгийг гоёмсгоор эрээлж зурахын чацуу үүдний дэргэд гутлын шпор хангинах чимээ дуулдмагц, толгойгоо өргөж түүн тийш харахад шархадсан гараа боож уясан өнөөх Саломыга, өмнө нь зогсож байлаа. 

	— Ямар салхи чамайг дуудаж авчрав гэж комендантын асуухад. 

	— Гараа ясанд нь хүртэл цавчуулаад байхад харин салхинд туугдаж ирэв гэнэ ээ чи гээд дэргэдээ суусан бүсгүйг тоохгүй элдэв шившгээр хараахад, 

	— Чи эмнүүлэх санаатай ирсэн үү гэж асуувал, 

	— Хойд насандаа эмнүүлэх байх, одоо байлдааны газар хавчигдаж, бид нар үхлийн даваанд хүрээд байна шүү гэвэл, комендант тэнд суусан бүсгүй тийш толгой дохиж сүүлд ярилцъя гэжээ. 

	Хүнд биетэй, Саломыга сандал дээр сууж, Украин улсын сүлд гурван салаатай паалан түрхсэн тэмдэгтэй малгайгаа авч дэргэдээ тавиад өгүүлэх нь, 

	— Голуб намайг ийш нь явуулсан учир нь, Сезийн дивиз наашаа шилжиж ирэх байх, тэгээд энд нэлээд муухай хэрэг гарч мэднэ, эндэхийн байдлыг засах гэж би ирсэн юм. Петлюр өөрөө ч ирэх магадгүй, түүнтэй ямар нэгэн гадаадын хүн ирэлцэж болох байх, эндэхийн хүмүүсээс байдлаа “хөнгөтгөх” тухай дугарч тун болохгүйг урьдаас арга хэрэглэх хэрэгтэй гэж аяархан хэлээд, чи юу бичиж байгаа юм бэ? гэж асуухад комендант, 

	— Манай энд нэгэн бүтэлгүй залуухан хүү сууж байгаа юм, чи мэднэ биз, өнөөх төмөр замын ажилчныг өмгөөлж, бид нарыг сандруулсан Жухрай гэдэг баригдсан юм гэхэд Саломыга түүнийг их сонирхож, 

	— Ээ тийм? гэхэд комендант үргэлжлэн ярих нь:

	— Гайхалтай юм, чи мэдэж байна уу, төмөр замын өртөөний комендант Омельченко гэдэг шал мангуу амьтан түүнийг манай энд хүргүүлэхдээ ганцхан хуяг томилсон бөгөөд түүнийг одоо баригдаад байгаа бяцхан хүү гэгээн цагаан өдөр довтлон орж, буу зэвсгийг нь булааж аваад, уруул амыг нь няц цохиод, өнөөх Жухрайг суллаж тавьжээ. Тэр нь зугтаж оргүй арилаад байгаа юм. Энэ байцааж илрүүлсэн зүйлүүдийг чи уншиж үзэхгүй юу гээд, урьдаа байсан бичгүүдийг Саломыга тийш түлхжээ. 

	Саломыга уул бичгүүдийг зүүн гараараа эргүүлж, зөвхөн бага сага харж үзээд комендант тийш хараад, 

	— Чи тэр хүүхдээс юу ч мэдэж чадсан юмгүй шив дээ гэж зэмлэхэд комендант нь зэвүүцсэн маягтай малгайн саравчнаас дарж, 

	— Түүнтэй оролдож ноцолдсоор тав хоносон боловч тус болсонгүй нь үнэн “би юу ч мэдэхгүй, түүнийг суллаж тавьсангүй” гэж мэлзэхээс өөр дугарахгүй хүүхэд байна. Ийм дээрэмчин удамтай золиг байх гэж, түүнийг тууж яваад алдсан сахиултай нүүр тулган байцаах гэтэл тэр цэрэг хордсондоо түүнийг буудаж алах шахсан, би арай гэж салгасан юм, тэр цэрэгт ямар буу байх вэ? харин Омельченыко хорин таван сүмбээр цохисон байна билээ. Нөгөө хүүг энд барьж байсны хэрэг байхгүй байна. Би түүний хэргийг штабт мэдүүлээд одоо буудаж алах гэж шийдээд байна гэхэд, Саломыга комендантыг голж хажуу тийш нулимаад, 

	— Миний гарт орсон бол дороо дугарах байсан, ламын хүү чи байцаах ажил яаж бидэн шиг гүйцэтгэж чадах вэ. Ламын сургуультай хүн ямар олигтой комендант болох вэ дээ, чи түүндээ сүмбэ хэрэглэсэн үү гэж асуухад комендант уурлаж, 

	— Чи битгий хэдэрлээд бай. Чи намайг басамжлах санаатай юу? би хүлээж чадахгүй шүү. Би бол эндэх комендант байна. Миний хэрэгт бусад хэн боловч оролцохгүй байхыг гуйя гэхэд, 

	— Ха, ха, ээжийн хүү чи битгий дэмий уурлаад бай. Чиний хэрэгт оролцох гэсэн хүн байхгүй шүү. Харин хоёр лонх архи олж болох арга юу байна, чи хэлж өгнө үү? гэхэд комендант инээмсэглэн

	— Бололгүй дээ гэжээ. 

	Павкийг байцаасан бичгүүд тийш Саломыга хуруугаар заагаад, хэрэв чи энэ хэргийг ёсоор болгохыг хүсэх бол арван зургаан настай гэснээ засаж арван наймтай болгон бичихгүй бол батлах ч үгүй байж болно шүү гээд бас хэрхэн засах аргыг нь зааж суулаа. 

	 

	* * *

	 

	Байшингийн зооринд хоригдон бий гурван хүний нэг нь түүний гэрт буудалласан Петлюрын цэргийн морь саравч дотроос алдагдсан хэргийн учир хоригдсон их сахалтай, хуучин дээлтэй, өргөн гэгчийн даавуу өмдтэй, эцэнхий биетэй өвгөн, ханзан дээр хэвтэнэ. Бас хөгширхөг насны хуурамч ба хулгайч маягийн нүдтэй, хурц эрүүтэй, архи нэрж худалдаалах ажилтай эхнэр, бусдын цаг зэргийн үлэмжхэн үнэ бүхий зүйлүүдийг хулгайлсан хэргээр хоригдсон, тэр эхнэр шал дээр хэвтэнэ. Гурав дахь нь тэр буланд цонхны дор малгайгаа нугалж дэрлээд зүдрүү байдалтай хэвтэж байгаа Корчагин нар байлаа. 

	Бас хөдөөгийн тариачны маягтай толгойгоо алчуураар уясан нэгэн залуу бүсгүйг авчирч хориход нүдээ айх мэт бүлтийлгэн хэдэн минут ийш тийшээ харж зогсоод, өнөөх хулгайч эхнэрийн дэргэд очиж суулаа. 

	— Хүүхэн гуай, та хоригдож байгаа юм уу гэхэд хөдөөгийн эхнэр дуугүй өнгөрлөө. 

	— Ямар хэргээр чамайг авчирсан юм бэ? архи нэрсэн хэрэг биш биз гэж асуухад тариачин хүүхэн босож гайхсан байдалтай хараад, 

	— Биш биш ахынхаа төлөө баригдсан юм гэж аяархан дугарахад бас л салсангүй, 

	— Тэр чинь ямар хэрэгт холбогдсон юм бол доо? гэж дахин давтан асуухад нөгөө хэвтэж байсан өвгөн чилээрхэж, 

	— Чи битгий үүнийг байцаагаад байгаарай. Хүн ямар зовлонг эдэлж явааг мэдэхгүй байтал хажуугаас нь элдвээр өдөөж үймүүлэх хэрэг байна уу гэхэд, 

	Эхнэр өвгөн тийш эргэж, 

	— Чи надад битгий заах гээд бай. Чамтай ямар ярилцаж байгаа биш гэж уурлаж хэлэхэд өвгөн их л зэвүүцэж нулимаад, 

	— Битгий хүнд халдаад байгаарай гэжээ. 

	Харилцан тэмцэлдэх дуу зогсож, нам гүм болоод, сая ирсэн бүсгүй том алчуураа шал дээр дэвсээд гараа дэрлэж хэвтэв. 

	Архи худалддаг эхнэр хоолоо идэж гарав. Өвгөн муу тамхиа цаасанд ороож татахад өмхий утаа тасалгаа дүүрэн ханхлуулав. 

	— Энэ чинь идэж уух зав чөлөө өгөхгүй, үргэлж өмхий тамхиа татаж суух яасан яршигтай юм бэ? гэж эхнэрийн эгдүүрхэн хэлэхэд өвгөн хатгаж дооглосон маягтай, 

	— Чи эцэж турахаасаа айж байна уу. Гайгүй удалгүй тэр үүдээр багтаж гарахгүй болно, харин энэ хөвгүүнд идэх юмнаасаа өгөлцөхгүй ганцаараа залгиж суудаг ямар жигтэйхэн хэрэг вэ? гэхэд эхнэр улмаар өшиж, 

	— Идэх үү чи гэхэд, үгүй гэж байна шүү. Өвгөн чи миний идэх уухад битгий санаа зов, чамд огт хамаагүй гэв. 

	Залуу бүсгүй эргэж өнөөх эхнэр тийшээ хараад, толгойгоороо Корчагин тийш зааж, 

	— Та мэдэх үү, энэ хүү ямар хэргийн учир хоригдсон юм бол гэж асуухад нэгэнт асууж яриа эхэлсэнд эхнэр баясаж, 

	— Энэ бол эндэх хотын Корчагин гэдэг овогтой, айлын тогооч эхнэрийн бага хүү байгаа юм гээд тэр хөгшин эхнэр бүсгүйн чихэнд ойр очоод, 

	— Большевикийг суллаж тавьсан байхаа, манай айлын зовул хөгшний гэрт нэг Матрос сууж байсан юм гэж шивнэх нь сонсогдлоо. 

	“Би түүний хэргийг штабт хүргүүлж, буудаж алах зөвшөөрөл авахаар бэлтгэж байна...” гэж сая комендант ярьж байсан үг залуу бүсгүйн санаанд орж ирлээ. 

	 

	* * *

	 

	Төмөр замын өртөөн дээр удаа дараа хүрэлцэн ирж бий Сечийн цэргүүд олширч, тоймгүй үймэлдэж бийн дээр “Зопорожец” нэртэй хуягт галт тэрэг ирэлцсэн байлаа. Мөн төмөр замаар авчирсан олон их буу ба морьдоо тэрэгнээс буулгамагц эмээллэж сандарсан явган цэргүүд чихцэлдэн түлхэлцэлдсээр өртөөний хашаанд жагсаж байхад дарга нар нь өөрсдийн суман ангийн тоо дугаарыг дуудаж бархиралдан бүртгэж байлаа. 

	Өртөөний буудал бол үүрлэсэн зөгийн шуугилдаж байгаа юм шиг үзэгдэнэ. Үймэлдэн шуугилдаж бий зэвсэг бүхий хүмүүсийг суман, салаагаар хуваарилан жагсааж, хотонд очуулсны хойноос бас ард үлдсэн явган ба морин тэрэгтэй хүмүүсийн засмал замаар цувах нь орой болтол үргэлжлэв. 

	Хамгийн сүүлд штабын суман жагсаж, нэг зуун хорин янзын хоолойгоор дуулж бархиралдсаар алхалж явлаа. 

	Корчагин босож цонхоор шагайвал, үдшийн бүрэнхий болж гудамжаар олон тэрэг морь ба явган хүмүүсийн дуулж бархиралдсаар өнгөрч байгаагийн чимээ дуулдана. 

	Бас араас цэрэг ирж байгаа юм байгаа гэж аяархан дугарахад эргэж үзвэл, 

	Өчигдөр баригдаж ирсэн хүүхэн байжээ. 

	Архи нэрдэг эхнэр дахин давтан асуухад арга буюу хөдөөгийн хүүхний ярьж байгааг Корчагин цөмийг сонсож хэвтэнэ. Тэр хүүхэн, хотоос долоон мод зайтай байгаа нэг айлын хүүхэн, ах нь Врико гэдэг хүн улаан партизан бөгөөд зөвлөлийн засаг тогтоох хэрэгт дээгүүр тушаалтай явсан бөгөөд улаан цэрэг ухрахад мөн хамт явалцсан байжээ. Түүнээс хойш гэр орны нь хүмүүсийг гэр оронд нь суулгахгүй тун бэрхэдсэн бөгөөд ганц морийг нь дайчлан аваачсан ба эцгийг нь байн байн хотын гянданд авчран хорих тул ядран туйлджээ. Тус тосгоны хуучин дарга нь урьд Грицкод хавчигдсан гэж одоо өшөөрхөж, гаднаас ирсэн элдвийн үл танигдах хүмүүсийг тэдний гэрт заавал суулгах зэргээр хавчиж, бүрмөсөн хоосруулав. Өчигдөр тэдний гэрийг нэгжиж үзэхээр хүрч очсон комендант мөн манай тосгоны даргыг дагуулж ирэхэд комендант хүүхэнд дурласан бөгөөд маргааш тавтай “байцаах” хэрэг байна гэж шалтаглаж авчирсан байжээ. 

	Бодолд дарлагдсан Корчагин унтаж чадахгүй цаашаа юу болох бол гэж бодож хэвтэхээс өөр зүйл сэтгэлд орохгүй байлаа, 

	Бас өшөөт сахиулын цэрэгт харгис хэрцгий жанчигдсан тул хамаг бие нь манаран хатгаж өвдөх болжээ. 

	Зовлонт бодлогоо мартахыг хичээж, хоёр хүүхний аяархан ярилцаж байгааг сонсвол, комендант тэр хүүхнийг эдлэхийг хүсэж, элдвээр аргацаах ба айлгах зэргээр оролдсон боловч, үл бүтсэний эцэст уурссандаа “чамайг зооринд хааж, огт үл гаргана” гэж занаж айлгасан гэнэ. 

	Зоорины дотор харанхуй бөгөөд эрүүл агаар орохгүй учир ялангуяа шөнө үлэмж бүгчим бөгөөд маргааш юу болохыг бодож бүр зовлон болоод ийнхүү долоо хоносон нь сар жил удсан мэт болжээ. Өвгөн авгай, дээд мэргэд мэт сэтгэл төвшин, халуун ханзан дээр хэвтсэн янзтай, амархан унтдаг байжээ. Архи нэрдэг эхнэрийг комендант архи олж ир гэж суллаж тавьсан тул гурвуулаа үлджээ. Хүүхэн Христена Павел хоёр хатуу шал дээр бараг зэрэгцэн сууна. Павел өчигдөр цонхны дэргэд зогсож байхад нөхөр Сережка гудамжинд зогсож их л хичээнгүйлэн тус байшингийн цонх өөд мөрөөдөн харж байсныг бодвол Павелын хоригдож бий газрыг мэдсэн бололтой гэж санагдана. 

	Гурван өдөр хар гурилаар хийсэн бяцхан гашуун талх авчирч өгөхдөө чухам хэнээс илгээснийг манааны хүн Павкад хэлсэнгүй нь гайхалтай. 

	Жич хоёр өдөр дараалан байцааж зовооход Павка олон юм хэлсэнгүй цөмийг няцаж мэдүүлсэн боловч, чухам ямар учраас тийнхүү зөрчиж дуугүй өнгөрснөө өөрөө мэдэхгүй болно. Аливаа бичиг зохиол дотроос уншиж танилцсан хүмүүст нэг адил чанга зоригтой, эр зүрхтэй байхыг хичээсэн болно. Тэр шөнө анх баригдаад, уурын тээрмийн дэргэдүүр туугдаж явах үест сахиулын хүмүүсийн нэг нь “эрхэм дарга үүнийг чирээд юу хийх юм бэ? араас нь нэг сум тавьчихвал нэгэнт дуусах биш үү” гэж хэлэхэд сая арван зургаан насанд хүрсэн Павелын дотор аягүй болж билээ, нэгэнт үхвэл 10 дахин амьдрах цаггүй гэсэн шүү гэж бодоход гомдолтой болно. 

	Хүүхэн Христена мөн нэг адил зовно. Бас нөгөө хүүгийн тухай ярилцсан яриаг сонссон харин энэ хүү ямар хэрэг тохиолдохоор бийг өөрөө үл мэднэ биш үү. 

	Хүүхний өөрийн зовлон бас л хэцүү, комендантын өгүүлсэн нь “маргааш чамайг сайтар ярилцаж байцаая, хэрэв чи надад үл дурлах бол манаачны байшинд очно шүү, цэргүүд чамайг голохгүй байх. Хэнийг шилэхээ чи өөрөө бодож мэдээрэй” гэж айхтар занаж хэлснийг мартаж яаж болох вэ. 

	“Ай энэ чинь яасан бэрх юм билээ. Аврах этгээд огт байдаггүй! Крицкийн улаан болсон хэрэгт би ямар ял зэмлэлтэй билээ. Энэ дэлхий дээр аж төрөх гэдэг нь яасан зовлонтой юм бэ? гэж бодно. 

	Зовлонт хүүхний сэтгэл шимшрэн хоолой базлах шиг болоод, аврал түшиггүй мухардан хорссондоо уйлан уйлан унана. 

	Буланд хэвтсэн Павка өндийж, 

	Яав? гэж асуухад Христена ийнхүү зовж шаналсан учраа цөмийг дуугүй томоотой суудаг Павкад тодорхойлон хэлэхэд хүү гараа хүүхний гар дээр тавиад мөн үг дуугүй сонсож суужээ. 

	Хүүхэн уйлж суухын завсар, 

	— Эд нар заавал намайг зовоож зүдрээх байх, сүр хүчиндээ эрдэж авралгүй намайг сүрдүүлнэ гэж улиглахад мөн түүнчлэн зовж туйлдсан Павка юугаа хэлэх билээ. Маргааш энэ хүүхнийг гаргахгүй хамгаалан тэмцвэл, үхтэл жанчин хаях буюу эсгүүл сэлмээр цавчаад дуусах биз гэж бодож суусан Павка гашуудаж гутран суусан хүүхний санаа сэтгэлийг нь аргацааж амруулахын тул, янаг сэтгэлээс гарыг нь аяархан илбэхэд хүүхний уйлж бархирах нь зогсов. Үүдний дэргэд зогссон манааны хүн ердийн заншлаар хая “хэн бэ?” гэж асуухаас өөр авиа чимээ огт гарахгүй нөгөө өвгөн авгай нь санаандгүй унтсаар байв. Энэ үед хүүхэн Павкийг чанга тэвэрч, өөр тийш татаж байгаагийн учрыг сайтар ухаж мэдсэнгүй гэтэл хүүхэн нь халуун уруулаараа шивнэж, 

	— Янаг хүү минь чи миний үгийг сонс, миний зовлон эдлэх мөр ганц болжээ. Цэргийн офицер буюу түүний цэргүүд намайг бузарлах нь лав, тэр нохдын оронд чи намайг урьдаар авч хэрэглэ гэхэд, 

	— Христена чи юу хэлж байгаа юм бэ? гэж Павел гайхаж асуусан авч хүүхэн чанга тэвэрсээр, түүний халуун ба хөөрхөн улаан уруулаас зугтаж зайлах нь тун бэрхийн дээр бас үнэн сэтгэлээсээ хэлсэн энэ учир чухам юу болохыг мэдэхгүй тул үл зөвшөөрөхөд бэрх байжээ.. 

	Цоожтой саванд хоригдож бий ба түүний дэргэд зогсож байгаа улаавтар шар үстэй манаач цэрэг бас комендантад үхтэл жанчигдсан явдал унтах нойргүй өнгөрөөсөн долоо хоногийн зүдрэл нь цөм мартагдаж хоцроод, зөвхөн халуун уруул ба нулимснаас үл мэдэг нойтон болсон нүүр хоёроос өөр юм огт үзэгдэхгүй болохын чацуу гэнэт Тоня нь санагдаад ирлээ. 

	Хэрхэн түүнийг мартаж болох билээ... найртай сайхан тунгалаг нүд нь... гэж санахдаа сая чадал орж, давхин босоод цонхны дэргэд очиж, сараалжнаас нь бариад зогсож байхад хүүхэн бас хойноос нь гараараа тэмтэрсээр явж олоод, 

	— Чи яав гэж үнэхээрийн гунигласан дуугаар асуухад, 

	— Христена минь, би чадахгүй байна, чи үнэхээрийн сайн хүн юм!гэх зэргээр аргацааж дуугарсан авч, чухам юу хэлснээ мэдсэнгүй болно. Дараа нь ханзан дээр унтсаар хэвтсэн өвгөний дэргэд очиж, 

	— Өвгөн гуай та надад тамхи татах галаасаа өгнө үү гэж чангаажээ. 

	Хүүхэн тасалгааны буланд очиж, том алчуураараа толгойгоо хучиж битүүлээд, уйлан суув. 

	Маргааш нь хэдэн цэрэг дагуулж ирсэн комендант хүүхэн Христеныг гаргаж аваачихад хөөрхий хүүхэн Павка тийш харж амрыг нь эрсэн маягтай байсан авч, үнэндээ түүнд гомдсон байжээ. Түүнийг, гарч явмагц, Павкийн санаа сэтгэл үлэмж гутарч хүндэрчээ. 

	Өвгөн үдэш болтол Павелтай ярихыг хичээсэн авч, нөгөө хүү огт дуугарсангүй өнгөрчээ. Үдэш болж манааны хүмүүс солилцохын үеэр бас нэг шинэ хоригдлыг авчирсан нь Павелын таних хуучирсан шар цамцтай, мөн хуучин дээлтэй, чихрийн заводод модны дарх хийдэг Долинник гэдэг овогтой чийрэг эр байлаа. 

	1917 оны февраль сард тус хотонд хувьсгалын хөдөлгөөн сая үүсэж байх үед энэ хүнийг анх үзсэн болно. Гудамжинд жагссан ард олон хоорондоо ярилцаж, шуугилдан бий үед Павка анхан большевикийн илтгэлийг сонссон бөгөөд тэр хүн нь одоогийн хоригдсон Долинник мөн байжээ. Энэ хүн замын дэргэдэх айлын хашаан дээр гараад, цэргүүдэд ухуулж хэлсний сүүлийн хэдэн үгийг одоо санавал, 

	— Цэргийн нөхөд та бүхэн манай большевикуудын суртлыг баримтлагтун. Гагцхүү бид та бүхний ашиг тусыг хуурмаггүй гүйцэтгэн чадна гэсэн бил ээ. 

	Түүнээс хойш Павка түүнтэй уулзсангүй болно. 

	Өдөр турш дуу гаралцах хүнгүй уйсаж суусан өвгөн, Долинникийн орж ирэхийг үзэхдээ үнэхээр баяссан байна. Долинник түүний дэргэд очиж суугаад, тамхиа таталцахын завсар өвгөний хоригдсон учрыг асууж мэдээд мөн Корчагины дэргэд ирж суугаад, 

	— За, чи ямар сонинтой байгаа вэ? Ямар хэргээр хоригдсон вэ гэж асуухад Павка түүний хариуд хамаагүй хэдхэн үг дуу гарсныг Долинник хянаж үзээд энэ хүн надад итгэхгүй мэт бөгөөд нарийлж суугаа байна гэж санасан боловч, Павка чухам ямар учраас баригдсаныг мэдмэгц гайхаж сонирхсон маягтай харав. 

	— Чи чинь Жухрайн амийг авсан хүү мөн байна шүү. Би харин чамайг баригдсаныг мэдсэнгүй гэхэд Павка цочсондоо өндийж ирээд, 

	— Жухрай гэдгийг чинь би огт мэдэхгүй. Намайг ялд унагаахыг хичээж хэн юу гэж хэлсэн нь надад огт хамаагүй хэргээ, гэхэд Долинник баахан инээмсэглээд, бүр ойртож суугаад, 

	— Сайн нөхөр минь, чи битгий надаас нуугаад бай. Би чамаас илүү мэднэ шүү гээд өвгөнд дуулдахгүйгээр аяархан, 

	— Би өөрөө Жухрайг эндээс үдэж гаргасан хүн байна. Тэр чинь одоо зохих газартаа хүрч очсон байх, Фёдор өөрөө надад цөмийг хэлж өгсөн юм гэжээ. 

	Дараа нь баахан бодож сууснаа, 

	— Хүү минь чамайг хэрэглэж болмоор хүн байна шүү, ганцхан чиний явдлыг эд нар цөмийг дуулж мэдсэн нь тун ч тоогүй юм болж гээд дээлээ тайлж дороо дэвсээд хана түшиж тамхиа татаж суулаа. 

	Павка Долинникийн саяны хэлснийг бодож үзээд, нэгэнт Жухрайг гаргалцаж өгсөн бол чухам тэдний хүн мөн гэж мэдсэн билээ. Үдэш Долинник өөрийн явдлыг ярьсан нь Петлюрын цэргийн дотор ухуулах ажил хийж байсан ба мужийн хорооноос гаргасан улаан цэргийн талд орогтун гэж уриалах бичиг тарааж яваад уул бичигтэйгээ баригдсанаа ярьсан боловч өдий төдий олон юмаа ярьсангүй хаширласан учир нь, 

	“Энэ бага хүүхдийг сүмбээр хэд буулгаад авбал улайж задруулахыг хэн мэдэх билээ” гэж бодож суулаа. 

	Шөнө орой унтахаар хэвтэж байхдаа Долинникийн өгүүлсэн нь

	— Корчагин, чи бид хоёрын байдал төдий л базаахгүй байна гэвч ямраар төгсөхийг нь хүлээж үзье гэж товчхон томруунаар хэлжээ. 

	Маргааш нь бас нэг хүн баригдаж ирлээ. Энэ нь тус хотын алдар нэртэй үс засагч Шлема Зельцер мөн байжээ. Энэ дэлдэн чихтэй нарийхан хүзүүтэй хүн Долинниктай ярилцахдаа их л бачимдсан маягтай гараа сарвалзуулж хэлсэн нь, 

	— Тэгээд Фукс, Блувштеин, Трахтенбрег гурав талх давс барьж баяр хүргэж ёслохоор бэлтгэж байгааг үзээд яах вэ та нар дуртай бол баяр хүргэж өгнө биз, хотын еврей нараас хэн нь ч гэсэн үсгээ зурахгүй байх, захаасаа би чадахгүй өршөөж хайрлагтун. Тэд нар баячуудад тустай болж болох байх. Фукс бол их пүүзтэй хүн Трахтенбрег нь бол тээрэмтэй хүн, над мэтийн хоосон ядуучуудад юу байх билээ гэж хэлсэн юм, миний урт хэл одоо хүзүүг минь ороодог болжээ. Өнөөдөр саяны цэргийн нэгэн даргын үсийг засаж байхдаа, Атаман Петлюр манай энд еврей нарыг дээрэмдсэн, одоо манай еврей нарын төлөөлөгчдийг бараалхуулах болов уу, та юу гэж санаж байна гэж би түүнээс асуусан болно. Би үүнээс урьд ч хэдэн удаа энэ мэтээр дэмий ярьснаас шийтгүүлж байсан мөртөө ийм өвчтэй хүн байх уу даа даргын үсийг нь тун хичээж засаж дуусмагц харин хөлсийг минь өгөхийн оронд даруй босож ард олны дунд үг цуурхал тараасан хэрэгт холбогдуулан барьж авсныг үзэхгүй юу та? гээд гомдож зовсон маягтай өвчүүгээ цохиж үүнд ард олны саналыг алдагдуулсан зүйл байна уу. Энгийн асуусан хэрэг биш үү, үүний тул барьж хорих гэдэг... гэж уурсаж Долинникийн гар ба цамцны товчийг ээлжлэн барьж мушгисаар байсан билээ. Шлеманы цухалдсан үгийг сонсож суусан Долинник баахан инээмсэглэж хараад, 

	— Шлеман чи ухаантай сэргэлэн хүн атал харин тэгж асуусан чинь мунхаг явдал болжээ. Одоо ийм цагт тэгж дэмий донгосож болох уу. Би бодвол чи эд нарын гарт орсон чинь сайнгүй хэрэг байх гэжээ. 

	Долинникийн тийнхүү хэлсний учрыг ухаж мэдсэн Зельцерийн айж зовсон маягтай гараа сарвалзуулсаар зогсож байсан үед өнөөх архи нэрдэг эхнэрийг даруй авчирч үүд рүү түлхэж оруулахад тэр туйлын уурсаж гэдрэгээ эргэж сахиулын цэрэг тийш хараад, 

	— Та нар бүгдээрээ коменданттайгаа хамт гал түймэрт шатагтун, үхэж үгүй бологтун! комендант чинь миний авчирсан хэдэн лонх архинаас түлэгдэж үхэг гэж бархирч хараахад сахиулын цэрэг хайхарсан ч үгүй үүдээ хааж цоожлов. 

	Эхнэр ханзан дээр суумагц өнөөх өвгөн, 

	— Ээ дэмий донгосогч минь бас хүрч ирлээ за яамай суу зочин болно биз чи гэж дооглож хэлэхэд эхнэр их л эвгүй маягтай хялайж хараад дэргэдээ тавьсан боодолтой юм аа авч гартаа бариад шал дээр хэвтсэн Долинникийн дэргэд очиж суужээ. 

	Сахиулын байшингийн дэргэдүүр ийш тийш сэлгүүцэн яваа хүний хөлийн чимээ ба тушаал өгч бий үл ойлгогдох ширүүн үгийг сонсоод хоригдлууд бүгдээрээ үүд тийш харж чихээ тавьж сууцгаав. 

	 

	* * *

	 

	Хотын талбай дээр хуучирсан жижиг сүмийн үүдэнд нэг чухал бэлтгэл засал болж байна. Үүнээс урьд тус хотод ийм явдал гарч байсангүй болно. Сечийн дивизийн бүрэн зэвсэг бүхий цэрэг хотын талбайг гурван хажуугаар нь тойрон жагсаж зогссоноос гадна тэр бяцхан сүмийн үүднээс сургуулийн хашаа хүртэл гурван хороо явган цэрэг жагссан байжээ. 

	Зэвхий бор хувцастай буугаа хөлдөө наалдуулж бариад зогссон цэргүүд хуван гуа тас огтлоод хийсэн мэт хэлбэртэй төмөр дуулга өмссөн ба хэлхээ сум зүүсэн эдгээр цэрэг бол Петлюрын засгийн газрын эрхэм гэгдсэн дивиз байжээ. 

	Хаант засгийн цэргийн бэлтгэлээс гаргасан сайн хувцас хунартай ба одоогийн Зөвлөлт засгийн илт дайсан болох нударган баячуудаар голдуу бүрэлдсэн энэ дивизийг тус хотод шилжүүлсний уг бодол нь байлдааны үед чухал хэрэглэгдэх таван төмөр замын уулзвар болох боомт газрыг хамгаалуулах гэсэн болно. Хэрэв энэ зам боомтыг булаагдахад хүрвэл Петлюрын хамаг хэрэг явдал алдагдах нь тэр бил ээ. Энэ хэр Петлюрын засгийн газар болох, “Директорий”˗н эзэлсэн орон нутаг нь тэртэй тэргүй бага болсоор арга буюу нийслэлээ Винница гэдэг нэг бага шиг хотод шилжүүлсэн үе болно. 

	Толгойлогч Атаман дивизийн байдлыг өөрөө байцааж үзэхээр шийдсэн тул түүнийг угтаж ёслохоор ингэж бэлтгэгдсэн байжээ. 

	Сая дайчилсан шинэ хүмүүсээр байгуулсан нэг хороо цэргээ бусдын нүднээс холдуулахын тул жагссан цэргүүдийн ард зогсоосныг үзвэл олонх нь хөл нүцгэн ба элдэв маягийн эрээн цоохор хувцастай залуучууд болох бөгөөд нэгэнт хүчинд автагдаж туугдсан хөдөөгийн хүүд мөн учир байлдахыг дурлах нэгхэн ч хүнгүй гэвэл зохих байсан байна. 

	— Тийм тэнэг хүмүүс хаа байгаа вэ гэлцдэг бил ээ. 

	Петлюрын цэргийн тушаалтны чухам бүтээж чадсан нь гэвэл тийнхүү дайчлагдсан залуучуудыг тусгай цэргүүдээр сахиулан хүргүүлж хотод ирмэгц суман хороо болгон хуваарилж буу зэвсэг олгосноос өөр зүйл байсангүй болно. 

	Тэдгээр шинэ ирсэн хүмүүсийн гурван хувийн нэг нь даруй оргож зайлсан бөгөөд өдөр ирэх тутам цөөрсөөр байлаа. 

	Гутлын зүйл ховордсоноос гадна тийнхүү шинэ ирсэн хүмүүст савхи олгох нь хэрхэвч үл зохилдох учир эрхбиш өөрсдөөсөө бэлтгэж ирэхээр урьдчилан тушааж зарласан авч олс буюу төмөр утсаар уяж арай торгосон уранхай гутлаас өөр юм огт үзэгдсэнгүй нь үнэхээрийн гайхалтай байсан байна. 

	Тийм хүмүүсийг мөн жагсаалд хөл нүцгэнээр гаргасан болно. 

	Явган цэргүүдийн хойноо нь өнөөх Голубын морин цэргийн хороо дагалджээ. 

	Цэргийн жагсаалыг сонирхож үзэхээр цугларсан хүн маш олон бөгөөд морьтой цэргүүд гэдрэг нь түлхэж жагсаалын байдал журмыг хамгаалсаар байв. 

	Толгойлогч Атаман өөрийн биеэр хүрч ирнэ гэсэн нь бага хотод цөөн тохиолдох онц сонин зүйл болох учир тус жагсаал ёслолын явдлыг үнэ төлбөргүй үзэж авахыг эс дурлах хүн байсангүй болно. 

	Бяцхан сүмийн үүдний шатан дээр цугларагсдыг үзвэл, хурандаанууд ба засуулууд хийгээд хар ламын хоёр хүүхэн Украины хэдэн багш нар жич “чөлөөт” казахууд, бас хотын захиргааны дарга болох нэг бүдүүн шиг хүн эдгээр бол “олон нийтийн” төлөөлөгчид болох бөгөөд бас жагсаалын даргын үүргийг гүйцэтгэж бий явган цэргийн ерөнхий байцаагч эдгээр хүмүүс байжээ. 

	Тэр үед хар лам Василь сүмдээ орж ёслолын хувцсыг өмсөж бэлтгэн байлаа. 

	Петлюрыг өргөн сүрлэгээр ёсолж угтахын тул шар хөх өнгө хосолсон тугаа жагсааж түүний дэргэд сая дайчлагдсан хүмүүсээс тангараг авахаар бэлтгэжээ. 

	Дивизийн дарга, Петлюрыг угтахын тул хуучирч муудсан форд машинаар төмөр замын буудлын газар одсон болно. 

	Ерөнхий байцаагч, цэвэрхэн биетэй сахлаа мушгиж зассан хурандаа Чернякийг дуудаж ирүүлээд, 

	— Та одоохон нэг хүн дагуулж очоод комендантын газрыг ар талтай нь байцааж сайтар цэвэрлэ. Хэрэв хоригдогсдын дотор элдэв муу сайн юм байх бол даруй хөөж зайлуулаг тун гэж тушаахад тэр нь хоёр хөлийн өсгийг тас хийтэл цохиж нийлүүлээд дэргэдээ байсан нэг засуулыг дагуулан далд орцгоожээ. 

	Ерөнхий байцаагч хар ламын ахмад хүүхэн тийш эелдгээр харж — Танай бэлтгэсэн будаалгын ажил бэлэн болж байгаа биз гэж асуухад хүүхэн, 

	— Ээ тийм комендант өөрийн биеэр тэнд байгаа гэхдээ тэрхүү цэвэрхэн царайтай байцаагч руу их л дурласан маягтай харжээ. 

	Хүлээж байгсад нэг морьтой хүний засмал замаар давхиж гараараа даллан “ирж явна” гэж хашхирахыг үзмэгц ерөнхий байцаагч

	— Байр байрандаа! гэж хашхирахад бага дарга нар нь даруй харьяат суман ба ангиуд тийшээ гүйлдэн оджээ. 

	Хуучин форд машин, сүмийн үүдэнд зогсмогц хөгжимчин “Украин маань үхсэнгүй шүү” гэдэг дууг хөгжимдөн дуулалджээ. 

	Тэрэгнээс буусан дивизийн даргын хойноос бууж харагдсан “толгойлогч атаман Петлюр” гэгчийг үзэхэд том зэргийн биетэй бүдүүн улаан хүзүүтэй том толгойтой сайхан хөх цэмбэн дээлтэй шар суран бүснээсээ бяцхан гар буу зүүсэн ба шар ногоон өнгөтэй малгайндаа палан гүйлгэсэн гурамсан сэрээ хадсан ийм хүн байжээ. Тэрхүү Симона Петлюрын биеийг ажиглаж үзвэл цэргийн баатарлаг хүний маяг огт байхгүй байжээ. 

	Ерөнхий байцаагчийн рапортыг дургүй маягтай сонсож байгаад дараа нь хотын захиргааны даргаас мөн тэрчлэн мэдүүлснийг бас л хайхарсангүй маягтай түүний толгойн дээгүүр алс жагссан хэдэн хороо цэргүүдийн зүг харж байсан болно. 

	Дараа нь Петлюр тугийн хажуу дахь нэг бяцхан индэр дээр гарч цэргүүдийн зүг хандаж арваад минут үг хэлэхдээ, 

	Замдаа зовж зүдэрч ядарснаас болов уу ер нь зориг муутай сулхан хэлж дуусмагц цэргүүд нь албаны ёс журам дагаж “алдар чинь мандтугай” гэж хашхиралдаж бий үест Петлюр индэр дээрээс бууж хөлөрсөн магнайгаа алчуураар арчаад, байцаагч ба дивизийн дарга хоёрыг дагуулан, жагссан цэргүүдийн өмнүүр нь явж үзэхдээ өнөөх сая дайчлагдаж ирсэн хүмүүсийн дэргэдүүр гарахдаа тэдгээрийн зүг зэвүүцсэн янзтай хараад тачаадсандаа уруулаа хазсаар өнгөрчээ. 

	Ёслолын сүүлд шинэ дайчлагдсан хүмүүс, анги хуваарилагдан цувж, тугийн хажууд Евангели номоо бариад зогсож байсан Василь ламын дэргэд хүрч ирээд урьдаар уул номыг нь үнсээд, дараа нь тугийн үзүүрийг мөн тэрчлэн үнсэж ёслолыг гүйцэтгэж бий үест огт санамсаргүй гэнэт нэг гойд хэрэг гарсан нь модны худалдаачин баян Блувштейн ба мөн эд барааны худалдаач Фукс, бас өөр гурван худалдаачин Петлюрын дэргэд хүрч ирээд, нэг таваг талх давс барьж өгөхдөө, 

	Эндэхийн еврей нараас эрхэм Атаман танаа баярыг хүргэхээс гадна мөн таныг улсын тэргүүлэгч гэж үнэхээрийн хүндэлж үзсэний чухам тэмдэг хуудас өргөж байна. Тогтоож айлд гэж зарц боол мэт мэхийж хэлэхэд Петлюр сайн байна гэж дутуу хагас дуугараад өргөдөл бичгийг нь уншиж байхад өнөөх баян Фуксээс, 

	— Худалдаа үйлдвэрийн ажлаа дахин явуулах, бас дээрмээс бие ба хөрөнгө хогшлоо хамгаалж өгөхийг соёрхол зөвшөөрлийг олгохыг гуйж мөргөе гэж зориглож хэлэхэд Петлюр тийн зохих цаг байдалд үл таацуулан хүрч ирсэн төлөөлөгчдөд уурлаж хөмсгөө буулгаад

	— Миний цэрэг эрчүүд дээрэм хийдэггүй, та нар үүнээс хойш мэдэг түн! гэхэд Фукс арга буюу гараа гайхсан байдалтай дэлгэн зогсож хоцорчээ. 

	Петлюр уурсан гэдрэгээ эргэж ард нь зогсож, хар сахлаа хазаж байсан Голубт хэлсэн нь

	— Эрхэм хурандаа танай цэргүүдтэй заалдаж байна шүү. Байцааж үзээд, зохих тушаал зааврыг гаргагтун гэж тушаамагц дэргэдэх ерөнхий байцаагч тийшээ хараад жагсаалаа эхэлье гэжээ. 

	Тэр Голуб Блувштейний өмнө ойр хүрч ирснийг үзвэл тийм үлэмж уурссангүй царайтай байсан боловч, 

	Тэрс номтнууд даруй зайлж тонил, Тэгэхгүй бол би махыг чинь дээрэмдэж орхино шүү гэж занаж дуугармагц түүнтэй учрахыг огт хүлээж хүссэнгүй аз хувь муутай төлөөлөгчид даруй зайлж одсон болно. 

	Цэргүүд, ёслолын жагсаалаар явахыг бэлтгэн цугларсан олон хүн бүгдээрээ их л сонирхож хараад, хөгжимчин хөгжмөө дугаргаж, хамгийн түрүүнд жагссан хороо ба сумангууд Петлюрын өмнүүр гарч өнгөрөхдөө “алдар” гэж бархиралдаад, цаашаа засмал замаар явж хотод орсоор байжээ. Тэдгээр цэргүүдийн өмнө нь алхалж явсан шинэхэн хувцастай дарга нар нь энгийн зугаацахаар явсан хүнтэй адил, гартаа барьсан бяцхан таягаа ширвэж явна. Энэ нь Сечийн цэргүүдийн үүсгэсэн жагсаалын шинэ маяг болно. 

	Хамгийн сүүлд шинэ ирсэн жагсаалын журам мэдээгүй хөл нүцгэн хүмүүс хутгалдаж түлхэлцэлдсээр явахад харьяат дарга нар нь засахыг хичээж оролдсон авч тун болсонгүйн дээр харин “толгойлогч”˗ийг үзэхийг хүсэж дээгүүр харж, гайхаж амаа ангайлгаж явсаар зарим нь замын нүх шуудуунд бүдэрч унахдаа винтовоо алдаад даруй босохыг хичээвч, хойноос нь явсан олон нөхдөдөө түлхэгдэж босож чадсангүй эргэлдэж хэвтэхийг үзсэн энгийн хүмүүс их л инээлдэж байв. Тийнхүү унаж хожимдсон залуус арай гэж босмогц винтовоо шүүрч аваад нөхдийнхөө хойноос гүйж яваа нь үзэгдэнэ. 

	Тийнхүү үл зохилдох бөгөөд олны өмнө эвгүй гутамшиг болж хоцорсон уул жагсаалыг дуусахыг хүлээсэнгүй даруй машин тийшээ чиглэм одоход ерөнхий байцаагч хойноос нь давхин гүйцээд түүнээс айж болгоомжилсон маягтай аяархан, 

	— Пан Атаман та баахан түдгэлзэж, бэлтгэсэн өчүүхэн хоол зооглохгүй юу гэж асуухад Петлюр, 

	— Үгүй гэж чанга дугарснаас өөр үг огт хэлсэнгүй, 

	Сүмийн хашааны гадна дотноос харж зогссон олон хүний дотор байлцсан Брузжакийн Сережка, Валя хүүхэн бас Климка гурав тэрхүү Петлюрыг угтаж ёслохоор цугларсан хүмүүсийг үзэхдээ их л зэвүүцэж байсан байна. 

	Сережка нь Валяд бид явъя, энэ наадам тоглоом дуусах шив гэж ойр дэргэдүүр нь байсан хүмүүст дуулдахыг хичээж чанга дугарахад тэдгээр хүн түүн тийш их л гайхсан маягтай харцгаажээ. 

	 

	* * *

	 

	Өнөөх хурандаа Черняк дагуулсан засуултайгаа хамт комендантын газар яаран мэгдэн хүрч ирээд, морьдоо цэргийн хүмүүст өгч харуулаад даруй манааны хүмүүсийн суух байшинд ирмэгц, 

	— Комендант хаа байна гэж чанга дуугаар асуухад манааны хуяг Комендант эзгүй байна, гадагшаа гарсан гэж сулхан дугарчээ. Манаачны сууж бий орон сав ба дэр дэвсгэр зэрэг нь туйлын бохир буртгаас гадна дэвсгэр дээрээ хэвтсэн хуягууд нь тийнхүү орж ирсэн дарга түшмэдээ огт хайхарсангүй, харин хэвтсээр байгаа учрыг мэдсэн Черняк, 

	— Энэ чинь яасан адгуус малын хашаа шиг муухай юм бэ? Та нар яагаад ингэж зулзагалсан гахай шиг хэвтэж байдаг юм гэж бархирахад тэдгээрийн нэг нь өндийж хараад идэж цадсан маягтай амаа ангайлгаж хэхрээд, 

	— Чи юу гэж бархирч байгаа бэ? Манайд бас хувьдаа бархирах юм байна шүү гэж хялайж харахад Черняк түүн тийш үсэрч очоод, 

	— Чи юу хэлэв, үхээрийн толгой, хэнтэй ярилцаж байгаагаа мэднэ үү? би хурандаа Черняк байна, чи нохойн гөлөг, чи ийм нэр дуулсан уу! Бос та нарыг сүмбээр сүмбэдээд хаячихна шүү, бушуухан орон байраа арилгаж цэвэрлэ. Гар нүүрээ угааж хүний дүрстэй бол та нар цэргийн хүмүүс биш, харин их замын дээрэмчин шиг байна гэж туйлын уурсаж байшингийн дотуур өөд сөөргөө алхалсаар байв. Засуулч мөн тэрчлэн уурлаж элдэв муухайгаар харааж, гурван салаат ташуураараа занаж даруй босог тун гэж бархирахын завсар, 

	Тэргүүлэгч Атаман жагсаалаас наашаа орж ирвэл, хэрэг гарч болно шүү. Бушуулагтун гэж Чернякийн нэр алдрыг нь сайн мэдэх үнэхээрийн сүмбэддэг хүн гэж айсан хуягууд даруй бүгдээрээ хөдөлж арчиж цэвэрлэх ажлаа заасан ёсоор гүйцэтгэхийг хичээж чармайн оролджээ. 

	Засуул нь, 

	— Хэрэв Атаман тан бас гянданд орж үзээд, элдвийн дэмий амьтад хоригдсон байвал, чухам бүтэлгүй хэрэг гарч болно шүү, бид нар хоригдлуудыг шалгаж үзвэл ямар байна гэхэд Черняк, 

	— Түлхүүр хаа байна, бушуу тайл гэж харуулын хүнд тушаамагц, тэр нь даруй гяндангийн үүдийг нээж өгөхөд комендантыг дуудаж ир, одоо хүртэл хүрч ирэхгүй яасан хүн юм, би түүнийг хүлээж байх уу. Сахиулын хүмүүсийг хашаан дотор гаргаж жагсаа. Ямар учраас винтовууд нь жадгүй байгаа юм гэж асуухад манаачны дарга. 

	— Бид нар саяхан солилцсон юм. Тэгээд гэж.. аргацааж дуугарах даруй комендантаа эрхээр завдаж үүд тийш давхин оджээ. 

	Хоригдлуудын суугаа харанхуй зоорины үүдийг засуул хөлөөрөө түлхэж тайлахад шал дээр хэвтсэн хүмүүсийн зарим нь босож зарим нь хэвээрээ хэвтсээр байв. 

	Черняк. 

	— Харанхуй байна, үүдээ сайн дэлгэж нээг түн гэж хашхиран тушаагаад, эргэж хоригдогсдын нүүр царайг ажиглаж үзээд, өнөө ханзан дээр суусан өвгөнөөс. 

	— Чи ямар хэргээр суугаа вэ? гэж чанга дуугаар асуухад тэр нь босож өмдөө татаад айж мэгдсэнээсээ баахан ээдрэлдэж, 

	— Би өөрөө ч чухам мэдэхгүй байна, гэвч тушаасныг дагаж суусан. Миний хашаанаас нэг морь алдагдсан юм. Түүнтэй холбогдуулсан юм байх гэхэд дэргэд нь байсан засуул, 

	— Тэр чинь ямар хүний морь вэ? гэхэд, 

	— Албаны морь, миний гэрт суусан цэргүүд өөрсдөө архинаас өгч уучхаад харин надад тулгаж байгаа юм байх гэж хэлэхэд, Черняк түүнийг дахин сайтар ажиглаж үзээд, хулгайгаар архи нэрдэг эхнэр тийш эргэхдээ, 

	— Юм аа аваад бушуу зайл, марш! гэхэд өвгөн тийнхүү гэнэт суллагдаж тавигдсанаа сайн итгэсэнгүй нүдээ ширтэж засуул тийш хараад, 

	— Одоо эндээс гарч болох нь уу гэж лавлаж асуухад тэр нь даруй зөвшөөрч толгойгоо тохиод, 

	— Бушуу зайл! гэж хэлмэгц өвгөн ханзнаас уяж хадгалсан савтай юмаа яаравчлан тайлж аваад даруй хажуулдсаар шургаж гадагшаа гарч оджээ. 

	— Чи ямар хэргийн учир хоригдсон юм? гэж Черняк өнөөх архи нэрдэг гэргийгээс асуухад тэр нь залгиж завдаагүй аманд байсан боовоо яаравчлан залгин ядаж, 

	— Эрхэм тэргүүлэгч минь ядуу бэлэвсэн надаас нэрсэн архийг минь авч уугаад, эцэс сүүлд нь барьж хориод байгааг нь үзэхгүй юу гэхэд Черняк, 

	Чи архи нэрж худалддаг юм уу гэж асуухад хаанаас гэж гомдолттой маягтай комендант надаас дөрвөн лонх авч уугаад, сохор зоос ч төлсөнгүй, бүгдээрээ ийм зантай улс юм. Харин архиа уулгаад, үнэ өртгийг нь олж аваагүйг худалдаа хийв гэж гэдрэг халдаж болох уу гэж хэлмэгц, 

	— За мэдэж байна даруй тонил! гэжээ. 

	Эхнэр ч дахин тушаахыг хүлээсэнгүй, тэр даруй бургасан саваа шүүрч аваад баярыг хүргэж мөргөсөөр гэдрэгээ ухарч үүд тийш чиглэж явахдаа, 

	— Эрхмүүд минь, та бүхэн тэнгэрийн авралаар эрүүл мэнд болтугай гэж ерөөж гарчээ. 

	Ийм чухам наадам тоглоомын маягтай хэрэг гарч байсныг Долинник үнэхээр гайхаж нүдээ ихээр харж суужээ. Бусад хоригдлууд, учир нь юу болохыг ухаж мэдсэнгүй гэвч, тэдгээрийн хэргийг таслах эрхтэй түшмэд иржээ гэж лавтай мэдсэн болно. 

	— Чи ямар хэргийн учир сууж байна вэ? гэж Черняк Долинникаас асуумагц дэргэд нь байлцсан өнөөх засуул, 

	— Эрхэм хурандаагийн өмнө босоод зогсож бай! гэж чанга зандрав. 

	Долинник аяархан босож хэдэн секунд хэр дуугүй зогсож, сахал амаа хусаж зассан ба шинэхэн хувцастай хурандаа тийш харж байснаа гэнэт “ингэвэл яадаг бол” гэж санаад, 

	— Намайг үдшийн найман цагаас хойно гудамжинд гарав гэж хорьсон юм гэж анх санаандаа орсныг хэлээд юу гэх бол гэж туйлын зовж байхад, 

	— Чи ямар хэрэгтэй шөнө болсон хойно гадуур хэсэж явсан юм? гэж асуухад, 

	— Шөнө биш зөвхөн арван нэгэн цагт байсан юм гэж хариу хэлэхдээ суллаж тавигдах их завшаан байх биз гэж огт горьдсонгүй болно. 

	— Гараад яв! гэснийг дуулахдаа баясаж цочсон Долинникийн хөл нь өвдгөөрөө чичирч даруй тэндээс гарч одохдоо дээлээ ч авч завдсангүй гарчээ. 

	Хамгийн сүүлд үлдээд шал дээр сууж байсан Корчагин саяны хэргүүдийг чихээрээ сонсож нүдээр үзсэн боловч, учрыг нь огт мэдсэнгүйн дээр Долинникийг чухам тийнхүү суллаж тавьсныг ухаандаа багтааж итгэж чадсангүй, Долинник... шөнийн цагуудад гадуур явсандаа харин ялтайд тооцогдож хоригдсон... гэсний учрыг Павка одоо сая мэджээ. 

	Хурандаа ерийн дадлыг баримталж эцэнхий царайтай үсчин Зельцерээс, 

	— Чи юунд хоригдож байгаа бэ? гэж асуухад, тэр нь айж санаа сэтгэл зовсноос салганаж, 

	— Намайг ард олныг хатган ухуулга хийж үймүүлсэн гэж байна, гэтэл би бол чухам тийм хэрэг хийснээ огт мэдэхгүй байна гэж яаравчлан хэлэхэд нөгөө дахь нь чихээ тавьж хянаж бодсон маягтай зогсож байснаа, 

	— Юу гэнэ ээ? ухуулга гэнэ үү? ямар ухуулга? Зельцер гайхсан маягтайгаар гараа сарвайгаад, 

	— Би мэдэхгүй байна, еврей нараас толгойлогч Атаман д барихаар бэлтгэсэн өргөдөлд гарын үсэг зурах хүмүүсийг эрж байна гэснээс өөр юм хэлсэн зүйл надад огт байхгүй гэвэл засуул ба Черняк хоёулаа түүн тийш давшиж дэргэд нь хүрч очоод, 

	— Юун тухай өргөдөл бэ? гэж лавлахад, 

	— Дээрэм хийхийг зогсоох тухай юм, манай энд айхтар их дээрэм болсон тэгээд хотын хүмүүсийн айж байгааг та нар мэдэх биз гэхэд Черняк, 

	— Мэдэж байна, муухай царайт тэрсүүд Жид тэр өргөдлийг чинь бид тодорхойлж өгнө гээд, засуул тийшээ эргэж хараад, 

	— Энэ хүнийг хол нууж хадгалбал зүйтэй, штабт би үүнтэй нүүр тулж ярилцвал хэн ямар улсаас өргөдөл барихаар бэлтгэж байгааг тодорхойлох биз гэхэд Зельцер хариу хэлэхээр завдмагц засуул гараараа дохиж зогсоогоод ташуураараа түүний нуруу руу буулгахын хамт, 

	— Үхсэн зовлого чи дуугүй бай! гэжээ. 

	Тийнхүү жанчигдаж өвдсөнөөсөө тэсэж ядсан Зельцер нүүр амаа таталдуулсаар тасалгааны буланд ороод арай гэж нүднийхээ нулимсыг барьж байжээ. 

	Хоригдлууд дотроос зөвхөн Зельцертэй хоёулаа үлдсэн Корчагин сууж байснаа саяны хэрэг дуусмагц, зогсоход дэргэд нь хүрч ирээд Черняк түүний урьдаас гэтэж, сайтар ажиглаж үзээд

	— За чи юунд энд байгаа бэ? гэж асуумагц Корчагины түргэн хариулсан хариуг хурандаа сонсов. 

	— Би эмээлийн гөлмөөс нэг гутлын ул болох шир огтолж авсан юм гэхэд түүний учрыг сайн ухаж мэдсэнгүй хурандаа дахин, 

	— Ямар эмээлээс гэж лавлаж асуухад, 

	— Манайд хоёр цэрэг буудалласан юм. Би тэдний хуучин эмээлээс зөвхөн нэг гутлын ул болохыг авсан юм, тэгээд тэд нар намайг энд хүргүүлсэн гэхдээ чухам баримтлах зүйлгүй боловч тавигдах болов уу гэж учиргүй итгэсэн хүн түүнийг авч болохгүй гэдгийг би мэдсэн бол... гэж нэмж мэдүүлэхэд хурандаа түүнийг баахан голж байгаа маягтай харж байтал, 

	— Эндэхийн комендант гэдгийн явуулж байгаа хэргийг чөтгөр мэдэх хэрэг. Хэрэгтэн ялтан гэж хамаагүй хүмүүсийг авчирч хорьсныг үзэхгүй юу гээд эргэж үүд тийш хараад, 

	— Одоо чи гэртээ харьж, эцэгтээ өөрийгөө сайтар зод гэж хэлээрэй. За яв! Түргэн эндээс, зайл гэж чанга тушаав. 

	Ийнхүү гэнэт суллагдсанаа итгэсэнгүй бөгөөд зүрх нь цохилж цээжнээсээ үсэрч гарах гэж байгаа шиг санагдлаа. Корчагин шал дээр хэвтсэн өнөөх Долинникийн оготор дээлийг шүүрч аваад, Чернякийн хойноос дагалдан гадагшаа гараад тэндээсээ шууд гүйсээр гудамжинд гарчээ. 

	Ганцаараа үлдэж хоцорсон хөөрхий зовлонт Зельцер туйлын уйдаж ийш тийшээ харж үүд тийш хэд алхан гайхаш тасран ойртоход гаднаас орж ирсэн манааны хүн үүдийг хааж цоожлоод дэргэд нь байсан мухар сандал дээр суужээ. 

	Тэр үед харуулын байшингийн шатан дээр зогсож байсан Черняк баяссан маягтай засуул тийшээ хараад. 

	— Бид нар энд хүрч ирсэн маань үнэхээр сайн болжээ. 

	Ийм муу сайн юмнуудыг цуглуулсныг үзвэл комендантыг хоёр долоо хоног хорихгүй болохгүй болж шүү. Одоо явах уу бид гэвэл хашаан дотор жагсаасан сахиулын хүмүүсийн дарга нь хурандааг угтаж очоод, 

	— Эрхэм хурандаа таны заасан ёсоор цөмийг гүйцэтгэлээ гэж мэдүүлэв. Засуул догшин зан муутай мориндоо мордож чадаагүй ноцолдож байгаа үед гавшгай биетэй Черняк мориндоо мордохын чацуу тэрхүү сахиулын даргад хэлсэн нь, 

	— Чиний цуглуулж хураасан эндэхийн хогуудыг цөмийг судалж тавьсан, бас чамайг ийм байдлын учраас хоёр долоо хоног хорих гэнэ билээ гэж чи комендантдаа хэлээрэй. Энд үлдсэн нэг хүнийг даруй тусгай хүнээр харуулж штабын газар шилжүүлээрэй гэж тушаахад бага дарга. 

	— Мэдлээ эрхэм хурандаа гээд гараа өргөж ёсолмогц Черняк засуул хоёулаа морьдоо гуядаад төгсөж байгаа жагсаал тийш давхиулан оджээ. 

	 

	* * *

	 

	Тэндээс Павка долоодугаар хашаан дээгүүр үсэрч даван тэнхээ тамир нь барагдан цааш гүйж чадахгүй болов. Гэртээ харьж болохгүй Брузжакийнд очвол болох юм санжээ. Хэрэв хүн мэдвэл айлын гэрийг бас сүйтгэх байх гэж бодож чухам хаа очихоо огт мэдэхгүй болжээ. 

	Хаа очиж яахыгаа ч бодож чадсангүй дэмий л эргэж харалгүй айлын хашаа, ногооны хашаануудыг давсаар өнгөрсөн бөгөөд гэнэт нэг айлын хашаанд өвчүүгээрээ мөргөж зогсохдоо эргэж харахад харин өнөөх ойн хэрэг эрхлэгчийн цэцэрлэг ойрхон үзэгдсэнд үнэхээрийн гайхжээ. 

	Санамсаргүй гүйж явсан хүн чухам яагаад энд хүрч ирснээ хэлж мэдэхгүй байна. 

	Ямар нэг аятайхан газар түр нуугдаж хаа орохоо бодох юм сан гэж бодоод цэцэрлэгийн доторх амралтын саравчинд орвол хэн ч мэдэхгүй гэж санаж цэцэрлэгийн хашааг арай чармайн авирч даваад, өнөө саравч тийш очиж үзэхэд, зуны цаг бол зэрлэг үзмийн зэрэг ургамал цэцэг навчаар бүрхэгдэж байдаг сан, харин одоо бол өвс ногоо нь хатаж хагдарчихсан, тал бүрээс задгай болсон байжээ. 

	Арга нь барагдсан Корчагины буцах юм уу гэтэл ар цахь цэцэрлэгийн зөргөөр түүн тийш буцаж давхисаар ирсэн учиргүй том нохойг үзээд биеэ хамгаалахаар бэлтгэн хүлээж байсан Павка нэг удаа хөлөөрөө өшиглөж салаад дахин орж ирэхэд хэрхэхээ мэдэхгүй байтал харин Павкийн таних хангинасан дуу гэнэт, 

	Трозер, гэдрэгээ буц! гэж дуудаж хорьсон нь сонсогджээ. 

	Уул зөргөөр гүйн хүрч ирсэн хүүхэн Тоня өнөөх нохойгоо хүзүүнээс барьж зайлуулаад хашааны дэргэд зогсож байсан Павел тийш хараад, 

	— Та юунд энд орж ирсэн юм бэ? Нохой зууж болно шүү, харин азтай ирж авлаа... гэж дутуу дугараад, нүдээ их болгож Корчагинтай яасан адилхан хүү билээ гэж дотроо бодож байхад түүнийг ажиглаж хашааны дэргэд зогсож байсан хүнээс, 

	— Чи... та намайг таньж байна уу? гэж асуухад хүүхэн ухасхийн, 

	— Чи Павлуш мөн үү? гэж чанга дугарч асуухад түүний дэргэд зогсож байсан Трезор довтлон барь гэсэн дохио гэж ухаж даруй урагшаа давхин ороход хүүхэн нохойгоо зандарч хэдэн удаа хөлөөрөө өшиглөхөд нохой гомдсон маягтай сүүлээ хавчаад байшин тийшээ гэлдэрчээ. 

	Тоня Корчагины гарыг бариад, 

	— Чи одоо суллагдсан уу? гэж асуухад Корчагин, 

	— Чи мэдсэн юм уу? гэхэд баясаж хөхсөн Тоня, 

	— Би цөмийг мэднэ над Лиза хэлж өгсөн. Чи яагаад энд хүрч ирсэн юм бэ? Чамайг одоо тавьсан уу? гэж их л зовж асуухад Корчагин баахан ядарсан маягтай, 

	— Эндүүрч сулламагц би зугтаж гүйсэн юм. Одоо намайг эрж байгаа байх, би танай энд ирэх гэж огт бодсонгүй атал харин хүрч ирснээ огт хэлж мэдэхгүй байна. Танай энэ саравчинд орж баахан амрах гэсэн юм гээд намайг уучилж үзэх болов уу гэсэн маягтай би одоо үнэхээрийн ядарч туйлджээ гэв. 

	Энэ үед хайрлах ба янаглах, жич баясаж сэргэмжлэх сэтгэлдээ автагдаж дэмий зогсож байсан Тоня нь хүүгийн гарыг чанга атгаж аваад, 

	— Павлуш хөөрхий миний үнэхээрийн янаглаж үзэх нөхөр миний Павка... би чамд дуртай шүү дуулж байна уу?.. зөрүүд ааштай хүү минь ямар учраас тэр үдэш явчихсан бэ? чи одоо заавал манайд орж амарч суу. Би чамайг тавихгүй шүү гэв. 

	Корчагин үл зөвшөөрсөн маягтай толгойгоо сэгсрээд, 

	— Хэрэв намайг танайд байна гэж мэдвэл юу болох билээ. Би танайд орж чадахгүй гэхэд хүүхний сормуус нь хөдөлж нүдэн дээгүүр нь нулимс гүйлгэнэн, 

	— Хэрэв чи манайд очихгүй бол надтай дахин уулзахгүй шүү. Бас Артем байхгүй. Түүнийг бусад төмөр замын ажилчидтай хамт албадаж уурын машинд ажиллуулахаар тууж аваачсан байх чамд өөр орох газар байхгүй шүү гэв. 

	Корчагин хүүхний тийнхүү сэтгэл зовж байгааг мэдсэн боловч бас ийм янаг хайртай хүүхнээ хэрэгт оруулахаас сэргийлж дагахгүй гэж бодсон авч сая өнгөрсөн зовлон зүдрэл ба туйлын өлсөж ядарсан хүн арга буюу зөвшөөрчээ. 

	Тонягийн тасалгаанд орж зөөлөн сандал дээр сууж бий үед тогооны тасалгаанд байсан эх хүүхэн хоёрын хоорондоо ярилцсан нь

	— Ээж чи дуулж бай, одоо миний тасалгаанд миний шавь болох Корчагин сууж байгаа шүү. Чамаас нуух юм байхгүй. Би цөмийг нь хэлж өгье. Тэр бол хоригдож байсан нэг большевик намын матросыг суллаж тавьсан хэргээр баригдаж хоригдсоноо одоо оргож зайлаад орох оронгүй болсон хүн юм гэхдээ дуу нь баахан зовсон маягтай чичрээд

	— Ээж чи түүнийг манайд түр суухыг зөвшөөрнө биз би чамайг гуйя гэж эх тийшээ харахад эх нь Тонягийн нүд рүү ажиглаж хараад

	— За яах вэ? Би зөвшөөрье, харин хаа байлгах билээ гэж асуухад

	— Ээ би түүнийг өөрийн тасалгаанд зөөлөн сандал дээрээ хэвтүүлж болно. Бас одоохондоо аавд мэдэгдэх хэрэггүй шүү гэхэд эх нь түүний нүдийг шууд хараад

	— Ээ чиний уйлж унжаад байдгийн учир энэ үү? гэхэд

	— Тийм тийм. 

	— Тэр чинь бүр бага хүү биз гэж асуухад

	Тоня нэлээд зовсон маягтай цамцныхаа ханцуйг ирмэж

	Тийм гэвч өнөөдөр зугтаж гарч чадаагүй бол насанд хүрсэн хүнтэй адил буудагдах билээ гэжээ.. 

	Ектерина Михайловна урьд сайн танихгүй хүүг гэртээ суулгахыг зөвшөөрсөн авч түүний хэргийн учир баригдаж хоригдсон ба Тоня нь түүнд дурласан зэрэг байдлыг бодож үзэхдээ багагүй сэтгэл зовж билээ. 

	Тийнхүү эхийн зөвшөөрсөнд улам баярлаж

	— Ээж үүнийг усанд оруулах хэрэгтэй болж энэ чинь ёстой өнөөх машины галчийн дүрстэй болжээ. Би ус бэлтгэж өгье гээд даруй давхин очиж устай онгоцондоо гал түлж халаагаад дараагаар Павелын гараас хөтөлж

	— Чи хуучин хувцсаа цөмийг тайлж орхиод үүнийг өмсөөрэй. Чинийхийг угаах хэрэгтэй болж шүү гээд урьдаар бэлтгэж эвтэйхэн эвхэж сандал дээр тавьсан хөх өнгөтэй цагаан эрээн захтай матрос маягийн цамц ба өмд тийш заажээ. 

	Павел түүнийг гайхаж харахад Тоня баахан инээмсэглээд

	— Энэ бол миний тоглохдоо өмсдөг хувцас юм, чамд зохих байх за чи эндээ үлдэж ажлаа хийгээрэй. Чамайг биеэ угааж дуустал би хоол бэлтгэе гээд гарч одмогц Павка хувцсаа тайлж биеэ угаахаар бэлтгэжээ

	Нэг цагийн хэр болоод байхад эх хүүхэн ба Павка гурвуулаа тогооны тасалгаанд хамтарч хоолоо идэж суусан байна. 

	Өлсөхийн туйлд хүрсэн Павка гурван таваг шөл ууж мах идсэндээ Тонягийн эхээс баахан ичиж аягүйрсэн авч даруй дадаж ичихээ зогссон болно. 

	Хоолны хойно Тонягийн тасалгаанд сууж байхдаа Павел Екторина Михайловнагийн гуйсан ёсоор өөрийн эдэлж өнгөрсөн зовлон зүдрэлийг цөмийг ярихад Тонягийн эх, 

	— Та одоо цаашдаа яаж юу хийе гэж бодож байна даа гэж асуухад Павка нэлээд бодож байгаад, 

	— Би урьдаар Артемтай уулзаад дараа нь эндээс зайлах санаатай байна гэхэд, 

	— Та хаа очно гэж?

	— Чухам хаа очихыг одоохондоо мэдэхгүй байна. Гэвч Умань буюу Киев хотын нэгэнд очно байх, яасан ч эндээс зайлах хэрэгтэй байна гэжээ. 

	Павка энэ өдөр гэв гэнэт өөрчлөгдсөн ийм байдлыг санахдаа бараг итгэхгүй байжээ. Өглөө гянданд хэвтсэн атал одоо харин цэвэрхэн хувцас өмсөөд бас Тонягийн дэргэд суухаас гадна ялангуяа чөлөөтэй болсон нь гайхамшигтай завшаан тохиолдсон хэрэг биш үү?

	Хүн амьд явах гэдэг ийм жигтэйхэн хэрэг байжээ. Хав харанхуй байтал гэнэт нарны гэгээн гэрэл гарч үзэгдэх нь жигтэй юм, хэрэв Павка дахин баригдахаас айж сэргийлэхгүй байсан бол түүнийг жаргалтай хөвгүүн гэж болох байсан авч бас эндээс гарч явахыг дурлахгүй болсон байна. 

	Баатар зоригт Гарибалдийн түүхийг уншихдаа дурлаж түүнд атаархдаг байсан байжээ. Ер түүнийг нэг ч амар суулгахгүй хэзээ ямагт ийш тийш хөөж нэг ч амар жаргал үзүүлдэггүй байсан байна. 

	— Гэтэл Павел миний бие зөвхөн долоо хоногийн дотор зовж ядарсан бөгөөд одоо нэг бүтэн жилийн дотор зовж өнгөрсөнтэй адил үзэгдэх байна, түүнээс бодож үзвэл Павка биеэ чухам зоригтой эр хүн гэж үл болох байсан гэж болно. 

	Павкийн дэргэд хүрч иргэн хар хөх бөгөөд сайхан тунгалаг нүдтэй Тоня. 

	— Чи юу бодож байна? гэж асуухад, 

	— Би чамд Христений тухай хэлж өгөх үү? Чи сонсох дуртай юу? гэхэд хүүхэн хүссэн маягтай, 

	— За за түүнээ хэлж өгөөрэй гэв. 

	... Тэр хүүхэн бол хөөрхий дахин эргэж ирсэн нь үгүй билээ гэж төгсгөлийн хэдэн үгийг арай гэж хэлэхэд сонирхон сонсож суусан Тоня уруугаа харж арай уйлсангүй уруулаа чанга зууж суужээ. Тасалгааны дотор нам гүм гагцхүү цагийн хөдлөх чимээ сонстож байна. Тэнд суусан Павел

	— Би заавал өнөөдөр эндээс зайлах хэрэгтэй байна гэж шийдэж дугарахад Тоня нь, 

	— Болохгүй, чи өнөөдөр хаа ч явж болохгүй гээд нарийхан бөгөөд халуухан хуруугаараа хүүгийн сэглэгэр үсийг хайрласан маягтай аяархан таалж илбэж байжээ, 

	— Тоня чи надад туслах хэрэгтэй болж, өртөөний Депот очиж Артемын тухай мэдэх бас нэг хэрэг байна, Сережкийнд захидал аваачиж өгөөд, түүгээр хэрээний үүрт нуусан миний гар бууг минь авчруулах, бас нэг хэрэг байна, би өөрөө гарч болохгүй, чи явж ирэх үү гэж асуухад Тоня босож ирээд, 

	— Би одоо ингээд Сухарькогийнд очоод, тэдний хүүхэнтэй цуг Депод очъё, чи захидлаа даруй бичиж бэлтгэ, би түүнийг чинь Сережкад аваачиж өгье, тэднийхэн чинь одоо хаа суудаг юм билээ. Хэрэв тэр чинь өөрөө уулзъя гэвэл чамайг энд байна гэж хэлэх үү? гэхэд Павка баахан бодож байгаад, 

	— Үдэш харанхуй болмогц өөрөө цэцэрлэгт авчирч өгнө биз гэжээ. Шөнө орой болсны хойно Тоня сая эргэж ирээд бөх гэгч унтаж хэвтсэн Павкийг татаж сэрээгээд баярласан маягтай инээж, 

	— Артем сая ирсэн байлаа, одоо удахгүй манайд ирнэ. Түүнийг харин Лизагийн аав дааж нэг цагийн чөлөө олгосон шүү, уурын тэрэгний Депод байсан бөгөөд чамайг энд байгаа гэж түүнд хэлж чадсангүй, зөвхөн захих чухал юм байна гэж хэлсэн гээд ашгүй өөрөө ирээ шив гээд үүд тийшээ явжээ. 

	Орж ирсэн Артем тэр хоёрыг үзээд, гайхаж барахгүй дэмий зогсож байхад, Тоня халуун хижгээр өвдөөд хэвтэж байгаа эцэгтээ мэдэгдэхгүйг хичээж, даруй үүдээ хаажээ. 

	Тийнхүү гэнэт уулзсандаа баяссан Артем, Павка хөөрхий дүү минь гээд тэврэхэд дүүгийн яс үе нь тачигнах дуу гарчээ. 

	 

	* * *

	 

	Ах дүү хоёулаа зөвлөлдөж, Артем, Павкийг Брузжакийн жолоодох уурын тэргэн дээр суулгаж, Казатин гэдэг газар хүргүүлэхээр тогтсон бөгөөд бас дүүгээ санаж туйлын зовж явсан Артем одоо үнэхээр баясаж нар нь гарчээ. 

	— Павка чи маргааш өглөөний таван цагт өртөөний дэргэдэх эд хогшил хадгалах газар хүрч очоод, уурын тэргэн дээр түлээ модоо ачиж дуусмагц түүнтэй явалцана биз. Би чамтай сууж, бага сага ярилцах байсан авч, аргагүй явах цаг болов, маргааш чамайг үднэ биз. Одоо бид нарыг хамтруулж төмөр замын тусгай батальон (суман) байгуулаад, германчуудтай адил чангалж тусгаар сахиул тавиад ажил хийлгэж байна шүү гээд, даруй салахын ёсыг гүйцэтгэн гарч одов. 

	— Тасалгаандаа ганцаараа үлдсэн Корчагин харанхуй болохын үеэр ирж уулзахаар хэлэлцэж тогтсон Сережкийг хүлээж нааш цаашаа алхалж явав. Удалгүй хүрч ирсэн Сережка, дагалдаж ирсэн хүүхэн Валятай уулзаж гараа чанга барилцаад амар мэндээ мэндэлцэн ёсолмогц аяархан шивнэж Сережкийн өгүүлэх нь, 

	— Өнөөх бууг чинь авчирч чадсангүй шүү, танай хашаан дотор Петлюрын цэргүүд морь тэргээ буулгаж гал түүдэг түлээд сууцгааж байна, мод өөд авирч арай болохгүй гэж халаг хуухай тавихад, 

	— За, түүгээр яах вэ, харин замдаа мэдэгдэж баригдвал чухам толгойгоо тас татуулахаас өөр, явдал байхгүй, гэвч чи сүүлд заавал түүнийг авч хадгалаарай гэжээ. Дэргэд суусан Валя, 

	— Чи хэзээ явах гэж байгаа вэ? гэж асуухад, 

	— Маргааш үүрээр явна, Валя минь, 

	— Чи хэрхэн яаж оргож зайлснаа хэлж өгөхгүй юу? гэхэд Павел хэрхэн зовж зүдэрснээ аяархан хэлж суусан бил ээ. 

	— Сайн нөхөд дараа амар мэнд уулзахыг ярилцан тарж одохдоо Сережка нь уул хэрэг явдлаа онц чухалд үзэж санаа сэтгэл зовсон маягтай байжээ. Бас хүүхэн Валя нь, 

	— Замдаа сайн яваарай, Павел бид нараа битгий мартаарай гэхдээ сэтгэл нь уярсан бөгөөд арай гэж дугарчээ. 

	Тэр хоёр гарч одсоны хойно, байшингийн дотор хөдөлж бий том цагийн тиг тиг тэг таг гэж дугарахаас өөр чимээ огт байхгүй болов. Үлдсэн хоёр залуу хүний нэг нь зургаан цаг болоод салж одохоос гадна хоёулаа дахин уулзах эсэхээ мэдэхгүй ийм нэг үест унтаж амрах хүслэн хаанаас ирэх бил ээ. Тус тусын санал бодлыг нэг нэгэндээ цөмийг хэлж чадсангүй, гэвч үнэхээрийн янаг сэтгэлээс дурлалцсанаа харилцан мэдэлцэв. 

	Хөгжилтэй сайхан нь туйлгүй идэр нас, хурьцлын тачаангуйг үл мэдэх үе, зүрх догдлон хөдлөх төдийхнөөр бараг бүрэг мэдэгдэх цагийн санамсаргүйд гар сарвайсан эмэгтэй нөхрийн хөхөнд хүрэлцээд цочин буцах, ийм нэг хирээс хагацсан идэр насны амраглах сэтгэлийн тунгалаг нь алдаат гажуу замаас сахин хамгаалнам бил ээ! Энхрий сэтгэлт хүүхний гар, хүзүүг тэврэн аваад, урьхнаар шимэн ужих нь цахилгааны гүйдэл мэт харванам билээ. 

	Сэтгэлтэй болсноос хойш хоёр дахь удаагаа үнсэж бий нь энэ бөгөөд ер Корчагин бол хүн болсоор эхээсээ өөр хүнд ийм хайртай, янаг үнсүүлсэнгүй, бусдын нударгад нухлагдан жанчигдаж явсан нь багагүй тул, одоо энэ хүүхний янаг хайр нь улам бүр үнэлэгдэн өгүүлэх үлгэргүй бодогдоно. 

	Хатуу ширүүн хоёрыг ямагт амсаж өссөн хүнд ийм сэтгэлийн баяр цэнгэл төрнө гэдэгт итгэсэнгүй байтал харин ийм хөөрхөн хэвгээн амьтантай тохиолдох хувь зохиол байдаг байжээ. 

	Хүүхний үснээс ариутган анхилаад, харанхуй атал нүд нь юунд харагдах мэт санагднам бэ?

	Тоня минь, хонгор минь, чамд хэрхэн гүн хайртайгаа өгүүлэн үл чаднам бэ? Тоочин үл барна шүү. 

	Уяхан биеийн хөрвөлзөх нь найртай бөгөөд хүүгийн санаа бодлыг алдагдуулахгүй гэтэл, идэр насны янагийн тунгалгийг юунаас ч илүү хүндэтгэж үл бузарлан, хойч өдөр сэтгэлийн чимэг болгон хадгалав. 

	— Тоня минь, одоогийн хөл хөдөлгөөн төгсмөгц миний бие заавал монтёр болно. Хэрэв чи намайг голохгүй бөгөөд ер нь надтай тоглох гэсэн биш, чухам үнэнээс дурлах бол эр эм холбож бие биеэ хэн тэгш хүндэтгэн хамт амьдарна. Хэн нэг нь нөгөөгөө доромжлон дарлах ёсыг огтхон тэвчихийг би хувьдаа батална гэж Павка ам өгөв

	Тэврэлдэн хэвтсэн хоёр бие ийнхүү унтаж хоцроод өглөө эх нь үзвэл буруугаар бодож юу магад гэж салж тус тусдаа унтав. 

	Бага насны янаг сэтгэлээ шуналын буданд үл хиртүүлсэн хоёр залуу бие биеэ мартахгүйн бат гэрээ тогтоод унтахад өглөө болох шахаж билээ. 

	Өглөө эрт Екатерина Михайловна Павкийг сэрээхэд даруй босож, биеэ угаах тасалгаанд байсан савхин гутлын ба өнөөх Долинникийн орхисон дээлийг өмсөж байхад нөгөө авгай бас Тоняг сэрээжээ. 

	Өглөөний чийгтэй хүйтэн манан дотуур хурдавчлан явж өртөөний мод түлээ агуулах газрыг тойрсоор уурын тэрэг зогсох газар хүрэхэд тэдгээрийн ирэхийг хүлээж ядсан Артем их л сандарсан байжээ. 

	Цурхай загас нэртэй асар том бөгөөд хүчтэй уурын машин аяархан гэлдэрсээр хүрч ирэхэд түүний дотроос машинист Брущжак гарч ирээд амар мэндээ мэдэлцэв. Уурын тэргэн дээр авирч гарсан Павелийн эргэж харахад өндөр Артем ба хөөрхөн хэвхэн биетэй Тоня хоёрын бараа үзэгдсэнээс гадна хүүхэн нь гараа дохиж дараа баяртай учрахыг хүсэж хоцров. 

	Арай уйлж бархирсангүй зогсож байгаа хүүхэн тийш хальт харж үзсэн Артем нэг бол би үнэхээрийн мунхаг амьтан эсвэл эд нарын зарим оньс нь хөдөлчихсөн байна уу, хараач Павка гэдэг маань үнэхээрийн сонин амьтан байна шүү гэж ганцаараа бодож баяссан маягтай байжээ. Галт тэрэг мушгиран орж харагдахгүй болсон хойно улам түрэгдэж яваа чимээ холоос дуулдаж байхад тэндээ зогссоор үлдсэн Артем, Тоня тийш эргэн хараад, 

	— За яах вэ, үүнээс хойш бид хоёулаа сайн танил нөхөд болов гээд асар том гараар хүүхний бяцхан гарыг барьжээ. 

	 


ДОЛООДУГААР БҮЛЭГ

	 

	Эргэн тойрон нүх гуу малтаад, өргөст төмөр утас татаж бэхэлсэн бяцхан хотын хүн ард нэг долоо хоног турш өглөө сэрэвч, үдэш унтавч олон их буу, винтовын дуу үргэлж нижигнэж байв. 

	Шөнө орой сая чимээ намддаг авч заримдаа тэмцэлдэж бий хоёр этгээдийн нэгний туршуул илэрсэн бол шөнийн цагт ч гэнэт учир тоймгүй тэмтрэлцэж харилцан буудалцдаг билээ. Үүр хяраалахын үесээр төмөр замын буудал орчимд зоосон их бууны дэргэд хүмүүс ажиллаж байгаа үзэгдэж их бууны ангагар хар ам ууртай хатган ханиах мэт болмогц мөн ам руу тугалган хоолыг нь яаравчлан өгч буудагч нь оосроос татмагц дахин газар дэлхий донслон доргиж байжээ. 

	Хотоос гурван модны зайтай нэг тосгонд байсан улаан цэргүүдийг буудахад сум нь исгэрч шуугьсаар очиж буухдаа газар шороог оргилуулан зүг бүр цацна. 

	Тэр тосгоны дунд өндөр дов дээр Польшийн католик ёсны хуучин хийдийн хашааны дотор улаантны их бууны анги байжээ. 

	Их буугаа дэрлэн унтаж хэвтсэн дарга нөхөр Замостин давхин босож хүнд маузер буу зүүсэн суран бүсээ татаж чангатгаад их бууны сум дээгүүр нь өнгөрч бий чимээ чагнаж, унаж тэсрэхийг нь хүлээж байснаа хангинасан хоолойгоор чанга дугарч, 

	— Нөхдөө босогтун, маргааш цадтал унтана биз гэхэд их буугаа сахиж дэргэдүүр нь унтаж хэвтсэн хүмүүс, даргатайгаа адил хурдавчлан давхисаар босоход гагцхүү Сидорчук гэдэг нэг нөхөр нь дуртай дургүй маягтай толгойгоо өргөөд, 

	— Энэ чинь сая үүр гэгээрмэгц орилж бархиралдах яасан бүтэлгүй, бузар амьтдад билээ гэж дугарахад дарга Замостин, 

	— Ха ха! гэж инээгээд, манай Сидорчукийн нойр нь ханаагүй байхыг огт хайхрахгүй, үнэхээрийн учир үл мэдэх жигтэйхэн улс байна шүү гэхэд нөгөөдөх нь мөн дургүй хэвээрээ дутуу хагас харааж дугарсаар босож ирсэн бил ээ. 

	Дараа нь хэдэн минут өнгөрмөгц, сүмийн хашааны дотроос их бууны дуу дуулдаж, сум нь хотны дотор бууж тэсэрсээр байхад, чихрийн заводын өндөр яндан дээр Петлюрын цэргийн дарга ба телефон барьсан хүн хоёр суужээ. Тэдгээр хоёр бол уул яндангийн дотуурх төмөр шатаар дамжиж орой дээр нь гарсан байжээ. 

	Тийм өндөр дээр гарсан хүмүүст уул хот ба хүрээлж нуугдсан улаан цэргүүдийн байдал цөм илхэн үзэгдэх бөгөөд буудахад дөхөм хялбар байсан байжээ. Большевикуудын нэн хичээн оролдож байгааг дурангаар харахад илхэн болохоос гадна бас төмөр замын хажуугаар Подольскийн буудал тийш чиглэж, үргэлж буудсаар явсан хуягт галт тэрэг ба хойноос нь дагалдаж яваа цэргүүд мөн үзэгдсэн болно. Улаанууд хотыг эзлэхийг хичээж хэдэн удаа шууд бие тулж, дайран орсон авч, цагаантнууд буюу Сечийн цэргүүд тийнхүү довтлон ороход хялбар газруудыг нүх гуугаар бэхэлсэн тул улаантан тэр даруйдаа орж чадсангүй болно. Бас байлдааны нүхэнд халхлагдсан этгээдийн буудах нь гал түймэр тавьсан буюу хуй салхи дэгдсэнтэй адил бөгөөд эцэстээ бууны дуу огт тасрахгүй үргэлж нижигнэж, хорголжин бороо асгаран бууж байсан учир арга буюу улаан цэргүүд үхэж сүйдэгсдээ орхиод гэдрэгээ түр зайлж одохоос өөр явдалгүй болжээ. 

	Тэр өдөр улаантан уул хотыг эзлэхээр чармайн оролдож их бууны дуу улам хүчирхэг улам дэргэд агаар хийг догдлон донсолгоно. Заводын өндөр яндан дээрээс харвал газарт наалдаж мөлхөн, урагшаа давшиж явсан большевикууд буудлыг бараг эзлэх шахаж үзэгдсэн болно. Сечийн цэргүүд бэлхэн бий бүх арга чадлаа цөмийг хэрэглэсэн авч буудлын газрыг хамгаалж чадсангүй амь биеэ үл хайхрах чанга зоригтой улаан цэрэг довтлон довтолсоор төмөр замын буудлын гудамжнуудад цөмрөн ороход хотын ойр орчмын цэцэрлэг ба ногоо тарих газруудад жагссан Сечийн цэргүүдэд огт тогтож тогтнох зав чөлөө өгөлгүй жадалсаар зам хааж тавьсан цэргүүдийг зайлуулан явж шууд хотыг эзлэв. 

	Брузжак ба тэдний ойр дахь хэдэн айлын хүмүүс бүгдээрээ хамтарч нэг том байшингийн зооринд нуугдсан атал Сережка заавал гадагшаа гарна гэж тэмүүлээд эх нь үглэж хорьсон авч огт болсонгүй билээ. Сережка гараад байтал тэдний гудамжаар, “Сагайдачный” нэртэй хуягт тэрэг хоёр тийшээ буудсаар өнгөрөв. Петлюрын цэргүүд хойноос нь айж зугтаахдаа учир тойм алдаж, оргож зугтааж яваа хүмүүсийн нэг нь тэрхүү Брузжакийн хашаан дээгүүр давж ороод, даруй зүүж явсан хэлхмэл сум, дуулга, малгай, винтовоо авч тэр уруу чулуудаад мэгдэн сандран дэргэд нь байсан ногооны хашаанд орж нуугджээ. 

	Сережка сэмхэн гудамж уруу шагайж харахад баруун өмнө байгаа буудал тийш гүйлдэж явсан цагаан цэргүүдээ нэг хуягт тэрэг хамгаалж бий нь үзэгджээ. Хотын засмал замаар явах хүн огт үзэгдэхгүй байтал гэнэт нэг улаан цэрэг гарч ирээд даруй элэглэн хэвтэж зам уруу харуулан буудахад хойноос нь нэг хоёроороо гарч ирсэн улаан цэргүүд мөн тэрчлэн буудалцжээ. Дараа нь нар салхинд түлэгдэж борлосон ба зөвхөн дотуураа өмсөх дан цамцтай пулемётын хэлхээ сум бүсэлж бас хоёр гартаа нэжгээд тэсрэх бөмбөг барьсан улангир нүдтэй нэг хятад хүн нуугдах гэхийг тоохгүй шууд давхиж явна. Бас гар пулемёт барьсан залуухан улаан цэргийн гүйж яваа нь үзэгджээ. Эд нар бол тус хотод анх түрүүн довтлон орж ирсэн улаан цэргүүд мөн байсан байна. Улаантан мөн гэж мэдсэндээ туйлын баяссан Сережка давхин гарч нийлээд засмал замд хүрч очмогц, 

	— Нөхдөө, та бүхэн амар мэнд байх болтугай! гэж хамаг чадлаараа хүчилж хашхирчээ. 

	Сережкийн тийнхүү гэнэт хашхирахад цочсон хятад, түүнийг арай дайрч унгаасангүй бөгөөд цухалдсандаа хүү тийш давхитал, харин үнэхээрийн баяссан маягтай зогсож бий залууг мэдээд, 

	— Петлюр хаашаа гүйв? гэж асуусныг Сережка сонссонгүй бөгөөд даруй гэдрэгээ давхиж хашаандаа ороод өнөө цагааны цэргийн хаясан буу сумыг авч улаан цэргүүдийн хойноос дагаж гүйв. Улаан цэргүүд баруун өмнөх төмөр замын буудлыг булааж эзэлсний хойно нэг хөвгүүн тэдгээртэй нийлснийг сая мэдсэн болно. Тэндээс хэдэн вагон буу зэвсэг ба хувцас хунарын зэрэг зүйлүүдийг олзолсон улаан цэргүүд даруй тэндээ амарч тогтнохоор зогсжээ. Өнөөх залуухан пулемётчин нь Сережкийн дэргэд хүрч ирээд гайхсан маягтай, 

	— Нөхөр чи хаанаас хүрч ирсэн билээ гэж асуухад Сережка, 

	— Би эндэх хотын хүн байна, та нарын ирэхийг үнэхээр хүсэж хүлээж байсан юм гэвэл бусад улаан цэргүүд мөн түүнийг эргэж тойрсоор зогсоход муухан орос хэлтэй хятад их л баяссан маягтай инээмсэглэж, 

	— Би үүнийг мэдэж байна, тэр “нөхөд мандтугай” гэж гудамжинд хашхирч билээ. Энэ большевик байна, залуу сайн хүн байна гээд, Сережкад их талархан мөрийг нь алгаджээ. 

	Улаан цэргүүдийн хамт тийнхүү довтлон орж төмөр замын буудлыг эзэлж авахад хүчин хавсралцаж, эд нартай нийлсэндээ туйлын баяссан Сережкийн зүрх нь их л цохилж байжээ. 

	Хотын байдал тайвшран нүх зооринд нуугдаж хэвтсэн хүн ард даруй гадагшаа гарч удаа дараа хүрэлцэн ирсэн улаан цэргүүд хотод орж бийг үзсээр байжээ. Цэргүүдийн дотор винтовоо үүрч, хэлхмэл сумаа зүүж, малгайгүй явсан Сережкаг Антонина Васильевна ба Валя хоёулаа харж уурссан бөгөөд эх нь гараа өргөж төрсөн хүү нь ийм бэрх цагт ийнхүү оролцсон нь эцэстээ хэрхэвч зүгээр өнгөрөхгүй байх. Хотын олны өмнө винтов үүрч яваагийн бодож үзвэл жигтэйхэн хэрэг биш үү гэж дотроо бодож байсан авгай бие сэтгэлээ барьж дуугүй зогсож чадсангүй, 

	— Сережка аа, чи даруйхан гэртээ харьж ир, марш, дүрсгүй хүүхэд би чамайг гэртээ оруулж аваад хэрхэн байлдах гэдгийг чинь үзүүлнэ шүү гэж занан ойртож очиход урьд олон удаа чихээ татуулж сурсан хүү харин их л ичиж гомдсон бөгөөд, 

	— Чи битгий хашхир, би эндээс салж хаа ч очихгүй гэж эсэргүүцэж чанга дугараад хэвээр алхалсаар өнгөрөхөд эх Антонина Васильевна

	— Ээ тийм? харин төрсөн эхтэйгээ ингэж ярилцах болов уу. Тийм бол үүнээс хойш гэртээ харьж битгий ирээрэй гэхэд Сережка эргэж хараад, 

	— Ирэхгүй! гэж хашхирчээ. 

	Гайхаж хоцорсон Антонина Васильевна замын хажууд дэмий зогсож байхад нар салхинаас царай нь борлосон шороо тоосонд дарагдсан цэргүүд алхлан өнгөрсөөр бий үед. 

	— Ээж минь ээ, та битгий уйл. Хүүг чинь комиссар болгоно гэж нэг үл таних хүн дооглосон маягтай чанга дугарахад анги цэргүүд инээлдээд, дараа нь тэдгээрийн түрүүнд явсан хангинасан чанга хоолойтой хүн, 

	 

	Нөхдөө! зоригтой алхал, 

	Тэмцэн явж хатуужъя, 

	эрх чөлөөний замыг

	өвчүүгээрээ нээе. 

	 

	Тийнхүү сүрлэг сайхан дуулж явагсдын дотор Сережкийн хангинасан хоолой мөн байлцсан бөгөөд шинэ гэр бүлийг олж эр цэргийн зэрэгт өөрийн жадыг нэмэгдүүлжээ гэвэл зохих болжээ. 

	 

	* * *

	 

	Лещчинскийн хашааны хаалганд хадсан зузаан цагаан цаасан дээр зөвхөн “Ревком”(хувьсгалын хороо) гэсэн үсэг байжээ. Дэргэд нь гал улаан зураг наасан байна. Уул зураг дахь улаан цэргийн хүн хуруугаараа урьдаасаа харж бий хүний өвчүү рүү зааж чи “улаан цэрэгт элссэн үү?” гэж бичсэн үүнийг урьд шөнө харьяа цэргийн “хорооны ажилтан ард олонд тунхаглахын тулд наасан байжээ. Бас хувьсгалын хорооны газраас тус хотын ажилчин ардад зарлахаар гаргасан анхдугаар ухуулах бичгийг уншиж үзвэл, 

	 

	“Нөхөд өө, одоо хөдөлмөрчин ардын цэргүүд тус хотыг эзэлж, Зөвлөлт засгийн захиргааг дахин байгуулсан учир, хотын хүн ард нийтээр амгалан байдлаа хичээн сахихыг хүсэж ухуулна. Цуст дээрэмчин этгээдүүд одоо хөөгдөж зайлсан бөгөөд тэднийг бүрмөсөн бут цохихын тулд та бүхэн улаан цэрэгт элсэн орогтун! ажилчин ардын засгийг бүх хүчин чадлаараа тэтгэгтүн!, цэргийн захиргааны эрхийг тус хотыг хамгаалах цэргийн дарга хадгална, иргэний хэргийг хувьсгалын хорооноос эрхэлнэ. 

	Ревкомын дарга Долинник гэжээ. 

	 

	Лещчинскийн хашаанд шинэ хүмүүс суусан бөгөөд хүний санаа сэтгэлийг хөдөлгөн чадах “нөхөр”гэдэг аятайхан эелдэг үг үргэлж сонстох болов. Өчигдөрхөн хүртэл “нөхөр” гэж дугарагсдын амь биеийг тэвчиж байсан биш бил үү?!

	Долинникийн бие нойр хоолоо мартсан бөгөөд тэр модоч дархан Долинник хувьсгалт засгийн хэрэг явдлыг зохион байгуулж байна. 

	Зуслангийн байшингийн нэг бяцхан өрөөний үүдэн дээр наасан алгын чинээхэн цаасан дээр харандаагаар бичсэн нь: «намын хороо» гэсэн байжээ. Тус тасалгаанд авир зангаар төвшин Игнатьева гэдэг нэг эмэгтэй нөхөр сууж байлаа. Харьяат цэргийн эрх баригчдаас зөвлөлт засгийн захиргааг удирдан байгуулах явдлыг тэр эмэгтэй ба Долинник хоёрт даалгасан байна. 

	Хотыг эзлээд нэг унтаад байхад цохих албан хаагчдыг томилон олсон ба бичгийн машинаар цохих чимээ ч сонсогдов. Бас хүнс хоолны хэрэг эрхлэх комиссарын газар байгуулагджээ. Комиссар нь урьд чихрийн заводын механикийн туслагч байсан нэг хөдөлгөөтэй ба баахан хийрхүү зантай, Пыжицкий овогтой хүн байжээ. Энэ поляк үндэсний хүн тул ердөө аливаад зоримог хичээлтэй бөгөөд уул тушаалыг хүлээсэн өдрөөс эхлэн тэндхийн фабрик заводуудын хэргийг эрхлэх дээд мэдэгчин большевикуудыг үзэн ядах боловч өнгөн дээрээ дуугүй байсан этгээдүүдийг даруй шийтгэж гарав. 

	Фабрикийн хөдөлмөрчний хуралд суулцсан Пыжицкий уурсан нударгаар ширээгээ цохиж байгаад хатуу бөгөөд няцахгүй үгнүүдийг өгүүлсэн бил ээ. 

	Хуучны байдал одоо яасан ч тэнхрэхгүй болжээ. Манай өвөг эцэг ба бид өөрсдөө энэ насаараа Потоцкийн ажил хөдөлмөрийг хийсээр ирсэн маань болно биш үү. Тэднийг язгууртан ноёдод орд харш барьж өгсөн биш үү, үүний ацаг хөлсөнд нь ажил хийж бий үедээ зөвхөн өлсөж үхэхгүйг бодож олгодог биз ээ. 

	Тэр Потоцкий ба бас өөр нэг ван Сангуушки хоёр он жил өнгөртөл бид нарын хүзүүн дээр унаж зугаацсаар ирснийг та бүхэн мэднэ. Потоцкий бол бидний полякуудыг ба оросуудыг мөн украйн хүмүүсийг нэг адил харгис хатуугаар мөлжин зовоосныг та нар мэдэх биз ээ. Гэтэл тэр ван ноёдын сурвалжтан шадар бялдууч боолчууд нь энэ зөвлөлт засаг бол хөдөлмөрчин ардыг төмөр атгадаа хавчин шийтгэнэ гэх зэргээр гүтгэх үг цуурхлыг хөдөлмөрчин ардын дотор тарааж буй бололтой. 

	Нөхдөө, энэ бол ёстой гүтгэлгээ мөн юм. Дэлхийг дахины олон үндэстний хөдөлмөрчин ардууд үүний урьд ийм бүрэн эрх чөлөө олж эдэлсэн удаа огт байгаагүй юм. Пролетари нар бүхэн хоорондоо ах дүү нар болох тулд, бид бол тэднийхээ язгууртан ноёдыг хавчих маань дамжиггүй хэрэг болно гээд, нударгаа зангидаж дахин ширээгээ цохиод, хэн бид нарыг үндэс угсаагаар ялган салгаж хуваарилсан бил ээ. Хэн бид нарыг албадан тушааж, ах дүү нар болох нэгнийхээ цусыг урсгуулсаар ирсэн бил ээ гэвэл, эрт урьд нагаас эхлэн хаан ба язгууртнуудаас Польшийн полякийн тариачин ардыг дарлаж доромжилсоор ирснээс гадна аливаа нэг үндэсний ард иргэн нөгөө нэгэндээ довтлон сүйтгэх үедээ алж хядах зэргээр элдэвчлэн зовоосон ба хүйс тэмтрэн устгасан нь цөөнгүй. Энэ бол хэнд тустай ашигтай хэрэг байсан бил ээ. Хэрхэвч бидний ядуу ардад ашиг тус болсон нь үгүй биш үү. Ийм бузар бурангуй этгээдүүд даруй бүрмөсөн арилж үгүй болох учир одоо тийм ард олны зүй зохист үл нийлэлцэх харгис явдал дахин гарахгүй болжээ. Большевикууд бол тэдний буржуй нарт аюултай бөгөөд, “орон бүхний пролетари нар нэгдэгтүн!” гэдэг уриалгыг дэлхий дахинаа тунхаглаж бид нар бүгдийг аливаа зовлон зүдрэлээс ангижруулах ба ах дүү нарын барилдлагыг байгуулж бататгахын үндэс мөн болно. Учир тиймийн тулд нөхөр та нар коммунист намд элсэн орцгоо!

	Польш ч мөн Бүгд найрамдах улс болно. Энэ нь зөвлөлийн засагт улс болох бөгөөд Потоцкийн зэрэг этгээдүүдийг үндсээр нь арилгана. Зөвлөлийн засагт манай улсад бид өөрсдөө эзэн болно. 

	Ревкомоос Польш заводын комиссараар томилогдсон Броники Бташинскийг танихгүй хүн энд байхгүй биз. “Урьд юу ч үгүй явсан хүмүүс, одоо эрх төгөлдөр” болсон шүү. Нөхөд минь бид нарт мөн баяртай өдөр ирнэ шүү, харин та нар дайсны хортон могойнуудын үг өгүүлэлд хуурагдан бүү итгэгтүн. Хэрэв манай хөдөлмөрчин ардын эв зузаан байвал, даруй бүх дэлхий дахинаа, олон үндэстний ах дүүгийн барилдлагыг байгуулж чадах болно гэжээ. 

	Ийм шинэ үгийг энгийн ажилчин Вацлов Пыжицкий үнэн сэтгэлээсээ гаргаж илтгэжээ. 

	Илтгэгч үгээ хэлж төгсгөхөд залуучууд зөвшөөрч сайшаасан бөгөөд баярын үгсийг хашхиралдсан авч, нөгөө настайчууд нь дуу чимээгүй өнгөрсөн болно. Түүний чухам учрыг хэн мэдэх бил ээ, маргааш улаантан ухрахад хүрвэл, өөрийн үгийн төлөө өлгөгдөж үхэхгүй ч гэсэн заводоосоо магад хөөгдөхөөс айж болгоомжилсон хэрэг болов уу. 

	Тус хотын багш нарын дотроос ганцаараа большевикуудын талд дуртай орсон Чернопыский овогтой эцэнхий өндөр биетэй хүнийг ардыг гэгээрүүлэх газрын комиссарын тушаалд томилсон байна. Ревкомын нөгөө талд тусгай хэргийн алба гүйцэтгэх нэг суман цэрэг буудалласан бөгөөд бас Ревкомын газрыг манах тул үдэш болмогц цэцэрлэгийн доторх Ревкомын байшингийн үүдний дэргэд “максим пулемёт зоогоод хоёр хажууд нь буутай цэргүүд зогсдог байсан байна. 

	Ревкомд ирсэн нөхөр Игнатьева хаалганы дэргэд зогссон нэг залуухан улаан цэргийг хараад, 

	Та одоо хэдэн настай бэ? гэж асуухад, 

	Арван долоо дахиа явж байна гэжээ. 

	Та эндэхийн хүн үү гэж асуухад тэр цэрэг инээмсэглээд, 

	Би өчигдөрхөн байлдааны үеэр цэрэгт элссэн юм гэхэд Игнатьева дахин сайтар ажиглаж үзээд, 

	Эцэг чинь ямар хүн бэ? гэж асуухад, 

	Төмөр замын машинистын туслагч гэжээ. 

	Дараа нь хашааны бага хаалгаар орж ирсэн 

	Долинник ба бас өөр нэгэн цэргийн хүнийг угтаж уулзсан Игнатьева, 

	Залуучуудын хорооны хэргийг эрхлэх хүмүүсийг би эндээс олоод байна шүү, энэ бол эндэх хотын хүн юм гэхэд

	Долинник Сережка тийш хараад, 

	— Чи чинь хэн бил ээ гээд, ээ чи Захарын хүү юу, за яамай яамай, эндэхийн залуучуудыг сайтар мушгиж гарах хэрэгтэй гэхэд Сережка баахан гайхсан байдалтай харж зогсов. 

	— Цэргийн албыг яах билээ би? гэж асуухад байшингийн шат өөд гарч явсан Долинник, 

	— Бид нар энд хэлэлцэж аргыг нь олно гэжээ. 

	— Хоёр дахь өдрийн үдэш Украйны комсомолын эвлэл байгуулагджээ. Тийнхүү гэнэт бөгөөд яаравчлан тогтоосон чухал ажилд шууд оролцсон Сережкад зав чөлөө огт байхгүй. Хэдийгээр түүний гэр орон нь дэргэд нь байх боловч тэдгээрээ цөмийг мартсан байжээ. 

	— Брузжакийн Сережка одоо большевик болжээ. Украйны большевик намын хорооноос Брузжакийн Сережкийн бие комсомолын эвлэлийн гишүүн бөгөөд эвлэлийн хорооны нарийн бичгийн даргын тушаалд томилогджээ гэж бичсэн бяцхан зурвас цагаан цаасыг байн байн гарган үзэхэд бахтай санагддаг байлаа. Хэрэв үүнд үл итгэх этгээд байх бол даруй зүүж явсан өнөөх дотно нөхөр Павкийн өгсөн том сайхан “Манлегер” гар буу бэлхэн байв. Павлуш энэ хэр тус хотонд байхгүй нь үнэхээрийн гомдолтой хэрэг!

	— Сережка Ревкомоос даалгасан хэргээр ийш тийш давхисаар бүхэл өдрөө барна. Одоо ч төмөр замын өртөөн дээр очиж, сонин бичиг ба номуудыг авчрахаар өнөөх нөхөр Игнатьева түүнийг хүлээж байсан учир, даруй гадагшаа гүйж гарахад нь дивизийн улс төрийн хэргийг эрхлэх хэлтсээс томилогдсон нэг хүн машинтай хүрч ирээд мөн түүнийг хүлээж байсан байна. 

	— Украйны нэгдүгээр дивизийн штаб ба улс төрийн хэлтсийн байсан төмөр замын өртөө хүртэл нэлээд хол зайтай бөгөөд Игнатьева нь дэмий цаг өнгөрөөхгүй, энэ завшаанд харин Сережкийн ажил хэргийг асууж мэдэхийг хичээнэ. 

	— Чамд даалгасан ажлуудаас одоо ямар ямар ажил нь гүйцэтгэгдсэн бэ? Өөрийн хөдөлмөрчин залуучуудын дотор ухуулга явуулах нь тун чухал шүү. Цагийг дэмий нөхцөөлгүй, харин даруйхан эв хамтын суртлыг дагах нэгэн хэсэг залуучуудыг нэгтгэн авах хэрэгтэй. Чи бид хоёр маргааш комсомолын эвлэлээс ухуулах тусгай хуудас зохиож хэвлүүлэн нийтлэх хэрэгтэй байна. Дараа нь залуучуудыг театрт хуралдуулна. Би чамайг идэрчүүдийн дотор ажил хийж байгаа эмэгтэй Устиновичтай танилцуулна гэжээ. 

	— Тэр Устинович нь арван найман настай, хар үсээ оготорхон болгон хайчилсан шинэхэн шар ногоон цамцан дээгүүрээ нарийхан суран бүс бүсэлсэн ийм хүүхэн байжээ. Тэр хүүхнээс Сережка нэлээд олон шинэ зүйлүүдийг сонсож мэдсэний гадна үүнээс хойш туслалцаж байхаар тогтож хэдэн зүйлийн бичиг дэвтэр өгсний дотор онц чухал комсомолын эвлэлийн программ ба дүрэм гэдэг хоёр бяцхан дэвтэр байжээ. 

	— Тэр өдөр орой болсон хойно Ревкомдаа буцаж ирэхэд цэцэрлэгийн дотор хүлээж байсан дүү хүүхэн Валя нь Сережкатай уулзмагц. 

	— Чи яасан ичгүүргүй амьтан бэ? гэр орноосоо бүрмөсөн салахаар шийдсэн юм уу? Эх минь өдөр тутам улиглаж уйлахаас гадна бас аавын уурлаж байгааг үзвэл эцэстээ зохисгүй хэрэг гарч болно шүү гэж их л сандарсан маягтай аашлахад:

	— Валя, тийм хэрэг юунд гарах бэ? гэртээ харих зав чөлөө огт олдохгүй байна шүү. Би чамд үнэнээ хэлье, өнөөдөр ч харьж чадахгүй, харин одоо чамтай ярилцах хэрэг байна, миний тасалгаанд оръё гэснийг үзвэл, түүний авир зан нь онц хувирч өөрчлөгдсөн бөгөөд Валя нь ахаа бараг танихгүй мэт болжээ. Валядаа сандал өгч суулгаад Сережка чухам шударгыг баримталж хэлсэн нь, 

	— Хэргийн байдлыг хянаж үзвэл чи даруй комсомолын гишүүнд элсэн орох ёстой байна, чи үүнийг ойлгохгүй байна уу? Комсомол гэдэг бол эв, хамт залуучуудын эвлэл гэсэн утгатай үг. Одоо би тэр эвлэлийн хорооны даргын тушаалыг гүйцэтгэж байгаа шүү. Чи итгэхгүй байна уу. Чи үүнийг уншиж үз гэхэд Валя уншиж үзээд бачимдсан маягтай ах тийшээ хараад, 

	— Би комсомолд ороод юу хийх бил ээ гэж асуухад, Сережка гайхаж гараа дэлгээд, 

	— Юу гэнэ ээ, хийх юм байхгүй гэнэ ээ чи, би бол одоо шөнө унтаж амрах чөлөөгүй ажил хийж байна шүү. Ухуулах ажлыг өргөн явуулах хэрэгтэй байна. Игнатьевын саяны хэлсэн нь залуучуудыг театрын байшинд хуралдуулж зөвлөлийн засаг гэдэг чухам юу болохыг таниулж ухуулахын хамтаар бас тусгай үг хэлэх явдлыг надад даалгасан, тэр нь дэмий болов уу гэж санагдана, би чухам юу хэлэхээ сайн мэдэхгүй байна, ажил хоцрох нь миний ажил тун их. За, одоо чи комсомолын тухай хэлж өг гэхэд хүүхэн, 

	— Би мэдэхгүй байна, гишүүнд элсвэл ээж минь бүр цухалдаж сүйд болох байх гэхэд Сережка, 

	— Чи ээжээ битгий хайхар, тэр чинь ийм хэргийг огт ялгаварлаж мэдэхгүй бөгөөд зөвхөн хүүхэд бид нараа дэргэдээ авч суухыг хичээхээс өөр бодол түүнд байхгүй шүү. Зөвлөлт засгийг буруушааж эсэргүүцэх явдал түүнд огт байхгүй, харин дуртай зөвшөөрөхийг би мэдэж байна. Гэвч байлдааны газар очиж дайсан этгээдтэй тулалцах явдлыг бусдын хүүхдээр гүйцэтгүүлэхийг хүсэх хүн юм. Түүнийг чи зүйтэй хэрэг гэх үү. Жухрайн бидэнд хэлснийг чи мартаагүй биз. Павкийг үзэхгүй юу, эх минь юу гэх байсан бол гэж гэдрэгээ харсангүй биш үү. Бид нарын эрх чөлөөгөө эдэлж сайхан аж амьдрах цаг одоо ирсэн юм биш үү. Валушка минь чи зөвшөөрөх биз, чи хүүхнүүдийн дунд, би хүүдийн дунд ажил хийх хэрэгтэй байна. Өнөөх улаан үстэй чөтгөр Климкийг би энэ өдөр авч ирнэ, за Валя чи юу бодож байна. Бидэнтэй нийлэх гэж байна уу, аль үгүй юу. Энэ хэрэг явдлын тухай тодорхойлсон бяцхан дэвтэр энд байна гээд, савнаас гаргаж Валяд өглөө. Валя ах тийшээ ойртож сууснаа. 

	— Хэрэв Петлюртон дахин хүрч ирвэл юу болох билээ гэж зовж, аяархан асуухад Сережка үүнээс урьд энэ тухай бодож явсан удаа байсангүй бөгөөд одоо юу гэж хариу хэлэхээ мэдсэнгүй сууснаа, 

	— Би яасан ч бусад нөхөдтэйгөө хамт гарч одох биз, гэтэл харин чи яадаг бил ээ, би сайн мэдэхгүй байна, ээж минь үнэхээр зовж ядрах байх, энэ ч нээрээ бэрх явдал шүү гээд дув дуугүй болжээ. 

	— Сережка, чи намайг элсүүлэн оруулж болно, гагцхүү ээжид ба бусад хэнд ч мэдэгдэж болохгүй зөвхөн бид хоёулаа мэдэлцэж, би хамаг хэрэг явдалд чинь туслалцвал чухам сайн болох юм биш үү гэхэд ах нь, 

	— Валя минь, тэр чинь үнэхээрийн зүйтэй хэрэг гэжээ. Гаднаас орж ирсэн эмэгтэй Игватьевад Сережка ийнхүү өгүүлсэн нь, 

	— Энэ бол миний дүү охин Валя гэгч байна. Би үүнтэйгээ үзэл суртлын тухай ярилцаж суусан юм. Бидэнд тус болмоор хүн байсан авч, манай эх чанга зантай хүн болох бөгөөд бэрх юм. Үүнийг гишүүнд оруулснаа бусдад мэдэгдэхгүй байвал болох уу, бид нар эндээс ухрах цаг тохиолдох бол би яасан ч винтовоо аваад явалцана биз, гэтэл энэ бол ээжээ хайрлаж орхиж чадахгүй гэхэд ширээний дэргэд чихээ тавьж дув дуугүй чагнаж суусан Игнатьеваас, 

	— Зүйтэй тэгж болно гэжээ. 

	 

	* * *

	 

	Хотын гудамжаар наалдуулсан зарлалын ёсоор театрын байшинд цугларсан олон идэр залуучууд багталцан ядаж, хоорондоо ярилцаж шуугьж байв. Чихрийн заводын хөдөлмөрчний хөгжимчин, хөгжим үлээж байв. Цугларагсдын олонх нь Гимназийн сургуулийн сурагчид, хөвгүүд, охид бөгөөд чухам хуралд гэж зорьж ирсэн нь биш, харин ший хөгжим үзэж дуулахын тулд ирсэн байна. 

	Хөшиг өргөмөгц хөдөөгөөс сая ирсэн тус аймгийн намын хорооны нарийн бичгийн дарга тайзан дээр гарч ирлээ. Эцэнхий биетэй хурц хамартай намхан хүн хуралдсан олны анхаарлыг татан чадаад, түүний илтгэлийг ихээхэн сонирхон сонсов. Тус улсын дотор дайн байлдаан дэгдсэний учрыг хэлж өгөөд залуучууд коммунист намыг тойрон нэгдвэл зохино гэж уриалжээ. Илтгэгч “Ортодокс марксист” (үнэнхүү марксист) “социал шовнизи” (нийгмийн журмын суртлыг үндэсний дээрэнгүй үзлээр бузардуулах ёс) гэх зэргийн нэлээд олон нэр томьёо хэрэглэсэн бөгөөд эл үгийн утга учрыг хуралдагсад ухаж мэдсэнгүй байна. 

	Илтгэлээ төгсгөхөд олноор алга ташив. Дараагийн илтгэлийг Сережкад даалгаад явав. Сережка туйлын айж, 

	Юу хэрхэн холбож илтгэх үгээ бодон бодтол нийлж өгөхгүй байв. Ширээний цаана суусан Игнатьева, 

	— Үүр байгуулах тухай хэл гэж шивнэж өгүүлсэн нь даруй ухаан оруулжээ. 

	Сережка бол уул ажлын тухай шууд орж ингэж хэллээ. 

	— Нөхдөө, саяны илтгэлээс сонсож үүр байгуулах явдал чухал болохыг та нар мэдсэн тулд үүнийг зөвшөөрөх хэн байна гэж асуухад хуралдсан бүгдээрээ чив чимээгүй сууна. 

	Бүсгүй Устинович Москвагийн залуучууд хэрхэн үүр эвлэл байгуулсан тухай хэлж эхлэв. Энэ нь Сережкийн тулгамдсан хэрэгт тус болж Сережка хажуу тийшээ бодон дэмий зогссоор байжээ. 

	Цугларсан эдгээр залуучуудаас үүр байгуулах явдлыг ийнхүү хүйтнээр угтсаныг Сережка гайхаж, хуралдагсдын зүг муухайгаар харж санаа зовж байлаа. Илтгэлийг мөн хайхрамжгүй сонсох бололтой. Бас Заливанов Сухарькийн Лизад шивнэж Устиновичийг үзэн ядах маягтай суужээ. Хамгийн урдуур суусан дээд ангийн бүсгүй сурагчид бол нүүр амандаа оо түрхсэн ба ийш тийшээ харж эрэгтэйчүүдийг нүдээрээ ирмэх ба хоорондоо дэмий ярилцаж байгаа нь хурлын байдалд үл зохилдох байжээ. Тайзан дээр гарах шатын хажууд зогсож байсан нэг хэсэг залуу улаан цэргүүд үзэгдэх бөгөөд тэдгээрийн дотор Сережкийн таних залуухан пулемётчин гоёмсог хувцастай Сухарькийн Лиза Адмовскийн Анна хоёр дэргэдээ суух хөвгүүдтэй ичгүүргүй сул ярилцаж суугааг их л зэвүүцсэн маягтай харж байна. 

	Устиновичийн хэлснийг анхаарч сонссон хүмүүс ховор тул даруй зогсмогц оронд нь индэр дээр гарсан Игнатьева яаралгүй нам дуугаар хэлж илтгэхэд цугларсан олон хоорондоо ярилцах нь даруй зогсов. 

	— Залуу нөхдөө! Миний санавал та бүхэн энд сонссон илтгэлийн тухай даруй дор дороо хянаж бодоод, зарим нэг нь хувьсгалын хөгжлийг дэмий харсаар суухыг хүсэхгүй харин хувьсгалын хэрэгт шууд оролцож туслалцах байх гэж чухам итгэж байна. Үүнд саад боомт огт байхгүй, та бүхэн өөрийн санаагаа илтгэхийг хүсэж байна гэвэл, хуралдагсад бас дахин авиа чимээ тасармагц араар суугсдын нэг нь, 

	— Би үг хэлье гээд, 

	Бамбарууш мэт бөгөөд хялардуу нүдтэй Левчуковын Миша гэгч хөвгүүн олны дундуур чихэлдсээр тайзан дээр гарч ирээд, 

	— Ийм байхад большевикуудад туслах хэрэгтэй. Би хувьдаа дуртай байна. Намайг Сережка таних байх. Би комсомолын гишүүнд элсье гэхэд, Сережка баясан сая нэг дотор нь онгойж инээмсэглээд, урагшаа давхийн ингэж хэлэв. 

	— За нөхдөө! Та нар үүнийг үзэхгүй юу, Мишкийн эцэг нь бол төмөр замын ажилчин байсан бөгөөд тэргэнд дарагдаж нас барсан бил ээ. Мишка бол манай талын хүн гэж би хэзээ нь санаж байдаг юм. Багадаа өнчирч хоцроод, эрдэм бичигт боловсроогүй, Гимназийн сургуулийг ч төгсөөгүй байтал манай хэргийн учир утгыг даруй ялгаварлаж мэдсэн байна гэжээ. 

	Дараа нь олон залуучуудын ярилцан шуугилдаж байхад өмнө найруулагч Окушевын хүү бөгөөд Гимназийн сурагч хэлэв. 

	— Нөхөд өө! Намайг уучилж хайрлагтун, би бол энэ хэргийн учрыг мэдэхгүй байна, биднийг улс төрийн хэрэгт оролцуулах гэж байгаа юм уу. Хэрэв тийм бол сургуулиа бид яах вэ? Гимназаа төгсгөх нь бидэнд хамгийн чухал биш үү. Хэрэв биеийн тамирын бүлгэм буюу клуб байгуулж, тэндээ хамтарч, бичиг судар уншиж суралцах юм бол тустай гэж болох санжээ. Гэтэл одоо даруй улс төрийн хэрэгт оролцоод эцэстээ боомлогдон өлгөгдөх гэдэг чинь тийм амар явдал биш байх. гэвч намайг өршөөгтүн. Би хувьдаа бодож үзвэл үүнд дурлах хүн огт олдохгүй байх гээд, индэр дээрээс буумагц түүнийг сонсож суусан зарим нь инээлджээ.

	Өнөөх залуу пулемётчин малгайгаа дух руугаа дараад хуралдагсдыг ууртайгаар ширвэн хараад ингэж хэлэв. 

	— Жигших мэт та бүхэн, инээлдэж байна уу? гэж өндөр дугараад нүд нь улаан цог мэт гялбалзан урт амьсгалан хамаг биеэ чичрүүлж хэлсэн нь, 

	— Миний нэр овог Жаркийн Иван гэдэг, би эцэг эх хоёроо, мэдэхгүй, намайг харж хамгаалах хэн ч үгүй, орох оронгүй гуйлгачилж явсан юм! Та нар шиг ээжийн эрхэмсэг хүүхэд биш харин өлсгөлөн нохой мэтээр амьдарч явсан юм гэтэл зөвлөлт засаг тогтож улаан цэргүүд намайг өргөж аваад нэг суман цэргүүд дундаа хөвгүүнчилж, хувцас хунар хоол унд олгож, бичиг сургаснаас гадна ялангуяа хүн гэдэг чухам юу болохыг таниулж өгсөн юм аа. Тэдний ач тусаар большевик болсон юм. Үхтлээ энэ хүндэт нэрээ сахина. Одоо чухам ямар учраас дайн тэмцэл болж байгааг би мэднэ. Бидний хоосон ядуучуудын тусын тулд хөдөлмөрчин ардын эрхтэй засгийг байгуулж батжуулахын тулд юм аа. Та нар ингэж азарга янцгаах мэт инээлдэж суухад, энэ хотын гадуур манай шилдэг сайн нөхөд хоёр зуун хүн амь биеэ сүйтгэгдээд хэвтэж байгааг огт мэдээгүй байна шүү гэж дахин Жаркийн хоолой нь хуурын чанга татсан хялгас мэт хангинаж байсан бил ээ. Тэд нар бол бидний хэтийн хэрэг, бидний ашиг тусыг бодож явсаар амь биеэ сүйтгэгдсэн биш үү... Байлдааны газар болгон олноор алагдаж, сүйдэж байхад харин та нар энгийн зугаацаж инээдэм наадам болгож сууж байгаа юм биш үү гэж хурлын, тэргүүлэгчид тийш харж хуруугаараа хуралдагсдын зүг заагаад

	— Та нар эд нарыг болгоогоод үзэгтүн, бидний хэлснийг ухахгүй гэж үү? үгүй байна. Цатгалан нь өлсгөлөндөө хань нөхөр биш гэдэг чухам үнэн үг. Эдгээрийн дотроос дуртай зөвшөөрөх нь ганцхан өнчин хоосон хүн гарчээ. Дахин гуйх явдал байхгүй бөгөөд эдгээргүйгээр манай хэрэг бүтнэ. Ийм бүтэлгүй хойрго этгээдүүдийг пулемётоор тамтаг болтол буудчихвал зүйтэй юм гэж сүүлийн хэдэн үгийг өндөр дуугаар бархирч хэлээд индэр дээрээс буугаад хажуу тийш харалгүй шууд гадагшаа гарчээ. 

	Үдэш ший үзэхээр үлдсэн хүн огт байсангүй болно. Ревкомдаа буцаж явахдаа гутарсан Сережкийн хэлсэн нь, 

	Олиггүй юм болжээ. Жаркийн хэлсэн зүйтэй юм. Гимназийг сурагчидтай хэрэг бүтсэнгүй, айхтар хортой хэрэг боллоо шүү гэхэд өнөөх Игнатьева, 

	— Үүнд гайхах явдал байхгүй, энд жинхэнэ пролетариат ховор бөгөөд олонх нь жижиг буржуй нар буюу хотын сэхээтэн, сул хүмүүс болох тулд одоодоо зөвхөн хөдөлмөрчин ардын дотор хичээж оролдвол тустай болно. Модны ба чихрийн заводуудыг түшиж ажлаа хийвэл чинь дээр байгаа, гэвч энэ өдрийн хурлаас бас аяндаа тус гарах бий. Сурагчдын дотор мөн сайн нөхөд байх ёстой шүү гэвэл түүнийг залгамжлан Устинович. 

	— Сережка, манай гүйцэтгэх үүрэг бол, хүн бүрд бидний үзэл суртал ба лоозон үргэлж хэлж ухуулах чухал. Аливаа шинэ чухал хэрэг явууллагын утга чанарыг манай намаас ажилчин ардад ухуулж байхын дээр бид нар удаа дараа хурал митинг зөвлөгөөн зохиох хэрэгтэй. Улс төрийн хэлтсээс даруй өртөөн дээр зуны театр байгуулахаар бэлтгэж бий ба бас ухуулга хийх тусгай галт тэрэг мөн мөд ирнэ. Тэхэд би зохиох ажлаа өргөнөөр зохиож чадна. Олон сая хөдөлмөрчин ардыг биедээ татаж хүчин хавсуулахгүй бол бид нар уг хэргээ бүтээж чадахгүй гэж Лениний хэлснийг мартсангүй биз гэжээ. 

	Үдэш орой болсон хойно сая тарч одохдоо Сережка тэрхүү Устиновичийн гарыг чанга бариад, хэдэн секунд зогсож байхад тэр нь үл мэдэг инээмсэглэжээ. 

	Буцах замдаа Сережка гэрээрээ дайрч ороход эх нь уурлаж зэмлэхэд эсэргүүцэлгүй дув дуугүй суусан авч, эцэг нь бас буруушааж ороход арга буюу урьдаас нь учир явдлаа тодорхойлон хэлэхэд эцэг Захар Васильевич нь амаа таглуулж хэлэх үггүй болж билээ. 

	— Аав аа та өөрөө германчуудын үед ажлаа орхиж эсэргүүцсэн, бас төмөр замын уурын тэргэнд сууж явсан манааны цэргийг алсан биш үү. Чи тэр үедээ өөрийн гэр бүлийн тухай санаж явсан уу гэвэл мөн санаж явсан. Та бол хөдөлмөрчин ард хүн, үзэл суртлаа баримталж, хувьсгалын хэрэгт оролцсон. Би бол хувьдаа бас л тэрчлэн гэр бүлээ гэж санаж явсан юм. Хэрэв би ялж гарсан бол уг хэрэг явдал маань улмаар давшиж хөгжих ёстой. Би одоо гэртээ дэмий сууж чадахгүй, та ч аав минь, үүний учрыг мэдэж байгаа биз. Ямар учраас бид нар дотроо маргалцаж тэмцэлдэх бил ээ. Харин наддаа туслалцаж байвал зохих байсан биш үү. Аав минь, бид хоёулаа хоорондоо эв найрамдлаа хэлэлцэв тогтъё. Тэгвэл ээж намайг аашилж загнахаа зогсох биз гэхэд Сережка нь өөрийн хэрэг явдлыг чухам зүйтэй гэж итгэх бөгөөд цэвэрхэн хөх нүдээрээ эцэг тийшээ харж хайртайгаар ширтэн инээмсэглэж суужээ. 

	Өтгөн ширүүн бөгөөд урт сахалтай Захар Васильевич мөн инээмсэглэж хуучирч шарлачихсан шүдээ цухуйлган, 

	— Чи гайхал, харин миний үзэл саналыг хатгаж хөдөлгөх гэж байх шив. Чи гар буу зүүсэндээ бардаж намайг сураар ороолгож чадахгүй гэж санана уу гэсэн авч түүний дугарахыг ажиглавал аашилсан биш байлаа. Дараа нь баахан ичиж, чухам шийдвэргүй бодож сэтгэлээ барихаар гараа хүү тийшээ сарвайлгаад, 

	— За Сережка минь, хэргээ хөдөлгөж бай. Нэгэнт даваа өөд гарч явсан хэрэг үйлс тул саатуулахаа байя. Харин чи биднээсээ битгий зайлсхийж холд, гэртээ ирж байгаарай гэжээ. 

	 

	* * *

	 

	Шөнө үүдний завсраар харвасан гэрэл гадагш шатанд туссан байжээ. Торгон хилэнгээр бүрхсэн их бага олон сандалтай нэг уудам тасалгааны дотор урьд Адвокат (заргач)˗ийн хэрэглэж байсан том ширээний дэргэд Ревкомын хурал хуралдаж Долинник, Игнатьева дотоодыг хамгаалах хэлтсийн дарга Киргис маягтай Тимошенкийн зэрэг таван хүн суужээ. 

	Ширээн дээгүүрээ бөгтийж Игнатьева тийш харж байгаад, Долинник сөөнгө хоолойгоор түүнд дахин давтан ухуулж хэлсэн нь, 

	— Одоо байлдааны газар хоол хүнсний зүйлүүд чухал хэрэгтэй. Ажилчин хөдөлмөрчин ч мөн идэж уух хэрэгтэй. Бид энд хүрч ирмэгц худалдаачин ба панзач нар бүгдээрээ хоол ундны ба бусад аливаа эд барааны үнийг учиргүй нэмэгдүүлсэн ч байтугай, харин Советын мөнгөн тэмдэгтийг авахгүй, гагцхүү хуучин хааны буюу эсвэл Керенскийн цаасан мөнгийг хэрэглэх болжээ. Энэ өдрөөс эхэлж хөдөлбөргүй хатуу үнэ тогтоож зарлах хэрэгтэй байна. 

	Худалдаачин панзач нар тийм хатуу үнээр худалдахыг хэрхэвч дурлахгүй учир, даруй хамаг эд бараагаа нууж далдлахыг бид урьдаас лавтай мэдэж байна. Тэр тухайд нэгжиж хурааж? болно. Ийм чухал цаг тохиолдох үед зөөлдөж үл болно. Хөдөлмөрчин ардаа цааш өлсгөж хэрхэвч ул болно. Нөхөр Игнатьева бол биз хэтрүүлэхгүй юм сан гэж урьдын сануулсныг би хувьдаа бодож үзвэл, түүний сэхээтэн бөгөөд зөөлөн биетэй нь илэрч байна. Харин Зоя, тэгж шүүмжлэв гэж битгий гомдоорой. Хэргийн үнэн байдал нь тийм байна шүү. Хэргийн гол нь тэдний жижиг худалдаачны тухай биш бөгөөд энэ өдрийн мэдээнээс үзвэл, хоолны гуанзны эзэн Бориса Зона гэгч юм хадгалах тусгай нууц зоорь бэлтгэсэн байна. Петлюртоны ирэхээс өмнө баян худалдаачин тэр зоориндоо үлэмжхэн эд бараагаа нууж хадгалсан гэлцдэг байна шүү гээд, хорсгож дайрсан маягтайгаар Тимошенко тийш ажиглаж харахад тэр нь, 

	— Чи түүнийг хаанаас мэдсэн бэ? гэж бачимдаж сандарсан маягтай асуужээ. Тийм хэргийг Тимошенко өөрөө хамгийн урьд олж мэдвэл зохих байтал харин Долинник урьдаас нь мэдсэн нь эвгүй болсон байна. 

	— Ха, ха гэж Долинник инээгээд, дүү минь би юм бүхнийг мэдэж байна, чи өчигдөр дивизийн даргын жолоочтой хамт нэрмэл архи нэг лонх олж залгисныг чинь бас л мэдсэн гэхэд, ичиж хоцорсон Тимошенкийн шаравтар хацар нь улайж, сандлаа шүүрээд, 

	— Чи үнэхээрийн хижиг тахал шиг амьтан байна шүү гэж сайшаасан маягтай дугарсан авч нөгөө уурлаж хөмсгөө буулгасан Игнатьева тийш хальт харж үзмэгцээ дуугүй болоод Ревкомын дарга тийш харж, энэ чөтгөр модоч дархан чинь харин хувьдаа бас нэг хамгаалахтай юм байна шүү гэж дотроо боджээ. 

	Дараа нь дарга Долинник, 

	— Үүнийг би Брузжакийн Сережкаас дуулж мэдсэн юм, хоол унд худалдаалах газар ажил хөдөлмөр хийж байсан нөхөр нь түүндээ хэлсэн байна, тэрхүү Зова бол аливаа идэх уух зүйлийг хэр хэмжээгүй элбэгээр өгч байсныг тогооч нар хэлж өгсөн юм гэнэ билээ. Сережкаас өчигдөр тодорхой мэдээ олж хураасан боловч, уул зоорь нь чухам хаа байгаагийн нь одоо лавтай. мэдэх хэрэгтэй, чи Тимошенко, Сережка мэтийн хөвгүүдийг дэргэдээ аваад, даруй түүнийг олж чадвал хөдөлмөрчид ба цэргүүддээ хүнс хоолны зүйлүүдийг хуваарилж олгоно шүү гэжээ. 

	Түүний дараа зөвхөн гучаад минут өнгөрмөгц тэр хоолны пүүзэнд хүрч очсон зэвсэг бүхий найман хүний зургаа нь догогшоо орж бусад хоёр нь үүдийг сахиж гадна үлджээ. 

	Тэр пүүзний эзэн нь бие богинохон атал арван суулга ус багтах торх мэт бүдүүн бөгөөд улаавтар шар ширүүн үстэй хүн модоор хийсэн хөлөө тогшиж сөөнгө бүдүүн хоолойгоороо дуугарч бялдуучлах нь;

	— За, нөхөд, ямар хэрэгтэй ийм орой хүрч ирсэн бил ээ гэж асуухад түүний ард Тимошенкийн барьж явсан цахилгаан гэрэлт дэнлүүнээс нүдээ гялбаж хоцорсон охид нь зогсож, бас хажуу дахь тасалгаанд гэрийн эзний гэргий болох нэгэн бүдүүн авгай хувцсаа өмсөж ядан уухилах аахилах нь сонстоно.. 

	Тимошенко, 

	— Нэгжиж үзнэ гэж зөвхөн хоёр үг өгүүлжээ. 

	Хамаг орон сав цөмийг нэгд нэгнээр нарийн нягтаар нэгжиж үзсэн гэвч тийм тусгай эд бараа буюу хоол ундны зүйлийг дарж далдалсан зоорь огт илэрсэнгүй. Тогооны байшин доторх нэг бяцхан өрөөнд унтаж хэвтсэн зарц охин нь олон хүний гаднаас орж ирснийг огт мэдсэнгүй бөгөөд Сережка түүнийг аяархан татаж сэрээгээд, 

	— Чи энд ажил хийж байгаа юу гэж асуухад, тэр нь хөнжлөө мөрөндөө хүртэл татаад, дэнлүүний гэрлээс гялбасан нүдээ гараараа халхлаад, учрыг мэдэхгүй гайхсан маягтай, 

	— Тийм ажил хийж байгаа, та нар ямар улс билээ гэж асуухад Сережка учрыг хэлж өгөөд хувцсаа өмсөгтүн гээд даруй гаран оджээ. 

	Хоолоо иддэг уужим тасалгаанд суусан Тимошенко пүүзний эзнийг байцаахад тэр нь туйлын сандарч уухилж, нус нулимсаа цацруулан, 

	— Надаас юу хэрэгтэй юм бэ, надад тийм тусгай зоорь байхгүй Та нар харин дэмий цагаа нөхцөөж байна. Миний үнэндээ мэдүүлж байгааг та нар итгэвэл зүйтэй болно. Үүнээс урьд би хоол худалдаалах пүүзтэй байсан минь үнэн, одоо харин хоосорчхож. Петлюр хамаг юмыг минь дээрэмдэхдээ арай амь мэнд үлдээсэн юм. Зөвлөлт засаг байгуулагдсанд би үнэхээрийн баяртай байдаг, гэтэл одоо надад юу ч байхгүй болсныг та бүхэн үзэж байна шүү гээд, гайхсан маягтай бүдүүн ба ухар гараа сарвайлгахдаа хамгаалахын дарга ба Сережка хоёр тийш ээлжлэн харж гэнэт эргэж байшингийн булан ба дээвэр тийш мөн ээлжлэн харсаар суужээ. 

	Цухалдсан маягтай уруулаа хазаж суусан Тимошенко

	— Та үнэндээ хэлэхгүй, харин маргасан хэвээр сууж байна уу. Өнөөх зоорь чинь хаа байдаг юм, одоо даруй зааж өгөгтүн. Би дахин гуйхгүй шүү гэхэд завсраас орсон гэргий нь, 

	— Ай, та цэргийн нөхөр яаж байгаа юм бэ. Бид хамаг юм аа хураалгаад, өөрсдөө өлсгөлөн хоосон ядарч байна гэж орилохоор завдсан авч чадсангүй болно. 

	— Та нар өлсгөлөн байсан атал, зарц хэрэглэдэг чинь юу билээ гэж Сережка асуухад, 

	— Ай хаанаас зарц байх бил ээ, энэ чинь харин орох гэр оронгүй болж ядарсан бүсгүй манайд зүгээр сууж байгаа юм, үүнийг Христина өөрөө хэлж өгнө биз гэжээ. 

	Учир тоймгүй хоосон яриаг нь дуусахыг хүлээж, уурлаж, суусан Тимошенко, 

	— За болж, ажлаа явуулъя гэж чанга бархирчээ. Үүр цайж өдөр болтол 13 цагийн дотор нэгжиж оролдсон боловч, илэрсэн зүйл байсангүй бөгөөд нэгжихээ зогсоод явахаар завдаж байтал харин өнөөх зарцын суух бяцхан тасалгаанаас Сережкад шивнэж дуугарсныг сонсвол, 

	— Тогооны байшингийн зууханд магад байгаа байх гэвэл даруй уул том зуухыг нь эвдэж, доошоо орсон нүхний төмөр хавхгийг өргөж үзэхэд илэрсэн үлэмжхэн тооны эд барааг нэг том уурын тэргэнд ачиж гаргахад энгийн олон хүмүүс эргэн тойрч харсаар байжээ. 

	 

	* * *

	 

	Зуны нэг халуун өдөр бяцхан боодолтой юм барьсаар буудлын газар хүрч ирсэн Мария Яковлевна, Артемтай уулзаад Павкийн тухай учир явдлыг сонсохдоо туйлын зовж уйлж суусан болно. Түүний аж амьдралын байдал өдөр ирэх тутам бэрхэдсээр бөгөөд арга буюу одоо улаан цэргийн хувцас хунарыг угааж, албаны газраас олгох болсон хувь хоолыг хэрэглэн байв. 

	Нэг үдэш яарч сандарсан маягтай цонхны дэргэдүүр алхлан өнгөрсөн Артем орж ирэхийн хамт, 

	— Павкаас мэдээ ирж шүү гээд даруй уншиж өгснийг сонсвол, “Янаг ах Артем минь би одоо эрүүл мэнд байна. Нэг удаа гуяараа буудуулсан авч одоо эдгэрч бийгээс гадна эмнэж бий дотроос яс нь гэмтсэнгүй гэнэ. Битгий намайг санаж зовогтун, хэрэв чөлөө олгох бол эмнэлгийн газраас гармагц гэртээ харина. Эхтэйгээ уулзаж чадаагүй, одоо би баатар гэж алдаршсан нөхөр Котовскийн нэрийн дор байгуулсан морьт бригадын цэргийн тоонд багталцсан болно. Та нар түүний нэр алдрыг сонссон биз. Тийм хүмүүсийг би үүнээс урьд огт үзсэнгүй бөгөөд бригадынхаа даргыг үнэхээрийн хүндэлж үзнэ. Ээж минь харьж ирсэн үү. Хэрэв гэртээ байх бол бага хүү чинь халуун сэтгэлээсээ амрыг эрж байна гэж хэлээрэй. Зовоосондоо уучлахыг гуйна, чиний дүү” гэснээс гадна нэмж бичсэн нь;

	“Артем чи ой модны хэрэг эрхлэгчийнд очиж, энэ захидлыг авснаа хэлж өгөөрэй” гэжээ. Мария Яковлевна удтал хүүгээ мөрөөдөн уйлж нүдний нулимс урсгасан болно. Үймрээ зантай хөвгүүн нь чухам хаана, ямар газрын эмнэлгийн газар хэвтсэнээ бас бичсэнгүй байна. 

	 

	* * *

	 

	Буудлын газар байх төмөр замын нэг ногоон өнгөтэй бөгөөд “дивизийн улс төрийн хэлтсийн ухуулах газар” гэсэн гарчигтай тэргэнд Сережка удаа дараа очсоор байхдаа тэндхийн ажилчин бүсгүйчүүд Устинович ба Игнатова нартай уулзах үед тэрхүү бүсгүй Игнатова нь папирос тамхиа үргэлж зууж инээмсэглэж суудаг байлаа. 

	Комсомолын нарийн бичгийн дарга Сережкаас тийнхүү харилцаж бий үедээ Устиновичтай нөхрийн хувиар ойр танилцсан бөгөөд түүнтэйгээ түр зуур уулзаж хэрэглэх ном, сонин, бичгүүдийг аваад, буцахдаа хэзээд баясгалантай явдаг нь чухам ямар учраас тийм болсныг лавтай мэдэхгүй байсан билээ. 

	Дивизийн газраас өдөр тутам гаргаж бий шийг дуртай үзэх ажилчин ба цэргүүд нэн үлэмжээс гадна тус буудлын газар олон тунхаглах бичгийн буюу, зураг хөргүүдийг наалдуулсан цэргийн 12 дугаар ухуулах галт тэрэгний хэдэн вагон (суудлын тэрэг)˗нүүд байлцсан болно. Байлдааны газар төдий холгүй учир, тус тэрэгнүүдийн дотор туйлын эрчимтэй гүйцэтгэх ажил явууллага нэн үлэмжхэн болохын дотор бас аливаа сонин бичгүүд ба тунхаглан зарлах хуудас зэргийг өөрсдөө хэвлэж гаргасаар байсан нь мөн үлэмж байжээ. Нэг үдэш Сережка санамсаргүй явсаар саяны газар очиж олон цэргүүдийн хамтаар сууж байсан Устиновичтайгаа уулзжээ. 

	Шөнө орой Сережка нөгөө хүүхнийг төмөр замын өртөөний ойр хавьд байх ажилчны байранд хүртэл үдэж явахдаа, 

	— Нөхөр Рита, би үргэлж чамайг хүсэхээс гадна бас чамтай цуг байхдаа буюу уулзахдаа сэтгэл минь сэргэж, ажил хэргээ амралтгүй хийхийг хичээх энэ ямар учир вэ? гэж гэнэт асуухад Устинович дороо зогсоод, 

	— Нөхөр Брузжак хоёулаа хойшид ингэж сэтгэлийн дэмий юм ярихаа зогсоно гэж тогтвол ямар, би ийм ярианд дургүй хүн юм шүү гэхэд тийнхүү буруушаагдаж шүүмжлэгдсэн Сережка сургуулийн хөвгүүдтэй адил ичиж улайчхаад, 

	— Би чамд сайн нөхөртөө гэж хэлсэн юм шүү харин чи намайг... хувьсгалын эсэргүү зүйлийг хэлсэн гэж бодоогүй биз гэвч нөхөр Устинович, би дахин танд ингэж дуугарахгүй гээд яаравчлан гараа өгч ёслоод хот тийшээ хурдан алхалжээ. 

	— Дараагийн хэдэн өдөр Сережка мөн буудлын газар үзэгдсэнгүй Игнатьева ирнэ үү гэж дуудахад, ажилтай очиж чадахгүй гэж шалтагласан авч үнэндээ ч ажил ихтэй байсан билээ. 

	 

	* * *

	 

	— Нэг шөнө чихрийн заводын газар, урьд дээгүүр албан хааж байсан олон полякийн оршин суух гудамжаар гэртээ харьж явсан Шудикийг нэг үл танигдах этгээдээс буудсан хэргийг байцааж нэгжихэд “харвагч” гэдэг хорт Пилсудскийн байгууллагын буу зэвсэг ба баримт бичиг хуудас олдов. 

	Ревкомын хуралд ирсэн Устинович Сережкийг дуудаж хажуу тийшээ очоод, чи харин хотын сул хүмүүсийн адил ихэмсэг зан гаргаж байна уу. Хувьдаа энгийн ярилцсан зүйлийг чухал албан ажилдаа хамааруулж байгаа юу нөхөр минь тэгж болохгүй шүү! гэж усгал зохистойгоор хэлжээ. 

	Сережка аливаа учир явдал тохиолдмогц өнөөх ногоон тэргэндээ хуучин шигээ орж гарсаар байв. 

	Хөдөөгийн нэгэн хуралд суулцаж, хоёр өдрийн дотор нэлээд будилаантаж тэмцэлдсээр өнгөрснөөс гадна гурав дахь өдрөө уул хурлын гишүүдтэй бүгдээрээ буу зэвсэг барьж, ойр орчмын ой модонд шургаж нуугдсан Петлюрын хүмүүсийн дарга болох Зарудной гэдэгт захирагдсан нэг хэсэг хулгай нарыг хөөж зайлуулах хэрэгт оролцож явснаа эргэж ирэхдээ Игнатьевын байранд суусан Устиновичтайгаа уулзаад бас төмөр замын өртөө хүртэл үдээд салахдаа гарыг нь чанга барьж амарчлахад тэр хүүхэн уурсаж гараа суга татсан байжээ. Дараа нь нэлээд удтал, өнөө ногоон тэрэгний орчим үзэгдэхээ бүрмөсөн зогсох ч байтугай, бүсгүй Ритатай уулзах ямар нэг хэрэг явдал байх авч, уулзахаасаа зайлсхийх болжээ. Энэ учир байдлаа тайлбарлаж өгнө үү гэж хүүхнээс дахин давтан хэлэхэд харин урьдаас нь

	— Би чамтай юугаа ярилцах бил ээ, харин чи аягүй бол намайг хотын сул хүний зантай гэх буюу, эсгүүл ажилчин ангийн хэргээс урвасанд холбогдуулах болов уу гэж сэргийлнэ гэжээ. 

	 

	* * *

	 

	Тус өртөөн дээр улаан тугт Кавказын дивиз ирсэн бөгөөд тус дивизийн дарга нар бараан царайтай гурван хүмүүс Ревкомын газар хүрч ирээд, эцэнхий өндөр биетэй мөнгөн чимэгтэй арьсан бүс бүсэлсэн нэг нь Долинвикт шууд тулгаж, 

	— Надтай олон үг ярих хэрэг байхгүй, чи даруйхан нэг зуун тэрэг өвс олж өг, морьд үхээд байна гэж хатуу шаарджээ. 

	Өвс эрж авчрахаар томилогдсон Сережка хоёр цэргийн хамт хөдөөгийн хэсэг айлуудад очмогц тэнд тохиолдсон нударган баячууд туйлын харгис хатуугаар жанчиж амь биеийг нь арай сүйтгэсэнгүй гэвч Сережкийг бага настай гэж баахан ялгаварлан үзсэн байна. Сережкийг ядуучуудын эвлэлийн хүмүүс хотод хүргэж өгсөн болно. 

	Тэр айлуудад томилогдсон нэг отряд цэрэг маргааш нь өвс бордоо олж иржээ. 

	Тийнхүү жанчигдсандаа ядарсан Сережка гэрт хэнийгээ зогсоохгүйг хичээж Игнатьевын тасалгаанд түр хэвтэж бий үед түүнийг эргэхээр ирсэн Устинович анх удаа үнэхээрийн хайрлаж янагласан маягтай гарыг нь барихад тийм сэтгэлтэй гэж огт санасангүй хүн, дотроо их л баясгалантай хэвтжээ. 

	 

	* * *

	 

	Нэг халуун гэгчийн өдөр өнөөх төмөр замын тээгт орж ирсэн Сережка, Рита хүүхэнд Корчагины захидлыг уншиж тэр нөхрийн тухай яриад гарч одохдоо одоо ой тийш очоод нуурын усанд орно гэхэд ажилтай байсан Устинович. 

	— Хүлээж бай би хамт очъё гэжээ. Дараа нь шил толь мэт тунгалаг устай бөгөөд орж биеэ угаахад зохистой нуурын дэргэд хүрч очмогц хүүхэн, 

	— Чи тийшээ гарах зам дээр очиж намайг хүлээж байгаарай гэж тушаах мэт хэлэхэд Сережка нэг бяцхан гүүрний дэргэдэх чулуун дээр очиж нуруугаа наранд шарж усны чимээг сонсож суулаа. 

	Тийнхүү суутал модны завсраар харагдсан хоёр хүмүүсийг ажиглаж үзэхэд тэр өдөр өнөө Павкийн захидлыг хүргэж өгсөн Туминавын Тоня ухуулах галт тэргэний цэргийн комиссар болох цэвэрхэн царайтай гоёмсог хувцастай мөрөвч бүхий бөгөөд олон жижиг сур унжуулсан бүстэй шинэхэн савхи өмссөн Чужанин гэдэгтэй хоорондоо ярилцан явжээ. 

	Тоня Сережка тийш ажиглаж хараад таньсан бололтой. Тэр хоёрыг ойртож ирмэгц Сережка. 

	— Нөхөр та баахан түдгэлзэнэ үү, танд баяр болох нэг захидал надад байна гэж уул захидлыг савнаас гаргаж өгөхөд Тоня даруй гараа сугалж аваад, өнөөхөө уншихдаа гар нь нэлээд мэдэгдмээр чичирсхийж байжээ. Уншиж дуусаад, эргүүлж өгөхдөө, 

	— Үүнээс өөр юм, та мэдсэнгүй юу гэж асуухад Сережка, 

	— Энэ усиловис хир алга гэжээ. 

	Араас хайр чулуун дээгүүр ирж яваа хөлийн чимээ дуулдмагц эргэж харсанд Чужанин байв. Тэр Ритийг таниад даруй Тонядаа явъя гэж шивнэж, шаардахад Устинович түүнийг баахан зэвүүцэж харсан маягтай

	— Нөхөр Чужанин, таныг галт тэрэгний газар бүтэн өдөр эрээд олж ядаж байгаа шүү гэхэд тэр нь хялайж хараад, 

	— Зүгээр, надгүйгээр өнгөрнө биз гэжээ. 

	Устинович, Тоня комиссар хоёрын хойноос хараад энэ зальтай эдийг хэзээ хөөж зайлуулах юм бол гэж гайхаж дуу гарчээ. 

	Ойн мод шуугьж өндөр гэгчийн царснуудын баглагар орой найгалзаж бий үед бөгөөд нуурт орж биеэ угаахыг дурлах сайхан цаг мөн тулд, Сережка ч энэ өдөр усанд дурлажээ. 

	Тийнхүү усанд шумбаж гараад, ойн өчүүхэн чөлөөнд унасан модон дээр хүлээж суусан Устиновичтайгаа уулзаад, тэндээс ярилцсаар явж, ойн гүнд хол ороод, өндөр өтгөн ногоотой бяцхан тал газар түр амарч сууцгаав. 

	Зөөлөн өвс ногоон дээр гараа нугалж дэрлээд хэвтсэн Устиновичийн хөөрхөн маягтай, нөхөөс халаас болсон хуучин шаахай гуталтай хөлийг Сережка, санамсаргүй гэнэт харж үзээд, дараа нь өөрийн мөн хуучирчихсан бөгөөд том гэгчийн нүхтэй савхинаас цухуйж гарсан хуруугаа хараад инээхэд хүүхэн нь, 

	— Чи яав гэж асуухад бид ийм гуталтай яаж байлдах бил ээ гэхэд Рита нь хариу хэлсэнгүй дуугүй ногооны үзүүрийг шүдээрээ зулгааж хэвтэхдээ өөр юмны тухай бодож байсан бөгөөд дараа нь, 

	Чужанин бол базаахгүй коммунист байна шүү, манай улс төрийн хэргээр оролдогчид бүгдээрээ хуучин уранхай хувцастай явдаг атал энэ бол ганцхан өөрийн ашиг тусыг хичээхээс өөр явдал байхгүй шүү. Манай намд хамаагүй бөгөөд магад шургалан орсон хүн байх шүү... Байлдааны газарт бол үнэхээрийн бэрх байна. Манай улс нэлээд удтал эрс хатуу тэмцэлдэж байлдах цаг ирээд байгаа юм гээд дуугүй сууснаа. 

	— Сережка бидэнд хэлээрээ ба винтовоор хөдлөх цаг зайлшгүй болно. Комсомолын гишүүдийн дөрвөн хувийн нэгийг нь байлдааны газар илгээхээр төв хорооноос шийдэж гаргасан тогтоол бий гэж чи сонссон уу. Би бодвол бид энд удахгүй байх гэжээ. 

	Хүүхний гялалзсан хурц хар нүд Сережка тийш шууд хараад өөр маягийн дуугаар хэлснийг нь ажиглаж бодвол энгийн ярьдагтайгаа адилгүй онц ялгавартай байсан болно. 

	Болгоомжлохоо мартаж хоцорсон Сережка хүүхний гэрэлтсэн нүд нь шил толь мэт бөгөөд түүгээр хамгийг үзэж болох болно гэж сайшааж үзсэнээ арай түүнийгээ хэлсэнгүй хүлцэн өнгөрчээ. Хэвтсээр бий Рита тохойгоо тулж баахан өндийгөөд, өнөөх гар буу чинь хаана бил ээ гэж асуухад Сережка гутарсан маягтай бүсээ барьж үзээд, хөдөөгийн нударган баячуудад булаагдсан гэхэд Рита цамцныхаа савнаас гялгар өнгөтэй шинэхэн бравник буу гаргаж ирээд. 

	— Сергей, чи тэр царсыг харна уу гээд хорин таван алхмын хэр зайтай байсан нэлээд бүдүүн царс тийш бууны амыг өргөж заагаад, даруй чиглүүлж бараг шагайлгүй буудахад харин тэр модны холтос үсрэн унажээ. 

	— Харав уу чи гээд дахин буудахдаа бас тэрчлэн унасан байжээ. Дараа нь буугаа Сережкад өгөөд шоолсон маягтай инээмсэглэж, 

	— За одоо чи бууд, онох нь уу. Үгүй юү үзье гэжээ. 

	Гурван сумны ганцхан нь оносонгүй байхад Рита сая магтан сайшааж би харин чамайг огт буудаж чадахгүй гэж санасан шүү гээд буугаа авч газарт тавиад дахин ногоон дээр хэвтэхэд цамцны цаанаас товойсон хатуу хөх нь илхэн мэдэгдэж байсан билээ. 

	— Сергей чи наашаа болохгүй юу гэвэл манай хүн ойртон суулаа, Хүүхэн чи тэнгэр тийш харж байна уу, хөв хөх өнгөтэй биз, гэтэл чиний нүд бас тийм өнгөтэй байна шүү, нүд чинь болд мэт хөхөвтөр бор өнгөтэй бол сайн байсан. Хөх өнгө бол ямархан янаг ялдам чанартай юм гээд гэнэт Сережкийг хүзүүгээр нь тэврээд уруулыг нь чанга үнсжээ. 

	 

	* * *

	 

	Түүнээс хойш хоёр сар өнгөрсөн бөгөөд намрын улирал оржээ. Нэг харанхуй шөнө дивизийн штабын цахилгаан мэдээний бичээч морз гэдэг аппаратын дэргэд сууж, түүнээс урссаар гарч бий нарийхан урт цаасан дээр цохиж, тэмдэглэсэн олон зүйлийн цэгүүдийг холбож үсэг болгож бичсэнийг уншиж үзвэл. 

	“Нэгдүгээр дивизийн дэргэд, хуулбарыг Шепетовкий хотын Ревкомын даргад энэхүү мэдээг хүлээж авснаас хойш арван цагийн дотор тэндэх аливаа албан газруудыг цөмийг нүүлгэж зайлуулагтун. Гагцхүү нэг батальон цэргийг үлдээж, тэндхийн байлдахаар бэлтгэж бий хэсэг газруудын хэргийг эрхлэх хорооны даргад шилжүүлэн захируулж, дивизийн штаб зэрэг цэргийн газрууд бүгдээрээ Баранчев гэдэг өртөө тийш түр ухарвал зохино. Ёсоор болгон гүйцэтгэмэгцээ мэдүүлэгтүн, штабын дарга...” гэж гарын үсгийг зурж тушаасан байжээ. 

	Арваад минут өнгөрмөгц, тус хотын чимээгүй болсон гудамжаар гурван дугуйт түргэн гэгч өнгөрөөд Ревкомын хашааны хаалганд хүрч уухилсаар зогсож дарга Долинникт өнөөх цахилгаан мэдээг хүргэж өгмөгц олон хүмүүс ийш тийшээ давхилдаж тусгай суман цэрэг жагсаж нэг цагийн хэр болмогц Ревкомын данс ба эд хогшлыг олон морь тэргэнд ачиж гудамжаар өнгөрч Подолвскийн буудал хүрч галт тэргэнд ачжээ. 

	Цахилгаан мэдээг сонссон Сережка даруй өнөөх гурван дугуйтын жолоочийн хойноос дагалдан гараад

	— Нөхөр тантай суулцаж өртөө хүрч болох уу гэж асуухад, 

	— Болно харин сайн барьж суугаарай гэжээ. 

	Нэг олдошгүй чухал юмнаасаа хагацан салах цаг тохиолджээ гэж бодож үнэхээрийн гутарч явсан Сережка хөдлөхөөр бэлтгэж бий галт тэрэгнүүдийн дэргэд хүрч очмогц тэнд зогсож байсан Рита хүүхний мөрнөөс нь тэврээд. 

	— Хайртай нөхөр Рита минь, мэнд сайн яваарай. Бид дараа учрах биз, чи харин намайгаа битгий мартаарай, гэхдээ санаа сэтгэл нь уярч хөдөлсөн бөгөөд арай уйлсангүй бөгөөд өөр юм хэлж чадсангүй тулд, зөвхөн гарыг нь чанга барьж ёслон салав. 

	 

	* * *

	 

	Маргааш өглөө нь хот ба төмөр замын буудлаас сүүлийн хэдэн тэргүүд бархиралдсаар гарахад цөмөөрөө хоосорч өнчирчихсөн маягтай болж зөвхөн тус хотондоо үлдсэн өнөөх нэг салаа цэргүүд төмөр замын хоёр хажуугаар сахиж хэвтэх нь үзэгдэнэ. 

	Ой модны навч хатаж шарласаар унаж салхинд туугдаж зам руу аяархан эргэлдсээр тарж алга болно. 

	Улаан цэргийн шинель өмсөөд бууны сум хэлхсэн бүс зүүсэн Сережна арваад нөхдийн хамтаар чихрийн заводын ойр дэргэдүүрх гудамжнуудын бэлчир дээр полякуудыг хүлээж суулаа. 

	 

	* * * 

	 

	Автаном Петрович ойр суух Герасим Леонтевичийн хаалгыг цохиж дуудахад хувцаслаж завдаагүй байсан бөгөөд даруй үүдээрээ цухуйж, 

	— Юу болоов гэж асуухад Автаном Петрович нь сэргийлсэн маягтай винтовоо бэлтгэж бариад алхалж явсан улаан цэргүүд тийш зааж инээмсэглээд, 

	— Зугтааж байна биш үү гэхэд нөгөө дахь нь баахан зовсон маягтай.

	— Полякуудын тэмдгийг та мэдэх үү гэж асуухад

	— Ганц толгойтой бүргэд байх ёстой гэжээ. 

	Тийм юм хаанаас олж болох билээ гэж асуухад Автаном Петрович уурлаж шилэн хүзүүгээ маажаад бодож байснаа, 

	— Тэд нарт хамаа байж уу, хэрэгтэйгээ аваад зайлж очвол өөр юу байх бил ээ гэтэл харин бид нар эндээ шинэ захиргаатайгаа яаж аргалах юм бол гэж тархи толгойг оо зовоож байх болоо шив гэжээ. 

	Чимээ шуугиан гарахгүй аятайхан амар байтал пулемёт буудаж тачигнах дуу сонсогдов. Дараа нь гэнэт буудлын дэргэдээс төмөр замын галт тэрэг бархирмагц их бууны дуу гарч хүнд сум нь дүнгэнэж агаарыг нүхэлсээр өнгөрч, заводын цаадах зам дээр унахдаа хөдөлсөн газар шороо ба хөхөвтөр утаа шугуй модыг бүрхжээ. Баргар царайт цэргүүд байн байн гэдрэгээ харсаар дуугүй зайлж явав. 

	Сережка хацартаа унаж хүйтэн оргисон нүдний нулимсыг яаравчлан арчаад нөхөд тийшээ ажиглаж харахад харин түүнийг үзэж мэдсэн хүн огт байсангүй болно. 

	Сережкийн дэргэд өндөр эцэнхий биетэй урьд модны заводод ажил хийж байсан Антек Клопотовский гэгч хүн их л зовсон маягтай бөгөөд бууны замгийн оньсыг бэлтгэж бариад явжээ. Энэ хоёр хүн гэнэт нэг нэгнээ үзэхдээ Антекийн нууц бодол нь илэрч мэдэгдсэн болно. 

	Полякууд манайхныг онц хатуугаар хавчих байх. Ялангуяа миний гэрдэхийг үлэмж зовоох байх. Тэд нар бол намайг харин “поляк хүн атал” полякийн Логион зэрэгтэй эсэргүүцэв гэж үзэх бий. Өвгөн эцгийг минь модны заводоос хөөж зайлуулахаас гадна бас ташуураар жанчиж зовоох нь бэрх болох байх. Бид нартай нийлж гарвал сайн гэж би хэлсэн бил ээ. Гэвч гэр бүлээ орхиж гарахаасаа татгалзсаар үлдэж хоцорсон юм. Харин тэд нар муу ёртонтой даруйхан тулалцвал сайн юм сан гэж улаан цэргийн малгайгаа дээш нь өргөж засжээ. 

	Манай төрж өссөнөөс хойш аж амьдарсаар одоо хүрсэн үзэмж муутай байшин сав нь янз муутай бяцхан хот ба эвдэрч аржин цоохор болчихсон засмал зам бүгдээрээ бид нарыг уучилж өршөөгтүн. Мөн тэрчлэн ойр ураг төрлийн хүмүүсийг ба Валяг жич нуугдаж зооринд орсон нөхөд бүгдээрээ мэнд байх болтугай. Бидэнд гадаадын харь этгээд чанга болох ба өршөөх гэхийг огт хайхрахгүй хорт цагаан полякийн легион цэргүүд ойртож иржээ. 

	Тос тоосонд нэвт будагдсан цамцтай депогийн хөдөлмөрчин ардууд улаан цэргүүдийн хойноос хайрлан харамсаж гутарсан нүдээр харсаар үдэхэд санаа сэтгэл нь уярч хөдөлсөн Сережка. 

	— Нөхдөө, бид нар эргэж ирнэ шүү гэж чанга бархирчээ. 

	 


НАЙМДУГААР БҮЛЭГ

	 

	Үүрийн униар дотуур мөрний ус бүдэг гялалзан, эргийн сайр чулуунд шорчигнон мяралзавч төвшин мэлмэлзсэн цайвар хөх мөрний төв дунд нь бараан ширүүн урсгалтай бөгөөд нүд үзтэл яаран тэвдэн урагш давшина. Агуу их үзэсгэлэнт мөрөн байна. Энэ мөрний тухай Гоголь гайхамшигт Днепр гэдэг хосгүй зохиолоо бичсэн болно. Баруун этгээд дахь өндөр хавцгайт эргэ нь усанд тулаад, өргөн мөрөн гэнэт зогсон, хад тогтсон мэт санагдана. Нөгөө зүүн хөвөө нь намхан бөгөөд хаврын үерийн ус хөвж өнгөрсний хойно үлдсэн элс нь халзан цоохор болж үзэгдэнэ. 

	7 дугаар дивизээс томилогдсон нууц харуулын таван хүн дэргэдээ “максим” пулемёттой бөгөөд мөрний хавьд бяцхан шивээ гуунд суухдаа тэдгээрийн нэг болох Сережка Брузжак мөрөн тийш нүүрээ хандан пулемётын дэргэд хэвтжээ. 

	Өчигдөр полякуудын их бууны хуй салхи мэт оргилсон галын бэрх утаа дараагийн олон тулалдаанд хүчин мөхөстсөнд Киев хотоо алдаад голын зүүн хөвөөн дээр шилжиж байдлаа бэхэлсэн тулд полякуудыг хэрхэвч днеприйн энэ талд гаргаж болохгүйг хичээцгээнэ. 

	Ухарч буцсан ба олон хүмүүс сүйтгэгдэж эцэстээ Киев хотоо дайсанд алдсандаа харьяат цэргүүд урамгүй ба сэтгэлд үнэхээр гомдолтой хэрэг болно. Нэг удаа 7 дугаар дивиз дайсанд бүслэгдсэн боловч баатар зоригоор зүтгэж тэдгээрийн завсраар шууд цохиж ой модыг нэвт давсаар явж Малин гэдэг төмөр замын өртөөний ойр орчимд хүрч ирмэгц түүнийг эзэлсэн полякийн цэргүүдийг бут цохиж ой мод руу зайлуулаад Киев тийш очих замыг цэвэрлэж чадсан болно. 

	Тэрхүү сайхан хотоо алдсан улаан цэргүүдийн санаа сэтгэл нь их л тавгүй болсон байжээ. Полякууд бол бас мөрний зүүн гүвээн дээрх Дарниц гэдэг газар байсан улаан цэргүүдийг хөөн зайлуулж төмөр замын гүүрний дэргэд нэг бяцхан байлдааны газрыг эзэлмэгц даруй урагш давшиж, туйлын чармайж оролдсон авч улаан цэргүүд мөн угтан дайрч довтлон тулалцсан тул чадсангүй болно. 

	Урсан урсан байгаа мөрний усыг харж хэвтсэн Сережка өнгөрсөн өдрийн явдлыг хэрхэн үл санах вэ? Өчигдөр үдийн үед цагаан полякуудын өмнөөс туйлын уурлаж, чармайн тулалцаж орсон нөхдөө дагалдан явж анх удаа нэг залуухан легионертай өвчүүгээрээ тулж уулзахад тэр нь франц улсын урт жадтай винтовоороо хатгахаар зэхэж бариад туулайтай адил үсэрч хашхирсаар ирэхэд тэр залуугийн уурсан бүлтийж, ихээр харсан нүдийг нь зөвхөн нэг секундийн хэр харж Сережка мөн жадны үзүүрээр тосож гялалзсан урт жадыг нь нэг удаа чанга цохиход хажуу тийшээ хаягдав. 

	Поляк нь дороо өнхрөн унажээ... 

	Үнэхээрийн янаглаж, нөхрийн найрамдлыг хадгалж чадах Сережкийн гар нь энэ удаа огт чичирсэнгүйг үзвэл, удаа дараа бас мэдрэлгүй тийнхүү алж тулалдахдаа мэдсэн байжээ. Хүү бол угаас авир зангаар усгал номхон бөгөөд, харгис хатуу хүнд үл тооцогдох авч, дэлхий дахины хортон дайсны чанартай хөрөнгөтөн этгээдэд хууртан зарагдаж, хорт араатны заналыг баримталж миний төрсөн улсад халдаж, довтлон орсон цэргүүд мөн гэж таньж байсан байна. 

	Сергей тийнхүү алж сүйтгэхээр шийдсэний уг учир нь дэлхий дахины хүн ард нэг нэгэнтэйгээ хямралцаж алалцахаа зогсох өдөр цагийг ойртуулахыг хичээсэн хэрэг болно. 

	Парамонов түүний мөрнөөс татаад, 

	— Сережка, зайлах цаг ирлээ. Удалгүй биднийг мэдэх болно шүү гэжээ. 

	 

	* * * 

	 

	Павел Корчагин жил тойрон пулемётын тэргэн дээр сууж заримдаа их бууны өмнө нь зүүгдэж бас заримдаа хулгар мухар чихтэй ядуухан бор морь унаж харьяат орон нутгийн дотуур хөндлөн гулд давхиулан ядан чадан явж бие махбод нь ургаж бэхэжсэн байжээ. Үргэлж зүүж явсан хүнд хэлхээ сумтай бүснээс холгосон арьс нь эдгэрсэн гэвч винтовын суран татуургад дарагдсан холонгир хатуу сорви нь хэвээрээ үлдсэн байна. 

	Энэ нэгэн жилийн дотор Павелийн үзсэн нь багагүй. Түүнтэй адил хэдэн мянган уранхай хувцастай авч өөрийн ангийн дайсантай тэмцэж байлдах явдлыг чухалд үзэж үнэн зүрхнээс зүтгэж явсан нөхөдтэйгөө хамт харьяат орон нутгаараа нүцгэн явган нааш цаашаа нэвтэрсээр өнгөрөх зуур галын хуй салхинаас ангижирсан нь зөвхөн хоёр удаа болно. Анх удаад гуяа буудуулж хүнд шархадсан ба дараа хавар халуун хижиг өвчин хүрч хэвтсэн байжээ. 

	Полякийн аюулт пулемётуудаас гадна бас бүх Украйны хойд зах хязгаарын орон нутгуудад тарж олноор нэвтэрч урагшаа давших замыг 12 дугаар армийн олон хороо дивизүүд хааж бий чухал үед бөөс хорхойн олширсноос үндэслэж тарсан халуун хижигт үхэж сүйдсэн нь нэн үлэмж байсан байна. Уул өвчин хүрсэн Павел сая сайжирмагцаа даруй харьяат хороондоо буцаж ирсэн болно. Тэрхүү хороо цэргүүд Казатинаас Умань тийш очсон салаа төмөр замын Фронтовчик гэдэг өртөөний ойр хавьд байсан байжээ. 

	Ой модны дотор оршсон тэр өртөөний газар нэг бяцхан буудал ба эвдэрч сүйдсэн бөгөөд суух эзэнгүй хоцорсон бяцхан байшингуудаас өөр зүйл байхгүй байна. Тэндхийн ойр орчмын орон газруудад аж амьдрахад онц гачигдалтай болсон бөгөөд түүний учир нь гурван жилийн дотор дайн байлдаан заримдаа намдаж заримдаа дахин дэгдэж улам хэцүүдсээр байсан бөгөөд тус өртөөний газар элдэв этгээдүүд үзэгдэж өнгөрсөн болно. 

	Үлэмж хүнд байлдаан дахин дэгдэхээр ойртоод бий цаг үед нэлээд цөөрснөөс гадна цэргийн хууль журмыг ёсоор дагаж гүйцэтгэх нь баахан суларсан 12 дугаар армийн цэргүүд полякуудад хавчигдаж арга буюу зайлж Киев тийш чиглэж явсан боловч нэг удаа улаан цэргүүдийг ялж гарсандаа омог орсон цагаан полякуудыг улсаас туйлын чангаар тулж бут цохихоор бэлтгэж байсан болно. 

	Алс холын умарт кавказын нэгдүгээр морьт армийн боловсронгуй дадалтай цэргүүд дайн байлдааны түүхэнд үзэгдээгүй хатуу чанга зоригоор Украйнд хүрэлцэн ирсэн бөгөөд уул армийн 2, 4, 6, жич 11 дүгээр дивиз цэргүүд Уманьд ойртож явахдаа удаа дараа Махногийн дээрэмчнийг дарж арилгасаар манай фронтын ард хамтарч сүүлийн их тулалдаанд бэлтгэж байсан болно. 

	Нэг түм зургаан мянга гаруй морин цэрэг тал газрын халуун хүйтэн салхи агаарыг давж өнгөрсөн чийрэг намбай цэргүүд байв. 

	Төгсгөлийн хүнд байлдааныг бэлтгэж бий улаан цэргийн тэргүүлэгчид ба баруун өмнөх фронтын дарга нараас уул бэлтгэн бий хэргийг полякийн жанждад үл мэдэгдэж тэдгээрээс урьдчилан тулж гаруузай гэж болгоомжилж их л сэргэмжилж нарийлж байсан үе болно. 

	Тэрхүү Уманий орчимд идэвхийлэн тулалцах явдлыг түр зогссон авч Москва ба фронтын штаб байх Харьков хот, тэндээс 14 ба 12 дугаар армийн штабуудын хооронд байгуулсан шугам утсаар шууд харилцаж цахилгаан мэдээ үргэлж авалцсаар байсан болно, “Морз” аппаратаар ирсэн нууц шифрийн цахилгаан мэдээг үзвэл “морьт армийн хамтарсан явдлыг полякуудад үл мэдэгдэхийг хичээгтүн” гэсэн байжээ. Хэрэв Полякууд Будённый морьт дивизийг байлдаанд оролцуулна гэж мэдэх бол даруй угтаж тулалдсан удаа хааяа байсан байна. 

	Цэргүүд гал түүдэг түлж улаан дөл нь дүрэлзэн мушгиралдан утаа униарт нь ялаа шумуул зайлж мөн галын гэрэлд зэс өнгөтэй харагдах хүмүүс уул түүдгийг тойрч хэвтэхдээ халуун нүүрс үнсэн дээр бяцхан тогоогоо тавьж хоол ундаа халааж идэхээр бэлтгэж бий үед нэг нь үсээ дөлөнд хальт хуйхлагдсан бөгөөд

	— Пай, чөтгөр ав чамайг гэхэд бусад нь инээлдэхэд сахлаа хайчилж зассан нэг настайвтар улаан цэрэг винтовын амыг гал тийш харуулж шагайж үзэхийн хамт бүдүүн дуугаар шоолж хэлсэн нь. 

	— Энэ хүү маань эрдэм боловсролдоо хичээсээр галаас ч айхаа мэдэхгүй болоо шив гэжээ. 

	— За чи Корчагин сая уншиж мэдсэн сониноо бид нарт хэлж өгөхгүй юу гэхэд нөгөө залуу цэрэг баахан хирвостой үсээ барьж инээмсэглээд. 

	— Нөхөр Андрошук тэр дэвтэр үнэхээрийн сонин юм. Би түүнийг олж авснаас хойш түүнээс салж чадахгүй болж гэжээ. 

	Корчагины дэргэд суусан нэг охорхон хамартай залуу цэрэг өөрийн бяцхан богцны сурыг сэлбэж бүдүүн олсон утсыг шүдээрээ тас хазаж суухдаа, 

	— Ямар хүний тухай бичсэн юм бол хэрэв залуучуудын янаглаж ханилах тухай бичсэн байвал би их л сонирхдог гэхэд бусад нөхөд нь бүгдээрээ ха, ха гэж инээлдэв. Хайчилж зассан үстэй Матвейчук гэгч зальтайхан нүдээр инээмсэглэж өнөөх залуу хүү тийш эргэж хараад, 

	— Нөхөр Середе минь янаглах гэдэг чинь үнэндээ сайхан юм шүү. Чи бол зураг хөрөг шиг цэвэрхэн хүү юм. Чиний явсан газрын охид бүгдээрээ чамайг гэж гүйлдсээр гутлын улыг элээдэг шүү. Чамд ганцхан дутуу юм бий. Даанч хамар чинь тавтын улаан мөнгө шиг хавтгай юм, гэвч засаж болмоор юм. Хэрэв арван фунт татдаг новицкийн ширмэн бөмбөгийг шөнө нэг уяад хоновол энэ чинь эрхбиш засрах байгаа гэхэд бусад нөхөд нь ха, ха, хи, хи, гэж чанга инээлдэхэд ойр уяан дээр байсан морьд нь цочин хуухиралдаж байсан байна.

	Середа залхуурсан маягтай хараад сайхан гэдэг чинь гагцхүү царайндаа байдаг юм биш. Энэ духандаа байдаг юм шүү гээд духаа заагаад хэл чинь халгай шиг хатгадаг боловч ухаан чинь баахан тэнэг бөгөөд чих чинь хүйтэн, амьтан шүү гэвэл хоёулаа ноцолдохоор завдмагц ангийн дарга Татаринов салгасан болно. 

	— За за хөвгүүд бие биеэ та нар алхилцаад юу хийнэ харин Корчагинд сонирхмоор зүйл байж магадгүй сонсож сууя гэжээ. 

	— Павлушка чи юм хэлж аль гаж зүг бүрээс бархиралдахад Корчагин эмээлээ татаж галын ойр тавиад эмээлээ унаж суугаад нэг бага шиг боловч зузаан дэвтрээ өвдөг дээрээ дэлгэж тавиад, 

	Нөхдөө, энэ бол “Овод” гэдэг нэртэй юм, би үүнийг салааны даргаас гуйж авсан билээ. Надад их л сонин ном юм. Хэрэв та нар чимээгүй дуугүй суух бол уншиж өгье гэхэд, 

	— Унш, унш, саатуулах хүн байхгүй гэлцжээ. 

	Гялын дэргэд гэнэт комиссарын хамт хүрч ирсэн хорооны дарга нөхөр Пузыревский тэр дэвтрийг уншиж суугаа нөхрөө дув дуугүй чагнаж суусан арван нэгэн хүнийг үзээд эргэж комиссар тийшээ хараад

	— Эд нар бол хорооны хайгуулын цэргүүдийн хагас нь байна. Надад бас өөр дөрвөн залуухан комсомолчид бий, эднийг жинхэнэ шилдэг цэргүүд гэж болох юм. Тэр уншиж суугаа ба бас нөгөө дахь чонын нүд шиг нүдтэйг та үзэж байна уу. Энэ бол Корчагин ба Жаркий гэдэг энэ хоёр хороондоо их эвтэй юм, гэвч бас эд нараас хоорондоо далд жөтөөрхөх явдал байх юм. Корчагин нь урьд миний тэргүүн зэргийн хайгуулч байсан юм. Одоо түүнтэй тэмцэлдэж байгаа нэг аюултай этгээд бий болж одоо улс төрийн үзэл бодлогод холбогдох бөгөөд сурч боловсроход үлэмж тустай ажлаа явуулж байгааг нь чи үзэхгүй юу “идэр жарад” (гварди) гэдэг бол эд нарт тавтай зохилдох үг буюу гэжээ. 

	Одоо уншиж суугаа нь хайгуулч нарын улс төрийн удирдагч мөн шүү гэж комиссар асуухад, 

	Даргаас

	— Биш улс төрийн удирдагч нь Кер гэжээ. 

	Морь унаж явсан Пузыревский урагшаа давшин дэргэд нь ирээд, нөхдөө, бүгдээрээ мэнд сайн байна уу гэж өндөр дуугаар өгүүлэхэд цэргүүд эргэж харахад мориноос үсэрч буугаад дэргэд хүрч ирээд, 

	— Дулаацаж байгаа юм уу гээд инээхэд түүний монгол маягийн онигорхон нүдэнд баатарлаг нүүр нь усгал зөөлөн болж үзэгдлээ. 

	Цэргүүд тэр даргаа таних сайн нөхрийн хувиар найрамдал эелдгээр угтахад нөгөө цэргийн комиссар мориноос буусангүй бөгөөд даруй цаашаа одохоор завдаж байсан болно. 

	Пузыревский зүүж явсан маузер буугаа ар тийшээ түлхэж засаад Корчагинтай хамт эмээл дээр нь суугаад, тамхи татах уу даа, надад нэлээд сайн тамхи олдсон юм гэвэл комиссар тийш эргэж хараад, 

	— Чи Доронин явж бай. Би эндээ үлдье, хэрэв штабт намайг хэрэглэх бол надад мэдэгдээрэй гэжээ. 

	Доронины явмагц Пузыревский Корчагин тийш хараад, 

	— За, чи цааш нь уншиж бай, би бас дуулж сууя гэхэд, Павел уул дэвтрээ уншиж дуусмагц дэвтрийг хамхиж өвдөг дээрээ тавиад ямар нэг бодол тавьсан маягтай гал руугаа харж, хэдэн минут дув дуугүй суухад бусад нөхөд нь мөн “Овод”˗ын бие эцэстээ алагдсан учрыг сонсож бодолхийлэн сууцгаав. 

	Пузыревский тамхиа татаж, цэргүүд тус тусын үзэл саналыг гаргах болов уу гэж хүлээж суув. 

	Бусад нөхдөө тийнхүү дуугай суухад өнөө Середа ийнхүү өгүүлэв. 

	— Тун хүнд түүхтэй байна шүү дэлхий дахинд тийм хүмүүс байдаг байжээ. Ганц үзэл суртлыг хатуу баримталсан хүмүүс тэгж чадах юм байгаа гэхдээ түүний санаа сэтгэл нь гүн хөдөлсөн маягтай байжээ. 

	Цагаан сүм гэдэг газар нутагтай гуталч Андрюш Фомичев гэдэг их л зэвүүцэж үзсэн маягтай, хэрэв тэр “Овод”˗ын шүдийг загалмайгаар жанчсан муу заяат тэр лам надтай тохиолдсон бол түүнийг даруй дор нь нухах билээ гэж занана. 

	Мод барьж тогоогоо хутгаж суусан Андрошук юуны тулд үхэхээ урьдаар мэдсэн хүнд үхэх гэдэг бол өөр хэрэг байх нь, хүч чадал ч зөндөө бий болдог байжээ. Бас үнэн хэргийн тулд үхэхэд ч гомдолгүй хэрэг бөгөөд үүнээс зориг илэрч мэдэгдэх ёстой. Миний таних нэг Поройка гэдэг хүү байсан юм. Тэр Одесс хотод сайн болгоомжилсонгүй гэнэт хэсэг цагаанууд тийш давхиж ороод, тэд нар жадаараа хатгаж завдаагүй байхад, авч явсан тэсрэх бөмбөгийг хөл дороо хаяхдаа, өөрөө олон хэсэг тасарч хийссэн ба мөн нэлээд олон цагаануудыг байхгүй болгосон билээ. Гэтэл түүнийг үзвэл тун ч ядуу эр байсан юм. Түүний тухай зохиол бичих хүн байхгүй юм, гэтэл бичиж гаргавал их л зүйтэй байсан байна. Бидний дотор үнэхээр алдартай улс нэлээд олон шүү гээд дараа нь өнөөх тогоогоо халбага барьж дахин хутгаж амтлан үзээд залгуулж хэлсэн нь, 

	— Нохойн үхлээр үхэх гэдэг ёс бий. Хүнд ч үгүй, ёс ч үгүйгээр үхэж болох юм шүү. Бид Изяславэл гэдэг эрт цагийн хаан вангуудын үед байгуулсан хуучин хотын ойр Горынь гэдэг голын хөвөөн дээр байлдаж байхдаа нэг полякийн сүм бий бөгөөд хэрэм цайз мэт бат бэх газар юм. Бид түүнд давхилдан ирж гудамжаар шургаж явах үед манай баруун жигүүрт Латви цэргүүд хамгаалж байсан бөгөөд бид арваад хүн засмал зам дээр гарахад цэцэрлэгийн хашаанаас уясан гурван эмээлтэй морь байхыг үзээд, муу сайн полякууд байна гэж бодсон бөгөөд даруй латви сумангийн даргыг дагалдан давхиж нэг бяцхан хашаанд ороод онгорхой байсан байшингийн үүдэнд хүрч очвол, полякууд биш харин манайхны түрүүлж ирсэн нөхөд баахан базаахгүй хэрэг хийцгээж байжээ. Энэ бол урьд тэнд сууж байсан поляк офицерын гэр орон бөгөөд үлдэж хоцорсон эхнэрийг нь барьж шалан дээр унагаад, зовоож байгааг үзсэн сумангийн дарга Бредис гэгч даруй Латвийн хэлээрээ хашхирч барь, энэ гурван хүнийг барьж гадагш чирч гарга гэжээ. Би тэдний хэлийг мэдэхгүй боловч заавал төхөөрөх нь гэж мэдсэн юм. Латвиүд гэдэг чинь цахиур чулуу шиг айхтар хатуу чанга улс шүү, бидний оросууд зөвхөн хоёр хүн явсан бөгөөд бусад минь бүгдээрээ латвиуд байсан юм. Тэр баригдсан гурвыг нэг чулуун байшингийн дэргэд аваачихыг үзээд одоо ч эд нар зайлах газаргүй болж гэж бодож байтал харин нэг туйлын том биетэй бөгөөд намалдаг уруу нь нэг тавиад авах юм сан гэж санамсар муухай царайтай хүн, учиргүй эсэргүүцэн ноцолдож долоон үеийн эцэг өвгийг хүртэл дурсаж муухайгаар харааж харин та нар нэг гэргийн тулд биднийг хананд түшүүлж орхих гэж байна уу гэж хашхирч байна, нөгөө хоёр нь бас өршөөхийг гуйж байсан юм. 

	Түүнийг харж байхдаа хамаг бие минь хүйтэн оргиж, аргагүй болсон бөгөөд даруй Бредист очоод, 

	— Нөхөр дарга та эд нарын цусаар гараа бузарлаад юу хийнэ, Цэргийн шүүх таслах газар Трибунал байцааж шийтгэвэл зүйтэй юм биш үү. Одоо хотыг бүрэн авч байлдаан дуусаагүй үед эд нартай ял тооцолдох хэрэг байна гэж үү гэвэл, тэр над тийш гэнэт барсын нүд шиг нүдээрээ харахад би дэмий дуугарсан байна гэж санахын чацуу харин өнөөх чинь маузераа миний ам уруу тулгажээ. Байлдаанд явсаар долоон жил болсон ба элдвийн юм үзсэн эр боловч одоо үг дуу гаргалгүй алчих гэж байхад бачимдаж сандарсан минь үнэхээрийн эвгүй хэрэг болсон юм. Латви дарга оросоор хашхирч хэлснийг сайтар ойлгосонгүй байсан авч төлөв нь “туг маань улаан цусаар будагдсан болно, эд нар бүх улаан цэргийн нэр алдрыг гутаасан хэрэг мөн юм, энэ дээрэмчдийн амийг дор нь тэвчиж төлүүлбэл зүйд нийлэлцэнэ” гэж хэлмэгц би тэссэнгүй бөгөөд, даруй давхин гудамжинд гармагц бууны дуу гарахыг дуулахдаа за яамай дүүрч гэж бодсон юм. Тэндээс их цэрэгтэй нийлж яваад хотонд ортол хот ч манай болсон байжээ. Нохойн үхлээр үхэх гэдэг чинь иймийг хэлдэг юм. Тэнд урьд Махнотай хутгалцаж явснаа хожим Милитопольт бидэнтэй нийлсэн, баахан бүтэлгүй ааштай хүмүүс байсан билээ. 

	Андрошук тогоогоо авч өмнөө тавиад, шуудайгаа тайлж талх гаргаж суухдаа, тэгж гаднаас ирж бидэнтэй нийлсэн бүтэлгүй амьтдыг цөмийг сайтар сэргийлэх гэдэг чинь хялбаргүй, бэрх юм. Зарим нь хувьсгалын хэрэгт үнэхээрийн хичээж явсан мэт үзэгдэвч аюултай юм. Тэр удаа харж үзсэнээ би бол одоо болтол мартахгүй явдаг юм гээд цайгаа уухаар бэлтгэжээ. 

	Хайгуулын хүмүүс шөнө орой болсон хойно сая унтахдаа Середа нь хамраа татан хурхирч, Пузыревский эмээлээ дэрлээд, мөн унтаж улс төрийн удирдагч Крамер нь өврийн тэмдэглэлээ тэмдэглэж суусан болно. 

	Дараа өдөр хайгуулаас буцсан Павел морио модноос уяад, дараа нь сая цайгаа ууж дууссан Крамерийг дуудаж дэргэдээ ирүүлээд, 

	— Улс төрийн удирдагч чи миний хэлэхийг сонсож бай. Би одоо нэгдүгээр морьт армид шилжиж орох санаатай байна шүү. Удахгүй нэг чухал хэрэг гарахаар бэлтгэж байгаа байх, зугаацах гэж ирсэн биш. Манай энд бол нэг газартаа эргэлдэхээс өөр хэрэг байхгүй байна шүү. 

	— Чи юу гэж бодож байна гэж асуухад, Крымер Павелийг гайхсан янзтай ажиглаж хараад, 

	— Шилжих гэдгийг чинь би огт ухаж мэдэхгүй байна. Чамд улаан цэрэг кино хоёр хоорондоо адил чанартай байгаа юм байх, яаж тэгж болох билээ. Хэрэв бид тэгж хэн аль дуртай нь шилжицгээн гүйлдэхэд хүрвэл үнэхээрийн зугаатай тоглоом гарах байх байжээ. 

	— Хэн хаа ч байлдсан хамаатай юу, энд буюу тэнд ч байлдсаны чанар нь адил биш үү, цэргээс оргож зайлах гэсэн явдал биш шүү гэж ялгаварлаж хэлсэн гэвч нөгөө дэх нь огт зөвшөөрөхгүй бөгөөд

	— Цэргийн сахилга бат гэдэг маань чинийхээр бол юу болох бил ээ. Павел чи зүгээр сайн хүүхэд атал харин одоо дураараа явах санаа чамд байна шүү. Нам ба комсомол бол төмөр мэт хатуу чанга сахилга батыг баримталж байгуулагдсаныг чи мэдэх биз, намын хэргийг юу юунаас урьдал болгох ба хэн ч атугай өөрийн дуртай газар байх нь биш. Харин чухам хэрэглэгдэх газар байлцах нь үүрэг мөн юм. Пузыревский чамайг шилжүүлэхгүй гэсэн биз. Нэгэнт тэр татгалзсан тул өөр хэлэлцэх явдал байхгүй шүү дээ. 

	Нарийхан өндөр биетэй, шаравтар царайтай хэвлэлийн газар машины тугалган үсгээс гарах хорт тоосноос уушги нь гэмтсэн бөгөөд заримдаа улайж үзэгдэх хацартай Крымерийн санаа зовсон учраас нэлээд удтал дороо зогсож ханиасаар байжээ. 

	Павел Аримерийн ханиад намдмагц, 

	— Чиний хэлсэн цөм зүйтэй юм, гэвч миний Будённыйд шилжих явдал бол лавтай хэрэг юм шүү гэж тийнхүү чухам шилжихээр шийдсэн маягтай аяархан дуугарсан байна. 

	Маргаашийн үдэш Павел түүдгийн дэргэд үзэгдсэнгүй. 

	 

	* * *

	 

	Ойр хавийн нэг бяцхан тосгоны бага сургуулийн дэргэдэх болдог дээр цугларсан Будённый олон морьт цэргүүдийн дотор малгайгаа шилэн хүзүү рүүгээ татаж өмссөн том гэгчийн биетэй хүн, тачанк тэргэн дээр сууж гармони хөгжмөө татаж, элдвээр бархируулахад бас нэг өргөн улаан цэргийн өмдтэй хүн уул хөгжмийн дууг дагалдаж учир тоймгүйгээр эргэлдэн дэвхцэж байхад тэндхийн залуу хөвгүүд ба бүсгүйчүүд тэрхүү сая хүрэлцэн ирсэн бригад цэргүүд хөгжмөө дуугаргаж дэвхрэлдэн бүжиглэж байгаагийн сонирхож цугларчээ. Зарим нь өнөөх тэргэн дээр нь суулцаж зарим нь ойр дэргэдүүрх хашаан дээр гарч суусан байлаа. 

	— Токтало, дүү минь, хичээгээд бай, хурдан бушуул, чи хуурч гараа баахан түргэн хөдөлгөөч гэж бархиралдсан авч, морины тахыг нугалж чадах хүчтэй том хурууд нь хөшүүн бөгөөд тийм хурдан хөдөлж чадахгүй байв. 

	— Хайран Кулябкан Апанисыг золиг махно сүйтгэж. Гармониор наадахдаа тэргүүн зэргийн хүн байсан юм. Тэр манай хорооны баруун жигүүрийн эхэнд жагсдаг байсан үнэхээр сайн цэрэг юм сан гэж нэг хөрслөг бор царайтай цэрэг хэлэхэд, 

	Тэдгээр цэргүүдийн дотор байлцсан Павка саяны нөхрийн үгийг сонсож байтал олны дундуур шургасаар явж тэргэн дээр суугаад хуурдаж байсан нөхөрт хүрээд хөгжмийг нь зогсооход нөгөө дэх нь баахан дургүй болсон маягтай хялайж хараад, 

	— Чамд юу хэрэгтэй бил ээ гэжээ. 

	Бүжиглэж байсан Топтало гэнэт зогсоход энд тэндээс энэ чинь юу болоов, хэн саатуулж байгаа юм бэ? гэж бүгдээрээ дургүйцэж бархиралджээ. 

	Павел гараа сарвайж, 

	— Надад өг, би нэг дуугаргаж үзье гэхэд нөгөө дэх нь тэрхүү урьд үл таних цэрэг тийш баахан сэжиглэсэн маягтай хараад, дуртай дургүй хуурын суран оосрыг мөрнөөс мулталжээ

	Павка гармонийг нь авч өвдөг дээрээ тавиад даруй хөөрийг нь татаж цаасан шанз дээвэр мэт болгож сайхан аялгуутай дуугарсныг сонсвол, 

	 

	Ээ, алим минь, 

	Хаашаа өнхөрнө вэ?

	Харин хамгаалахад орчвол

	Эргэж гарахгүй шүү. 

	 

	гэхийг дуулсан Топтало нь таних аялгууг дагаж даруй ниссэн шувуутай адил гараа өргөж сарвалзуулан шаламгай бүжиглэн эргэлдэж заримдаа савхины түрийвч ба өвдөг, жич шилэн хүзүү духаа алгадаж бас заримдаа алгаараа гутлын ул ба ангайчихсан амаа цохиж маяглах нь ямар нэгэн бөөрөнхий бөмбөг шиг эргэлдэн дэвхэрч иг, аг, иг, аг, гэж хашхирсаар байжээ. 

	 

	* * *

	 

	1920 дугаар оны зургаан сарын тавны өдөр Будённый нэгдүгээр морьт арми полякийн 3 ба 4 дүгээр армийн завсраар тас цохиж шууд дотогш нэвтрэхэд замдаа тохиолдсон генерал Савицкийн морьт бригадыг бут цохиод цааш Ружин гэдэг газрыг чиглэн оржээ. 

	Поляк цэргийн удирдагч нараас тийнхүү дайсан этгээд цөмрөн дотогш орж ирсэн тул туйлын яаравчлан, танк гэдэг хуягт таван машин авчирч зохих газар угтаж байлдахаар бэлтгэн байжээ. Гэтэл Будённый морьт арми нь полякуудын угтаж тулалдахаар Зарудниц гэдэгт бэлтгэснийг тойрон гараад харин тэдгээрийн ард нь гарч ирсэн байжээ. 

	Будённый нэгдүгээр арми полякуудын ард байх Газатин гэдэг чухал газрыг хурдавчлан эзлэхийг хичээх болов уу гэж бодож даруй хойноос нь генерал Корницкийн морьт дивизийг томилсон авч огт тус болсонгүй. Учир нь дараа өдөр цагаан полякууд Будённый цөм цохиж өнгөрсөн онгорхойг битүүлсэн авч тэдгээр полякуудын ард нэг хэсэг онц хүчирхэг морьт цэрэг замдаа тохиолдсон цэргийн аливаа боомт бэлтгэлүүдийг цөмийг сүйтгэсээр явж Киев хотын ойр байх полякуудтай шууд байлдахаар дөтөлж явсан бөгөөд даруй төмөр зам ба хэдэн бага шиг гүүрнүүдийг эвдэж сүйтгэхэд, 

	Полякуудын ухарч зайлах зам нь хаагдсан болно. 

	Амьдаар баригдаж олзлогдсон полякуудыг байцаахад армийн штаб нь Житомир хотноо бий гэж мэдүүлсэн авч үнэндээ бүх фронтын штаб нь байх тулд нэгдүгээр морьт армийн ерөнхий даргаас төмөр замуудын уулзвар чухал оньсон газрууд ба тэрхүү Житомир Вердичев хоёр хотыг даруй довтлон орж эзлэхээр тушаасныг ёсоор дагаж зургаан сарын долооны өглөө морьт дивиз тэрхүү Житомир хот тийш давхиж явсан болно. 

	Алагдсан Кулябкийн оронд тус сумангийн баруун гарын эхэнд Корчагин давхиулж явлаа. Тус суман бүгдээрээ санал нэгдэн Павкийг алдартай сайн хуурч гэж дурлаж зохих газар мэдүүлж харьяат сумандаа багтааж авсан байжээ. 

	Хотод ойртож ирсэн олон цэргүүд морьдоо таталгүй хэвээр гүйлгэлдсээр тарж бутраад, сэлмээ наранд гялалзуулан, давхиулахад морьд нь уухилж газар дэлхий донслох мэт болоод, их хотын ойр хавийн цэцэрлэгүүдийн доогуур шургаж, хотын төв гудамжнуудад орж “дайр!” гэж айхтар хашхиралдахад хий агаар дэнслэн байжээ. Гэнэдэж сандарсан полякууд зохих ёсоор тэмцэлдэж чадсангүй бөгөөд хотыг хамгаалсан цэргүүд даруй сүйтгэгдэж хоцорсон болно. 

	Корчагин морин дээрээ бөхийж давхиулан явахад хажуугаар нарийхан өндөр хөлтэй хар морь унасан Тептало мөн хар хурдаар давхиулж бий үед нэг чийрэг чадамгай улаан цэрэг, винтовоо авч завдаагүй нэг поляк легионер цэргийг өршөөлгүй унагаах үзэгдсэн байна. 

	Тийнхүү чулуун дэвсгэртэй гудамжаар давхиж явахад нэг гудамжны уулзвар дээр зэхэж тавьсан пулемётын дэргэд дөрвөлжин малгайтай хөх ногоон мундар хувцастай цэргүүд ба бас мундрын заханд алтан утас хадсан гартаа маузер барьсан түшмэл буудахаар бэлтгэж бийг Тептало, Павел хоёулаа үзсэн боловч, морио татаж чадалгүй уул аюулт пулемётын ам тийш шууд давхиж ороход өнөөх офицер нь нэг удаа буудаж завдсан авч оносонгүй, сум нь Корчагины хацрын хажуугаар шүрд гэж бор богширго мэт чимээ гарч сонсогдмогц харин түргэн гүйж явсан морины өвчүүнд дайрагдсан залуу дарга өнхрөхдөө, толгойгоор чулуу мөргөөд, уруугаа харсаар ойчихын чацуу, пулемёт нь учир тоймгүйгээр нижигнэсэн дуу гармагц арваад суманд автган Тептало морьтойгоо хамт өнхрөн ойчжээ. 

	Павелын унаж явсан морь цочиж айсандаа өөдөө цовхорч пулемётын дэргэц хэвтсэн хүмүүс дээгүүр алс үсрэн гарахын хамтаар Павел сэлмээрээ нэг хөх ногоон дөрвөлжин малгайт хүний толгой уруу буулгаж завдсан бөгөөд дахин нөгөөдхийг нь цавчихаар зэхэж далайсан авч догшин морь нь хажуу тийшээ холби үсрэн арай цавчиж амжсангүй болно. 

	Уулнаас буусан усны урсгалтай адил аймшгийн хурдан хүрч ирсэн суман цэргүүдийн сэлэм нь хийд эргэлдэж дайсан этгээдийг хайр гамгүйгээр цавчиж хяргасаар бил ээ. 

	 

	* * *

	 

	Гяндангийн үүдний нарийн урт тасалгааны дотроос олон хүний бархиралдаж хашхиралдаж байгаа нь сонсогдож, түүний дотоод олон тасалгаанд багталцахгүй зовж зүдрэхийн туйлд хүрсэн ядуу хоригдлууд бүгдээрээ хотын дотор байлдаж бийг чимээгээр нь сонсож мэдсэн боловч чухам тэдгээрийг хамгаалж, суллан гаргах авралт хүмүүс хүрэлцэн иржээ гэж хаанаас олж мэдэх бил ээ. Эцэстээ хэрхэн ямраар төгсөх бол гэж их л санаа тавилцан үймэлдэж байтал харин юу юугүй гяндангийн хашааны дотор буу дугарч, удалгүй үүдний тасалгаанд орж нааш цаашаа давхиж явсан олон хүн марташгүй янаг бөгөөд “нөхдөө гарч ирэгтүн!” гэж дотно халуун уриа хашхиралджээ. 

	Павел нэг бяцхан цонхтой бөх бат цоож бүхий тасалгааны үүдэнд давхин хүрэхэд дотроос нь олон хүн цонхоороо шагайж үзэхийг хүсэж, түлхэлцэлдэн байжээ. Тэрхүү үүдний цоожийг эвдэж салгахыг хичээж винтовын бариулаар дахин дахин цохиж бийг үзсэн Миронов гэгч, 

	— Павел чи хүлээж бай, үүнийг чинь би бөмбөг хаяж эвдье гээд кармагаасаа тэсрэх бөмбөг гаргамагц ангийн дарга Цыгарченко, 

	— Зогс, галзуурсан юм чи гээд, бөмбөгийг нь шүүрч аваад даруй түлхүүр авчирна биз гэжээ. 

	Нагаан буутай цэргүүдэд туугдаж ирсэн манааны хүмүүс хүрч ирмэгц үүдний урт тасалгаанд уранхай хувцастай хэдэн хоног сараар нүүр гараа угааж цэвэрлээгүй олон хүмүүс урсан гарч учиргүй баясаж бархиралдсаар байхад Павел бас нэг тасалгаанд давхин ороод, 

	— Нөхдөө, та нар одоо чөлөөтэй болж бид нар энэ хотыг сая эзлэн авсан Буденныйн хүмүүс байна гэхэд тасалгаа дотроос уйлсан нойтон нүдтэй нэг эхнэр ойр төрлийн хүмүүсийгээ үзсэнтэй адил талархан тэвэрчээ. Полякуудаас буудаж буюу эсвэл өлгөж алах ял шийтгэхээ бэлтгэж энэ чулуун авдар мэт гянданд хадгалаад байсан таван мянга далан нэгэн большевикууд ба улаан цэргийн улс төрийн ажилчин хоёр мянган хүний хамт бүгд долоон мянган хүнийг суллаж тэр удаа Буденный амийг нь аварч нарт ертөнц үзүүлсэн нь бусад ямар ба эдийн олзноос илүү үнэтэй байжээ. 

	Хоригдлуудын дотроос урьд Шепетовка хотноо хэвлэлийн хорооны үсэг өрөгчийн ажил хийж байсан Самуил Лехер гэгч шав шар нүүртэй хүн туйлын их баярлаж Павел тийш хүрч иржээ. 

	 

	* * *

	 

	Самуил өөрийн төрсөн нутаг болох хотыг полякууд хэрхэн сүйтгэж, цус урсгасан туйлын хүнд бие сэтгэлийн зовлон зүдрэлийн тухайг хэлэхдээ нүүр царай нь хувирч байгааг үзсэн Павлийн зүрх нь шимшрэн хайлсан төмрөөр хайрагдаж байсан мэт өвдөж байсан болно. 

	Нэг урвасан муу этгээдийн мэдүүлснээр шөнө хүрч ирсэн цэргийн цагдан сэргийлэхийн хүмүүс бид бүгдийг барьж хориод аймшигтай жанчиж зовоосон юм. Павел чи мэдэж байна уу. Би анх хэдхэн удаа цохимогц нь дороо ухаан алдаж ойчсон, бусад бөх биетэй нөхөд бага зовсон юм. Цагдаа нар бидний явдлыг цөмийг нэгд нэггүй тодорхой мэдэж байсан тулд онц нууж няцах зүйл байсан ч үгүй бил ээ. Бидний дотор нэгэнт тагнуулд цуг явж байсан хэрэг байжээ. Бид хэрхэн зовж зүдэрснээ цөмийг тодорхойлж чадахгүй байна. Павел чи бид нарын олонхыг таних байх. Брузжакийн Валя хөдөөгөөс ирсэн арван долоотой нялх хүүхэд хөөрхөн мэт нүдтэй Гризманы Роза гэгч хүүхэн, бас чиний таних, үсэг өрөгч байхдаа хэвлэлийн хорооны эзнийг элдэв, инээдтэйгээр зурдаг Буншафтагийн Саша түүнээс гадна бас гимназийн сурагчид Новосельский Тужиц гэгч хоёр хөвгүүд эд нарыг чи бас таних байх. Бусад нь цөмөөрөө хөдөөгийн улс байсан юм. Бүгд хорин есөн хүний зургаа нь бүсгүйчүүд байсан юм. Валя, Роза хоёрыг анх барьсан өдрөө хүчирхийлэн явалдсанаас гадна, махчин араатны авир зантай амьтад санааны дураар элдэвчилж, туйлын зовоосны дараа арай амьдаар авчирч гянднаа хориод хэдхэн хоносны хойно Розагийн ухаан солиорсон бөгөөд удсангүй бүрмөсөн галзуурсан авч харин түүнд итгэхгүй, дэмий маяглаж залилж байна гэж дараа өдрүүдэд байцаахдаа бас л жанчих зэргээр эрүүг хэрэглэж учиргүй зовоож байсан юм. Түүнийг буудахаар бэлтгэж, гадагш нь гаргаад байгааг үзэхэд жанчигдаж балбагдсанаас нуруу нь хав хар болчихсон, нүд нь ухаан мэдрэлгүй бөгөөд хүн харшгүй айхтар бөгөөд хөгшин эмгэн шиг болсон байжээ. 

	Нөгөө Брузжакийн Валя үхтлээ хатуу зоригоо алдсангүй байсаар алагджээ. Тийм чангаар зориг хаанаас гарч байсныг би хэлж мэдэхгүй байна. Тийм гэж хэлж болохгүй айхтар үхлээр үхсэн. Тэрхүү Брузжакийн Валягийн холбогдсон хэрэг нь онц хүнд Тэр хүүхэн полякийн штабын радиогийн мэдээ эрхлэгчидтэй хэлхээ холбоо байгуулаад хэрэг учрыг хөдөө тийш уламжилдаг байжээ. Бас нэгжихэд хоёр тэсрэх бөмбөг, нэг браунинг буу олдсон, тэр хоёр гранатыг өнөөх тагнуул авчирч өгсөн байж, энэ мэтийг бодож үзвэл полякийн штабыг дэлбэлэх гэсэн хэрэгт холбогдуулах аргыг бүр эртнээс бэлтгэсэн байжээ. 

	Павел минь сүүлийн хэдэн өдрийн байдлыг хэлж тун чадахгүй байна. Гэвч чи заавал хэлж өг гэж шаардах юм бол хэлье, байлдааны цагийн хууль дүрмийг баримталж шийтгэх шүүх таслах газраас тогтоосон нь, Валяг өөр хоёр нөхөдтэй өлгөж цаазлах, бусдыг буудан алахаар тогтоосон юм. 

	Бид нартай хамт ажил хийж байсан хэдэн поляк цэргүүдийг түүнээс хоёр хоногийн урьд шийтгэхдээ өнөөх радиогийн газар ажилтай байсан ба дайнаас урьд Лодзи хотонд цахилгаан гэрлийн хорооны монтёр явсан залуу каприла тушаалтай Снегурко гэгчийг улсаас урвасан ба цэргийн дотор эв хамтын үзэл суртал дэлгэрүүлсэн хэргийн учир буудахаар тогтооход Снегурко ялыг хөнгөтгөх өршөөл гуйсан ч үгүй бөгөөд хорин дөрвөн цаг өнгөрмөгц тогтоолыг даруй ёсоор болгожээ. 

	Тэрхүү Снегуркогийн хэрэгт гэрчийн хувиар дуудагдсан хүүхэн Валя хожим бидэнд хэлснийг үзвэл, Снегурко эв хамтын суртлыг дэлгэрүүлснээ няцсангүй бөгөөд харин улсаас урваж дайсан этгээдэд туслалцав гэдгийг нь огт хүлээсэнгүй бөгөөд учрыг сайн тайлбарлажээ. “Миний улс гэдэг бол Польшийн нийгэм журамт зөвлөлийн засагт улс болох юм. Би бол полякийн большевик намын гишүүн хүн арга буюу хүчинд автаж цэрэг болсон бил ээ. Надтай адил мөн хүчээр дайчлагдсан цэрэг нөхдөдөө учраа гаргаж явсан миний үнэн. Одоо та нар намайг дүүжлэх болно. Би бол улсаас урвасан ч үгүй, урвах ч үгүй хүн. Гагцхүү та нар ба бидний төрсөн улс хоорондоо ялгавартай байна. Та нар бол ван ноёдын Польш, минийх бол хөдөлмөрчин ба тариачны Польш болно. Тийм зөвлөлийн засагт улс байгуулагдахыг туйлын гүнээс итгэх бөгөөд төр засаг намайг улсаасаа урвасан этгээд мөн гэж үзэхгүй байх” гэжээ. 

	Бид нарын хэргийг шийтгэж тасалсны дараа бүгдийг нэг газар хорьж байснаа заримуудыг маань цаазаар араачихын өмнө бид бүгдийг гянданд шилжүүлээд тэр шөнөдөө гяндангийн дэргэдэх больницын хажууд өлгөн цаазлах юм бэлтгэж бас ойрын модны захад буудаж алах хэрэгтнийг булах газрыг мөн бэлтгээд байсан юм. 

	Уул тогтоолыг хотын дотор олон газар наалдуулан зарласан бөгөөд хотын хүмүүс бүгдээрээ мэдсэнээс гадна полякууд өдөр дунд олны өмнө ил цаазлах гэсэн нь даруй айлгаж сүрдүүлэхийг хичээсэн бодлого байх. Тийнхүү зааж тогтоосон газар цугларсан, учиргүй олон хүний заримууд нь үнэхээрийн сонирхож үзэхээр ирсэн ба олонхыг нь албадан тууж ирсэн бөгөөд хоорондоо ярилцаж шуугилдаж байсныг ойр дэргэд нь байх сан бөгөөд зөвхөн бөөрөнхий модоор хүрээлсэн гяндангийн хоригдлууд бид үзэж сонсож байсан юм. Хот ба хөдөөгөөс дуудаж ирүүлсэн олон явган ба морьтой цагдаа нарыг гудамжинд зэхэж тавьсан пулемётын ард жагсааж бас нэг салаа цэрэг ойр хавийн гудамжнууд ба ногоо тарих сул газруудыг хүрээлэн жагсаж байсан бололтой. Дүүжилж алсан хүний нүхийг уул өлгүүрийн дор нь тусгаар бэлтгэснийг бид дугуй харж, эцэстээ юу болохыг хүлээж байхдаа, зөвхөн хааяа хоорондоо дугаралцахаас өөр юм байсангүй бил ээ. Хамгаа урьд үдэш нь ярилцаж дуусаад дахин амьд уулзаж үгүйгээ мэдэж, харилцан хэлэх юм аа ярилцаж тогтоод тарсан юм. Гагцхүү Роза хүүхэн тасгийн булан руу харж хий дэмий дугарч суухад нөгөө дахь Валя нь жанчигдах зэргээр хамаг хүндийг хүлээсэн бөгөөд явж чадахгүй үргэлж хэвтэж байсан бил ээ. Хөдөөгөөс баригдаж ирсэн эгч дүү хоёр, намын гишүүн хүүхэн манай энэ насны хэмжээ дуусаж гэж гутарч тэврэлдэж суухдаа бие сэтгэлээ бариад тэсэж чадсангүй уйлалдаж байсан билээ. Тэр хоёр хүүхэнтэй хамт баригдсан Степанов гэдэг залуу чийрэг эр түүнийг барихаар ирсэн хоёр цагдаатай ноцолдож шархдуулаад баригдсан хүн, нөгөө эгч, дүү хоёрт чанга тушааж захисан нь “Нөхөд минь нүднээсээ нулимс гаргах хэрэггүй шүү. Уйлах бол эндээ уйлагтун. Харин тэнд очсон хойно уйлж унжиж цусан мөрт нохдыг баярлуулж хэрхэвч болохгүй. Өршөөх болов уу гэж горьдох явдал огт байхгүй. Бид үхэхдээ баатар зоригтой хэвээр үхэж дүүрье, бидний хэн ч атугай тэд нарын өмнө өршөөл гуйж хэвтэх хэрэггүй шүү. Нөхөд минь үүнийг битгий мартаарай гэжээ. 

	Биднийг аваачихаар ирэгсдийн түрүүнд нууц тагнуулын дарга Шварковский гэдэг галзуу нохойн маягтай бөгөөд аливаа хүнийг зовоох доо бах нь ханадаг тийм садлет өвчин бүхий хүн явсан бөгөөд тэр хэдий өөрөө хүчирхэн явалдсангүй боловч заавал харьяа цэргүүддээ өгч өөрөө их л хавархан харж сэтгэл ханадаг ийм амьтан байсан гэнэ билээ. 

	Өнөөх өлгөгдөж цаазлагдах газар хүртэлх замын хоёр талаар сэлмээ ил барьсан цагдаа нарыг жагсаасны дараа бид нарыг дөрөв дөрвөөр зэрэгцүүлэн зогсоож буугаараа хатгаж түлхсээр, гяндангийн хаалгаар гаргаад гудамжаар тууж өнөөх газартаа аваачиж зогсоосон нь өлгөгдөх нөхдийг нүдээрээ үзэж өөрсдийн ээлжийг хүлээж байхаар жагсаасан юм. Тоймгүй олон хүмүүс цугларсан бөгөөд авир шивэр дуу гаралцаж бид тийш харж байгааг үзэхдээ тэдгээрийн дотор манай нөхөд бас бийг таньсан билээ. 

	Тэндээс нэлээд зайтай байх байшингийн таш дээр цугларсан Полякийн Шляхта гэдэг тайж нар ба цэргийн түшмэд дуран барьж большевикуудыг дүүжлэн алахыг харж байсан бөгөөд тэр үед зөөлөн цас орж, ойр хавийн бургас шугуй цагаан цангаар бүрхэгдсэн ба бидний нүүр дээр буусан нь даруй дороо хайлж байхад бид хэдийгээр нүцгэн шахам авч хүйтнийг огт мэдэхгүй байсан ба бас Степанов дан оймстой цасан дээр зогсож байж билээ. 

	Цэргийн прокурор ба дээд эрх баригчид нь бүгдээрээ өнөөх дүүжлэх газрын дэргэд зогсож, гяндангаас гаргаж ирсэн Валя г нөгөө хоёр нөхрийн хамт гаргаж авчрав. Валя туйлын ядарч суларчихсан тул түүнийг дундаа авч гар гараасаа дамжилцаж арай гэж явсан билээ, дээлгүй зүгээр ганцхан унгасан цамцтай Валя нь Степановын захиж хэлснийг дотроо санаж бүх чадлаараа чармайж толгойгоо өргөж биеэ чанга барьж яваа үзэгдэнэ. 

	Тийнхүү нэг нэгэндээ туслалцаж явсан нь Шварковскийд зохилдохгүй мэт үзэгдсэн бөгөөд, даруй тэдгээрийг чанга түлхэж аашлахад Валя хариуцаж хэдэн үг дугармагц харин тууж явсан цагдаа нарын нэг ташуураараа хүүхний нүүр рүү далайж ирээд дэлсэхэд олны дунд байсан нэг эхнэр чанга гэгч хашхирч тэдгээр гурвын зүг тэмүүлж давхихад дор нь барьж зайлуулсныг үзвэл магад Валягийн эх мөн байсан байх. Өнөөх өлгүүртээ ойртож ирсэн Валя “Варшавянк” гэдэг Польшийн хувьсгалын дууг тун гайхамшигтай сайхнаар дуулсан бөгөөд тийм дуутай хүнийг би огт үзсэнгүй билээ. Гагцхүү алуулахаар чухам шийдсэн хүн тэгж дуулна гэхээс өөр тийм зоригтой аялгуугаар дуулахгүй байх. Бусад нөхөд нь мөн дагалдан дуулалдмагц ташуур барьсан цагдаа нар хайр гамгүй жанчиж балбасан боловч түүнийг огт хайхарсангүй явсаар хөл нь нугарч явж чадахгүй болом чирсээр дүүжлэх газар тийш авч очсон билээ. 

	Өнөөх тогтоол гэдгээ дутуу хагас уншиж сонсохын хамтаар гурван хүний хүзүүнд олсон аргамжийн битүүг оруулмагц бид нар интернационал дуулахад зүг зүгээс маань давхилдан ирсэн цагдаа нарт хүрээлэгдсэн бөгөөд би зөвхөн өлгөгдсөн гурвын хийд эргэлдэн тарчилж байснаас өөр юу ч нүдэнд үзэгдэхгүй болжээ. 

	Бидний арван хүнийг генералын “өршөөлөөр” цаазлах ялаас хэлтрүүлж, хорин жилийн хугацаагаар хорьж, хүнд ажилд зүтгүүлтүгэй бусад арван долоон хүнийг буудахаар тогтоожээ гэж мөн тэндээс, сонссон юм. 

	Миний одоо амьд явдаг учир энэ гэжээ. Тэрхүү өлгөгдсөн хүмүүсийн хүүрийг гурван хоног өнгөртөл хэвээр нь байлгасан бөгөөд шинэ баригдаж ирсэн нөхдөөс сонсвол, сая дөрөв дэх өдөр том бөгөөд хүнд биетэй Тобольдин гэгч тасарч унахад арга буюу бусдыг нь салгаж булан зайлуулсан авч, өнөөх өлгүүрээ хураасангүй, харин бас удаа дараа хэрэглэхээр зэхэж байгааг хожим гадагшаа гарч явахдаа нүдээр үзсэн юм гээд нэг чигийг харсаар дув дугуй зогсож байхад цаашаа хэлэх зүйлгүй дуусжээ гэж Павел мэдсэнгүй хүлээн зогстол, өлгөгдөж үхсэн гурвын толгойнууд нь хажуу тийшээ хазайж хүний нүд далдирмаар толгойтой хүүрүүд эргэлдэж хөдөлсөөр байгаа нь түүний нүдэнд илхэн үзэгдэж билээ. 

	Гудамжинд үлээсэн, цэргийн бүрээний дууг дуулахдаа Павел сая мэдэж аяархан дуугаар хэлсэн нь, 

	— Самуил эндээсээ явъя гэжээ. 

	Гудамжинд гарч харахад морьтой цэргүүд олзлогдсон полякуудыг тууж явснаас гадна, гяндангийн хаалганд зогсож байсан хорооны комиссар данснаа харьяат хорооноосоо гаргасан тушаалыг тэмдэглэж бий нь үзэгджээ. Тэр комиссар тушаалаа ангийн даргад өгөхдөө, 

	— Өнөөх Антипов, та даруй харуулын цэргүүдийг томилж эдгээр баригдаж ирсэн хүмүүсийг Новогород, Волайнскад явуулагтун, шархдагсдыг боож аргалаад, тэргэнд ачиж, мөн зүгт, хүргүүлэгтүн. Эндээс хориод модны зайтай гаргаж өгвөл, цаашаа дураараа болно биз. Тэд нартай орооцолдож байх зав чөлөө бидэнд одоо байхгүй, харин замдаа эднийг элдвээр аашилж болохгүйг та хичээгээрэй гэж тушаасан болно. 

	Мориндоо мордож бий Павел Самуил чи дуулав уу, манай нөхдийг тэд нар өлгөж байхад харин бид нар тэдний хүмүүсийг үдэхдээ аашилж зовоож ч болохгүй байна шүү. Хаанаас өдий энэрэнгүй чадал олох билээ гэжээ. 

	Дэргэд нь зогсож байсан хорооны дарга Павел тийш эргэж хараад аяархан боловч, эрс чангаар өгүүлснийг сонсвол 

	— Олзлогдсон этгээд зэвсэггүй хүмүүст харгис хатуугаар зан гаргагчдыг даруй буудна, бид цагаантан биш гэжээ. 

	 

	* * *

	 

	Дөрөвдүгээр морьт дивиз Жетомир хотыг эзэлсэн үест 7 дугаар явган дивизийн 20 дугаар бригад бол Окунинов гэдэг газар Днепр мөрнийг яаравчлан гаталж байсан болно. 

	25 дугаар явган дивиз ба Башкирын морьт бригад хавсаргасан цэргүүдтэй даруй дагаж гүйцэтгэхээр тушаасан нь тэр Днепр мөрнийг гаталж Киевээс Коростын тийш очих төмөр замыг Ирша гэдэг өртөөний дэргэдүүр тасалж, полякууд Киевээс зайлж одохдоо хэрэглэх чухал замыг тасалдуулбал зохино гэсэн байжээ. 

	Мөрөн дээгүүр түр хэрэглэхээр байгуулсан явган гүүрээр гаталж буй үед дайсан этгээд уулын цаанаас тавьсан их бууны сум шунгинасаар ирж, усанд буухын чацуу, Шепетовка хотын комсомол Маша Левчунов оргилсон усанд автагдан гүүрний доогуур урссан бөгөөд, дараа нь даруй гэдрэгээ гарч чадсангүй дороо живж үгүй болоход саравч нь тасарчихсан малгайтай улаан цэрэг Якименко харж, 

	— Мишка минь усанд орж шингэлээ шүү гэж гайхаж хашхираад дороо ус уруу харсаар зогстол хойноос гүйлдсээр хүрч ирсэн нөхөд нь, 

	— Чи мунхаг амьтан, юу гэж амаа ангайлгаж байгаа юм бэ? Бушуу яв гэж түлхэлцэлдсэн бөгөөд мөрний баруун хөвөө дээр гарч завдсан бригад нөхрөө гэж санах зав чөлөө олдсонгүй байжээ. 

	Мишагийн тийнхүү үхсэнийг дараа тав дахь өдөр бригадтайгаа явалцаж Бучи гэдэг өртөөг полякуудаас авч, дараа нь тэндээсээ Киев тийш эргэж полякууд коростин тийш нэвтрэхийг туйлын чармайж бий довтолгоотой тэмцэлдэн байлдаж бий үедээ Сережка мэдсэн болно. 

	Сережкатай хамт байлдаж байсан өнөөх Якименко буудахаа түр зогсож, халчихсан винтовын замгийг арай гэж татаад, толгойгоо газарт наалдуулмагц, Сережка тийш эргэж хараад, 

	— Винтов минь галтай адил болчихлоо, баахан амрахыг хүсдэг юм байна шүү гэснийг нөгөө дахь нь үргэлж тачигнаж бий бууны дуунаас хагас сонссон болно. Дараа нь бууны дуу баахан намхрахад Якименко энгийн нэг дугарч хэлсэн нь өнөөх Днепрт орж үхсэн чиний нөхрийн хэрхэн тэгж усанд автагдан орохыг би сайн харж чадсангүй юм гэвэл винтовоо дахин сумлаж бэлтгэжээ. 

	 

	* * *

	 

	Бедричов хотыг довтлон эзлэхээр томилогдсон арван нэгдүгээр дивизийг полякууд угтаж туйлын шургуу тулалдсан бөгөөд мөн хотын дотор хүртэл байлдаж, морьт цэргүүдийн замыг гаргаж пулемётуудаа тавьсан боловч, хотоо алдаж хоцорсон полякуудын үлдэгдэл нь даруй сандран зугтаж зайлахдаа төмөр замын буудал дээр бэлтгэсэн олон вагон тэрэг ба уурын машин зэргийг алдсанаас гадна мөн газар бэлтгэж хураасан их бууны нэг сая шахам сум нь галд автагдаж тэсэрсэн нь үнэхээр хохиролтой болсон байна. Тэр олон сум удаа дараагаар тэсэрч бий үест хотын байшингуудын цонхны шил хэмхэрч, уул байшингууд нь цаасаар барьж байгуулсан орон савтай адил доргиж дайвалзаж байсан болно. 

	Жетомир Бедричов хоёрыг полякуудын араас нь довтлон орж эзлэхэд туйлын сандарсан полякууд Киевээс хоёр анги салж эргэн тойрон бүсэлсэн баатар цэргүүдийн төмөр хүрээ дотроос шургаж нэвтрэхдээ сүйдсэн нь тун үлэмж байсан байжээ. 

	Тэрхүү хатуу ширүүн байлдааны үед Павел Корчагин өөрийн бие бий гэдгийг мартаж бүгд нэг халуун амин хүмүүс болж “бид нар” буюу “манай хороо”, “манай суман”, “манай бригад”, гэхээс өөр “миний бие” гэдэг явдлыг огт хайхрахгүй болсон цаг үе болно. 

	Дайн байлдааны явдал өдөр хоног өнгөрөх тутам улмаар чангарч түрэгдсэн бөгөөд Буденный морьт цэргүүд удаа дараа довтлон орсоор полякуудын арын байдлыг бараг цөмийг нь ялж сүйтгэсэндээ туйлын баясан үлэмж улайж даруй дайсны арын төв гол зүрх нь болох Новогорд Волынский хот тийш мөн довтлон орж, долгилсон ус хөвөөгөө мөргөөд гэдрэгээ буцахтай адил, баахан ухармагц дахин урагшаа давшиж, “Дайр!” гэж хашхиралдахад полякууд хэдийгээр урьдчилан төмөр утас татаж замыг нь боогдуулах зэргээр аргалж, хотыг хамгаалах цэргүүд бүх хүч чадлаараа тулж тэмцэлдсэн боловч тэссэнгүй тулд 7 дугаар сарын 27˗ны өдөр Будённыйтноос Случ гэдэг голыг гаталж, уул хотноо довтлон ормогц зугтсан полякуудыг Кореи, гэдэг нутаг тийш хөөж зайлуулсан болно. Мөн тэр үед дөчин тавдугаар дивиз Ново˗Мираполь гэдэг хотын дэргэдүүр тэрхүү Случ голыг гаталж, бас Котовскийн морьт бригад Либер гэдэг нутгийг шууд чиглэж орсон байжээ. 

	Фронтын ерөнхий даргаас нэгдүгээр морьт армид радио мэдээгээр “морьт цэргүүдээ бүгдийг Ровно хотыг эзлэхээр томилогтун! “гэж тушаасныг ёсоор дагаж уул цэргүүдээс довтлон ороход тулж тэссэнгүй бөгөөд эмх журмаа алдсан полякууд зөвхөн амиа арчлахыг хичээж даруй ийш тийшээ тарж бутарсаар зайлж одсон байлаа. 

	Нэг удаа бригадын даргаас төмөр замын өртөөн дээр байх хуягт тэрэг тийш томилогдоод санамсаргүй явсан Павел гэнэт нэг хүнтэй уулзжээ. Хуягийн дотроос цухуйсан хар амтай их буу жагсаасан бөгөөд айхтар сүртэй бор будагтай галт тэргэнд ойртож ирэхдээ морио татаж үзэхэд, тосонд будагдаж харлачихсан хувцастай хэдэн хүн тэргээ тойрч ажил хийж байжээ. Нэг суулгатай ус авч явсан арьсан дээлтэй улаан цэргээс, 

	— Энэ хуягт тэрэгний дарга одоо хаа байна гэж асуухад, 

	— Тэр байна гэж галт тэргэн тийш заамагц Корчагин даруй уул машины дэргэд очиж, 

	Дарга таны нэр хэн билээ гэж асуухад нэг савхин хувцастай цоохор нүүртэй хүн эргэж хараад, 

	— Би байна гэхэд Павел бригадын даргаас илгээсэн бичгийг гаргаж түүнд өгөхдөө дугтуй дээр нь гарын үсгийг зурж өгөөрэй гэжээ дарга өнөөх бичгийн дугтуйг өвдөг дээрээ тавьж гарын үсгийг зурахаар бэлтгэж бий үед уурын тэрэгний голыг тосолж бий нэг хүний өргөн нуруу ба түүний өмдний кармагаас цухуйсан нагааны бариул нь харагдсан болно. Дараа нь дарга гарын үсгийг зурж дуусмагц үүнээ ав гэж гэдрэг өгсөн дугтуйг хүлээж авсан Павел даруй эргэж одохоор завдаж жолоогоо, татахын үеэр өнөөх машины гол тосолж байсан хүн өндийж, эргэж харахад Павел салхинд үлээгдэж хийссэнтэй адил мориноосоо хурдан үсэрч буухын чацуу, 

	— Артем ах минь гэж хашхирчээ. 

	Тэрхүү машины тосонд нэвт будагдсан хар хувцастай машинист залуу цэргийг баавгайн маягтайгаар барьж тэврээд, 

	— Павка бузгай амьтан чи мөн үү? гэж харж нүдэндээ итгэсэнгүй мэт баясаж хашхирчээ. Ойр дэргэдүүр нь байлцсан өнөөх хуягт тэрэгний дарга тэдгээр хоёр тийш их л гайхсан маягтай харж их бууны цэргүүд инээлдэж энэ чинь бол ах дүү хоёр уулзаж байгаа юм байна шүү гэлцжээ. 

	 

	* * *

	 

	Найман сарын 19˗ний өдөр Львов хотыг байлдаж бий үедээ малгайгаа гээж орхисон Павел морины амыг татаж зогсоход мөнгө нь полякуудтай тулалдаж бий морьт сумангийн цэрэг Демидов гэгч бургасны завсар шурган гарч доор байх гол тийш чиглэж давхин өнгөрөхдөө, 

	— Дивизийн дарга алагджээ гэж бархирсныг сонссон Павел цочиж хамаг бие нь чичирчээ. Айх гэдгийг мэдэхгүй баатар зоригт даргаа алуулсандаа гомдож туйлын уурлан өшиж эцэж ядарсан хээр морио сэлмийн хавтгайгаар гуядаж даруй урагшаа ухасхийж тэмцэлдэж бий олны дунд шууд давхин ормогц, 

	— Бузар амьтдыг цавч, Летуновыг маань алсан Польшийн язгууртныг цохь цохь! гэж бархирч, нэг хөх ногоон мундар хувцастай хүнийг нүд балай цавчихад нь харьяат даргын бие байхгүй болсонд туйлын өшсөн даруй дайснаа цавчиж сүйтгээд үлдсэн хэдийг хойноос нь хөөж явахад хажуу талаас гэнэт их бууны сумнууд агаарт тэсэрч Павелын нүдэнд ногоон гал цахилан үзэгдээд, дараа нь тэнгэр ниргэсэн мэт дуу гараад, толгойг халуун төмрөөр хайрмагц газар дэлхий эргэлдэж өнөөх хээр мориныхоо хүзүү рүү гулгасаар чанга ойчиход гэнэт харанхуй шөнө болжээ. 

	 


ЕСДҮГЭЭР БҮЛЭГ

	 

	Найман хөлт гэдэг далайн амьтны бие том, нүд нь товойж гарсан бүлтгэр бөгөөд могойн толгойноос багагүй өнгө бүдэг улаан, дундаа ногоон, үргэлж хөдлөн гялалзаж байна. Өчнөөн төчнөөн олон тооны муухай хатуу хайрсан хөл нь могойтой адил мушгиралдаж, эдгээр бүхэн нь нүдний өмнө илхэн үзэгдэж байсан болно. Өнөөх урт хөлүүд нь хүний биед халдаж орохдоо хүйтэн жихүүн ба бас халгайтай адил чимчигнүүлэн хатгаж халуу оргиулмагц цусыг нь хөхөж залгиж байгаа нь мөн илхэн мэдэгдэхээс гадна толгойд нь наалдаж, цусыг нь хөхөн өвтгөж асар их зовлон эдлүүлэн байсан мэт бас чагнавал холоос хүмүүсийн яриа сонстох нь, 

	— Одоо судас нь ямар байна гэж асуусан бөгөөд бас нэг бүсгүй хүн, 

	— Судасны цохилго нэг зуун гучин найм, биеийн халуун гучин ес хагаст хүрээд үргэлж дэмий дугарах болжээ гэжээ. 

	Аймшигт найман хөлт хэдийгээр зайлж үгүй болсон авч цусыг нь сорсон газар нь өвчинтэй хэвээр үлдсэн бөгөөд нэг үл таних этгээд Павелын гарыг бугуйгаас барин үзэж байсан мэт мэдэгдээд, даруй нүдээ нээж харахыг хичээсэн боловч, тун чадсангүй болно. Ямар учраас ийм халуун байгаа юм бол ээж минь зуухан түлсэн байх гэж бодогдсоны хамт бас өнөө хүмүүсийн хоорондоо дугаралцаж байгааг сонсвол. 

	Одоо судлын цохилго зуун хорин хоёр болжээ гэжээ. Бас нүдээ нээсүгэй гэтэл дотор галтай адил халуун бөгөөд, ам цангаж амьсгал давчдаад аргагүйд хүрсэн бөгөөд даруй босож юм уух юм сан гэж оролдсон боловч бие нь эзэнгүй болж хоцорсон учир огт хөдөлж чадсангүй, ээждээ хэлбэл даруй ус авчирч өгөх байгаа гэж бодож хэвтэхдээ дэргэд нь нэг үл танигдах юмны хөдөлж байгааг мэдээд, бас өнөөх найман хөлт минь дахин хүрч ирсэн байх, улаан нүд нь харагдаж байна шүү... гэж уймарч бий үед. 

	— Фруся ус авчрагтун гэж холоос дугарсан хүний аяархан дуу сонсогджээ. 

	Энэ ямар хүний нэр билээ гэж санаж ядан ядан хэвтсэн Павелын тэнхээ тамир барагдаж дахин харанхуй болсны дараа бас бусдын дугаралцсаныг сонсоход, 

	— Та юм уу! гэхэд Павел би өвдсөн юм гэж үү аль өөр хүнд хэлж байгаа юм уу, гэж санасан авч удалгүй, 

	Ээ, тийм би одоо халуун хижгээр хэвтсэн байна шүү гэж бодоод даруй арай чармайж нүдээ нээж харахад толгой дээр нь улаан өнгөтэй бөөрөнхий хэлбэртэй юм халхалж байсан нэг хар юм түүн тийш ойртож ирэхийн чацуу, шил аяганы амсар аманд хүрч өнөөх хүсэж хэвтсэн чухал унд мөн гэж мэдэж даруй хэдэн удаа балгаж залгимагц доторх халуун намдахад, 

	— Одоо сайн болжээ гэжээ. 

	— Та намайг харж байна уу? гэж асуухад өнөөх дээрээс нь харагдаж бий хар юм асууж байна гэж мэдсэн гэвч, даруй дахин ухаан алдах шахаад арай гэж дугарахдаа, 

	— Харж чадахгүй байна, гэвч дуулж байна... гэжээ. 

	— Хэн үүнийг эдгэрч сэхнэ гэж санасан билээ хараач амьдрах тийшээ давшлаа шүү, чийрэг сайн биетэй хүн байна. Нина Владимировна, энэ хүн гагцхүү таны ач авралаар ийм болсон тулд та үнэхээрийн биеэ магтаж чадах болох хүн юм гэхэд нэг бүсгүй санаа сэтгэл нь хөдөлсөн маягтай дугарсан нь, 

	— Би үнэхээр баяртай байна гэжээ. 

	Арван гурван хоногийн дотор ухаан мэдрэлгүй хэвтэж өнгөрсний хойно, сая сэхэж сэрсэн Корчагиныг үзвэл залуу чийрэг бие мах бод нь арай тэсэж гарсан бөгөөд тэнхээ тамир нь аяндаа нэмэгдэж бий тулд, үхэхээс ангижирч, дахин төрсөн хүнтэй адилтгавал зохих байсан байжээ. Гагцхүү цагаан шавраар шавж аргалсан толгой нь туйлын хүнд бөгөөд огт хөдөлгөж болохгүй байсан авч бусад бие нь мэдрэлтэй болж гар хуруугаа хөдөлгөж чадахтай болсон байна. 

	 

	* * *

	 

	Дөрвөлжин тасалгаанд байх бяцхан ширээний дэргэд суусан цэргийн эмнэлгийн газрын хоёрдугаар эмч Нина Владимировнагийн бие цэнхэр хавтастай зузаан дэвтрийн хуудсыг удаа дараа эргүүлж түүндээ жижигхэн үсгээр өдөр дараалан бичиж тэмдэглэж байсан нь:

	 

	1920 оны найман сарын 25. 

	Өнөө өдөр эмнэлгийн галт тэргээр нэг хэсэг хүнд шархтныг хүргэн иржээ. Тасалгааны булангийн цонхны ойрх орон дээр гавал нь хэмхэрсэн хүнд шархтай арван долоон настай улаан цэргийг хэвтүүлжээ. Түүний хувцасны савнаас олж хүргүүлсэн нэг дугтуйнд байсан хэдэн хуудас бичгүүдээс үзвэл нэр овог нь Корчагины Павел Андреевич, түүнээс гадна, Украйны комсомолын гишүүний 967 дугаартай нэлээд үнгэгдэж хуучирсан үнэмлэх бий, бас улаан цэргийн урагдчихсан үнэмлэх бичиг ба харьяат цэргийн хорооноос гаргасан тушаалаас сийрүүлэн бичсэн хуудсыг үзвэл, байлдааны газар тагнах сэргийлэх ажилд аймшиггүй зүтгэж сайн гүйцэтгэсэн улаан цэрэг Корчагинд албаны хувиар сайшаалын баярыг хүргэнэ гэсэн байжээ. Өөрийн гараар бичиж тэмдэглэсэн бололтой нэг хуудсыг үзвэл, 

	“Нөхөд та нартаа гуйх нь хэрэв миний үхэх бол миний төрсөн ах Шепетопка хотын Депогийн газрын төмрийн дархан Корчагины Артемд даруй мэдэгдэнэ үү” гэжээ. 

	Найман сарын арван есний өдөр их бууны сумны хэлтэрхийд дайрагдаж шархадсан хүн тэр цагаас хойш одоо хүртэл ухаан мэдрэлгүй хэвтэнэ. Маргаадар түүнийг Анатоля Степанович хянаж үзнэ” гэжээ. 

	 

	Найман сарын хорин зургаан

	Өнөөдөр Корчагины шархыг шинжилж үзэхэд шархадсан нь үлэмж гүн болох учир толгойн яс хэмхэрсэн бөгөөд баруун хажуу нь гэмтэж мэдрэлгүй болоод бас баруун нүд нь цус бууж ихээхэн хаван тогтжээ. 

	Анатоли Степанович гэмтсэн нүд нь улам халуурч муудах аюул байх тул даруй бүрмөсөн ухаж зайлуулахаар завдсан атал хавдар нь татаж болно гэж итгэх учир одоо хэрдээ түдгэлзвэл ямар вэ? гэж би үглэж хэлснийг зөвшөөрчээ. 

	Миний тийнхүү оролдсоны учир нь ийм залуу хүүгийн нүдийг нь бүрмөсөн авч нүүрийг нь гутаахыг татгалзсанаас өөр учир шалтгаан огт байсангүй болно. 

	Шархадсан хүн цаг үргэлж дэмий дугарч тарчилж хэвтэх бөгөөд сайтар харж сувилах нь нэн чухал болсон тулд би түүний бага насыг хайрлаж хамаг арга чадлаа хэрэглэж үхлийн аюулаас авч гарахыг хичээх бөгөөд чөлөө цаг гарвал энэ хүүг сувилан тэнхрүүлэхэд хэрэглэнэ. 

	Өчигдөр эмнэлгийн газрын өвчтөнийг эргэж үзэх ээлжийн ажлыг гүйцэтгэсний дараа үлдэж хэдэн цаг ажиглаж үзвэл түүний шарх нь онц хүнд болно. Шархны халууны шалтгаанаас дэмийрч байгааг сонсвол заримдаа өөрийн ажил явдлын тухайг нэлээд тодорхой хэлж байтал, гэнэт учиргүй муухайгаар хараах нь тун бэрх, түүний тийнхүү муухай харааж хэвтэхийг сонсохдоо надад эвгүй хүнд бөгөөд учрыг нь мэдэхгүй болно. Анатоли Степанович эдгэрэх нь тун бэрхтэй гэхээс гадна бас манай өвгөн эмч уурсаж ийм бага настай хүүхдийг цэргийн албанд юунд авдаг юм бэ? би мэдэхгүй юм. Энэ тун буруу хэрэг гэж үглэн сууна. 

	 

	Найман сарын гучин

	Корчагин одоо болтол ухаан мэдрэлгүй хэвээр бөгөөд үхэх шахсан хүнд өвчтөнийг агуулах тусгай тасалгаанд хэвтэнэ. Дэргэд нь эмнэлгийн газрын сувилагч Фруся бараг үргэлж сахиж сууна. Завшаан болж урьд тэр хоёулаа хамт ажил хийж явсан танил нөхөд тулд тэр бүсгүй үнэхээрийн сайн сэтгэлээс хайрлаж сувилж сахихыг онц хичээлтэй оролдон гүйцэтгэж бий болно. Одоо би ч түүнийг тэнхэрч чадна гэдгийг бараг итгэхгүй болжээ. 

	 

	Есөн сарын хоёр үдшийн арван нэгэн цаг

	Өнөөдөр өнөөх Корчагин гэдэг өвчтөн маань одоо сая сэхэж ухаан орсон бөгөөд миний онцлон тэмдэглэх баяртай өдөр гэвэл зохино. Өвчний байдал сайжрах тийш болжээ. Сүүлийн хоёр өдөр би гэртээ харьсангүй. 

	Би түүний амийг аварсандаа баяссанаа хэлж чадахгүй байна. Туйлын хүнд зовлонтой алба ажилд оролдож бий үед баярлах гэдэг чухам юу вэ? гэвэл өвчтөний эдгэж сайжрах ганцхан энэ болно. Өвчнөөс сайжрагсад хүүхэд багачууд эхтэйгээ харилцахтай адил надад хайртай байна. Тэдгээрийн тийнхүү үзэх нь үнэн сэтгэлээс үүсэж гарсан барилдлагаа мөн болох учир больницоос гарах үед нь би заримдаа нүднийхээ нулимсыг барьж чадахгүй уйлдаг бөгөөд энэ бол баахан инээдэмтэй юм гэвч үнэн хэрэг шүү. 

	Есөн сарын арван Өнөөдөр Корчагинд өөрийн төрлийн хүмүүст илгээх захидал бичиж өгөв. Түүний захиж хэлсэн нь шархадсан минь хөнгөн бөгөөд даруй сайжирмагц гэртээ харина гэжээ. Үнэндээ цус нь үлэмжхэн гарч ядарсан учир зүс царай цав цагаан болсноос гадна, тэнхээ тамир ихэд барагдсан хүн болно. 

	 

	Есен сарын арван дөрвөн. 

	Корчагин өнөөдөр анх удаа үнэхээрийн эелдэг найртайгаар инээмсэглэжээ. Хэдийгээр нас бага хүү боловч ердөө хатуу чанга зантай хүү болно. Жигтэйхэн түргэн сайжирч байна. Фрусятай эгч дүү мэт сайн, үргэлж эргэж үздэг бөгөөд бас намайг хэтэрхий магтаж хэлсэн бололтой. Намайг орж ирэхэд угтаж хараад, үл мэдэг инээмсэглэх болжээ. Доктор ямар юмнаас таны гар ингэж цус бууж хүрэн болсон юм, гэж өчигдөр надаас асуухад энэ бол чи халуурч ухаангүй байхдаа базсанаас үлдсэн тэмдэг болно гэсэнгүй, дугуй өнгөрөөв. 

	 

	Есөн сарын арван долоон

	Корчагины дух дээрх шарх нь сайн эдгэж байна. Түүний шархыг удаа дараа засаж бооход туйлын их өвдөхийг дуугай тэсэж өнгөрүүлэхийг үзсэн бид эмч нар гайхаж барахгүй юм. 

	Тийм хүнд шархыг засаж аргалахад хашхирч бархирах зэргээр элдэвлэх нь өвчтөн олонход байдаг атал, харин энэ хүү бол дув дуугай тэсвэрлэн хэвтэх яасан хатуу зүрх вэ, түүний задгай шархыг иод түрхэж аргалахад нумын хөвч мэт биеэ чанга хөвчилж суниахдаа олон удаа ухаан алддаг байсан авч эдгэж сайжиртлаа нэг ч удаа уйлж бархирсангүй. 

	Тийм хатуу зориг хаанаас гарч байсныг би хувьдаа мэдэхгүй байна. 

	Есөн сарын хорин, нэгэн

	Сая энэ өдөр Корчагиныг анх удаа бяцхан зөөлөн тэргэн дээр суулгаж байшингийн хажуу дахь саравч дээр түр гаргаж хэвтүүлсэн бөгөөд толгой ба нүүрийн хагас нь марлиар ороож боосон тул сул үлдсэн ганц нүдээрээ цэцэрлэг рүү харж ариун цэвэр агаарыг залгиж хэвтэхийг үзвэл цангасан амьтан ундаа ууж байгаатай адил болохоос гадна өнөөх хурдан эргэлдэж бий гялалзсан ганц нүд нь энэхүү ертөнцийг анх удаа харж үзсэн мэт тогтоон авч байдаг шүү. 

	 

	Есөн сарын хорин зургаан. 

	Энэ өдөр намайг гаднаас ирэгсдийг оруулж уулзах доод тасалгаанд дуудуулахад очвол, Корчагинтай уулзах зөвшөөрлийг хүлээж байсан хоёр хүүхэнтэй уулзвал, нэг нь үлэмж гоолиг царайтай юм, овог нь Тумановын Тоня ба Буриовскийн Татьяна гэнэ. Тоня гэдэг нэрийг халуурсан Корчагин заримдаа дурдаж байсан бөгөөд би мэдэх байжээ. Уулзах зөвшөөрлийг олгов гэжээ. 

	 

	Арван сарын найман

	Анх удаа Корчагин ганцаараа цэцэрлэг дотуур зугаацаж явав. Эндээс бүрмөсөн гарч явах цагаа надаас хэдэн удаа лавлаж асуухад удахгүй гэсэн болно. Өнөөх хоёр хүүхэн өвчтөнтэй уулзах тогтмол өдрүүд эрхбиш ирэх болжээ. Та яагаад тийнхүү тэсэж орилж бархиралгүй хэвтэж чаддаг юм бэ? гэж Корчагинаас асуухад харин “Овод” гэдэг уран зохиолыг уншиж үзвэл ямар учраас бархирсангүй ба ердөө орилж бархирахгүй болсныг минь та мэдэж чадах болно гэжээ. 

	 

	Арван сарын арван дөрвөн

	Корчагин сайжирч эндээсээ бүрмөсөн гарч одохдоо бидэнтэй эеддэг сайхнаар салж одов. Нүдний уяаг авч гагцхүү духан дээрх нь үлджээ. Нэг нүд нь харахгүй сохор болсон авч гаднаас үзвэл хэлбэр маяг нь огт хувирсангүй хэвээрээ үлдсэн байна. Ийм сайн нөхрөөс салж хоцроход миний санаа сэтгэл үнэхээр гунигтай байв. Ердөө эмнүүлж сайжирсан хүмүүс бүгдээрээ эмнэлгийн газраас бүрмөсөн гарч одохдоо дахин ирж уулзахгүйг хүсдэг нь заншил юм. 

	Корчагин эмнэлгээс гарч очихдоо зүүн нүд минь сохорсон бол дээр юм сан, одоо яаж ямар аргаар буудах билээ, гэж гутарсан маягтай дуугарсныг хянан үзвэл, бас дахин байлдаанд явах санаатай хүн гэж мэдэгдэж байна гэжээ. 

	 

	* * *

	 

	Эмнэлгийн газраас сая гарсан Пава тэр дараагаа өнөөх Тоня хүүхний хамтаар Бурновскийн гэрт түр суух үедээ Тонягаа олон нийтийн хэрэг ажилд оролцуулахыг хичээж хотын комсомолын хуралд очиж суулцана уу гэж урьсанд хүүхэн зөвшөөрсөн бөгөөд даруй өөр нэг тасалгаанд орж хувцсаа сольж өмсөөд гарч ирсэн хүүхнийг үзтэл хувцас хунар нь онц үзэмжтэй сайхан бөгөөд санаатайгаар сонгож өмссөн болох учир Павка өөрийн залуучуудын хуралд хамтрах нөхдөдөө иймийг үзүүлэхээсээ татгалзаж уруул амаа хазаж яахаа мэдэхгүй зогсож байсан тул тэдгээр хоёрын санал зөрөлдөх хэрэг анх ингэж үүсэж гарчээ. 

	— Юунд ийм гоёмсог хувцасласан юм бэ? гэж асуухад, хүүхэн нь гомдож уурссан бөгөөд, 

	— Би бол олныг дагалдаж бялдуучлахыг огт мэдэхгүй хүн юм, хэрэв надтай цуг явахад эвгүй болох учир байвал би хуралд очихоо байя гэжээ. 

	Тэр үеийн клубийн олны хуралдах цэнгэлдэх газарт хуучирсан цамцтай уранхай хувцас өмссөн залуучууд цугларах бөгөөд тийм үлэмж сайхан хувцастай хүүхнийг гаднын хүнд тооцож баахан хялайж харсныг мэдсэн Павелын санаа сэтгэл үнэхээрийн зовсон атал, харин Тоня нь тэдгээрийг огт хайхарсангүй, харин ч доор үзэж та нар намайг яадаг юм, гэсэн маягтай байжээ. 

	Галт онгоцны ачаа бараа буулгах ачих газрын комсомолын үүрийн нарийн бичгийн дарга дал мөрөөрөө өргөн биетэй бүдүүн олсон даавуу цамцтай хөдөлмөрчин Банкратов Павелыг хажуу тийш нь дуудаж ирүүлээд, түүнийг их л найрамдалгүй маягтай харж бас Тоня тийш хялайж хараад, 

	— Энэ авгайг чи дагуулж ирсэн үү гэж асуухад Корчагин, 

	— Тийм би дагуулж ирсэн юм гэж дургүйцэж хатуугаар хариуцахад нөгөө дэх нь, 

	— Ээ тийм буржуй маягтай юм бидэнтэй зохилдохгүй байх яаж үүнийг энд оруулсан юм бол гэж гайхаж асуухад уурласан Павелын чамархайн судас цохилов. 

	— Энэ бол миний нөхөд байна, би дагуулж ирсэн юм, мэдэв үү чи. Энэ бол бидний дайсан болох бүсгүй биш, хувцас хунараараа бол мөн тийм байх, гэвч заавал хувцасны чанарыг үзэж ялгаварлах явдал байхгүй биш үү, хэн ямар хүнийг энд оруулж болохыг би бас мэднэ. Нөхөр минь битгий өө сэв эрж бай гэжээ. 

	— Бас үүнээс өөр нэлээд хатуу бүдүүлэг хариу хэлэхээр завдсан авч Банкратовын сая хэлсэн нь бас ч бусад нөхөд бүгдийн санал мөн болох тулд биеэ барьж зогссон бөгөөд тийнхүү гомдож уурссанаа Тоняд шилжүүлж зэмлэн “би үүнд хэлсэн биш бил үү” ингэж ганган хувцасладаг нь ямар чөтгөртөө хэрэгтэй юм бол” гэж дотроо бодож хараал тавьж зогсжээ. 

	Тэр үдшээс эхэлж хоёр залуугийн янаг хайр нь улмаар муудсан учир, түүндээ гутарч хоцорсон Павел хэрхэн тийм бат бөх байгуулагдаж тогтсон найрамдал эвдэрч үгүй болох билээ гэж бодон бодож гайхах болов. Дараагийн хэдэн хоногийн дотор тэр хоёулаа уулзах учрах бүр уул найрамдлаа улмаар муудуулж. нэг нэгнээ харж үзэхээс дуугай, жигших мэт болсноос гадна Тонягийн өгүүлэх өнөөх олныг дагаж дуурайхгүй, хувиараа явах гэсэн бүтэлгүй үзлийг Павелын зөвшөөрч хүлээхэд тун бэрхтэй болсон байна. Байдал нь ийм болсон учраас эв тасарч салах цаг одоо иржээ гэж хоёулаа мэдсэн болно. 

	Өнөөдөр хоёулаа нэг нэгэндээ учраа гаргаж харилцан сүүлийн үгийг хэлэлцэхийн тулд хагдарсан шар навчинд хучигдсан цэцэрлэгт хүрч ирээд, Днепр мөрний өндөр эргийн хад дээрх ширмэн хайсны дэргэд зогсож байхад дор нь үзэгдэх их урсгал усны долгилж байгааг ба том гүүрний цаанаас хоёр бүдүүн гэгчийн ачааны онгоцыг хойноосоо чангааж мөрнийг өгсөж явсан галт онгоцны хоёр талын өргөн дугуй нь ядарсан маягтай сулхан эргэлдэж ус бүлж яваа нь харагдана. Жаргах нарны гэрлээс улайж алтан түрхмэл өнгөтэй болсон Трухановын арал ба тэндхийн бяцхан байшингуудын цонхны шил гялалзан үзэгджээ. 

	Нарны алтан гэрлийг харж байсан Тонягийн сэтгэл гомдож гутарсан бөгөөд бид хоёрын янаг хайр одоо жаргаж бий нартай адил үнэхээр унтарч үгүй болох гэж үү гэж асуухад хүүхний ширтэн харж буй хүү хөмсгөө атируулан буулгаад сулхнаар хэлсэн нь, 

	— Тоня аа, бид хоёулаа энэ тухай ярилцаж өнгөрсөн биш үү? Би чамд үнэн сэтгэлээсээ дурлаж явсан ба хэрэв чи бид нартай нийлж нэгдэх бол даруй дахин хайртай хэвээрээ байна гэдгийг минь чи өөрөө чухам мэдэж байгаа биз, би бол одоо бид нарын анхан танилцсан үеийн Павлеш биш болсон шүү, хэрэв би чиний эрх дурыг дагаж урьдаар чиний эр болоод, харин дараа нь намаа дагасан бол, намайг сайн эр гэж болохгүй урьдаар намаа дагаж зохих ажил хэргээ гүйцэтгэсний хойно сая чамайг ба бусад төрөл төрөгсдөө санавал зохино гэдэг үзлээ няцахгүй чанга баримталсан хүн юм гэжээ. 

	Хөхөрч үзэгдэх мөрөн рүү ширтэн зогсож байсан хүүхний нүдэн дээгүүр нулимс нүүжээ. Түүний өтгөн хүрэвтэр шар үс ба сайхан царайг хажуу талаас үзвэл үүнээс урьд үнэхээр янаглаж хайртай нөхрийн хувиар харилцдаг хүүхнээ өрөвдөн Павелын сэтгэл нь их л уярч хөдөлсөн болно. 

	Дараа нь Павел гараа хүүхний мөрөн дээр аяархан тавиад хэлсэн нь, 

	— Бидэнтэй нэгдэхэд саад болох зүйлүүдээ чи цөмийг хаяж орхиод даруй бидэнтэй нийл, хамт явж баяд ноёдыг цохиж дуусъя, манай намд элсэж орсон залуу хүүхнүүд олон болохоос гадна, одоогийн хатуу чанга тэмцээний үеийн аливаа хүнд хүчир ажил ба үүргийг бидэнтэйгээ нэг адил хүлээж, элдвийн зовлон зүдрэлийг мөн хамт эдлэн явдаг юм, тэд нар бол чамтай адил эрдэм бичигт боловсроогүй. Гэвч чиний бидэнтэй нийлэхгүй гэдгийн учир чухам юу билээ. Чужанин чамайг хүчирхэн эдлэх гэсэн гэж чи хэлж байна. Гэтэл тэр чинь үнэнхүү улаан цэрэг биш. Өөдөлшгүй нэг этгээд мөн. Чи бас хурлын газар чамайг хялайж харсан гэж байна. Гэтэл чи тийм хуучирч харлачихсан цамцтаныг дуурайж тийм явах хэрэг байхгүй гэж омогтой зан гаргаж, баяд буржуй нарын хурим наадамд очих мэтээр хувцасласнаа зүйтэй гэх үү чи? чамд энгийн хөдөлмөрчин ардыг янаглан үзэх их зүрх үнэн санаа байсан атал, харин түүнийгээ баримтлах үзэл суртлыг мөн тэрчлэн янаглаж үздэггүй чинь юу вэ? Чамаас хагацаж салах явдал надад тун хүнд юм, алсдаа ч чамайг сайнаар дурсаж явахыг хүсэж байна гээд чимээгүй болжээ. 

	Маргааш нь гудамжаар явж байсан Павел мужийн дотоодыг хамгаалах газрын дарга Жухрай гэсэн гарын үсэг зурж зарласан тушаалыг үзэхдээ зүрх нь цохилж тэмүүлэн ороход үүд сахисан сүрхий ширүүн цэргүүд барьж хорих гэж завдаж аашлахад арай аргацааж нэвтэрсээр өнөөх Фёдор гэдэг Жухрайтай баяртай уулзжээ. Фёдорын нэг гар нь их бууны суманд дайрагдаж гэмтсэн байжээ. 

	Тэр дороо ажил хөдөлмөрийн тухай хэлэлцэж байгаад Жухрай өгүүлэв. Одоо хэрдээ байлдааны газар очих тамир чадал чамд байхгүй тулд хоёулаа эндэхийн эсэргүү нарыг дарж үзье, чи маргааш энд хүрч ирээрэй гэжээ. 

	 

	* * * *

	 

	Цагаан полякуудтай тэмцэх явдал төгссөн үе болно. Варшав хотонд ойртож очсон манай улаан цэргүүд эцэж ядрахын туйлд хүрснээс гадна өөрсдийн бэлтгэл базуудаас алс холдсон бөгөөд, элдвээр дутагдаж ядарсан учраас арга буюу ялахын даваан дээрээс ухарч гэдрэгээ болчихсон, түүнийг цагаан полякууд “Висла мөрөн дээр тохиолдсон гайхамшиг” гэж нэрийджээ. Учир иймээс нийгэм журамт зөвлөлийн засагт Польш улсыг байгуулах гэгэн уг зорилго нь тэр удаа гүйцэтгэгдэж арай чадсангүй болно. 

	Удтал тэмцэлдэн байлдаж асар их цусаа асгасан улсад түр зогсож амрах явдал чухал болсон үе. 

	Щепетовка гэдэг бяцхан хот бас дахин цагаан полякуудад эзлэгдэж түүгээр байлдааны газрын хязгаарыг түр тогтоосон учир, Павел өөрийн эх, ах хоёртой учирч чадсангүй болно. Тэр үед полякуудтай эв найрамдлын ёсоор харилцан хэлэлцэж тогтоохоор завдаж бий учир Павел өнөөх Жухрайтайгаа хамт нэг тасалгаанд сууж дотоодыг хамгаалах комиссоос тушаасан аливаа хэрэгт оролцож гүйцэтгэсээр бий үедээ өөрийн хотыг полякууд эзэлжээ гэж мэдсэн бөгөөд үнэхээр гутарч, 

	— Фёдор аа, яах билээ би, хэрэв улсын хязгаар энэ хэвээрээ тогтоход хүрвэл эх минь хязгаарын цаана үлдэж хоцрох болно шүү гэж зовж дугарахад Фёдор хүүгийн санааг засаж, 

	— Улсын хязгаарыг Горына гэдэг голыг баримталж тогтоох байлгүй дээ, Щепетовка хязгаарын дотор үлдэх болно. Гэтэл үүн тухай шийдвэр даруй мэдэгдэх биз гэжээ. 

	Польшийн фронтын хязгаарт байрласан хэдэн дивизийг өмнө зүг чиглүүлэн шилжүүлж эхлэв. Польшийн байлдааны үеийг тохиолдуулан Крымээс гарч ирсэн Врангелийн цагаан цэргүүд хөдөлж, полякуудтай тэмцэлдэж бий цагийг далимдуулан Днепр мөрнийг дагаж умар зүг Екатринислов мужид орохоор тэмүүлж байжээ. 

	Полякуудтай байлдах явдал төгссөн тул тэрхүү эсэргүү Врангелийн хог үлдэгдлийг үгүй болтол арилгахын тул хэдэн арми цэргээ Крым тийш явуулсан байна. 

	Олон анги цэргүүдийн буу зэвсэг, ачааны тэрэгнүүд жич, хоол унд бэлтгэх тэрэгтэй тогоо зэргийг Киев хотоос өмнө зүгт явуулж бий чухал үед зам тээврийн хэргийг эрхлэх ангийн тусгай комисс буюу дотоодыг хамгаалах газрын ажил явууллага нэн үлэмж болсон бөгөөд орон нутгийн төмөр замын өртөө буудлын газруудаар нааш цааш нэвтрүүлэх хэрэг ажил будилаантсан учир хамаг зам нь эзлэгдэн битүүрээд зохих цаг хэмжээний дотор саад боомтгүй нэвтрэлцэхэд тун бэрхтэй болжээ. Гэтэл цахилгаан мэдээгээр хатуу чанга тулган тушаасаар буйг хэлбэл тийм дивиз нэвтэрч өнгөрөх замыг ээлж дараа гэх явдалгүй байлдааны цагийн тушаал зааврыг баримтлан шууд замыг суллаж, чөлөөтэй нэвтрүүлэгтүн гэдэг байснаас гадна бас хэрэв тушаасныг ёсоор дагаж эс гүйцэтгэсэн этгээдийг даруй хувьсгалт цэргийн Трибуналд шилжүүлж шийтгүүлнэ гэдэг байжээ. 

	Энэ хүнд хариуцлагатай үүргийг хүлээвэл зохих нь гагцхүү тус газрын дотоодыг хамгаалах газар байлаа. Нагаан буугаа бэлхэн барьсан аль нэгэн хороо цэргийн дарга нар нь бүх цэргийн ерөнхий даргын тийм дугаартай цахилгаан мэдээний ёсоор бидний даруй нэвтрүүлэгтүн гэж аашилж тушаах нь үнэхээр цөөн бус билээ. 

	Тийнхүү тушаасныг ёсоор гүйцэтгэх арга зүй огт байхгүй гэж хариуцсаныг хайхрах хүн нэгхэн ч үгүйн дээр та нар амь сүнсээ алдсан ч бидэнд хамаагүй хэрэг, биднийг даруй нэвтрүүлэгтүн гэж шаардаж, хоорондоо харилцан хэрэлдэж шуугилдахдаа, хэрэв онц чухал зүйл байх бол даруй Жухрайг дуудаж ирүүлдэг байсан бөгөөд нэг нэгнээ буудаж хороохоор завдаж байсан хүмүүс сая номхорч шуугилдахаа намддаг байжээ. 

	Тэрхүү төмөр мэт хатуу байдалтай төвшин дөлгөөн зантай хүний эрс дугарах бөгөөд эсэргүүцэж хариуцахыг хүлээхгүй маягтай Жухрайг үзэхдээ нагаан барьсан хүмүүс даруй буугаа хураадаг билээ. 

	Дотоодыг хамгаалах газрын хүнд ажлаас Павкийн бие ядран, толгой нь хатгаж өвдөх болсон учир нэг өдөр гэрээс гарч төмөр замын буудал дээр очихдоо их бууны сумтай авдар ачсан тэргэн дээр сууж яваа Сережкийг үзээд тэр нь даруй тэрэгнээс үсрэн буухдаа Павкийг арай дайрч унагаасангүй чанга тэврээд, 

	— Павка чөтгөр, би чамайг хармагц таньсан шүү гэжээ. Сайн нөхөд тийнхүү гэнэт уулзсандаа чухам юугаа ярилцахаа мэдэхгүй, нэг нэгнийхээ хариу хэлэхийг хүлээлгүй, учир тоймгүй дэмий дугаралцаж байсаар галт тэрэгний хөдөлж явахын дохиог сонссонгүй бөгөөд тэрэгнүүдийн аяархан хөдлөхийг үзмэгц тэврэлдсээр байсан хоёр, сая салсан болно. Яахаа мэдэхгүй зогссоор байхад нэгэнт хөдөлсөн тэргүүд улам түргэтэхэд арга буюу хожимдож үлдэхээс айсан Сережка сүүлийн хэдэн үгийг хашхирч хэлээд даруй гүйж нэг тэрэгний үүд өөд авирч асмагц нөхөд нь шүүрэн авч дотогш оруулахад, хойноос харсаар үлдсэн Павел өнөөх Валя хүүхний эрсэдсэн явдлыг гэртээ харьж завдаагүй Сережка одоо хүртэл магад сонссонгүйг мэдэх авч тийнхүү санамсаргүй явсаар гэнэт уулзсандаа сандарч хоцорсон тулд хэлж завдсангүй өнгөрснөө одоо сая санажээ. Бас Павелын санахад, 

	“Тэр дүүгээ хохирсныг мэдэхгүй явсан нь дээр, сэтгэл зовохгүй, харин амар явах нь дээр ч юм уу даа, гэж бодож байхдаа тэрхүү сайн нөхөртэйгөө дахин уулзаж чадахгүй болсноо мэдсэнгүй болно. Бас галт тэрэгний орой дээр сууж, намрын хүйтэн салхи жаварт өвчүү задгай явсан Сережка үхлээ угтаж явсныг өөрөө хэрхэн мэдэх билээ. 

	Ар нь шатчихсан уранхай шинельтэй Дорошенко гэдэг нэг улаан цэрэг, 

	— Сережка чи доошоо суу гэхэд тэр нь, 

	— Зүгээр салхи үлээж байна, би салхинд дуртай гэж инээж билээ. Түүний дараа зөвхөн долоо хоноод нэг тал газар анх байлдаан эхэлсэнд оролцсон Сережка холоос хүрч ирсэн зэрлэг суманд дайрагдахдаа гэнэт халуу оргиж мэдэгдсэн өвчний өмнөөс нэгэн алх тавихад өвчүү нь урагдаж, хашхирч бархирсан ч үгүй урагшаа ухасхийж хий тэврээд ойчиход бие махбод нь хүндэрч амиа алдсан хөх нүд нь хязгаар туйлгүй уудам тал руу харсаар хэвтжээ. 

	 

	* * *

	 

	Дотоодыг хамгаалах газрын ажил хүнд түгшүүртэй бөгөөд бүрмөсөн сайжраагүй биетэй Павелын хүнд шархадсан толгойн өвчин улмаар нэмэгдэж, хоёр шөнө унтах нойргүй өнгөрч туйлын зүдэрснээс ухаан нь балардахад Жухрайд хэлсэн нь, 

	— Би өөр ажилд шилжвэл дээр юм уу даа, фёдор чи буруушаах уу, хуучин ажилдаа шилжиж өөрийн дадсан ажил хөдөлмөртөө оролдохыг их л хүсэх байна, ялангуяа миний толгойн зарим хэсэг нь баахан суларчихсан бололтой, өөр ажил хийж чадахгүйгээс гадна комисс ч намайг цэргийн алба хааж чадахгүй болж гэнэ, эндэхийн ажил бол байлдааны газрын ажлаас илүү хүнд байна шүү, саяын Сутырягийн дээрэмчдийг дарж арилгаснаас хойш бие минь илэрхий доройтсон тулд энэ ажлаас чөлөөлж, баахан амрахаас өөргүй болж, арай чармайн хөл дээрээ зогсож яваа над шиг хүмүүсийг ямар чекист гэх вэ Фёдор, чи мэдэж байгаа биз гэхэд Жухрай түүн тийш хайрлаж зовсон янзтай харж, 

	— Царай чинь үнэхээр базаахгүй болж, бүр эртээс чамд чөлөө олговол зүйтэй байсан атал би ажилдаа мунгинасаар байж мэдсэнгүй буруу болж гэжээ. 

	Тийнхүү харилцаж учир байдлаа олсны дараа Павел Корчагины мужийн комсомолын хороонд албан ажилд хэрэглэнэ үү гэж шилжүүлэв гэсэн бяцхан баримт хуудсыг олгосныг дагаж даруй тэр газар хүрч очиход малгайгаа маяглаж хамартаа хүртэл дарж өмссөн нэг идэр насны хүү өнөөх хуудсыг дутуу хагас уншиж үзмэгц Павел тийш харж инээмсэглээд, 

	— Дотоодыг хамгаалахаас ирсэн үү, тэр чинь үнэхээр таатай газар юм, чамд зохих ямар нэгэн ажил даруй аргалж болно биз, одоо манайхан хүн дутагдаж байгаа юм, чамайг мужийн хоол хүнс бэлтгэх газар илгээвэл дурлах уу, үгүй гэнэ үү чи, за яах вэ онгоц буух газрын суртал нэвтрүүлэх газарт очих уу, бас үгүй гэж байна уу чи, тэр бол сайн газар байгаа юм шүү, хоол ундыг гавшгай ажилчидтай адилтгаж олгодог юм гэвэл Павел түүний цааш юу хэлэхийг хүлээлгүй. 

	— Ер нь би төмөр замын дархлах үйлдвэрийн газрын ажилд орохыг хүсэж байна гэхэд нөгөө дэх нь гайхаж хараад, 

	— Үйлдвэрийн газар гэнэ үү чи... тэнд чамд зохих ажил олдохгүй болов уу даа, гэвч Устиновчтой очиж уулзвал чинь аргалж үзэх магадгүй гэжээ. 

	Нэг борхон царайтай хүүхэнтэй уулзаж баахан ярилцсаны дараа Павел тус төмөр замын дархлах газрын комсомолын үүрийн нарийн бичгийн даргын тушаалыг гүйцэтгэх ба өөр ажил хөдөлмөрөө ч хамт хийхээр хэлэлцэж тогтоосон болно. 

	 

	* * *

	 

	Тэр үед Крым орох хаалганы нэг нарийхан хүзүүвч бөгөөд эрт цагийн Татаарууд ба Украйны хүрээнүүдийн хоорондох зах зааг байсан газар энэ хэр цагаантны онц бэхэлж бэлтгэсэн Перекоп гэдэг боомт байжээ. Олон зүгээсээ хавчигдаж сүйтгэгдэхдээ ойртсон хуучны үзэлтэн тэр Перекоп гэдэг газрын цаана хамтарч одоо аюулаас бүрмөсөн ангижирчээ гэж бодож үргэлж архи ууж самууран байжээ. 

	Намрын нэг хүйтэн нойтон шөнө хэдэн түмэн ажилчин ардын хүүд Сиваш гэдэг далан дээгүүр нэвтэрч тэдний бат бэх боомтдоо хоргодсон дайсны араас нь орж цохихоор хүйтэн усан хоолойг гаталж явахад өнөөх Жаркийн Иван пулемёт буугаа норгохгүйг хичээж толгой дээрээ үүрч явалцсан болно. 

	Үүр гэгээрэхийн үеэр тэр Перекопт байгуулсан боомтыг шууд дайрч давсаар довтлон орсон олон түмэн хүмүүс туйлын чармайж байлдаж бий үест өнөөх ус гаталж Сиваш гэдэг гүйхэн газраар нэвтрэгсдийн түрүүч нь цагаануудын араас давшин ороход Жарки мөн тэдгээрийн түрүүнд явалцжээ. 

	Тийнхүү хатуу ширүүн бөгөөд хайр найргүй тулалдан байлдахад зэрлэг араатан шиг болсон цагааны морьт цэргүүд уснаас сая гарч буй хүмүүс тийш шууд довтлон ороход гүйж явсан Жарки, зогсолгүй яваад дагаж буудсаар олон тооны хүн морьдыг алж унагаасаар болно. 

	Перекопийн хэдэн зуун их бага бууны тоо томшгүй сумны бууж тэсэрч бийг үзвэл газар дэлхий хагарч цөмөрч байгаа юм шиг болсноос гадна бас хүн амьтныг учир тоймгүй хядаж, эвдэрч хэмхэрсэн газрын шороо тоос оргилон тэнгэр тулам дэгдэж нарны гэрлийг халхлан байжээ. 

	Дайсны хорт толгой няц цохигдсон тул Крым руу урсан орж ирсэн олон улаан цэргүүдийн дотор саяны төгсгөлийн аймшигт байлдааныг гүйцэтгэлцсэн нэгдүгээр морьт цэргийн дивиз байлдсан байна. Айж мэгдэхийн туйлд хүрч сандарсан цагаанууд бүгдээрээ далайн зүг асгаран хөдлөхөөр завдаж бий галт онгоцнуудад багталцаж суулцахыг ичээж цагаантан дотроо үймэлдэн хямралдаж байсан болно. 

	Бүгд Найрамдах Улсын засгийн газраас харьяат цэргүүддээ улаан тугийн одон тэмдгүүдийг шагнаж, уранхай цэрэг цамцны цаана догдлон бий зүрхний тушаад нь хадаж зүүлгэхэд пулемётчин Жаркийн Иваны цээжинд мөн одон тэмдгийг зүүжээ. 

	Полякуудтай найрамдлын гэрээ байгуулахад улсын хязгаарын Шепетовка хотноос гучин таван километрийн зайтай цаагуур байх голоор тогтоосон бөгөөд хот нь Жухрайн бодож хэлсэн ёсоор Зөвлөлийн засагт Украйны хязгаарт багталцсан тулд 1920 оны арван хоёр сард Павел өөрийн төрсөн марташгүй нутагтаа харьж ирсэн бөгөөд төмөр замын өртөөн дээр буумагц “нэгдүгээр Щепетовка” гэсэн пайз тийш мөчидхөн харж үзээд, зүүн тийшээ эргэж депогийн газар очиж Артемаа асуухад мэдэх хүн байсангүй бөгөөд яаравчлан ой модны дотуур хот тийш явж гарав. 

	Байшингийн үүдийг тогшиж ороход Мария Яковлевна үүд тийшээ эргэж цасанд бүргэгдсэн хүний орж ирэхийг үзмэгц өөрийн янаг хүүгээ таниад туйлын баяссандаа үг хэлж чадсангүй зүрхээ бариад дув дуугай зогсжээ. Эцэнхий биетэй эмгэн, хүүгээ тэвэрч нүүр амыг нь тоогүй олонт үнсэж нүднийхээ нулимсыг урсгаж байгааг үзсэн Павел мөн эхээ тэвэрч хүүгээ санаж хүлээсээр эцэж зүдэрсэн үрчгэр нүүрийг нь ажиглаж уйлахаа зогсож тайвшрахыг нь хүлээж дув дуугүй байсан байна. 

	Тийнхүү удтал хүүгээ хүлээж уулзах цаг байхгүй болж гэж мөрөөдөн явсан хөгшин санамсаргүй орж ирсэн хүүтэй хэдэн өдрийн дотор үргэлж ярилцан, хүүгийнхээ царайг ажиглаж харсаар бий эхийн нүдийг үзвэл одоо ч харин амарч жаргах цаг минь ирж гэж санаж байгаа нь мэдэгдэж билээ. Түүний дараа гурван хоног өнгөрсний хойно нэг богц үүрсэн цэргийн хүн гэнэт орж ирсэн нь Артем байсан тул эмгэний баясаж бахархсаныг хэрхэн өгүүлж барах билээ. 

	Элдвийн хатуу зовлон зүдрэлийг эдэлсэн боловч харин амь бие нь мэнд ах дүү хоёулаа одоо сая төрсөн бяцхан гэр орондоо эргэж ирсэн байжээ. 

	Мария Яковлевна, одоо та нар ямар ажил хийхээр бодож байна гэж хүүгээс асуухад Артем нь өнөөх эндэхийн хуучин ажилдаа орно байгаа гэжээ. Нөгөөдөх Павел нь зөвхөн арваад хоноод, бас дахин уг хүлээсэн албандаа буцахаар Киев хотноо оджээ. 

	 

	Дээд дэвтэр төгсөв.

	 


ДООД ДЭВТЭР 



	



	 

	НЭГДҮГЭЭР БҮЛЭГ 

	 

	Шөнийн дунд үе, сүүлчийн трамвай хэмхэрхий биеэ чирч одов. 

	Сарны зөөлөн тунгалаг гэрэл байшингийн цонхоор нэвтрэн харанхуй тасалгааны хагаст байх ор дэвсгэр дээр туяархан тусжээ. Тасалгааны булан дахь ширээн дээр тавьсан цахилгаан лампын саравчийн дороос дүүрэн гэрэл хийж, эмэгтэй Рита зузаан дэвтэр дэлгэж өдрийн тэмдэглэлээ үзэж суухдаа, 

	“Майн хорин дөрвөн” гэж хурц харандаагаар эхлэн бичив. 

	Үзсэн сонссон ба санал бодлогоо бас тэмдэглэхийг хичээнэ. Гэтэл энэ завсар магад нэг сар илүү болтол нэгхэн ч үг тэмдэглэсэнгүй хоосон өнгөрүүлжээ. Арга буюу, хааяа нэг тэмдэглэж байхаас өөр үгүй болно. 

	Тийнхүү өдөр дараалан бичих зав чөлөө огт олдохгүй байна. 

	Одоо шөнө орой болсон авч арга буюу бичиж сууна. Унтах нойр минь арилжээ. Нөхөр Сегал, төв хороонд ажил хийхээр мордох гэж буй бөгөөд энэ нь бид бүгдэд үнэхээрийн их хохирол мөн. Манай Лазарь Александрович бол үнэхээрийн сайхан санаатай хүн бөгөөд түүнтэй ойр танилцсан нь бидэнд хэдий чинээ ач тустай болсныг одоо сая мэджээ. Нөхөр Сегалын мордохын хамтаар манай диаматын дугуйлан ч зогсож болно. Өчигдөр орой болтол бид хамт сууж манай “хамгаалан тусалж” бий этгээдийг шалгаж үзэхэд мужийн комсомолын нарийн бичгийн дарга Аким ба бүртгэл эрхлэгч Туфта хоёр ирж суулцсан болно. Тэрхүү “хамгийг мэдэгч” омогтой Туфтаг би үзсэнээсээ хойш зэвүүцэх юм. Сегал их л баяртай суусан бөгөөд түүний шавь Корчагин намын түүхийн талаар Туфтыг үнэхээр мохоож чадсан байна. Энэхэн сүүлийн хоёр сарын ажил оролдлого хоосон өнгөрсөнгүй бөгөөд даруй харамгүй өгсөн ажил хичээлийн үр ашиг нь илэрч байна биш үү. Жухрай бол мужийн цэргийн тусгай ангийн ажилд шилжих нь гэлцэнэ. Чухам ямар учрыг би олж үл мэднэ. 

	— Лазарь Александрович өөрийн шавийг над шилжүүлэхдээ, 

	— Үүнийг цааш сургаж гүйцэтгэгтүн, дутуу дулимаг битгий орхиорой, та нар хоёулаа харилцан нэг нэгнээсээ мэдэж суралцах зүйл олон байна. Энэхүү залуу бол тогтворыг олоогүй бөгөөд сэтгэл нь буцалж байдаг тулд заримдаа аягүй аашилдаг бий, би бол Рита таныг сайн мэдэх бөгөөд түүнийг зааж удирдаж чадах хүн чухам мөн гэж бодно. Хэрэг явдал чинь бүтэмжтэй болтугай. Намайг марталгүй Москва руу бичиж байгаарай гэжээ. 

	Энэ өдөр төв хорооноос Жакрий гэгчийг Соломенский аймгийн намын хорооны нарийн бичгийн даргад томилжээ. Би түүнтэй урьд цэргийн газар танилцсан болно... 

	Маргааш Дмитрий, Корчагиныг дагуулж ирнэ. Дубавын тухай бичсүгэй. Дунд хэрийн өндөр биетэй хүчирхэг чийрэг, комсомолын гишүүнд арван найман онд ороод, намын гишүүнд 20 дугаар онд элссэн бөгөөд «хөдөлмөрчний эсэргүүцэл» гэдэг бүлэглэлд оролцсон хэргийн учраас мужийн залуучуудын хорооноос хасагдсан гурван хүний нэг болно. Эдгээрийг сурган боловсруулах гэгч тун амаргүй бөгөөд сургуулийн төлөвлөгөөг хайхрахгүй огт хичээлд хамаагүй юм үргэлж асууж будилаантуулдаг болно. Миний нөгөө шавь болох эмэгтэй Юреневтэй байн байн учиргүй тэмцэлдэнэ. Тэр эмэгтэй нөхөртэй анх уулзсан үдшидээ ингэж ярилцаж эхэлсэн билээ. 

	— Хөгшин авгайн хувцас арай таарамжгүй болжээ, зүй нь та булигаар өмд өмсөж, гуталдаа шпор хадаад, Будённый малгай өмсөж сэлэм зүүгээд явбал чинь зохих байсан байж, одоо чамайг загас ч, мах ч гэж бодохгүй байна гэхэд нөгөөдөх нь мөн хүлээхгүй зохих эрс хариу өгөхөд би завсраас орж зогсоосон болно. Дубав, Корчагин хоёулаа хуучин таних сайн нөхөд бололтой, энэ өдрийн ажлыг үүгээр төгсгөе, унтах цаг болов» гэжээ. 

	 

	* * *

	 

	Нарны халуунд газар халж, замын дэргэдэх гүүрний ширмэн хашлага барьж боломгүй халжээ. Гүүр өөд гарч явсан хүмүүс бүгдээрээ халуунаас ядарч эцээд арай гэж алхалж бийг үзвэл төмөр замаар явах хүмүүс биш төмөр замын орчмын хүмүүс хот тийш одож байгаа болно. 

	Гүүр дээр зогсож байгаа Павел, Ритаг олж үзэв. Харин Рита урьдаар хүрч ирээд тэр гүүрээр бууж явсан хүмүүсийг ажиглаж байна. 

	Тэрхүү Рита Устиновичаас гурван алхам зайтай зогссон Корчагин алаг эрээн цамцтай богино шиг даавуу банзалтай зөөлөн савхин хүрмээ мөрөн дээгүүрээ хаясан нар салхинд түлэгдсэн хүрэн нүүртэй өтгөн үстэй Ритаг хажуу талаас нь баахан өөр учиртай харж байгааг хүүхэн мэдсэнгүй болно. Корчагин өөрийн сайн нөхөр бөгөөд сургагчаа анх удаа тийнхүү онц болгон үзэхдээ Рита бол мужийн комсомолын хорооны гишүүн болохоос гадна бас... гэж дотор нь "нүгэл"˗тэй нэг сэтгэл төрмөгц Корчагин өөрийгөө буруушаан ингэж дуугарав, 

	— Би чамайг харсаар байж бүтэн цаг болов. Гэтэл чи намайг харсангүй биш үү, галт тэрэг бэлхэн байна, одоо суух болсон байх гээд даруй хоёулаа галт тэрэгний буудал дээр очив. 

	Өчигдөр мужийн хорооноос Ритаг хошууны хуралд суулцах төлөөлөгчөөр томилохдоо Корчагиныг түүний туслагчид томилсон учир энэ өдрийн галт тэргэнд заавал суух ёстой боловч тийнхүү суух нь тун бэрх хэрэг байсан байна. Галт тэрэг явах нь уулаас маш цөөн болсон цаг бөгөөд мөн замаар явах хүмүүсийг зүй байдалд таацуулан суулгаж явуулж байх ажлыг эрхэлсэн онц эрх бүхий сүрхий таван хүнээс зохих зөвшөөрлийг урьдчилан авч завдаагүй хүнийг тэрэг явах газарт огт оруулахгүй бөгөөд мөнхүү комиссоос томилсон цэргүүдээр хаалга сүв бүгдийг маш чанга сахиулсан байжээ. Галт тэргэнд суусан хүмүүсийн тоо нэн үлэмж боловч явахыг хүсэгчдийн арван хувийн зөвхөн нэг хувь нь арай гэж багтсан байна. Өөр тэрэг чухам хэзээ хүрэлцэн ирэх нь үл мэдэгдэх бөгөөд дараагийн тэргийг хүлээж хоцрохыг хүсэх этгээд огт байхгүй тулд тэр хөдлөхөөр бэлтгэсэн ногоон тэрэгнүүд тийш хэдэн мянган хүмүүс тэмүүлж тэмцэлдэх буюу, хоорондоо булаалдан хэрэлдэж заримдаа зодолдох болсон байжээ. 

	Павел, Рита хоёр мөн тэрчлэн үймэлдэвч тусгүй тул харин тэндхийн хамаг байдлыг сайтар мэдэх Павел заль гаргаж өнөөх ачаа бараа хүлээн авах газраар нэвтэрч дөрөвдүгээр тэрэгний дэргэд хүрч очиход үүдийг сахиж байсан халууцаж хөлөрчихсөн манааны цэрэг дахин давтан хашхирч бийг сонсвол, 

	— Энэ тэргэнд зай завсар огт байхгүй гэдгийг та нарт хэлж байна шүү, тэрэгний завсрын залгаа дээр буюу, орой дээр нь сууж явахыг зохих газраас бүрмөсөн цаазалсныг би бас хэлсэн шүү гэж дахин дахин давтана. 

	Туйлын ядарсан олон хүмүүс учиргүй уурлаж манааны хүн тийш давхицгааж тэрхүү дөрөвдүгээр тэргэнд суулгахаар олгосон пиугаа манаачийн нүдний өмнө авчран аашилж байна. Харааж хашхирах буюу түлхэлцэлдэж бий нь тэрэг тутмын үүдэнд үзэгдэнэ. Ерийн заншил журмыг баримталж тэргэнд орж багталцах арга тун байхгүй болсныг мэдсэн ба хэрэв энэ удаагийн тэрэгнээс хоцорвол уул хурлаас хожимдох тул Павел, Ритаг хажуу тийш дуудаж энэ тухайд бас нэгэн ов зарах хэрэгтэй болов. Юу боловч би өөрөө аргацааж урьдаар орж үзье, түүний дараа цонхыг тайлж түүгээр чамайг татаж оруулахаас өөр зам огт байхгүй болно гэжээ. 

	— Чи хүрмээ над аль, тэр чинь ямар ч мандат үнэмлэхээс илүү тустай болох байгаа гээд, савхин хүрмийг нь өмссөн Павел нагаан буугаа кармадаа хийж оосрыг нь зориуд ил унжуулж гартаа барьсан богцыг Ритагийн дэргэд орхиод, өнөөх тэрэгний дэргэд хүрээд бусад хүмүүсийн завсраар шууд түлхэлцэлдэн урагшаа орж тэрэгний үүдний бариулаас барихын чацуу, 

	— Нөхөр чи хаашаа зүтгээд байгаа юм бэ? гэж харуулын цэрэг асуухад, 

	— Би аймгийн тусгай хэлтсийн хүн байна, энэ тэргэнд суусан хүмүүсийн пиуг шалгаж үзье, гэж чухам уул хэлтсээс томилогдсон хүн дамжиг санах зүйл байхгүй мэт дуугарахад хаалга сахисан цэрэг, 

	— За яах вэ, орж чадвал байцааж үз гэжээ. Гар мөрөөрөө түлхэж шургаж заримдаа нударгаа хэрэглэсээр энд тэндээс шүүрч барилцсаар бусад олон хүнд хараалгаж, арай гэж тэрэгний төв дунд хүрч дээшээ авирахдаа нэг авгайн махлаг бүдүүн өвдөг дээр гишгэж авирахад, 

	— Муу ерөөлт чамайг ямар чөтгөр авчрав, гэж хараагаад долоон пүү хүнд биеэрээ доод суудлын зах дээр хавчилдаж тосны савыг хөлийнхөө хооронд тавин суужээ. Тэр мэтийн тосны сав, авдар, шуудай мэтийн савнуудыг тэргэн доторх олон таг дээр тавьсан байжээ. Тийм давчхан тэрэгний дотор амьсгал авахад бэрхтэй байв. 

	Тэрхүү бүдүүн эхнэрийн тийнхүү уурсаж хараасны хариуд Павел, 

	— Эмэгтэй авгай та энэ тэргэнд суух пиугаа үзүүлэгтүн гэхэд, тэр нь тийнхүү гэнэт ирсэн байцаагчийн урьдаас их л гайхан хараад, 

	— Юу гэнэ ээ? гэжээ. 

	Пиугүйгээр орсон бөгөөд дээд суудал эзэлсэн нэг хүн бүдүүн дуугаар, 

	— Васька, энэ чинь ямар амьтан хүрч ирэв, чи түүний толгой руу нэг адис тавиад өгөөч гэхэд, 

	Павелын толгойн дээрээс өнөөх Васька бололтой нэг том гэгчийн биетэй, өвчүү нь үс ноос болсон, үхрийн нүдтэй нэг хүү их л уурссан маягтай түүн тийш шууд хараад, 

	— Чи юу гэж энэ эхнэрт асалдаад байгаа вэ?, чамд ямар пиу хэрэгтэй болсон юм? гэжээ. 

	Хажуу талын таг дээрээс унжсан дөрвөн хос хөлийн эздийг үзвэл бие биеэ тэврэлдэж наран цэцгийн үр цөмж сууна. Эдгээр бүхнийг үзвэл төмөр замаар ёс бус нэвтэрч сурсан ба ховор цагийг тохиолдуулан идэх уух юм худалддаг шулаач панзчин нар байжээ. Тэдгээртэй тэмцэлдэх, чөлөө байхгүй бөгөөд Ритаг тэргэнд оруулж авах нь хамгийн чухал тул, цонхны дэргэд тавьсан модон авдар тийш зааж, 

	— Энэ ямар хүний авдар вэ, гэж төмөр замын нэг хөгшин ажилчнаас асуухад, 

	— Тэр хүүхнийх байх гэж бүдүүн хөлтэй харавтар хүрэн оймстой бүсгүй тийш заажээ. 

	— Тэрэгний цонхыг онгойлгож өнөө Ритаг оруулах гэтэл тэрхүү авдар нь саад хийх бөгөөд даруй Павел тэр авдрыг авч дээд, таг дээр суусан эзэнд нь өгөөд, 

	— Та үүнээ түр гартаа барьж суугаарай, би цонх тайлъя, гэхэд хавтгай хамартай хүүхэн уурлаж, 

	— Чи ямар учраас бусдын юмыг хөдөлгөж байгаа юм гээд, дэргэдээ суусан хүн тийш эргэж хараад, 

	— Мотька, энэ чинь ямар хүн ирж үймүүлж байгаа юм бэ? гэвэл, тэр хүн Павелын нуруу руу хөлөөрөө ёворч, 

	— Ай чи усны халзан тархи даруй зайл! эсвэл чамд “компостер” тэмдэг дараад авна шүү, гэж аашилсныг Павел шүдээ зууж дуугүй өнгөрөв, дэргэд нь байсан нэг төмөр замын ажилчныг, 

	— Нөхөр та баахан зай тавьж өгнө үү гэж гуйв. 

	Бас нэг төмөр хувинг хажуу тийш түлхэж зайлуулсаар явж цонхны дэргэд хүрч зогсоход хүлээж байсан Ритаас богцоо авч, бүдүүн эмэгтэйн өвдөг дээр тавиад, цонхоор гадагш цухуйж хүүхний хоёр гараас татаж тэрэг дотор оруулав. Энэ хууль дүрмийг зөрчиж байгааг сахиулын цэрэг мэдсэн боловч зогсоож чадсангүй болно. Павелын санаж оролдсон хэрэг даруй ёсоор бүтсэн бөгөөд цэрэг арга буюу нэг удаа хараагаад цааш буцжээ. 

	— Тийнхүү ёсноос гадуур орж ирснээ аягүйрхсэн Ритагийн суух зай завсар байхгүй бөгөөд доод тагийн хөвөөд наалдаж дээд тагны төмөр бариулаас барьж арай чармайн зогсож байхад өнөөх олон панзчин буюу “шуудайчин” уурлаж учиргүй шуугилдан хараал тавьж буй үед, дээд талд суусан бүдүүн дуутай хүн улам өдөөн, 

	— Энэ чинь яасан бузар амьтан билээ, өөрөө орсноор барахгүй бас нэг хүүхэн чирч ирлээ шүү, гэж бархирахын чацуу бас дээр суусан нарийхан дуутай этгээд, 

	— Мотька чи түүний хоёр нүдний хоорондуур нэг тавь гэжээ. 

	Өнөөх бүдүүн хөлтэй хүүхний барьж суусан модон авдрыг Корчагины толгойн дээр тавихаар оролдсон авч арай чадсангүй болно. Уул тэрэгний дотор суусан хүмүүс бүгдээрээ гаж буруу өөдөлшгүй бузар этгээдүүд бөгөөд өөр арга зүй олдохгүй болсондоо Павел Тачаадавч хамт явалцсан Ритаас баахан зовжээ. 

	— Шуудайгаа замаас зайлуулж тэр нөхрийн зогсох зай гаргаж өгнө үү гэж Мотька гэгчид хэлбэл, харин тэр нь учиргүй муухайгаар харааж эсэргүүцэхэд туйлын уурласан Корчагины баруун хөмсөг дээр хатгаж өвдөхөд арай чармайж биеэ барьсан Павел, 

	— Чи луйварч хүлээж байгаарай, хариугаа авах цаг байна шүү гэхийн чацуу дээр суусан нэгнээс хөлөөрөө толгой руу нь чанга гэгч өшиглөхөд бусад олон нь, 

	— Васька тэр чинь бас болоогүй, сунгаж ирээд тавь гэж бархиралджээ. 

	Тэдгээрийн тийнхүү элдэвчлэн дарлаж зовоосныг хүлээсээр одоод хүрсэн Павелын дотор гэнэт уур нь хөдлөөд, эрс зоримог нь хөдөлж, 

	— Бузар панзчин та нар намайг доромжлох санаатай байна уу гээд хатуу оньс мэт чанга гараар тулж дээд таг дээр үсэрч гарахын хамтаар Мотькийн ичгүүргүй нүүр рүү хамаг хүчээр цохиход тэр нь тэссэнгүй даруй доошоо өнхрөн унахдаа харин зам дээр нь зогсож байсан бусдын толгой дээр буужээ. 

	— Бузар панзчинд даруй бууж зайлагтун, эсвэл та нар нохдыг бүгдийг чинь буудна шүү гэж Корчагин чанга хашхирч нагаанаа гарган дэргэдээ суусан дөрвийн нүүрт буу тулгахыг үзвэл, уул хэргийн байдал өөр болсон тулд хажуугаас ажиглаж байсан Рита хэрэв Корчагинд халдаж орохоор завдсан байх бол даруй дор нь буудахаар мөн буугаа бэлтгэж байсан боловч, харин мэгдэж сандарсан хүмүүс даруй бууцгааж өнөөх танил талын хувиар аргацааж суулцсан хүмүүс бүрмөсөн зугтаж өөр тасалгаанд шилжсэн болно. 

	— Ритаг зайтай болсон таг дээрээ суулгаад, 

	— Чи эндээ сууж байгаарай, би тэд нарыг ингэж зүгээр орхихгүй гэж шивнэж хэлэхэд хүүхэн гайхаж, 

	— Чи бас зодолдох гэж байна уу гэж асуухад»

	— Үгүй би, даруй эргэж ирнэ гаж сэтгэлийг нь амаржуулжээ. Дараа нь өнөөх цонхоор гарч очсон Павел даруй төмөр замыг хамгаалах газрын эрхлэгч Бурмейстр гэдэг өөрийн хуучин дарга Латыштай уулзаж учир явдлыг илтгэмэгц тэр дөрөвдүгээр тэрэгний хүмүүс цөмийг буулгаж пиунуудыг нь шалгаж гүйцэтгэхээр зохих хүндээ тушаагаад Бурмейстр ингэж өгүүлэв. 

	— Эндээс явуулах тэргүүдийг бэлтгэж тус буудлын дэргэд ирүүлэхийн хамтаар түүндээ панзчидыг урьдаар оруулж суулгадаг байх гэдгийг би үүнээс урьд ч та нарт хэлсээр байсан биш үү?

	Даруй хүрч ирсэн арваад дотоод хамгаалахын цэргүүд уул тэргэнд суусан хүмүүсийг хөөн гаргаж пиу ба зөвшөөрлийг нь шалгахад Павел мөн хуучин заншлаа баримталж шалгалцаж туслалцсан юм. Павел бол хэдийгээр дотоодыг хамгаалах газрын албан ажлаас шилжигдсэн гэвч, тэндхийн таних нөхөдтэйгөө хэвээр харилцаж ер хэлхээ холбоогоо тасалсангүй билээ. Харин залуучуудын эвлэлийн үүрийн нарийн бичгийн дарга байх үедээ тэрхүү хамгаалах газар хэд хэдэн сайн комсомолын гишүүдийг илгээж байсан болно. Пиу шалгах явдлаа дуусмагц тэргэндээ буцав. Тэнд нь албан хэргээр томилогдсон хүмүүс ба олон улаан цэргүүд дүүрэн орсон байжээ. 

	Дээдэх гуравдугаар тагны буланд, ганцхан Ритагийн багтах зайг үлдээж бусдад нь олон боодолтой сонин бичиг ба сэтгүүлүүдийг хурааж тавьсан бөгөөд, Рита нь, 

	— Яамай яамай, аргалж багталцана биз дээ, гэжээ. 

	— Тэрэгнүүд сая хөдөлж явмагц цонхоор харахад олон шуудайтай юм дээрээ суусан өнөөх тарган эхнэр, 

	— Манька Төмөр сав минь хаа байгаа билээ гэж сандран бархирах дуу нь сонсогджээ. 

	— Тэргэн доторх олон боодлуудад халхлагдсан Павел, Рита хоёулаа нэг нарийхан хавчууд багтан, авч явсан талх ба алимыг өлсгөлөн маягтай үнхэж сая өнгөрсөн хэрэг будилааныг дурсаж инээлдэн суув. 

	— Хүнд ачаатай хуучирчихсан тэргүүд нь ийш тийшээ найгалзаж хангинаж ширмэн замын уулзвар бүр огшиж аяархан гэлдэрсээр явтал үдэш болж тэргэн дотор хар бараан болсны дараа шөнөдөө хав харанхуй болжээ. Эцэж ядарсан Рита богцоо дэрлэн унтаж хэвтэхэд Павел мөн түүнчлэн хэвтэж амрахыг хүсэх авч зай байхгүй тулд арга буюу тагийн ирмэг дээр асалцаж хөлөө унжуулаад тамхиа татаж суужээ. Задгай байсан цонхноос шөнийн сэрүүн оргиж билээ. Рита сэрж тамхиа татсаар суугаа Павелыг хараад, “энэ бол намайг зовоочихно гэж нарийлж үүр цайтал энэ хэвээрээ суух нь байна шүү” гэж бодож. 

	— Нөхөр Корчагин буржуй нарын хоосон ёсыг орхиод хэвтэж амрагтун гэж дооглосон маягтай хэлэхэд Павел даруй хүүхний хажуугаар хэвтээд, чилж мэнэрсэн хөлөө жийж жаргажээ. 

	— Маргааш хийх ажил барагдашгүй олон байна шүү, чи гайхал даруй унтаж үз гээд, сайн нөхрөө тэвэрч хэвтсэн Ритагийн үс хацарт нь хүрснийг Павел мэдсэн болно. 

	Павел бол Ритаг журмын сайн нөхөр ба өөрийн улс төрийн удирдагч гэж тооцох учир халдаж болохгүй этгээд гэж үзэвч түүнийг бас эм хүн гэж үзвэл зохих байсныг Павел анх өнөөх төмөр замын дэргэдэх гүүр дээр зогсож байхдаа мэдсэн бөгөөд одоо түүнийг тэвэрч хэвтэхэд сэтгэл нь үлэмж хөдөлж дэргэд нь хэвтсэн хүүхний хөнгөн амьсгалж бий уруул ам нь мөн ойрхон байх тул түүнд нь бүр ойртож үзэхийг хүсэх боловч арай гэж биеэ барьж зогссон болно. 

	Янаг сэтгэлийн жаргал ба түүнээс хагацахын хүнд зовлонг эдэлж өнгөрсөн Рита нь Павелын саналыг бараглаж мэдээд дотроо инээмсэглэж хэвтжээ. Үүнээс урьд хоёр большевикт дурлаж явсан авч хоёулаа цагааны суманд амь үрэгджээ. Нэг нь туйлын том чийрэг биетэй бригадын дарга хүн билээ. Нөгөө нь гялалзсан сэргэлэн нүдтэй залуу байсан байна. 

	Тэрэгний дугуйн түн тан хийсэн чимээг чагнаж хэвтэн Павел даруй унтсан бөгөөд зөвхөн үүр гэгээрэхийн үеэр уурын машины бархирахад сая сэрсэн болно. 

	 

	* * *

	 

	Үдэш орой гэртээ буцаж ирдэг Рита өнөөх өдрийн тэмдэглэлээ хааяа бичиж тэмдэглэсэн нь;

	 

	Наймдугаар сарын арван нэгэн. 

	Мужийн намын хурал төгсжээ. Аким, Михайл зэрэг нөхөд Харьков хотноо хуралдах бүх Украйны хуралд оджээ. Хамаг гүйцэтгэх ажлаа надад шилжүүлэв. Дубава, Павел хоёр мужийн хороонд очих мандаттай болжээ. Печорскийн аймгийн комсомолын нарийн бичгийн даргад томилогдсон Дмитрий үдшийн сургуульд ирэхээ зогсжээ. Ажил нь үлэмжхэн болсон байх, Павел хичээнгүй бөгөөд сурах санаатай боловч заримдаа над зав чөлөө олдохгүй буюу, заримдаа түүнийг ийш тийш томилох учир бас л чөлөө гарахгүйн дээр төмөр замын ажил байдал бас түгшүүртэй болсон тул тэдгээрийг үргэлж дайчлан хэрэглэх болжээ. Өчигдөр үдэш надтай уулзсан Жаркий өөрийн хүмүүсээ бас дайчлав гэж гомдож байв гэжээ. 

	 

	Наймдугаар сарын хорин гурван. 

	Энэ өдөр би тасалгаанаасаа гараад явж бий үед бичиг хэргийн хэлтсийн хаалганы хажууд зогсож байгаа Панкратов Корчагин бас нэг үл таних хүний дэргэд очиж Павелын хэлж байгааг сонсвол, 

	“Тэнд сууж байгаа амьтныг үзвэл сум хайргүй санагдана”, “Манай хэрэгт оролцох эрх та нарт байхгүй, эндэхийг чухам эрхэлбэл зохих этгээд нь ямар нэгэн комсомол биш, харин гагцхүү төмөр замын ой хэрэг эрхлэх газар болно “гэж дуугарч суусан амьтны царайг ажигласан уу, нөхөд минь, хэлээд юу хийх вэ... Ёстой халдвар гэдэг чинь энд байгаа юм” гээд муухай шившигтэй хараал сонсогдсон байна. Намайг таньсан Панкратов даруй Павелыг түлхэж над тийш заахад тэр нь эргэж хармагц ичиж царай нь хувираад, зайлж одсон билээ, Ойрдоо Павелтай уулзахгүй болсон нь намайг аливаа шившиг хараалыг хэрэглэх этгээдийг хэрхэвч уучилдаггүй гэдгийг мэдсэн байх. 

	 

	Наймдугаар сарын хорин долоон

	Нууц хурал болов. Хэргийн байдал улмаар хэцүүдэж байна. Одоо хирдээ цөмийг тодорхой бичиж болохгүй болно. Хөдөөгөөс хүрч иргэн Акимын царай нь сайнгүй үзэгдэнэ. Өчигдөр хоол хүнс ачиж явсан галт тэргийг газрын ташуу руу өнхрүүлэн унагаажээ. Ийнхүү хэсэг бусгаар бичиж тэмдэглэхээ зогсвол зүйтэй юм. Корчагины ирэхийг хүлээнэ. Сая түүнтэй уулзахад Жакрий тэд нар хамтарч таван хүний коммуна байгуулахаар бэлтгэж бий гэжээ. 

	 

	* * *

	 

	Төмөр замын дархлах газар Павелыг телефон дээр дуудаж байна гэсэнд Рита энэ үдэш чөлөөтэй бөгөөд “чухам ямар шалтгаанаас Парисын коммуна мөхсөн учир” гэдэг сэдвийг сайтар боловсруулан төгсөөгүй. Түүнээ цааш ярилцъя гэжээ. 

	Павел тэр үдшидээ Ритагийн суудаг байшингийн дэргэд хүрч дээшээ харвал Ритагийн тасалгааны цонхноос гэрэл үзэгдсэн тул даруй урьдтай адил үүдийг нь тогшоод хариуг хүлээлгүй дотогшоо оров. 

	Тэдний залуусаас хэн ч бол сууж огт болдоггүй орон дээр нэгэн цэргийн хувцастай эрэгтэй хэвтэж гар буу ба цэргийн улаан одтой малгайгаа дэргэдэх ширээн дээр нь тавьснаас гадна харин Рита түүнийг чанга тэвэрч, их сонирхсон буюу баяссан маягтай ярилцаж суугаад Павел тийш баяртай нүдээр эргэж харжээ. 

	Тэврэлдэж хэвтсэн цэргийн хүн босож ирмэгц Рита, Павелтай амар мэндээ эрэлцэхийн хамтаар. 

	— Танилцагтун, энэ бол цэргийн хүн Ритагийн төлөө би Давид Устинович гэдэг байна гэж энгийн нөхрийн хувиар дугараад Павелийн гарыг чанга барьжээ. 

	— Чи харин толгой дээр буусан цастай адил гэнэт орж ирлээ шүү гэж инээжээ. Корчагинаар тэр хүүхний гарыг барьж амарчлахыг үзвэл санаа сэтгэл нь даруй хүйтэрсэн маягтай болсноос гадна туйлын гомдож гутарснаас нүд нь хатуу цахиур чулуутай адил онц гялалзаж үзэгдсэн бөгөөд тэрхүү Давидын ханцуй дээр дөрвөн дөрвөлжин тэмдэг байхыг Павел харсан байна. 

	Рита ярилцахаар завдмагц Корчагин нь би чамтай зөвхөн уулзаад гаръя гэж ирсэн юм, энэ өдөр голын хөвөөн дээр түлээ ачих ажилтай болсон бөгөөд, намайг хүлээх хэрэг чи энэ хэрдээ гийчинтэй байна шүү, за би явъя, нөхөд минь хүлээж байгаа байх гээд орж ирсэнтэйгээ адил мөн гэнэт гарч одов. 

	Давид, Рита тийшээ баахан гайхсан янзтай ажиглаж харахад, 

	— Энэ хүүд ямар нэгэн бүтэлгүй явдал тохиолдсон биш байгаа гэж баахан сэжигтэй мэт дугарсан болно. 

	Гүүрийн доогуур гарч өнгөрсөн галт тэрэгний уурын машины хүчирхэг өвчүүнээс гарч бадарсан олон хэсэг гэрэлтсэн очнууд дээшээ оргилон дэгдэж утаатай адил холилдон унтарч сөнөсөөр байжээ. Тэрхүү гүүрний хайсыг түшиж нүдээ аньж, төмөр замын салбар заах олон өнгийн тэмдэг дэнлүүнүүдийг харж байсан Павел “нөхөр Корчагин минь хэрхэвч бодож үз, Ритагийн эртэй болсон нь ямар учраас танд тийм хүнд зовлон тохиолдуулав. Рита бол над эр байхгүй гэж хэлсэн удаагүй, хэрэв тэгж хэлсэн зүйл байсан авч хамаатай юу, та эрхэм нөхөр минь түүнтэй зөвхөн үзэл суртлын талаар танилцаж нөхөцсөнөөс өөр зүйл байхгүй гэж хэлдэг байсан биш үү... гэтэл та яагаад тийнхүү эндүүрч осолдсон билээ” гэх зэргээр Корчагин өөрийн биеийг шүүмжилж байсан болно. “Хэрэв тэр хүн Ритагийн эр нь биш болох бол яах билээ та, Давид Устинович гэсэн нь түүний ах буюу аврагч байж болох биш үү.. хэрэв тийм бол чи гайхал минь дэмий уурлаж байгаа биш үү, чамайг үзвэл эжийн ардтай адил хий харддаг биш үү? ах нь мөн бишийг мэдэж болно шүү, хэрэв ах нь буюу, авга нь болох байсан байвал, чи юугаа хэлэх билээ, чи дахин очиж уулзах нүүргүй болж гэхийн хамтаар машины хүнгэнэж бархирахад цаашлан бодохоо зогсжээ. 

	“Орой ч болов, гэртээ харих цаг болжээ. Дэмий шалиглах санаагаа орхиё” гэжээ. 

	 

	* * *

	 

	Төмөр замын хөдөлмөрчний суух газар таван хүн нэг бяцхан коммуна байгуулсан болно. Энэ тав нь хэн хэн билээ гэвэл Жаркий, Павел, хонгор царайтай цогтой Клавичек, Чехо үндэстэн нэртэй хүү, Депогийн комсомолын үүрийн нарийн бичгийн дарга Окуновын Николай саяхан дунд зэргийн төмөрч дархны ажилтай явсан ба одоо төмөр замын дотоод хамгаалах газрын төлөөлөгчийн тушаалтай Артюхины Степан эдгээр таван хүн байжээ. 

	Нэгэн тасалгаа олов, ажил тарснаас хойш гурван өдөр дотно гаднаас нь будаж арчиж угааж билээ, суулга сав барьж ийш тийшээ гүйлдэхэд ойр айлын хүмүүст гал гарч гэж үзэгдсэн ажээ. Өөрсдөө хэдэн модон ор дархалж хэдэн шуудай дотор модны шар навч хийж хэвтэх дэвсгэртэй болов. Дөрөв дэх өдөр нөгөө Петровскийн зураг ба нэг том газрын зураг ханандаа өлгөж чимсэн бөгөөд зассан тасалгаа нь цэвэрхэн гялалзаж байлаа. 

	Хоёр цонхны хоорондох бяцхан таг дээрээ нэлээд хэдэн ном дэвтрүүдийг хураан тавьж зузаан цаасаар бүрсэн хоёр авдрыг сандлын оронд ба нэг томхон хайрцгийг шүүгээний оронд хэрэглэх болсноос гадна бас хотын аж ахуйн газраас олгосныг үүрч авчирсан биллиардын хуучин том ширээг тасалгааны төв дунд тавьж түүнээ өдрийн цагт ширээний оронд хэрэглэж шөнийн цагт өнөөх Клавичекийн унтах ор болгон хэрэглэж байсан байна. Гэрийн ажилд чадамгай Клавичек тус коммуны хамаг хөрөнгө хогшилд тусгай данс үйлдэж ханандаа хадахаар бэлтгэсэн боловч бусад нөхөд үл зөвшөөрөн инээлдсэн тулд хадахаа зогссон болно, Гэрийн доторх эд хогшил цөм бүгдийн хөрөнгө болохоос гадна цалин хэрэгсэл ба албаны газраас олгох хүнс хоол хийгээд гаднаас илгээх магадалшгүй аливаа орлогыг мөн хувь тэгш хуваалцаж хэрэглэх болсон бөгөөд гагцхүү буу зэвсэг бол хувийн юм гэж үзэх болжээ. Коммуны гишүүд хувийн хөрөнгийг устгах тухай хууль дүрмийг зөрчих буюу нөхдөөс итгэсэн хэргийг хуурч няцах явдал илрэх бол даруй коммунаас хасахаар хэлэлцэж нэг дуугаар тогтооход Окунев, Клавичек хоёрын хүссэн ёсоор коммунаас хасахын хамтаар бүрмөсөн хөөн зайлуулна гэдэг үг нэмэгдүүлж тогтоов. 

	Коммуныг анх нээх өдөр тэндхийн хорооны комсомолын эвлэлийн гишүүд бүгдээрээ байлцсан учир дэргэдэх айлуудаас нэг том гэгчийн самовар зээлдэж өгсөн бөгөөд цай уухдаа хамаг чихрээ дууссан болно. Цайны дараа бүгдээрээ дуу дуулав. 

	 

	Өргөн их дэлхий манай

	Өнчин үгүйчүүдийн нулимсанд булагдаж

	Үнэхээрийн хүнд хөдөлмөр нь

	Үргэлждээ манай болжээ. 

	Үнэхээрийн хүсэж яваа өдөр манай

	Үзэгдэхдээ хүрсэн нь лавтай... 

	 

	Тамхины фабрикийн ажилчин хүүхэн Толя удирдан дахиж толгойгоо боосон улаан алчуур нь баахан хажуу тийшээ санжиж нүд нь томоогүй хүний нүдтэй адил түүнийг үүнээс урьд хэн ч ойроос үзэж чадсангүй болно. Тэрхүү Лагутины Талягийн инээхийг үзсэн хүн эрх биш дагалдан инээлцэх ёстойгоос гадна тэрхүү цаасаар хайрцаг наадаг ажилтай залуу хүүхэн ертөнцийн байдлыг арван найм дахь шатан дээрээс харж бий маягтай байсан байна. Тэр баруун гараа өргөж сайхнаар татаж эхлэн дуулж билээ. 

	 

	Дуунд маань аялгуу далдуур хол тарж. 

	Далбаа туг манай дэлхий дахинаа мандаж

	Гал улаан цус маань 

	Гал түймэр шиг гэрэлтэж байна... 

	 

	Шөнө орой болсон хойно тарж шуугилдан унтаж хоцорсон гудамжнуудыг сэрээсээр харьцгаав. 

	 

	* * *

	 

	Жаркий телефоны харилцуурыг гартаа авмагц

	Юу ч дуулдахгүй байна, та нар битгий шуугилд гэхэд нарийн бичгийн даргын тасалгаанд цуглараад шуугилдаж байгаа олон комсомолчдын шуугих чимээ баахан намдахад, 

	— Сонсогдож байна, ээ чи юу, за яамай, даруй хэлэлцэх хэргүүд? бас голын эргээс түлээ зөөх тухай юу, юу, гэнэ ээ илгээсэнгүй байна одоо дуудах уу, за болно гэвэл, 

	— Корчагин чамайг нөхөр Устинович дуудаж байна гээд телефоноо Корчагинд шилжүүлжээ.. 

	— Чамайг байхгүй гэж санасан шүү. Харин би энэ үдэш чөлөөтэй байна, чи ирнэ шүү, хоёр жил уулзаж чадаагүй ах минь замдаа дайрч ороод явлаа шүү гэхэд Корчагин сайтар дуулсангүй бөгөөд гайхаж хоцорсон маягтай, 

	Ах гэв үү! тэр үдэш гүүрэн дээр зогсож байхдаа бодож байсан нь санагдаад үдэш очиж уулзах ба завсрын саад боогдол болох учир шалтгааныг таслан арилгаж найрамдлыг сэргээхээр тогтжээ. Янаг гэдэг бол сэтгэлийн зовлон үүсгэх нь үлэмжхэн юм, гэвч одоо даруйд үүн тухай ярилцах цаг биш байна гэж гөлрөн байхад, 

	— Чи яагаа вэ дуулсангүй юу гэж Устинович асуув. 

	— Үгүй, үгүй би дуулж байна, болно хурлын хараа гээд телефоноо тавьжээ. 

	 

	* * *

	 

	Царсан ширээний ирмэгээс барьж Рита хүүхний нүдийг харж суусан Павел, 

	— Би үүнээс хойш ирж чадахгүй болох нь шиг гэхийн чацуу хүүхний өтгөн хөмсөг цочмог хөдлөөд бичиж байсан харандаа нь гэнэт зогсов. 

	Ямар учраас ирж чадахгүй болсон билээ гэж асуухад:

	— Зав чөлөө гарч өгөхгүй бэрхтэй болсны дээр цагийн байдал түгшүүртэй болсныг чи мэдэж байгаа биз, хэдийгээр ирэх сэн гэж санах авч нэг хэсэг түдгэлзэхээс өөр аргагүй болж гэж дугарахдаа тийнхүү эр шийдсэн янзтай өгүүлэв. 

	“Чи юунд дэмий донгосож байгаа юм бэ? энэнээс зүрхээ бариад гарах эр чадал байхгүй байна уу” гэж өөрөө өөрийгөө голж бодов. Бас чиний зааж өгснийг сайтар ухаж авахгүй байгаагаа бүр эрт хэлэх гэсэн юм. Сегалаар заалгахад цөмийг ухаж мэдсэн байтал чамтай бол тусгүй юм. Чамаар заалгаж гараад бас Токревт очиж дахин хэлүүлж тогтоодог байсан шүү, үүнээс бодож үзвэл миний тархи барагтайхан байгаа байх, чамд өөр ямар нэгэн тархи толгой сайнтай хүнийг авбал зохих байгаа гэж шийдсэн байдалтай өгүүлэв. Хүүхний ажиглаж суусан харцнаас зайлсхийн буруу тийшээ харжээ. 

	Энэ хүүхэнтэй уулзаж ярилцах замаа бүрмөсөн хааж дахин өөртөө бодсон нь бид хоёр ийнхүү чухал цагаа дэмий нөхцөөх хэрэггүй болж гээд босож сандлаа хөлөөрөө аяархан зайлуулаад уруугаа харж суусан хүүхний толгой ба лампын гэрлээс цайвар үзэгдэх нүүр царайг нь харж малгайгаа авч өмсөөд, 

	— За нөхөр Рита баяртай учиръя, эрт учраа гаргаж хэлсэнгүй тархи толгойг чинь дэмий эргүүлж явсан миний үнэхээр буруу хэрэг юм гэхэд тийнхүү гэнэт урваж хувирсны учир шалтгаан чухам юу болохыг мэдэхгүй туйлын гайхаж хоцорсон хүүхэн зөвхөн өөрийн заншлаар гараа өгч амарчлахдаа, 

	— Павел, надад чамайг буруушаах явдал байхгүй харин чиний байдалд нийлүүлж гүйцэтгэсэнгүй учир энэ өдөр ийм байдалд орсон миний хохь гэж арай гэж дугарсан байна. 

	Павелын хөл нь хүндэрчихсэн маягтай сул алхалж үүдийг чимээ гаргалгүй хаагаад доошоо бууж хаалганы дэргэд зогсоод, гэдрэгээ буцаж учраа гаргаж хэлбэл болох байжээ... гэж санасан атал тэр хүүхэн миний өмнөөс зэмлэн хариулах биз. Өөр юу байх ажээ. Тэгвэл бас дахин буцаж энэ хаалганы дэргэд улам гутамшгаар байх болов уу гэж эргэж орохгүйгээр шийджээ. 

	 

	* * *

	 

	Өртөөний дэргэдэх мухар зам дээр цугларуулж бий олон эвдэрхий тэрэг уурын машиныг үзвэл чухам үнэхээрийн газар мэт болсон ба түлээ хурааж байсан газраас хөрөөний хэвтэс үйрмэг хог салхинд үлээгдэж хуй мэт эргэлдсээр байлаа. 

	Хотын дэргэдэх ой ба гуу жалгаар бутарч явах Орлика гэгчийн харьяат дээрэмчин, өдрийн цагт ойр хавийн айлуудад буюу модны дотор зөгий тэжээж бал хураах газруудад нуугдаж, шөнийн цагт олны нэвтрэх төмөр замууд дээр гарч аймшигтай ажлаа гүйцэтгэмэгц даруй эргэж өнөөх газрууддаа очиж нуугдсаар байдаг байсан болно. 

	Тэдгээр дээрэмчдээс төмөр замын уурын машиныг замын эргүүлэг рүү өнхрүүлэн сүйтгэхдээ олон хүн ба тариа будаа ачсан тэрэгнүүдийг нэгэн адил онхолдуулж сүйтгэсээр байв. 

	Тэрхүү дээрэмчид морь унаж амгалан тайван тосгонуудад гэнэт хүрч ирэхэд энд тэнд бууны дуу гарч гудамжинд явсан тахианууд цочиж айсандаа учиргүй бархиралдан ийш тийшээ бутарч гүйлдэнэ. Тосгоны зөвлөлийн цагаан байшингийн дэргэд буудан давхилдаж замдаа тохиолдсон хүмүүсийг түлээ мод хагалахтай адил цавчиж сүйтгэсээр бий үедээ сумаа гамнахын тулд буудах нь цөөн, дан хүйтэн зэвсэг хэрэглэнэ. 

	Гэнэт орж ирсэн дээрэмчин зайлж арилах нь мөн тэрчлэн хурдан байжээ. Бас тэдэнд туслалцах нүд чих хааяагүй байх бөгөөд хар ламын хашаанаас нударган баяны байшингаас тосгоны зөвлөлийг ямагт ширтэн ажиглаж нэвт үзсээр байдгаас гадна тэд ой дотор нуугдсан дээрэмчинтэй үргэлж харилцсаар байсны гадна бууны сум ба гахайн мах архи зэргийг хүргүүлж бас бага Атамануудад чухал мэдээг тэрхүү Орликат тусгай нарийн аргаар мэдэгдэж байсан цаг байжээ. 

	Дээрэмчний тоо нь хоёр гурван зуугаас хэтрэхгүй байсан боловч олон хэсэг салж хэдэн газар ажиллаж байсан тул цөмийг нь нэг мөсөн олж барих явдал бэрхтэй байлаа. Шөнө дээрэмчин болж өдөр номхон тариачин мэт болоод ажиггүй ажлаа хийж адгуус мал тэжээж гансаа амандаа зуун хашааныхаа хаалганд зогсож булингартай нүдээрээ морьт цэргүүдийг ажиглаж харсаар өнгөрөөдөг байжээ. 

	Амарч суух ба хэвтэж унтахаа зогссон Александр Пузыревский харьяат хороо цэргээ дагуулж гурван хошууны дотуур эргэн тойрч туйлын хичээн эрж явах үедээ зугтаж зайлсан дээрэмчний сүүлийг хааяа гүйцэж сүйтгэсээр болно. 

	Дараа нэг сар болсны хойно Орликаас хоёр хошуунд тарж бутарсан дээрэмчдээ хурааж нэг бяцхан газар хүрээлэгдэж хоцорсон бөгөөд хэрхэхээ мэдэхгүй их л мэгдэж байжээ. 

	 

	* * *

	 

	Хотын ахуй байдал өөрийн аясаар улиран зах зээлийн газруудад олон хүмүүс үймэлдэн шуугилдаж зарим нь аль чадахуйц их үнэ авахыг хичээж нөгөө заримууд нь хэрхвэл үнэ бага төлөхийг хичээж эрс харш зөрөлдөж байхад том жижиг луйварчин тус бүрийн арга чадварын хэрээр шулж болно. Ичгүүр сонжуураа алдсан хүмүүс чухам нохой бөөс шиг хурц хурдан урван хөрвөн гүйлдэнэ. Тус хотын хамаг бузар буртаг нь цөм энд шавааралдаж гаднаас шинэ ирсэн бор бүдүүлэг этгээдүүдийг хуурч мөлжих ажлаа гүйцэтгэж байсан байна. Хааяа төмөр замаар ирсэн шуудайчин бүгдээрээ энэ зах зээлийн газар тийш яаравчлан хүрэхийг хичээдэг болно. 

	Үдэш болмогц зах зээлийн газрууд цөмөөрөө хаагдаж хүн амьтан үзэгдэхгүй болоход айхгүй түүгээр явах зүрхтэй этгээд ховор бөгөөд хэрэв явж үзэгдсэн хүн байсан ахул даруй буудуулж үхсэн нь цөөнгүй хэдэн сахиул цагдаа нар зохих ёсоор хамгаалж чадахгүй бөгөөд бас ганц ганцаараа явахаас айна. Хулгайч нар буу дуугарч үймэлдэхийн хамтаар даруй зугтаж цахилгаан гэрэлтэй “Орион” гэдэг киноны дэргэд цугларсан олон хүнтэй хутгалдаж олж барихад бэрх болдог байжээ. 

	Киноны байшингийн дотор аппарат тарчигнаж эр эмийн явдлаас хорсож тэмцэлдсэн эрэгтэйчүүд нэг нэгнээ алж бий зургийг үзүүлэх бөгөөд хооронд нь тасарч зогсох үест харж суугсад зэрлэг амьтантай адил хашхиралдаж бархиралдсаар байдаг билээ. Хотын төв ба зах зайд газруудын аж амьдрал хуучин хэвээрээ үлдсэн мэт бөгөөд бас хувьсгалын засаг захиргааны гол болох мужийн хорооны газар алба тайван улирч бий мэт боловч тэр нь зөвхөн гаднаас нь үзэхэд тийм бөгөөд үнэндээ тус хотонд нэг их салхи шуурга буухаар ойртож бий цаг үес болно. 

	Тийнхүү шуурга дэгдэх ойртсон учрыг тус хотын зүг бүрээс орж ирсээр бий энгийн ард иргэний маягтай дээлийн хормойд цэргийн винтов буу нуусан хүмүүсийн олонх нь мэдэж явсан ба бас шуудай үүрт панзчины дүрэм үзүүлж галт тэрэгний орой дээр сууж ирсэн тул зах зээлийн газар очих хэрэггүй бөгөөд харин шуудайгаа хэвээр нь үүрсээр тогтоож тэмдэглэсэн гудамж хашаануудыг шууд чиглэж явсан хүмүүс мөн мэдэж билээ. 

	Эдгээр хүмүүсийн тийм хатуу бэрх цагийг мэдсэн атал хөдөлмөрчний суух хороонууд ба большевикууд ч огт мэдсэнгүй бөгөөд хотын большевикуудын дотроос зөвхөн таван хүн мэдсэн байна. 

	Улаан цэрэгт хавчигдаж зайлсан Петлюратны үлдэгдлүүд цагаан Польшид шурган орж, Варшав хотноо суух гадаад улсуудын элчин төлөөлөгчидтэй хэлхээ холбоо байгуулж урваж хөдлөх явдлын нууц ангид багталцаж туслалцахаар бэлтгэж байсан цаг болно. 

	Тэрхүү урвагчдын төв газар нь мөн Шепитопка хотноо өөрийн байгууллагатай бөгөөд түүнд дөчин долоон хүмүүс орсон байжээ. Эдгээрийн олонх нь хувьсгалын эсэргүү хорт этгээдүүдээс гадна дотоодыг хамгаалах газраас итгэж сул орхигдсон хүмүүс нэлээд оролцсон болно. Үүний удирдагчид нь хар лам Василь Винник хийгээд Петлюрын офицер Кузьменко болохоос гадна, ламын хүүхнүүд ба Винникийн эцэг, дүү жич гүйцэтгэх хорооны бичиг хэргийн эрхлэгчээр шургалан орсон Самотын зэрэг хэдэн хүмүүс тагнуулын ажил гүйцэтгэж байсан болно. 

	Анх эхлэн хөдлөх шөнөдөө юуны урьд хилийн тусгай ангийн цэргүүдийг гар бөмбөгөөр сөнөөх ба хоригдлуудыг суллаж тавих түүнчлэн бололцоо олдвол төмөр замын буудлыг эзлэхээр тогтсон байжээ. Тэрхүү ихээхэн хотыг, даруй гүйцэтгэхээр завдаж бий явдлын төв газар болгож хуучин цэргийн дарга нарыг нууцаар хуралдуулан нэгтгэж байснаас гадна ойр хавийн ой мод дотор нуугдсан хэсэг бүлэг дээрэмчдийг хамтруулж тэдний дотроос шалгаж олсон, итгэж болох хүмүүсээ Румын улсад буюу Петлюрад явуулсаар байсан байна. 

	 

	* * *

	 

	Тусгай ангид албан хаадаг нэг усан цэрэг зургаан шөнө унтаж амарсангүй, тэр бол хамаг хэргийн чухлыг мэдэх большевикуудын нэг мөн юм. Фёдор Жухрайн байдал ямар нэгэн аюулт араатан даруй үсэрч орохоор завдаж бийг мэдээд сэрэмжилсэн шиг байжээ. 

	Эдгээр дайснуудыг устгаж үгүй хийвэл зохих үүнд урьдаар ажиг сэв гаргахгүй ажлаа явуулж байгаад аюул бүхий тэмцээнээс амархан ялж гарах арга замыг олох нь гагцхүү тогтуур түшиг ба эрчтэй чанга гар хэрэгтэй байжээ. 

	Цаг хугацаа нь одоо тулгаран ирэв. 

	Хотын олон нууц газруудад хоргодогсод хэлэлцэж маргааш үдэш хөдлөхөөр болзоолон тогтсон бололтой, нөгөө хэргийн учрыг мэдэх таван большевикууд бас энэ шөнө хөдлөхөөр тогтжээ. 

	Тэр үдэш хуягт галт тэрэгнүүд Депогоос чимээгүй гармагц түүнчлэн чимээгүй депогийн өргөн хаалга хаагджээ. Дараа нь хурдавчлан зарлаж мэдэгдсэн нууц цахилгаан мэдээг авсан улсын хилийн харуулын хүмүүс бүгдээрээ даруй дайсан этгээдийн эсэргүүцэх замыг тус тус хаасан байна. 

	Аким Жаркийн телефоноор дуудаж хэлсэн нь, 

	Үүрийн хурлыг бэлтгэсэн үү?

	— За тийм бол сайн, чи өөрөө аймгийн намын хорооны нарийн бичгийн даргатай цуг энэ хурал дээр хүрч ир, түлээний хэрэг бид нарын үүнээс урьд санаж бодсоноос дордоод байгаа шүү, хүрч ирсэн хойно чинь ярилцъя гэж яаравчлан хэлж дуусмагц Жаркий, 

	— Бид энэ түлээний хойноос оролдсоор байж удахгүй солиорохдоо хүрэх юм шиг байна гэж дургүй дугарсан болно. 

	Литкийн жолоодсон уурын тэргээр хоёр нарийн бичгийн дарга, байшингийн хоёр дахь давхар дээр гармагц түлээний хэрэг биш гэдгийг мэдсэн бөгөөд, бичиг хэргийн эрхлэгчийн ширээн дээр пулемёт тавьж дэргэд нь “ЧОН” гэдэг тусгай ангийн цэрэг пулемётоо оролдон сууж байлаа. Хотын нам ба комсомолын гишүүд дув дуугүй үүд сахин зогсоцгоожээ. Намын хорооны нарийн бичгийн даргын тасалгааны өргөн үүдний цаана мужийн намын хорооны тусгай хурал болж бий үзэгджээ. 

	Салхивчны хоёр бяцхан нүхээр хээрийн телефоны утас оруулсан байв. Акимын тасалгаанд аяархан дугаралцаж бий хүмүүсийн дотор суулцсан Рита ба Михайл хоёроос гадна мөн тэнд байлцсан урт шинельтэй нагаан буу зүүсэн Шумскийг гэнэт үзсэн Жаркий тэр дараадаа таньсангүй болно. Рига урьд сумангийн улс төрийн удирдагчийн ажил хийж байсантайгаа адил улаан цэргийн малгайтай бор шар өнгийн банзалтай, савхин дээл дээгүүрээ том маузер буу зүүсэн үзэгджээ. 

	— Энэ болж байгааг чухам юу ямар хэрэг болж байна гэж мэдэх юм билээ гэж Жаркий гайхсан маягтай Ритаас асуухад хүүхэн:

	— Энэ бол зүгээр сорьж түргэн жагсаал зарласныг дагаж. Тавдугаар явган цэргийн сургуулийн газар хамтрах болсон тулд үүрийн хуралд ирсэн залуус цөмөөр тийшээ очиж байна. Энэ хэргээ бусдад мэдэгдэлгүй гүйцэтгэх ёстой юм гэжээ. 

	Кадетын корпусын цэцэрлэг дотор нам гүм бөгөөд хэдэн зуун жил ургасан өндөр царсан мод ба элдвийн өвс навчаар бүрхэгдсэн бяцхан нуур жич шүүрдэж цэвэрлээгүй өргөн замууд байхаас гадна, модуудын доторх өндөр цагаан хэрмийн цаанаас өнөөх сургуулийн давхар байшин үзэгдэнэ. Одоо тэрхүү газар улаан цэргийн дарга нарыг бэлтгэх тавдугаар явган цэргийн сургууль байгуулсан байжээ. Үдэш орой болсон боловч дээд давхрын цонхнуудад гэрэл харагдахгүй бөгөөд үзвэл тэндэх хүмүүс бүгдээрээ амран унтаж байсан маягтай атал ширмэн хаалга нь задгай байх бөгөөд бас дэргэд нь үзэгдэх том мэлхий мэтийн дүрстэй хоёр юм чухам юу болох нь танигдахгүй байв. Дэргэдүүр өнгөрсөн хүмүүс унтаж байна гэж санамаар боловч энэ шөнийн цагт гэнэт сорилго зарласны ёсоор төмөр замын харьяат газраас удаа дараа ирсээр бий хүмүүс уул сургуулийн газар одоо унтах чөлөөтэй хүн байхгүйг мэдэцгээнэ. Үүрийн хурлаас хоёр гурваар уван цуван дуугүй явж ирэгсдийн өвөрт эрхбиш “коммунист большевикуудын нэр” буюу эсхүл “Украйны комсомолын залуучууд” гэсэн бяцхан дэвтэр байх бөгөөд түүнээ хаалга сахигчдад үзүүлж дотогш нэвтэрч байлаа. 

	Байшингийн цонхнуудыг даавуу брезентээр битүүлээд саруулхан танхимын дотор цугларсан нэлээд олон большевикуудын уул сорьж дуудсаны учир байдлыг тоглоом наадам мэт үзэж хоорондоо инээлдэж, “гөрөөсний хөл” гэдэг цаасан тамхиа татацгааж суусныг үзвэл тийнхүү шөнийн цагт гэнэт дуудаж цугларснаас эмээж сандарсан хүн огт байсангүй тул зөвхөн чухал цэргийн ёс журмыг баримталж ангийн хуралдсан авч чухам байлдааны газрын байдлыг мэдэх хашир фронтовикууд нь сургуулийн хашаанд орохтойгоо хамт сурагчид дув дуугүй жагсаж пулемётуудаа гар дээрээ өргөж гадагш нь гаргасаар байсан ба сургуулийн байшинг гаднаас үзвэл огт гэрэл харагдахгүй байгаа зэргээс энгийн сорьж үзэх түргэн жагсаал биш гэж мэдсэн байна.

	Дубавын дэргэд хүрч очсон Корчагинаар, 

	— Энэ чинь чухал хэрэг гарах гэж хүлээж байгаа юм уу? гэж аяархан асуухад цонхон дээр нэг үл таних хүүхэнтэй сууж байсан Дубав, Павелыг дооглож мөрийг нь цохиод, 

	— Яав, зүрх чинь өсгий уруугаа орчив уу, зүгээр та нарыг байлдаж сургахаар бэлтгэж байгаа юм гээд чи үүнтэй танилцахгүй юу, нэр нь Анна овог нь хэн болохыг би мэдэхгүй байна, албан тушаал нь ухуулах газрын эрхлэгч гэж дооглож хэлэхэд хүүхэн Корчагин тийш харж санчиг руугаа унжсан үсээ засаж суухад Корчагин мөн түүний урьдаас ажиглаж харвал гялалзсан хөхөвтөр хар хурц нүдтэй сормуус нь урт болох бөгөөд, хүүхэн, Павел хоёр бие биеийг харсан нүдний харц хэд хэд зөрөлдөн авахад Павелын царай хувирч улайчихсан бөгөөд түүнээс ичиж Дубав тийш эргэж хараад, 

	— Хэн нь хэндээ ухуулж байгаа юм бол гэж дооглож инээсэн маягтай арай гэж дугарав. 

	Сургуулийн танхимд хуралдсан олныг шуугилдаж байгааг сонсвол сандал дээр гарч зогссон Михайл Шумскийгээр, 

	— Нэгдүгээр сумангийн коммунарууд дороо жагсагтун, нөхдөө бушуулагтун, шалавхан гэж хашхирч байгаа үед сая хүрэлцэн ирсэн Жухрай, Мужийн дарга Аким гурван хүн орж иржээ.

	Мужийн дарга бол сургууль хийх пулемётуудын дэргэд зогсож гараа өргөөд, 

	— Нөхдөө бид та нарыг дуудаж ирүүлсэн хэрэг бол онц чухал бөгөөд хариуцлагатай хэрэг юм. Цөм цэргийн нууц зүйл тул өчигдөр илрүүлж болохгүй байлаа. Маргааш шөнө тус хотын дотор ба бүх Украйны нутгуудад хувьсгалын эсэргүү этгээдүүд хөдөлж самуун дэгдээхээр бэлтгэж хотын дотор олон тооны хуучин цэргийн дарга нар хамтарснаас гадна ойр орчимд тэдгээрийн харьяат дээрэмчид мөн ирж хамтарсан байна. Бас тэдгээрийн зарим нь хуягт тэрэгний хороо дивизэд шурган орж жолоочийн ажил гүйцэтгэж байна. Уул хэрэг явдлыг тусгай комиссоос байцааж илрүүлсэн тул бид нар намын гишүүд ба комсомолчид бүгдэд буу зэвсэг олгож бэлтгэхээр тогтоожээ. Эндэхийн сурагчдын дотроос шалгаж авсан үнэхээрийн чадамгай ангиуд ба хамгаалахын цэргүүдтэй хавсарсан коммунист нарын нэг ба хоёрдугаар салаа оролцоно. Сурагчид гадагшаа гарч завдсан учир одоо нөхөд, та нарын ээлж иржээ, Та нарын буу зэвсгээ авч хөдлөхөд зөвхөн 12 минут олгоно. Удирдагчдад нөхөр Жухрай томилогдсон тул ангийн дарга боловч зохих тушаал заавраа түүнээс авах болно. Миний бодвол уул хэрэг онц чухал болохыг коммунист нарын батальонд нуршин тодорхойлох явдал огт байхгүй. Маргааш үүсгэхээр бэлтгэсэн самууны явдлыг энэ өдрийн дотор угтаж тасалбал зохино гэжээ. 

	12 минут өнгөрмөгц буу зэвсэг бүхий коммунистын батальон байгуулагдаж гурван зуун хүн сургуулийн хашааны дотор жагсаж завдсан байна. Энэ жагссан нөхөд, хэн хэн болохыг үзвэл батальоны дарга болох Уралын ширэмний заводын цутгагч байсан баатарлаг янзын Михайлов, комиссар Аким, сумангийн дарга Шумский жич улс төрийн удирдагч Устинович байсан юм. 

	Дараа нь Фёдор Жухрай хөдөлж явахын дохио өгчээ. 

	 

	* * *

	 

	Уул гурван зуун хүнийг гарч ирэх үест хотын хүмүүс бүгдээрээ унтсан үе бөгөөд гудамжаар явж үзэгдэх этгээд байсангүй билээ. Ихээхэн хоёр гудамжны бэлчрээс хэргээ эхлэх бөгөөд тэнд хүрч ирсэн цэргүүд дороо зогсож дараа нь авиа чимээ гаргалгүй дуугүй тарж ойр хавийн хороонуудыг бүслэхэд штаб нь нэгэн ихээхэн пүүсийн байшингийн үүдэн дэх шатан дээр цугларан үлдсэн байна. 

	Львовын гудамжаар гарч цахилгаан гэрэл цацруулсан уурын тэрэгтэй хүмүүс штабын дэргэд хүрч зогсохыг үзвэл Литке өөрийн эцгийг хүргэж ирсэн бөгөөд тэрхүү комендант тэрэгнээс үсэрч буумагц хүү руугаа дахин латыш хэлээрээ хэдэн үг хэлэхэд даруй урагшаа давхиж Дмитриевский гэдэг гудамж руу эргэхтэйгээ хамт харагдахгүй болжээ. Түүний тийнхүү аймшигтай хурдан явах нь одоо цагт чухам зохилдох бөгөөд, түүнийг хоёр хоногийн хугацаагаар сахилгад хорьж гэсгэхийг хүсэх хүн огт байхгүй байлаа. Түүний тийнхүү гудамжаар давхиж явааг тэнгэрээс буусан одтой адилтгавал зохих байжээ. 

	Хотын нэг захаас нөгөөд хүртэл агшин зуур хүргэж өгөхөд баяссан Жухрай нь, 

	Хэрэв чи Гуго энэ шөнөдөө ямар нэг хүнийг машинаараа дайруулж алахгүй өнгөрөх бол маргааш алтан цаг шагнал авна гэхэд, нөгөө нь баясаж би харин арван хоног хоригтун гэх байгаа гэж санасан атал харин... гэжээ. 

	Анх эхлээд урваж эсэргүүцэхээр бэлтгэж бий дайсны штабын газрыг довтлон орж эзлэхэд баригдагсдыг бичиг хэрэгтэй нь аймгийн тусгай ангийн газар хүргүүлсэн болно. 

	Нөгөө зэрлэг гэдэг гудамжны ойрх мөн тийм сонин нэртэй мухар гудамжинд байх 11 дүгээртэй хашаанд Цюрберта гэдэг овогтой нэг хүн суух бөгөөд дотоодыг хамгаалахын мэдээнээс үзвэл цагаантны сэм хуйвалдсан хэрэгт бага бус оролцож бий этгээд мөн болохын дээр Подолын аймагт самуун гарахад оролцох хүмүүсийн нэрийн дансыг хадгалж байсан болно. 

	Тэрхүү Цюрбертаг барихаар зэрлэг нэрт гудамжинд ирсэн комендант Литке түүний сууж бий бүсгүйчүүдийн хийд байсан газрын байшингуудын цэцэрлэг тийш харсан хэдэн цонхтой нэг тасалгааг нэгжиж үзэхэд нь уул Цюрберта нь олдсонгүй бөгөөд түүний ойр дэргэдэх айлын хүмүүсээс сураглаж асуувал энэ өдөр гэртээ харьж ирсэнгүй гэжээ. Тийнхүү нэгжихэд илэрсэн нэг авдар бөмбөг ба олон хүний нэрийн данс, жич тэдгээрийн оршин суух хашаа байшингуудын дугаар зэргийг тодорхойлсон хуудсыг хурааж авахын хамтаар гадуур нь нууц манаа харуул тавиад тэрхүү сая олж илрүүлсэн данс бичгүүдээ хянаж үзэхээр түр тэндээ үлджээ. 

	Уул хийдийн гадуурх хэрмийг нь сахиж цэцэрлэг дотор зогссон нэг залуу цэргийн сурагч гэрэл үзэгдэх цонх өөд харж харанхуй газар ганцаараа зогсохдоо баахан айж санаа сэтгэл нь тавгүй болсны дээр бас дэргэдүүрх шугуй бургас нь амьд бөгөөд хөдөлж байгаа юм шиг үзэгдэхэд жадаараа хоосон харанхуй руу тэмтэрч үзээд. 

	“Ийм хэн ч давж болохгүй өндөр хэрмийг надаар сахиулсны хэрэг юу билээ, байшин тийш очиж цонхоор нь харж үзэх юм байгаа” гэж дотроо бодоод нэг удаа хэрэм тийшээ эргэж хараад уул зогсож байсан чийгтэй бөгөөд хөвт мөөгний үнэртэй харанхуй булангаас гарч гэрэлтэй цонхны дэргэд хүрч түр зогсоход Литке гадагшаа гарч явахаар завдаж данс бичгүүдээ яаравчлан хурааж байсан байна. Тэр үед хэрмийн дээрээс нэг сүүдэр үзэгдсэн бөгөөд тэр нь даруй тэндээс мууртай адил хялбархнаар үсэрч ойр байх модыг дамжсаар газарт буумагц цонхны гэрэлд ил харагдаж бий сурагчийн дэргэд мөн муур мэт сэмхэн хурдан хүрч ирээд далайн цэргийн офицерын хэрэглэх хурц үзүүртэй жад хэлбэртэй бяцхан сэлмээр шилэн хүзүү рүү нь хатгаж дор нь унагаажээ. 

	Хотын өөр газрыг сахиж байсан зургаан цэргүүд цэцэрлэгийн дотроос бууны дуугарахыг сонсмогц даруй давхин ирж өнөөх байшинд ороход цонх нь хэмхэрсэн ба амиа алдсан Литке цустай толгойгоороо ширээ мөргөөд, сандал дээр сууж байлаа. Уул дайсан этгээд данс бичгүүдээ авч завдсангүй байжээ. 

	Тэрхүү Литкийг алсан хүн даруй дахин гадагшаа гарч Лукьяновскийн тал гэдэг хоосон газар руу зугтахдаа үргэлж буудалцсаар явсан боловч нэгний суманд оногдсон бөгөөд зайлж чадсангүй болно. 

	Тэр шөнөдөө үүр гэгээртэл шүүрдэн нэгжиж гэрийн данснаа тэмдэглээгүй ба сэжиг бүхий паспорт бичигтэй хэдэн зуун хүмүүсийг барьж дотоодыг хамгаалах газар хүргүүлж ялган салгаж шалгах явдлыг тэндхийн тусгай комиссоос гүйцэтгэсэн болно. 

	Тэдгээр баригдагсдын зарим нь буу зэвсэг барьж эсэргүүцсэн бөгөөд Жилянскийн гудамжинд байх нэг хашааг нэгжих үед Лебедевын Антоша гэдэг нөхрийг буудаж алсан байжээ. 

	Соломенскийн батальон таван хүнээ алагдсанаас гадна дотоодыг хамгаалахын Лебедов хуучин большевик бөгөөд Зөвлөлт улсад үнэн сэтгэлээс зүтгэж явсан сайн нөхөр алагдсан байжээ. 

	Мөн тэр шөнө Шепетовын лам Василийг охидтой нь хамт ба бусад хүмүүсийг нь бүгдийг нь барьж самуун дэгдээхээр бэлтгэж байсан явдал дарагдлаа. 

	Бас төмөр замын ажил байдал муудаж хоцорсон учир, гурил талх ба түлээ түлшээр дутагдах цаг тохиолдов. Талх, түлш хоёр хамаг хэргийн оньс болов. 

	 


ХОЁРДУГААР БҮЛЭГ

	 

	Бодол тавьж суусан Фёдор охорхон гансаа амнаас авч галтай эсэхийг туршин үнсийг хуруугаар аяархан дарж үзэхэд унтарчихсан байжээ. Олон хүний татсан тамхины хөх утаа даргын суусан зөөлөн сандал дээгүүр манаран тасалгааны буланд суугсдын дөнгөж нүүр нь харагдаж байлаа. 

	Даргын дэргэд суусан өвгөн Токарев уурсаж сахлаа зулгааж учиргүй олон хоосон үг ярьж суусан нарийхан дуутай навтгар биетэй халзан хүн тийш хялайж суугааг нь үзсэн Аким багадаа үзсэн үргэлж хэрэлдэж явдаг “нүдийг цоо цохь” гэж нэрлэсэн эр тахиа санаанд нь ороод, бас өвгөн дархан тийнхүү хялайж харсан нь өнөө эр тахиа дайсан этгээдэд довтлон орохын өмнө зэвүүцэж хардагтай адил гэж бодож суув. 

	Мужийн намын хуралд хоёр цаг хэртэй суулцсан тэрхүү халзан хүн бол төмөр замын ой модны хэргийг эрхлэх газрын дарга байсан байна. Олон зүйлийн бичиг хуудсыг сурамгай хуруугаараа яаравчлан үзэхийн хамт хэрэгтэй зүйлийг олж байгаад өгүүлэх нь, 

	— Эдгээр бат баримт бүхий учир шалтгаануудыг хянавал мужийн хороо ба төмөр замын хэргийг эрхлэх газрын тогтоол тушаалыг ёсоор гүйцэтгэж үл болох нь илэрнэ. Үүнээс хойш нэг сарын дотор ч дөрвөн зуун кубметрээс илүү хэмжээний түлээ түлш бэлтгэж чадахгүйгээ дахин давтан мэдэгдсүгэй. Нэг бум найман түмэн кубметр гэж тогтоосон нь... бүтээж үл болох зүйл мөн гээд уруул амаа хамхисныг үзвэл бас гомдож бий маягтай байсан байна. 

	Хурлын гишүүд удаан дуугүй сууцгаав. Фёдор гансаа хумсандаа тогшиж үнсийг нь арилгаж суухад бүдүүн дуутай Токаревын хэлсэн нь

	— Дэмий суух ч явдал байхгүй байх. Төмөр замын түлшний хэрэг эрхлэх хороонд түлээ модны зүйл байсангүй ба одоо, ч байхгүйн дээр алсдаа олдохгүй болсон биш үү... тийм биз. 

	Өнөөх халзан гайхсан маягтай мөрөө хавчисхийж, , 

	— Нөхөр та уучилж хайрлагтун, бид нар түлээ мод бэлтгэсэнгүй биш үү, бэлтгэсэн түлээ байгаа юм гэтэл зөөж хүргүүлэх хөсөг олдохгүй нь гачигдалтай болсон юм гээд өрөвхийн гайхаж ханиагаад алаг эрээн алчуураа гаргаж халзан толгойгоо арчаад, алчуурыг кармадаа бачимдсандаа хийж чадсангүй даруй бичгийн савны дор хавчуулжээ. 

	— Та нар бэлтгэсэн түлээгээ цаг тухайд нь зөөж авах арга зүйг эрсэн удаа байна уу? Тэр удирдаж байсан хүн урвасан хэрэгт холбогдож баригдсаар нэлээд олон өдөр хоног өнгөрсөн биш үү гэж буланд суусан Дененко асуухад халзан түүн тийш эргэж

	— Хөсөг огт олдохгүй гачигдалтай болсон учраа би гурван удаа зохих газар мэдүүлсээр билээ... гэхэд завсраас нь орсон Токарев, 

	— Энэ тухайг би сонссоор байгаа юм гээд их л хорсож. зэвүүцсэн янзтай хялайж хараад, та бол биднийг юу ч мэдэхгүй мунхгууд гэж бодож байна уу, гэхэд халзны нуруу руу хүйт оргиод явчхав.

	— Хувьсгалын эсэргүү этгээдүүдийн үйлдсэн хэргийн ял үүргийг би төлөөнөөс хүлээж чадахгүй байна гэж аяархан дугарахад түлээ мод бэлтгэх ажил хийж байгаа газар нь төмөр замаас нэлээд хол зайтай болохыг та мэдэж байна уу гэж Аким асуухад, 

	— Сонссон гэвч над огт хамаагүй өөр газар болж байгаа зүйлийг үл зохих хэрэг гэж би хажуугаас оролцон зааварлаж чадахгүй гэжээ. 

	Үйлдвэрчний эвлэлийн даргаас одоо танай албан хаагчдын тоо хэдэн хүн байна гэж халзнаас асуухад халзан, 

	— Хоёр зуун хүн болов уу гэжээ. 

	Зүгээр хоол идэгсэд тутам нэг жилийн дотор зөвхөн нэг кубметр хүргэх юм байна шүү гээд, Токарев туйлын уурсаж нулимаад

	— Бид нар бол төмөр замын харьяат ой модны хэргийг эрхлэх Газрын бүгд ажилчинд хоол ундны хувийг гавшгай ажилчинтай адилтган олгож жинхэнэ хөдөлмөрчин ардаа хохируулж бий атал харин одоо танай гүйцэтгэж бий ажил чухам юу болох билээ. Хөдөлмөрчинд зориулж олгосон хоёр вагон гурил хаа байна гэж үйлдвэрчний эвлэлийн хүн асуулаа. 

	Тэрхүү халзныг олон талаас нь эрс хатуугаар асуухад аливаа өр шир тавьсан хүн уул нэхэмжлэгсдээс аргацааж салахыг хичээсэн хүнтэй адил хариулж суув. Уг хэргийн байдлыг шударгаар хэлэхгүй могой загастай адил ширвэн хулмалзан оролдовч аюултай цаг ойртжээ гэж дотроо мэдсэн бөгөөд гагцхүү хэрхэн эндээс зайлж үдшийн шимтэй хоолоо бэлтгээд өвгөнийхөө ирэхийг хүлээж польдекока романыг уншиж суугаа дунд насны эхнэрийгээ хүсэж суусан болно. 

	Халзаны хариуг чагнаж дуугүй суусан Фёдор нууцаар бичиж бусдадаа өгсөн нь, 

	“Миний бодвол энэ хуний явдлыг сайтар хянавал зохино. Үл мэдсэний хар гайгаар үйлдсэн нь бус болно. Надад үүний тухай хураасан бага сага мэдээ бэлхэн байх тул үүнтэй ярилцахаа зогсоод хэргээ явуулъя” гэсэн байжээ. Түүнийг Токарев зөвшөөрсөн маягтай Фёдор тийш харж толгойгоо дохижээ. 

	Жухрай гадагш гарч телефоноор ярилцаад эргэж ирэхэд дарга тогтоолын сүүлийг уншиж суусныг сонсвол, 

	... Санаатайгаар гэдрэг татаж ажлыг саатуулсан, төмөр замын ой модны хэргийн эрхлэгчийг даруй албанаас огцруулан зайлуулж энэ хэргийг байцаах газар шилжүүлж хянан гүйцэтгүүлсүгэй гэжээ. Тийнхүү тогтоосныг харин ч хөнгөн өнгөрөв гэж халзан бодно. Учир нь, санаатайгаар гэсэн учраас албан тушаалаас огцруулсны тулд түүнийг сэжиг бүхий этгээдэд тооцож хянах боловч тэр нь гайгүй хэрэг нөгөө Бояркийн явдал бол өөр этгээдийн эрхэлсэн газар бөгөөд зовох явдал байхгүй харин эд нар өөр ямар нэгэн зүйлийг уудалж мэдсэн байгуузай гэж бодсон юм... ашгүй гайгүй өнгөрөв хө” гэж дотроо баяртай суулаа. 

	Бичиг дансаа хурааж түрүүвчиндээ хийхдээ, 

	— Би намын гишүүн биш, тусгай мэргэжилтний хувиар ажиллаж байгаа билээ. Та нар над итгэхгүй нь зүйтэй ч юм. Гэтэл миний санаанд сэв байхгүй. Хэрэв миний гүйцэтгээгүй ажлууд бол гагцхүү болохгүй шалтгаанаас үүссэн хэрэг гэвэл зохино гэхэд хариу хэлсэн хүн байсангүй болно. Яаравчлан гадагшаа гарч одсон халзан хаалга тайлж гудамжинд гарахдаа санаа сэтгэл нь бүрмөсөн амарчээ. 

	Нэг цэргийн шинельтэй хүн, 

	— Таны овог хэн гэдэг билээ гэж асуухад цочиж мэгдсэн халзны зүрх догдлон цохилоод арай гэж дуугарахдаа, 

	— Чериервинский гэжээ. 

	Тэрхүү гаднын хүнийг гарч одмогц хуралдсан арван гурван хүн бүгдээрээ нэг том ширээ тойрон суужээ. Жухрай газрын зургийг дэлгэж та нар үүнийг үзэгтүн гэж хуруугаараа заагаад энэ бол одоо түлээ бэлтгэж байгаа газраас зургаан модны зайтай Боярка гэдэг өртөө байна шүү, энд одоо бэлхэн хураасан хоёр зуун арван мянган кубметр түлээг бэлтгэхэд манай хүмүүс найман сарын дотор чармайн оролдож гүйцэтгэсэн байтал харин муу санаатай урвагсад төмөр зам ба хотыг түлшгүй үлдэж хохироход хүргэлээ, түлээг зөөж төмөр замын өртөөнд хүргүүлэхэд таван мянгаас доошгүй морь тэрэг ба нэг сарын хугацаа хэрэглэгдэхээс гадна түүнийг зөөхөд өдөр тутам нааш цаашаа хоёр удаа явж амжина, гэвэл сая барьж болох байна. 

	Тэндээс ойр байх айлууд арван таван модны зайтай хол болохын дээр одоо түүгээр Орликийн дээрэмчин тармал байх бөгөөд... та нар үүний учрыг мэдэж байгаа биз, энэхүү зургийг үзвэл уул түлээг бэлтгэхээр анх төсөвлөсөн газар нь энд бөгөөд өртөөний дэргэд эдгээр муу санаатан зориуд замаас хол ойн дунд орж бэлтгэсний учрыг мэдэв үү, уг бодлого нь юу билээ гэвэл тийнхүү төмөр замаас хол очиж бэлтгэсэн түлээг цаг тухайд нь зөөж хүргүүлэхэд хялбаргүй ажил гэсэн бөгөөд тэр нь үнэндээ тийм болж, одоо нэгхэн ч зуун хөсөг олж чадахгүй байна. Эдгээрийн үйлдсэн хэргийг хувьсгалын эсэргүүчүүдийн явууллагаас бага бус хортой зүйл гэвэл зохино гээд, хүнд нударгаа газрын зургийн гөлгөр цаасан дээр чанга тавьжээ. 

	Энэ тухайн байдал чухам ямар болохыг Жухрай хэдийгээр өгүүлсэн гүй боловч, өвлийн хүйтэн ойртсон учир түлшгүй үлдсэн олон эмнэлэг ба сургууль зэрэг бусад албаны газрууд хийгээд хотын олон түмэн ард иргэн үнэхээрийн зовж зүдрэхээс гадна төмөр замын буудлын газар хурсан олон аянчин хүмүүсийг долоо хоног бүр зөвхөн нэг удаа нэвтрүүлэх болсныг тэрхүү арван гурван хүн бүгдээрээ ухаж мэдсэн бөгөөд тийм зовлон зүдрэлээс хэрхэн аргацааж гарахыг тус тусдав бодож сууцгаав. 

	— Нөхдөө, энэ гачигдлаас гарах нэг арга зам байх бөгөөд үүнийг хэрхэн гүйцэтгэх билээ гэвэл өртөөнөөс тэрхүү түлээ бэлтгэсэн газар хүртэлх долоон мод газарт түр хэрэглэх нарийхан төмөр замын салааг тавивал болох бөгөөд түүнийг эрх биш нэг сар хагасын дотор гүйцэтгэвэл зохино. Үүний тухай бодож арга сүвэгчилсээр би арваад хонож байгаа юм. Гурван зуун тавин хөдөлмөрчин ба хоёр инженер хэрэглэгдэх байх, төмөр замд таних ширмэн рельс ба долоон уурын машин “өлөн ус” гэдэг өртөөнд бэлхэн бийг залуучууд олжээ. Их дайны өмнө тэндээс энэхүү хот хүртэл тийм нарийхан төмөр зам тавихаар бэлтгэсэн байна. Тэрхүү бояркийн өртөөний дэргэд нэг сургуулийн муудчихсан байшингаас өөр хөдөлмөрчний суух орон сав огт байхгүй тулд хэсэг хэсгээр бөгөөд зөвхөн хоёр долоо хоногийн дотор ээлжлэн ажил хийхээр илгээж байвал зохих байна. Түүнээс илүү хугацаанд тэсэж ажил хийж чадахгүй байх, комсомолчдыг илгээх хэрэгтэй, Аким чи юу гэж бодож байна гээд хариу хэлэхийг хүлээлгүй хэрэв залуучуудад энэ учир байдлаа ухуулбал манай комсомол бий бүх чадлаа өгч тус хот ба төмөр замд эрхбиш туслах байгаа гэхэд төмөр замын хэргийг эрхлэгч дарга үл зөвшөөрсөн маягтай толгойгоо сэгсрээд, 

	— Тийнхүү бүтэх нь бэрхтэй байх, одоо бол намар цаг хур бороо элбэг, дараа нь хүйтний улирал ирэх зэрэг байдлыг баримталж бодвол тэр хоосон газар долоон модны хэмжээтэй урт төмөр зам тавих явдал тун ч хялбаргүй байх гэж зориггүй дугарахад Жухрай эргэж харалгүй. 

	— Андрей Васильевич энэ хэргийг эртнээс хянан боловсруулах нь чиний үүрэг байсан юм, хэрхэвч энэ салаа замыг тавих ёстой болов. Хөлдөж үхэхгүй аргыг эрэх хэрэгтэй. 

	 

	* * *

	 

	Сүүлийн багаж зэвсгийн хайрцгуудыг ачиж дуусмагц төмөр замын хүмүүс тус тусын газартаа очицгоов. Намрын шиврээ бороо орж бий бөгөөд Ритагийн нойтон бөгөөд гялалзсан арьсан дээлээс борооны ус дусална. 

	Токаревтай салахын амар мэндийг гүйцэтгэж Рита түүний гарыг чанга бариад, 

	— Ажил явдал чинь бүтэх болтугай гэж бид нар бүгдээрээ хүсэж байна гэж аяархан хэлэхэд, 

	Өвгөн Рита тийш эелдгээр харж, 

	— Халаг минь, хүнд ажил өгч гэм гэх өөрөө санаж явсан бодолдоо хариу өгүүлсэн бололтой, та тэндээ сайн ажиллаарай, хэрэв ямар нэгэн гачигдал боогдол тохиолдох бол даруй зохих газар чангалж үзээрэй, энэ золигууд чинь эргэлдэж чангаалцалгүй ажил хийж чадахгүй шүү. За хүүхэн минь суух цаг боллоо шүү гээд, дээлийн хормойг засаж тэнд бий үед мордохоор бэлтгэж бий залуусын дотор Корчагин үзэгдсэнгүй бөгөөд тэр маань та нартай явалцахгүй юм сан уу гэж ажиггүй асуухад өвгөн хариулав. 

	— Тэр чинь өчигдөр бидний ажлыг зааж удирдах техниктэй хамт Дрезинед очиж бид нарыг очихоос өмнө бага сага бэлтгэл хийхээр явсан шүү гэжээ. 

	Тэд нарын өмнөөс яаравчлан ирж яваа Жаркий, Дубав хоёрын хамт хүрмээ хааш яаш нөмөрсөн ба унтарчихсан цаасан тамхиа нарийхан хуруудын завсарт хавчиж барьсан Анна Борхарт явалцжээ. Тэр гурвыг хараад Рита асуусан нь, 

	— Корчагинтай хийж байгаа хичээл чинь ямар байна даа гэхэд Токарев гайхсан маягтай хүүхэн тийш хараад, 

	— Ямар хичээл, тэр хүү харин чиний удирдлагад орсон биш юм уу чиний тухай ярихдаа үргэлж сайшааж магтахаас өөр юм огт хэлсэнгүй шүү гэхэд түүнийг итгэсэнгүй маягтай сонсож явсан Рита, 

	— Нөхөр Токарев үнэхээр тийм авч тэр чинь надаар хичээл заалгаж гараад чамд очиж дахин асууж заалгадаг гэсэн шүү гэхэд өвгөн, 

	— Надад очдог гэнэ үү чи... би түүнийг чинь нүдэндээ ч үзсэнгүй гэжээ. Уурын машин бархирч тэргэн дотор суусан Клавичук цонхоор бултайж, 

	— Нөхөр Устинович аавд минь чөлөө олгооч, хаанаас ингэж болох вэ?. Аавгүйгээр бид юу хийж чадах билээ гэжээ. Тэрхүү чех хүү дахин өгүүлэх гэснийг өнөөх гурвын ойртож явааг хараад дуугүй өнгөрөхийн хамт санаа сэтгэл нь тавгүй болсон Аннагийн гялалзсан нүдийг хальт харахдаа тэргэнд суулцсан Дубав тийш их л уйдсан маягтай инээмсэглэн харж түүний амар мэнд явахыг хүсэж бийг үзээд даруй цонхноос зайлжээ. 

	 

	* * *

	 

	Намрын бороо нүүр рүү шавшиж чийг зуусан хар хөх үүлнээс манан бууж газраар наалдан мөлхөнө. 

	Намрын хяруунд хагдарсан навчаа гээж орхисон модод бор хөх хөвдөд хучигдсан олон үеийн өтгөн ой баргар царайтай бөгөөд гуа сайхан хувцас хунараа алдаад одоо нүцгэн хувхай үзэгджээ. 

	Ой дотор нэг бяцхан өртөө байх бөгөөд түүний дэргэдэх бараа ачиж нэвтрүүлэх газраас эхэлж нэг зурвас газар шороо чулууг урвуулан овоолж тэгшлэхээр бэлтгэж бий олон хүмүүсийн өт шоргоолж мэт шавааралдан байгааг үзвэл гутлын уланд наалдсан балчиг шавартай газрыг, царилаар малтаж гаргасан шороо чулуугаа хүрзээр дээш нь хаяж туйлын оролдон байсан болно. 

	Жижиг шүүрийн нүхээр нэвтэрч бий мэт борооны хүйтэн ус нь дээл хувцсыг нэвт цохихоос гадна хүмүүсийн овоолж зассан газар шороо, борооны усанд урсан нурах бөгөөд ажил хөдөлмөр нь улмаар нэмэгдсээр болно. 

	Бороонд нэвт цохигдсон хувцасны нойтон бөгөөд хүндийг нь юу өгүүлнэ. Залуу хөдөлмөрчин үдэш орой болсон хойно сая ажлаас буцдаг болно. Гэвч өдөр хоног өнгөрөх тутам тийнхүү оролдож зассан зам нь улмаар нэмэгдэж урагшаа давшсаар болно. 

	Өртөөний дэргэдэх чулуун барилгыг үзвэл дээрэмчин сүйтгэж, авч болох юм бүхнийг нь цөмийг авсан бөгөөд цонх, үүдний оронд хоосон нүх, зуухнуудын ширэмний оронд мөн хар нүх үлдсэн тул бүтэн юм зөвхөн дөрвөн ихээхэн тасалгааны доторх шавар шал болох бөгөөд түүн дээр нь шавар шороогоор будагдсан ба нойтон хүйтэн хувцастай дөрвөн Зуугаад хүмүүс дороо бага сага хуурай өвс дэвсэж унтдаг байсан болно. Хувцас хунараа хатааж цэвэрлэх арга олдохгүй бөгөөд ядарсан хөдөлмөрчин бороо ба балчиг шавар хоёрыг элдэв муухайгаар хараах авч арга буюу дулаацахыг хичээж нэг нэгэндээ наалдан шахцалдаж хэвтэхэд өнөөх нойтон хувцас нь хатах ч үгүй харин халахдаа уур гарч байна. Шуудайгаар битүүлсэн цонхнуудаас дотогшоо урссан ус шал дээгүүр тарж үүдээр салхи үлээж байна. 

	Нэг муу байшинд байх тогооны гэрт орж өглөөний цайг уумагц ажилдаа, гарч үдийн хоол гэж усанд чанаж болгосон улаан буурцаг ба нэг пунт хагас, хатаж чулуу мэт болсон хар талх идэхээс өөр хотоос олгох идэшний зүйл байсангүй. 

	Ажил хөдөлмөрийг удирдан зааж гүйцэтгэгч Валериан Николайевич Потошкин гэдэг эцэнхий өндөр биетэй хатангир үрчгэр нүүртэй өвгөн бас түүний туслагч техник болох намхан чийрэг биетэй махлаг хамартай ба үзэмж муутай царайтай Вакуленко хоёулаа тэндэх өртөөний даргын байранд орсноос гадна Токарев мөнхүү өртөөний чекист болох Холявны гэдэг богинохон хөлтэй бөгөөд мөнгөний ус мэт түргэн хөдөлгөөнтэй хүний тасалгаанд тус тус хуваарилан суусан болно. 

	Хөдөлмөрчин олон нь хэдийгээр ядарч зүдэрсэндээ уурсах боловч хэвээр зүтгэж оролдсоор байсан тул засаж тэгшилсэн зам нь өдөр ирэх тутам улам урагш давшиж ой руугаа орж нэмэгдсээр нэлээд урт болсон байна. 

	Хөдөлмөрчний дотроос удаа дараа өсөн хүн оргож зайлсан байна. Бас таван хүн нэмэгдэв. Ажил хөдөлмөрөө анх эхэлж явуулснаас хойш арваад хономогц хотоос ирэх төмөр замын үдшийн тэргээр хөдөлмөрчний талхыг хүргүүлсэнгүй бөгөөд тэр нь анх тохиолдсон хүнд гачигдал болох учрыг Дубав унтаж хэвтсэн Токаревыг сэрээж мэдэгдэв. 

	Намын үүрийн нарийн бичгийн дарга болох хүнээс үс ноос болсон хөдөө тал дээр тавиад суугаа учиргүй чанга маажиж байгаад, 

	— За энэ чинь наадам тоглоом маань эхлээ шив гэж дутуу хагас дугараад яаравчлан хувцаслаж бий үед бөөрөнхий биетэй Холявын орж ирэхэд Токарев бушуухан телефонд очиж заавал тусгай хэлтэстэй харилцаж үз гэж түүнд тушааж хэлээд, талх байхгүй гэдгээ хэнд ч мэдэгдэж болохгүйг чи мэдээрэй гэж Дубавт захисан болно. 

	Холявы нь төмөр замын телефоны албан хаагчидтай гучаад минут хэрэлдэн байж арай чамайг өнөөх тусгай хэлтсийн даргын орлогч Жухрайд залгуулж түүнтэй ярилцан тэмцэлдэж бийг сонсохдоо тэсэж ядсан Токарев зогсож ядаж байлаа. 

	— Юу гэнэ ээ, талх хүргэж ирээгүй гэнэ үү чи, хэн энэ хэрэг гарсныг би даруй мэдье гэж их л эгдүүцсэн маягтай занаж өгүүлэхэд хөдөлмөрчдөдөө маргааш юугаа идүүлэхийг чи надад зааж өг гэж уурлан Токарев телефоноор чанга бархирч асуув.. 

	Бодол бодож дуугүй байсан Жухрайн хариу өгүүлсэн нь, 

	— Энэ шөнөдөө талх хүргүүлж өгүүл, зам сайн мэдэх Литкег машинаар илгээвэл үүр цайхаас өмнө талхтай болгож чадах байх гэснийг нарийн бичгийн дарга сонссон болно. 

	Үүр сая цайхын үеэр шавар шороонд будагдсан машиндаа олон шуудай талх ачиж ирсэн Литкегийн хөвгүүнийг үзвэл бүхэл шөнө унтсангүй давхиулсан бөгөөд их л эцэж царай нь зэвхий хөх болжээ. 

	Шинэ барьж бий төмөр замын ажлыг ёсоор гүйцэтгэхэд хэрэглэгдэхүүн нь огт байхгүй буюу эсвэл дутагдах учир уул ажлын байдал улмаар бэрхжисэн бөгөөд жишээлбэл:төмөр замын доогуур хөндлөн тавих мод бэлхэн байхгүйн дээр тэрхүү төмөр рельсүүд ба уурын машин тэрэгнүүдийг шилжүүлэн авчрах арга олдохгүй, бас тэрхүү машинуудыг урьдаар засаж сэлбэх явдал хэрэгтэй байжээ. 

	Анх томилогдож ирсэн залуус өөрийн хувьд ноогдсон ажлыг дуусган атал харин халааны хүмүүс ирэхгүй бөгөөд эцэж ядрахын туйлд хүрсэн тэдгээр хуучин хөдөлмөрчнөө дахин давхар ажил хийлгэхээр үлдээж хэрхэвч үл зохилдох учир өнөөх харанхуй байшин дотор нам, эвлэлийн идэвхтэн гишүүд шөнө орой болтол хуралдсан болно. 

	Маргааш өглөө нь Токарев, Дубав, Клавичук гурвуулаа уурын машиныг засаж сэлбэх зургаан хунийг дагуулан хот орсон бөгөөд тэдгээрийн дотроос Клавичук талх барих ажилд боловсорсон хүн тул хот дахь бэлтгэлийн газрын ажлыг байцаах бусад нь уурын машинууд байгаа “өлөн ус” гэдэг газар очихоор томилогдсон болно. 

	Хур бороо үргэлж орсоор байв. 

	Нойтон хүйтэн шавар усанд шаагдсан хөлөө Корчагин арай гэж суга татаад явах гэтэл хүйтэн оргиход үзвэл хуучин гутлын ялзарчихсан ул нь бүрмөсөн салчихсаныг сая мэдсэн болно. Хуучирчихсан ба үргэлж нойтон байх муу савхитай Корчагин анх ирсэн өдрөөсөө хойш үргэлж ядарч явсан бөгөөд харин одоо өрөөсөн гутлын ул бүрмөсөн салчихсан тул арга буюу нүцгэн хөлөөрөө нойтон хүйтэн шавар усны дотуур явах болжээ. Тийм гуталтай хүн ажилчны тооноос хасагдах нь зайлшгүй бөгөөд түүндээ гутарсан хүн муухай хараахгүй гэж өгсөн ам тангаргаа эвджээ. Уранхай гутлын үлдэгдлийг гартаа барьсаар хөдөлмөрчний хоол хийдэг хуучин байшинд орж ус шавар болсон хөлийн ороолтыг тайлж хөлдөх шахсан хөлөө зуухын талд ээж суужээ. 

	Төмөр замын манаачийн гэргий одоо туслагч тогоочийн ажил хийж бий том махлаг биетэй чийрэг, эр хүн шиг залуухан хүүхэн Одарка ширээний дэргэд зогсож улаан лууван хэрчиж байгааг нь үзвэл үнэхээрийн чадамгай хүн гэвэл зохих байлаа. 

	Тэр эхнэр дургүйцсэн янзтай Павел тийш харж, 

	— Чи харин үдийн хоол идэх санаатай байгаа уу, баахан эрт байна шүү, ажлаас зайлсхийж яваа хүү байх, хөлөө тат, гэм, энд бие угаах газар биш тогооны байшин гэх зэргээр Корчагиныг зэмлэн бачимдуулж бий үед гаднаас орж ирсэн хөгшөөрхөг насны тогоочид тийнхүү тогооны байшинд орж суусан учраа хэлэхийг хичээж, 

	— Савхи минь урагдаж салчихсан бөгөөд бэрх болж гэхэд нөгөө тогооч уранхай гутлыг нь харж толгойгоо сэгсрээд Одарка тийш заагаад. 

	— Түүний нөхөр нь муухан гуталчин юм, танд туслах байх, ийм цагт гутал байхгүй бол үхнэ гэсэн үг шүү гэжээ. Тийнхүү ярилцаж буйг чагнаж байсан Одарка, Павелыг сайн ажиглаж хараад баахан ичсэн маягтай дугарсан нь. 

	— Би харин таныг залхуучуудын нэг мөн байх гэж санасан шүү гэж чухам үнэндээ хэлснийг мэдсэн Павел уучилсан янзтай инээхэд Одарка уранхай савхийг нь үзээд, ийм хариугүй болж хоцорсон гутлыг миний нөхөр засаж чадахгүй байх, хөлийг чинь хөлдөөхгүйн тул би хуучин галош авчирч өгье, хүн ингэж зовж явах гэдэг чинь яасан бэрх хэрэг билээ. Өнөө маргаашгүй өвлийн хүйтэн болно, хөлдөж сүйдэх нь байна шүү гэж үнэхээр хайрласан янзтай дугарч гадагшаа явсан бүсгүй даруй нэг галош ба хэдэн ам даавуу авчирч өгснөөр хөлөө ороож дулаацуулаад галошоо өмссөн Павел манаачийн эхнэр тийш харж баярласнаа дуугүй мэдэгджээ. 

	Удсангүй хотоос эргэж ирсэн өвгөн Токаревыг үзвэл их л санаа зовуурьтай уурласан бөгөөд даруй Холявын тасалгаанд эвлэлийн гишүүдийг хуралдуулж сонирхон сайшааж үл болох зүйлүүдийг сонссон нь хааяагүйг саад боогдол бүхий хэрэг явдлууд үзэгдэхээс гадна дэмий ийш тийшээ давхилдан нэг газартаа эргэлдэж шуугилдаад бүтээсэн хэрэг ажил огт байхгүйг хянаж бодвол цагааны этгээдүүдийг барьж нухсан минь арай цөөдсөн бөгөөд энэ замыг энэ насандаа ч барьж дуусахгүй байх хүүхдүүд минь би та нартаа үнэнээ хэлэх юм бол манай ажлыг чөтгөр ч хайхрахгүй болж ээлжийн хөдөлмөрчнийг цуглуулж завдаагүйн дээр чухам хэдэн хүнийг олж илгээх нь мэдэгдэхгүй байна, гэтэл тэсгэм хүйтний улирал өнөө маргааш дээр хүрч ирсэн тулд үхтлээ оролдож өнөөх гайтай намгийг заавал өнгөрөх нь чухал болжээ, дараа хөлдөж хоцорсон шавар усыг шүдээрээ мэрж болохгүй шүү. Учир байдал ийм байна. Одоо хот газар будилаан гаргаж байгаа этгээдүүд бүгдийг чангалахаар тогтож байна, хүүхдүүд минь бид нар байгаа бүх чадлаа гаргаж энэ бяцхан замыг байгуулж дуусах нь бидний зайлшгүй үүрэг болоод байна. Хэрэв, зорьсноо бүтээж чадсангүй бол биднийг большевикууд гэх байтугай харин өчүүхэн амьтан төдийд ч үзэхгүй болно гэж онц чангаар илтгэснийг ба өтгөн хөмсөгний дороос гялалзаж харагдах нүдийг нь үзвэл нэгэнт бодож зорьсондоо заавал хүрэхээр шийдсэн нь лавтай мэдэгдэв. Энэ өдөр нууц хуралдаж учир байдлаа бусдадаа тодорхойлж илтгээд маргаашдаа ажлаа явуулбал зүйтэй, маргааш өглөө нам бус нөхдөдөө чөлөө олгоод бид нар өөрсдөө үлдвэл зохино, энэ бол мужийн хорооны тогтоол юм гээд, нэг дөрвөлжин нугалж эвхсэн бичгийг Панкратовт өгөв. Түүнийг ард нь зогсож байсан Корчагин авч уншиж үзэхэд “Комсомолын гишүүд бүгдийг мөн ажлын газар үлдээж тэдгээрийг солих явдлыг уул түлээг анх эхэлж хүргүүлсний хойно сая гүйцэтгэх болно. Мужийн хорооны нарийн бичгийн даргын төлөөнөө Устинович” гэсэн байжээ. 

	Давчхан байшингийн дотор нэг зуун хорин хүн хуралдсан бөгөөд явах зай завсаргүй шахалдан зарим нь ханын дэргэд зогсож бусад зарим нь ширээн дээр гарсан буюу тогооны тасалгаа дотроос ч чагнана. 

	Панкратов хурал нээж тус хуралд Токаревын товчхон хэлсэн илтгэлийн эцсийн хэдэн үгийг сонссон бүгдийн санаа сэтгэл урамгүй болжээ. Маргааш намын гишүүд ба комсомолчид хот буцахгүй гээд бас гараараа зангасныг үзвэл өвгөн тийнхүү шийдэж тогтоосноор өөрчлөх болов уу гэж горилох явдалгүй болов. Энэ балчиг шавар уснаас зайлж хотонд байх гэр орондоо даруй буцах гэсэн санааг бүрмөсөн устгажээ. Олон хүн учиргүй шуугилдаж юу ч мэдсэнгүй болно. Шуугилдан хөдөлж бий учраас муу лампын гэрэл онилзон хар тортог утаа гарч хүний нүүр танигдахгүй харанхуй бүрэг болохын үеэр бүр үлэмж бархиралдаж байгааг сонсвол зарим нь гэр орондоо суухыг мөрөөдөн өгүүлнэ. Зарим нь туйлын цухалдан эцэж ядарснаа тоочиж хашхиралдана. Олонх нь дуугүй зогсож байхад нэг хүн оргож зайлбал зүйтэй юм, хэрхэвч би үлдэж чадахгүй, би ял бүхий этгээд цөллөгт ирж хүнд ажил хөдөлмөрт зарагдсан биш гэмгүй бид нарыг ямар учраас барих билээ. Арван дөрвөн хоног барьж ажлаа хийлгэсэн нь боллоо биш үү, биднээс өөр ийм мунхгууд хаанаас олдох вэ. Ийм тогтоол гаргасан хүмүүс өөрсдөө энд ирж ажиллавал зохих юм, энэ балчиг шавартаа зууралдаж байх дуртай хүмүүс үлдэнэ биз, би халуун аминдаа хайртай хүн, би маргааш заавал буцна гэжээ. 

	Өмнө нь зогсож байсан Окунов тийнхүү оргож зайлахаар завдаж байгаа этгээдийг танихын тул чүдэнз ноцоож харахад тэрхүү цухалдсандаа нүүр ам нь ярвайж амаа ангайсан хүн үзэгдсэн бөгөөд энэ нь өөр хүн биш, мужийн хоол хүнс бэлтгэх хорооны нягтлан бодохын хүү мөн байжээ. 

	— Чи юу гэж намайг ажиглаж байна вэ?, би нуугдаж байсан хулгайч биш шүү. 

	Панкратов босож ирээд ингэж учиргүй донгосож байдаг чинь хэн билээ, намын даалгасан ажлыг хэн цөллөгийн хүнд ажил хөдөлмөр гэв? их л цухалдсан янзтай ойр дэргэдээ байгсдыг ажиглаж хараад залуу ах дүү нөхдөө бид хотонд очиж огт болохгүй хэрхэвч эндээ үлдэх хэрэгтэй. Хэрэв бид эндээс оргож зайлахад хүрвэл хотын ард олон хөрөх хөлдөх аюулд унана шүү, нөхөд минь хэрэв бид ажлаа шамдаж даруй гүйцэтгэвэл мөн тэрчлэн буцаж харих цаг маань ойртоно, саяны тэр чалчигчийн хэлснээр оргож зайлах гэдэг манай үзэл суртал ба сахилга батад огт нийлэлцэхгүй гэжээ. 

	Олон ярианд дургүй ажилчин Панкратов сая товчхон илтгэж хэлснийг бас хүлээн чадахгүй завсраас орж, 

	— Намын гишүүн бусчууд буцаж болох уу гэж асуухад, Панкратов. 

	— Тийм гэтэл хотын хүмүүсийн өмсөх урт дээлтэй хүн олон хүний дотуур түлхэлцэлдсээр ширээний дэргэд хүрч ирээд, бат илэрхийлэхээ чулуудахад сарьсан баавгай мэт хальж эргэлдсээр ширээн дээр буугаад тэндээс огшиж Панкратовын өвчүүг цохиод гэдрэг ширээн дээрээ унамагц өнөө хөвгүүний хэлсэн нь. 

	— Өршөөж энэ бат илэрхийлэхээ авагтун, энэ алгын чинээ цаасны төлөө би биеийн эрүүл мэндийг сүйтгэж чадахгүй гэхэд түүний жигших мэт хэргийг үзсэн олон хүн зэрэг зэрэг хашхиралдан чи юу чулуудаж байна вэ?

	— Чи худалдааны адасга!

	— Анх комсомолд орохдоо ашгийг бодож тушаал эрж орсон нь энэ илэрч байна биш үү.

	Үүнийг даруй хөөж зайлуулагтун. 

	Халуун хижиг тараадаг ийм бөөсийг зайлуулж бид бас чадна шүү гэж хашхиралдахад бат илэрхийлэхээ чулуудаж орхисон этгээд нь даруй толгойгоо гүдийж гадагш зайлж гарахаар явахад бусад олон нь тарваган тахлын халдвар бүхий хүмүүсээс айсан мэт хага бутран зам гарган зайлсхийсэн болно. 

	Уул чулуудаж орхисон бат илэрхийлэхийг Панкратов лампын гал дээр барин шатаахад атирсан хар нүүрс болов. 

	 

	* * *

	 

	Ойн дотроос бууны дуу гармагц хөдөлмөрчний суух өнөөх хуучин байшингийн дэргэдээс морьтой хүн харанхуй мод руу давхин орохын хамт сургуулиуд ба хөдөлмөрчний суух байшингаас давхилдан гарагсдын нэг нь байшингийн үүдний завсарт хавчуулсан нэг бяцхан хавтгай модыг санамсаргүй олж үзээд даруй чүдэнз ноцоож уншин үзэхэд” тус өртөөнөөс даруй бүгдээр зайлагтун, уул гарч ирсэн газартаа шулуухан буцагтун, хэн үлдсэн этгээдийн магнай руу сум илгээнэ. Өршөөнө, уучилна гэж бүү санагтун бүгдийг алан цэвэрлэнэ. Маргаашийн шөнө хүртэл зайлах хугацаа олгов. Мэдэгтүн. Атаман Чеснок үүний тул гарын үсэг зурав” гэжээ. 

	Тэрхүү Чеснок гэдэг Орликийн харьяат бүлэглэсэн хулгайч нарын нэг байсан болно. 

	 

	* * *

	 

	Ритагийн тасалгаа дахь ширээн дээр задгай хэвтсэн өдрийн тэмдэглэлийн дэвтрийг үзвэл, 

	Арван хоёр сарын хоёрын өдөр

	Өнөө өглөө анх удаа цас орж хүйтэн болов. Хаалганы шат дээр Вячеслав Олшинскийтэй уулзаж цааш хамт явахад түүний өгүүлэх нь, 

	— Би ийм анх орсон цасанд дуртай юм, үнэхээрийн сайхан гэгчийн хүйтэн байна шүү, тийм биз, гэж надаас асуухад би Бояркийн байдлыг санаад над хүйтэн ба цасыг үзэхэд баясах байтугай харин зовохын шалтгаан их болно гээд, түүнийхээ учрыг гаргаж хэлэхэд, 

	— Энэ бол хүн тус тусын үзэмж биз, таны саяын бодлыг цааш нь дэлгэрүүлэх бол эр хүн жишээлбэл дайн байлдааны цаг үед инээх буюу мөн сэтгэлийн баясгаланг илтгэж болохгүй байна, гэтэл үнэндээ бол тийм биш, чухам байлдаж бий хэсэг зурвас газар бол даруй үхэх сэхэхийн хил магадалшгүй учир үхлийн аюул амийг даах тэр газар чухалхан авч заримдаа инээлцэх удаа байдаг болно. Байлдаж байгаа газраас хол бол хүний аж амьдарлага нь хэвээр бөгөөд инээх ба уйлах, баясгалан ба зовлон цэнгэн зугаацах хүсэл ба сэтгэл тэвдэх бас янаглах хайрлах цөм бий буюу... 

	Олшинский ийнхүү чухам үнэн санаснаа буюу аль зүгээр ёгторхож хэлсэн хоёрын аль болохыг мэдэхэд бэрх байна. Энэ хүн бол 1917 оноос намын гишүүн бөгөөд одоо гадаад яамны төлөөлөгч болох учир хувцас хунар нь цөм Европын маягтай, сахал амаа үргэлж хусаж, сайхан үнэртэй ус түрхэж явдаг болно. Манай байшингийн нөхөр Сегалийн суудаг тасалгаанд хамт суулцдаг бөгөөд үдшидээ миний тасалгаанд орж ирдэг бөгөөд Парис хотонд он удтал суусан хүн болох тул баруун Европын байдлыг сайтар мэдэх бөгөөд түүнтэй ярилцахад үнэхээрийн сонин авч энэ хүн бол юуны урьд намайг эм хүн гэж үзэх бөгөөд дараа нь намын гишүүний хувиар харилцдаг зантай тул сайн нөхөд болж чадсангүй. Үнэндээ түүний санаж хүссэнээ нууж далдлахгүй чухам үнэнч зоримог эр болох тул худал хуурмагийг цээрлэх бөгөөд түүний хүслэн нь төдий зүй байдалд үл нийлэлцэх бүдүүлэг ааш гарахгүй надтай харилцах явдлаа цөмийг аятай сайнаар гүйцэтгэдэг боловч бас л би түүнд дурлаж чадахгүй байна. Бор бүдүүлэг Жухрайн шулуун шударга Олшинскийн Европын маягтай гоёмсгоос илүү дотно үзэгдэнэ. 

	Бояриас ирсэн товч мэдээнээс үзвэл бэлтгэж бий зам нь өдөр тутам зуугаад сажин урагшаа давшиж байгаа болно. Шпал модуудыг хөлдүү газар цавчиж тааруулан тавьсаар өнгөрч байгаа гэнэ. Хөдөлмөрчин нь зөвхөн хоёр зуун дөчин хүн үлджээ. Хоёрдугаар ээлжийн хөдөлмөрчний хагас нь оргож зайлжээ. Төдий хүнд хүчир ажил хөдөлмөрийг хэрхэн ийм чанга хүйтэн цаг үед гүйцэтгэх билээ. Дубав тэнд очсоор долоо хоножээ. Өлөн усанд байх найман уурын машины тавыг бүрэн зассан бөгөөд бусдыг нь сэлбэж засахад хэрэглэгдэх зүйл нь дутагджээ. 

	Өлөн уснаас гарсан трамвай цахилгаан тэргүүдэд сууж явсан хүмүүсийг албадан буулгаж шинэ барьж байгаа төмөр замдаа хэрэглэх рельсүүдийг арван есөн тэргэнд ачиж хотын галт тэрэгний буудлын газар авчирсан Панкратовыг трамвайн хэрэг эрхлэх газраас тэмцэн заалдаж эрүүгийн хэрэгт холбогдуулан шийтгүүлэхээр тогтоожээ. Трамвайн ажилчин Дмитрий миний ажилд дуртай туслалцсан гэнэ. Энэ сонин хэрэг шүү. 

	— Уул рельсүүдийг буудлын газар үлдсэн комсомолчид тэр шөнөдөө төмөр замын тэргэнд ачсаныг Панкратов нөхөдтэйгөө хавсарч өнөө Боярк өртөөнд хүргэсэн байна. 

	Дубавын тухай хэргийг харьяат товчоонд шилжүүлэн хянуулсугай гэснийг Аким татгалзжээ. Дмитрийн өгүүлэх нь трамвайн газрын албан хаагчид нь хуучны түшмэдийн маягтай бөгөөд ажил явууллагаа гүйцэтгэж байгаа нь онц назгай болох учир зөвхөн хоёр тэрэг олгохыг зөвшөөрснөөс гадна Туфта, Дубавт сургамжлан зааварласан нь, 

	— Партизан заншлаа орхих цаг одоо болсон бөгөөд хэрэв дүрэм заавар зөрчих этгээд байх бол даруй гянднаа хоригдох нь болзошгүй хэрэг шүү, зэвсэг хэрэглэж довтлолгүй, зүгээр хоорондоо харилцаж тогтоовол үл болох газар байх сан гэж үү гэж шүүмжилсэн гэнэ. 

	Үүнээс урьд Дубавын тийнхүү уурсаж байгааг би огт үзсэнгүй болно. 

	— Чи гагцхүү цаас бичиг харахаас өөр юм үзэхгүй буюу, ямар учраас урьдчилан хэлэлцэж тогтоосонгүй билээ. Хануурын хорхой цус сордог шиг чи бол бэх сорно. Дэмий хоосон чалчихаас өөр ажил чамд байсан юм уу, хэрэв төмөр рельсээ Бояркад авчирсангүй бол тэндэх нөхөд минь барьж идчих нь тэр?, бидний хэрэг явдалд саад боогдол хийж бий өөдөлшгүй энэ мэт этгээдийг даруй тэр шинэ байгуулж бий төмөр замын ажилд явуулж Токаревт тушаагаад хатааж эдлүүлбэл зүйтэй юм сан гэж мужийн хороонд хашхирч байхыг үзэв. 

	Туфта, Дубавыг заалдаж мэдүүлсэн бөгөөд Аким намайг түр гарах чөлөө өгнө үү гээд түүнтэй арваад минутын хэр ярилцсаны дараа дахин гарч ирсэн Туфтын царай ув улаан бөгөөд цухалдсан янзтай үзэгджээ. 

	 

	Арван хоёр сарын гурван

	Тээх нэвтрүүлэх газрын дотоодыг хамгаалах ангиас бас нэг шинэ хэрэг мужийн хорооноо шилжүүлэгджээ. Панкратов Окунев бас өөр хэдэн нөхөд Мотовиловка гэдэг өртөөний газар байх хоосон байшин барилгын үүд ба цонхны жаазнуудыг авч төмөр замын ачааны тэргэнд ачихаар бэлтгэж байхад тэндхийн хамгаалахын ангийн төлөөлөгч үл зөвшөөрөн барьж хорихоор завдахад харин түүний зэвсгийг нь хурааж авчээ. Ачиж бэлтгээд байсан тэрэг хөдөлж явахын хамт хураасан бууг сумгүй гэдрэг өгсөн гэнэ. Бас төмөр замын эд хогшлын хэлтсээс мэдээлсэн нь Токарев бол бояркийн өртөөний барааг агуулах газар байсан хорин пүү төмөр хадаасыг зохих газрын зөвшөөрөлгүй, өөрийн дур зоригоор авсан хэрэгт холбогдуулсан байна. 

	Уул хадааснуудыг шпалын оронд хэрэглэх мод зөөсөн тариачны үнэ хөлсөнд бодож олгосон байжээ. 

	Эл хэргүүдийн тухай Жухрайтай ярилцаж лавлахад Жухрай инээж “энэ хэргүүдийг бид цөмийг хэрэгсэхгүй болгоно” гэжээ. 

	Шинэ барьж байгаа төмөр замын ажил байдал нь түгшүүртэй ба гачигдалтай болсон бөгөөд ажлын цагийг чухалчилж хэмнэх хэрэгтэй болжээ. Аливаа ялимгүй бага сага хэргийн учир түлхэж тэмцэлдэх явдал цаг үргэлж тохиолдох болсноос гадна бас уг үйлдвэрт саад боомт хийгсдийг мужийн хорооны газар ирүүлж ятгаж ухуулах нь мөн тасралтгүй болжээ. Ажил хийж бий хөвгүүдийн дотроос тушаад зааврыг дагаж гүйцэтгэхгүй нь нэлээд олон үзэгдэнэ. 

	Олшинскийн авчирсан бяцхан цахилгаан зуухыг Жреневийн Оля бид хоёулаа хэрэглэж гараа дулаацуулж байгаа авч тасалгаа дотор дулаан өгч чадахгүй юм. Ийм хүйтэн шөнийг ой модон дотор бараг задгай байгсад тэнд хэрхэн өнгөрүүлэх билээ. Бас Олягийн хэлэхийг сонсвол хотонд өвчтөний хэвтэх газар туйлын хүйтэн бөгөөд өвчтөн нь хөнжлийн дороос гарахгүй болсон байна. Хоёр өнжиж нэг удаан зуухаа түлдэг гэнэ. 

	Нөхөр Олшинский таны өгүүлдэг гагцхүү дайн байлдааны газар зовлон зүдрэл байдаг гэсэн чинь дэмий бөгөөд бас ийм алсалсан газар ч нэг адил зовлон байдаг байна шүү. 

	 

	Арван хоёр сарын дөрвөн. 

	Бүтэн шөнө цас орж боярка цөм цасанд дарагдсан бөгөөд ажил хөдөлмөр нь зогсжээ. Замаа цэвэрлэж бий бололтой. Энэ өдөр мужийн хорооноос гаргасан тогтоолд түлээ мод бэлтгэсэн газар хүртэл гүйцэтгэх ажлыг 1922 оны тэргүүн сарын нэгнээс урьд дуусгавал зохино гэжээ. Уул тогтоолыг бояркад хүргүүлснийг Токарев үзээд “хэрэв бүгдээр үхэж сүйдэхгүй бол гүйцэтгэнэ” гэжээ. 

	Корчагины тухай огт чимээгүй байна. Түүний Панкратовтай адил ямар нэг хэрэгт холбогдуулаагүй нь гайхалтай байлаа. Корчагин ойрдоо надтай уулзахаас зайлсхийж яваа учрыг би одоо хүртэл олж мэдээгүй биш үү. 

	 

	Арван хоёр сарын таван. 

	Өчигдөр нэг бүлэг дээрэмчин зам байгуулж байгаа газрыг бууджээ. 

	 

	* * *

	 

	Зөөлөн цасан дээгүүр болгоомжлон яваа морьдын хөлд модны мөчир хугаран тарчигнавал цочиж үргэхийн чацуу хажуу тийшээ холби үсрэх бөгөөд сэртийсэн чих рүү нь буугаараа цохиод авахад даруй дахин өмнөө явагсдыг гүйцдэг байсан байна. 

	Арваад морьтой хүмүүс нэг довын шилийг давж зах залгасан цасгүй хар газар гарч зогсоход тэргүүнд явсан хүний хөлстэй азарга холоос түргэн явж ирсэн бөгөөд хамаг биеэ шилгээн хөдөлгөжээ. 

	Хамгийн тэргүүнд явсан хүнээс˗эд чинь чөтгөр шиг олноороо ирээ шив, гэвч бид сайн айлгаж чадах байгаа тэдний нүгэлт царцаахайнуудыг маргааш болтол цөмийг эндээс заавал арилгаж үгүй хийгтүн гэж манай жанжин даалгасан шүү, золбин амьтад түлээ мод тийш чиглэж яваа байна шүү... гэжээ. 

	Шинэ байгуулж бий салаа замын хажуу талаар цувралдан явсаар бүр өртөөнд орж ирээд хуучин сургуулийн байшингийн дэргэд байх талбай дээр арай гарсангүй дэргэдүүр нь ургаж байгаа моднуудын цаагуур орж зогссон байжээ. 

	Харанхуй шөнө олон хүн зэрэг зэрэг буудах нь сонсогджээ. Сарны гэрлээс цайж цагаан мөнгө мэт үзэгдэх хус модны гишүүд дээрээс хэрэмтэй адил гулган буусан хэсэг цас ба модуудын завсраар бууны амнаас гэрэл гялсхийх суманд дайрагдсан байшингийн ханын шавар шороо нь нурж бас Панкратовын авчирсан цонхны шил хэмхэрсээр байх нь дуулджээ. 

	Олон хүн тийнхүү гэнэт буудахад шавар шал дээрээ унтаж хэвтсэн хөдөлмөрчин бүгдээрээ даруй давхин босоцгоосон авч байшингийн үүгээр түүгээр нь нэвт цохиж орох сумнуудаас айж нойрмог хүмүүс даруй дахин дороо нэг нэгээ түлхэж дарцалдсаар хэвтжээ. 

	— Чи хаана очих гэж байна вэ? гэж Дубав Павелын шинелиэс нь барьж асуухад, 

	— Гадагшаа гаръя гэвэл Дубав. 

	— Чи ямар мунхаг амьтан бэ? дороо хэвтэж бай, гадагшаа гармагц чинь даруй ална шүү гэж шивгэнэжээ. Тэдгээр цуг хэвтсэн гурвын Дубав шаландаа наалдаж буутай гараа үүд тийшээ шагайж хэвтжээ. Корчагин сандарсан маягтай бөгөөд мөн буугаа бэлтгэж бариад өвдөг дээрээ суужээ.. 

	Бууны дуу зогсож дараа нь чимээгүй болсон нь гайхалтай байв. Үүнд Дубав, 

	— Хөвгүүдээ буу зэвсэгтэй нь наашаа бологтун гэж хэвтсээр буй нөхдөдөө аяархан дуугарчээ. 

	Дараа нь Корчагин үүдээ аяархан тайлж гадаа гарахад өнөөх ойн цоорхой дээр юм үзэгдсэнгүй зөвхөн жижиг цас эргэлдэж унасаар бөгөөд арваад хүн морио гуядсаар зугтаан зайлж одов. 

	 

	* * *

	 

	Маргааш нь үдийн үесээр төмөр замын Дерезина гэдэг машинаар хотоос ирсэн Жухрай ба Аким хоёрыг Токарев, Холявы хоёулаа угтаж тэдний авчирсан “ максим” пулемёт ба түүнд хэрэглэгдэх хэдэн хайрцаг сум жич хориод винтовуудыг буулгаж бэлтгэн тавьсан байв. 

	Ажлын газар тийш чиглэж яаравчлан явсан хүмүүсийн дотроос урт шинельтэй Фёдорын цасан дотуур умбаж ийш тийшээ найгалзаж баавгайн маягтай алхалж явааг үзвэл тэр угаас далайчин хүн болох учир долгионоос хөдөлж байгаа цэргийн онгоцон дээр явахдаа хөлөө алцайлгаж тавих дадлаа одоо ч мартсангүй байлаа. Токарев нөхдөө гүйцэх гэж хойноос нь гүйж нөгөө өндөр биетэй Аким нь Фёдортой зэрэгцэж явна. Токаревын өгүүлэх нь, 

	— Дээрэмчний халдаж довтлох нь гайгүй хэрэг санжээ. Харин замыг хөндлөн гарсан үнэхээрийн гайтай нэг намхан хошууг сэт ухаж гарах гэдэг тун ч хэцүү болох нь байна гэжээ. 

	Өвгөн Токарев түр зогсож гэдрэгээ хараад гараараа салхи халхалж тамхиа ноцоож татаад, алхалсаар явсан нөхдийн хойноос гүйцэж ирэхэд Аким, Токаревыг хүлээж байсан бөгөөд нөгөө Жухрай нь хэвээрээ урагшаа алхалсаар болно. 

	— За та нар энэ салаа замаа хугацаандаа багтааж байгуулах арга чадал байх нь уу гэж Аким Токареваас асуухад өвгөн нь бодол тавьсан маягтайг баахан дуугүй явснаа. 

	— Хүү Минь чи мэдэж байна уу, ер нь бидний байдлаар нийлэлцүүлж үзвэл энэ хугацаанд байгуулж амжихгүй ёстой юм, гэтэл гүйцэтгэхгүй байх нь бас л болохгүй хэрэг юм гэжээ. 

	Тэдгээр хоёр Жухрайг гүйцэж хамт явахад Токарев их л цухалдсан маягтай дугарсан нь өнөөх “яах билээ” гэдэг хошуу чинь одоо эндээс эхлэх нь энэ ердөө ийм хүнд байдалтай болохын дээр энэ тухайд хэрэглэгдэх чухал зүйлүүд ба хөдөлмөрчнөөр дутагдах учир ёсоор гүйцэтгэж үл болох зүйл гэдгийг зөвхөн Патошкин бид хоёр мэдэх авч тийм гачигдалтай бэрх цагт чухам бүтээж үл болох зүйл гэдгийг бүгдээрээ мэдэж байгаа байх, ажлын байдал ийм болсон тул “хэрэв бид хөлдөж үхэцгээхгүй бол” гүйцэтгэж болно гэж би хэлсэн юм, та нар үзэхгүй юу, хоёр дахь сараа оролдож дөрөв дэх ээлжийн хүмүүс хугацаагаа дуусаж байх ёстой атал анх томилогдож ирсэн нөхөд дангаар одоо хүртэл амралтгүй ажил хөдөлмөрөө явуулсаар бөгөөд гагцхүү залуучууд болох тул тэсэж байна гэвэл зохих юм, тэдгээрийн заримын бие махбод нь хүйтэн нойтноос гэмтэж нэг насны гэм олсон байна шүү, ийм залуу багачуудыг харах бүр өрөвдөх бөгөөд хязгаарлашгүй үнэтэй сайн хөвгүүд гэвэл зохих юм, эндэхийн бузар шавар намгийн уршгаас үхэл олох нь цөөнгүй болох байна гэжээ. 

	 

	* * *

	 

	Шинэ байгуулж байгаа салаа зам нь уул өртөөнөөс нэг километр тавьж дууссан бөгөөд тэндээс цааш нь дөрвөн километрийн хэртэй зөвхөн засаж бэлтгэсэн газар дээр тарааж хөндлөн тавьсан охорхон шпал модууд салхинд уначихсан хашаа мэт жигдрэн хэвтэнэ. Түүнээс бүр цааш өнөөх хөндлөн гарсан хошуу хүртэлх зам нь тэгш газраар өнгөрөх байлаа. 

	Тэрхүү хөндлөн мод дэвсэх ажлыг Панкратовын ангийн дөчин хүн гүйцэтгэх бөгөөд чаргаар зөөж авчрах ажлыг нэг майлин модны холтсоор сүлжиж хийсэн шинэхэн шаахайтай улаавтар сахалтай тариачин яаралгүй гүйцэтгэсээр байжээ. Жинхэнэ рельсийн оронд энгийн хоёр урт төмрийг хэрэглэж түүн доогуур шпалуудын өндөр намыг таацуулан тавьж байснаас гадна газар шороог тэгшлэхдээ сүх, царил төмөр хүрз аль тохиолдсоныг хэрэглэж байсан болно. 

	 

	* * *

	 

	Шпал модуудыг тэгшээр бэхлэн тавих ажил бол үнэхээрийн яршигтай бөгөөд удааширч байсан байна. Тийнхүү таацуулан тавьж гүйцэтгэх ажлын техникчийг ганц Лагутин овогтой төмөр замын ажлын аравны дарга байсан одоо тавин дөрвөн настай битүү хар сахалтай өвгөн бөгөөд өөрийн сайн дураар залуучуудын хамтаар ирээд одоо тасралтгүй дөрөв дэх ээлжийг ажиллаж аливаа зовлон зүдрэлийг адилхан эдэлж буй тул эндэхийн хөдөлмөрчин бүгдээрээ сайшаан хүндэлдэг байна. Энэ бол Тали охины эцэг бөгөөд хэдийгээр намын гишүүн бус боловч аливаа нам, эвлэлийн хурал дээр хүндэт хүмүүстэй хамт суулцдаг бөгөөд түүндээ баясаж уул замыг байгуулж гүйцтэл ажлаа орхихгүй гэж үгээ өгч ажилласан болно. 

	— Би та нарыг яаж орхиж буцах билээ. Хэлж өгөгтүн. Миний байлцахгүй бол ажлаа явуулж чадахгүй харин хутгаж орхих байгаа, хуучин дадлагатай хүн байлцах нь тун чухал шүү, би бол энэ насаараа орос орныг хөндлөн голт нэлээд арвин шпалуудыг тавьсан хүн юм... гэж үнэн сэтгэлээсээ шинэ ирсэн ээлжийн хөдөлмөрчинд хэлдэг байжээ. 

	Патошкин бол өвгөнийг итгэх бөгөөд түүний эрхэлж бий хэсэг газрыг хааяа эргэж үздэг болно. Хотоос ирсэн хүмүүс хөдөлмөрчний дэргэд хүрч очиход сүх барьж шпал тавьж газар ухаж байсан бөгөөд гөлөрч улайчихсан ба ердөө ядарсан маягтай саядаа нүүрээ сайтар угааж амжсангүй бөгөөд эцэнхий бор царайтай Панкратовыг Аким арай гэж танив. Панкратов, 

	— За мужийн эрх баригчид морилж ирэв үү гээд халуун ба хөлстэй гараарай Акимын гарыг барьж ёслов. Дараа нь газар малтаж байсан олон хүрзний чимээ тасармагц эргэн тойронд зогсож байсан хөдөлмөрчний цанхигар эцэнхий нүүрүүд үзэгдсэнээс гадна тайлж орхисон шинелиүд ба дээлүүдээ үүгээр түүгээр цасан дээр тарааж хаясан байжээ. 

	Лагутинтай ярилцаж дууссан Токарев, Панкратовыг ба сая хотоос ирэгсдийг дагуулан зам нэвтрэх газраа малтаж бий газар тийш очиход Панкратовтой зэрэгцэж яасан Жухрай ингэж асуулаа. 

	— Мотовилосвкийн чекисттэй ямар учраас тэмцэлдсэнээ Панкратов чи над хэлж өгнө үү? Зэвсгийг нь хураах явдал арай хэтэрсэн зүйл байна уу гэж чухалчлан асуухад олон үг дуугүй Панкратов бачимдсан маягтай инээмсэглээд, 

	— Тэр манай талын хүн учир бид түүнтэй урьдаар үгсэж хэлэлцээтэйгээр буу зэвсгийг нь хураасан юм, бид түүнтэй учраа гаргаж тодорхойлоход нөхөд минь энэхүү үүд цонхыг авчрахыг би дур мэдэн зөвшөөрч чадахгүй юм, нөхөр Дзержинский төмөр замын хөрөнгө хогшлыг хулгайлж сүйтгэх явдлыг зогсоохоор хатуу тушааснаас гадна бас эндэх өртөөний дарга өөрөө хулгайлдаг бөгөөд надаас төвөгшөөх тул надтай дайсан юм, хэрэв би та нарт эл юмсыг өгвөл заавал албан ёсоор хувьсгалт цэргийн трибуналд мэдүүлнэ, та нар буу зэвсгийг минь хурааж авсан болоод даруй зайлагтун. Хэрэв өртөөний дарга мэдүүлсэнгүй бол зовох явдал байхгүй болно “гээд тийнхүү үйлдсэн хэрэг юм, уул үүд цонхнуудыг бид нар хувьдаа хэрэглэхээр авчирсан биш шүү гээд, Жухрайн баахан инээж байгааг мэдсэн Панкратовоос, 

	— Нөхөр Жухрай тэрхүү чекист хөвгүүнийг холбогдуулалгүй ял үүргийг нь бид ганцаараа хүлээе гэхэд Жухрай ингэж өгүүлэв. 

	— Энэ хэргийг хэзээ нь хэрэгсэхгүй болгосон. Харин дахин энэ мэтээр хэрэг гаргаж үл болно. Энэ бол сахилга журмыг зөрчсөн хүнд хэрэг шүү, хуучин түшмэдийн хүнд сурталтай тэмцэлдэх өөр зохистой арга бид нарт бий биз, одоо түүнээс илүү зүйлүүд байна гээд өнөөх дээрэмчний довтолсон тухайг асууж эхлэв. 

	 

	* * *

	 

	Өртөөнөөс дөрвөн километр зайтай газар шинэ замыг хөндлөн гарах хошууг сэтлэх ажилд чармайн оролдож бий хөдөлмөрчдийн хоёр хажуугаар Холявы, Корчагин, Панкратов хийгээд Дубав ба Хомутовын карабин ба гар буунуудыг барьсан долоон хүн сэргийлж зогссон байв. Энэ бол тэндхийн ажилчны байгаа бүх зэвсэг байжээ. 

	Ганцаараа үлдсэн инженер Патошкин нэг газар сууж тоо бүртгэлээ бичиж нөгөө Вакуленко дээрэмчин дайрсан өглөө дээрэмчид алагдсанаас оргосон хэрэгт ямар ял шийтгэл байдаг вэ түүнийг хүлээе гээд хот орсон байжээ. 

	Патошкин өмнөө зогсож байсан махлаг биетэй илүү ярианд дургүй Хомутовт хөлдүү газар ухаж сэтлэхэд магад арван таван өдөр хэрэглэгдэх байх гэж аяархан хэлж суухад тэр нь уурлаж сахлын үзүүрийг уруулаар зуугаад, 

	— Бүх замыг барьж гүйцэтгэхэд хорин таван өдрийн хугацаа олгосон атал харин үүнийг сэтлэх ажилд арван таван өдрийн хугацаа тогтоосон чинь яаж болох билээ гэхэд Патошкин, 

	— Тэр чинь зүй байдалд нийлэлцэхгүй хугацаа гаргасан юм, надад үүнээс урьд ийм ажилчныг хэрэглэж зам тавьсан удаа байсангүй бөгөөд энэ удаа ч бас эндүүрч болох юм, би хоёр удаа эндүүрсэн болно гэв. 

	Тэр үед уул малтаж сэтлэхээр бэлтгэж байгаа газрын ажилчин тийш ирж явсан Жухрай, Аким, Панкратов гурвыг холоос харж таньсан хялар нүдтэй хуучирч урагдчихсан дээлтэй Тропимовын Петра гэгч төмөрчин хөвгүүн дэргэдээ байсан Корчагины тохойноос татаад энэ чинь хэн гэдэг билээ, харав уу чи гэвэл баяссандаа инээмсэглэсэн Корчагин хүрзээ барьсан хэвээр даруй уруудан гүйж ирээд Фёдортов уулзахад тэр нь бусад нөхдөөсөө илүү удтал гарыг нь барьж байснаа, 

	— За Павел мэнд сайн байна уу, ийм янз бүрийн хувцастай чамайг танихад хялбаргүй болсон байна шүү гэжээ. Дэргэд нь байлцсан Панкратов баахан гомдсон маягтай, 

	— Манай хүний таван хуруу нь цөмөөрөө гадагшаа ургаж, гарахаас гадна бас нэг муу оргодол шинелийг нь хулгайлж аваад явчихсан байдаг шүү. Окуневтай хоёулаа коммуны гишүүд тул харин тэр нь муу хүрмээ өгч тусалсан байх, ердөө Павлуш халуун биетэй хөвгүүн тул энэ хэдэн хоногийн дотор хүйтэн чулуун шалан дээр хэвтэвч гэмгүй явдаг шүү гэж Аким гашуудалтай хэлэхэд охорхон хамартай энгийн хар ажилчин залуу Окунев, 

	— Бид нар Павлушаагаа, үхүүлэхгүй арга хийнэ. Олноор хэлэлцэн тогтоод тогооны байшинд тогоочоор илгээж Одаркийн бэлтгэл хүчин болгох бий, Сайтар идэж ууж бие нь тэнхрэхээс гадна зуухын хажуугаар буюу эсвэл Одаркийн хажуугаар орвол дулаацах байгаа гэхэд бүгдээрээ ха ха гэж их л инээлдлээ. Энэ өдрийн хувьд анх удаа тийнхүү инээлджээ. 

	 

	* * *

	 

	Фёдор тэрхүү хошууг үзсэний дараа Токарев ба Патошкин хоёрын хамтаар түлээ мод бэлтгэсэн газар очиж үзээд буцаж ирэхэд хөдөлмөрчид өнөө хошууг сэтлэх ажилдаа мөн хэвээрээ оролдсоор байна. Хэрэглэж бий багаж зэвсгүүд нь царил, хүрз бөгөөд уул залуус хамаг хүч чадлаа шавхан зүтгэж бийг мэдсэн Фёдор, Акимдаа хэлсэн нь:

	— Эдэнд хурал цуглаан хийж ухуулах явдал байхгүй байна. Бүгдээрээ учраа мэдсэн хүмүүс бөгөөд Токарев эрдэнэ шиг эрхэм ажилчин гэж магтдаг чинь хэрэг дээрээ илэрхий бөгөөд хатаасан болд бэлтгэгдэж бий газар энд байна шүү дээ гэжээ. 

	Саяны самууны урьд шөнө буу зэвсэг барилцаж дайсан этгээдийг сөнөөхөөр явсан эдгээр хүмүүсийн заримууд харин одоо бүгдээрээ санаа сэтгэлээ нэгтгэж чанга зориод хэдийгээр гаднаас үзэхэд хүүхдийн тоглоом мэт бяцхан зам боловч энэ хэр онц гачигдан бий түлээ түлш байгаа газар хүртэл зам нэвтрүүлэн олон хүнийг дулаацуулж амьдруулахын үндсийг залгуулахын тул чин үнэн санаагаар зүтгэж бий залуусыг үзсэн Жухрай сайшаан баясаад барахгүй байлаа. 

	 

	* * *

	 

	Патошкин тэрхүү хошууг ухаж сэтлэх ажлыг хэрхэвч хоёр долоо хоногоос урьд гүйцэтгэж болохгүй гэж Фёдорт ухуулахыг хичээж зохистойгоор учрыг мэдүүлэхэд тэр нь бас илтгэсэн тоо баримтыг нь сонсоод, дотроо бодоод, 

	— Хошууг малтаж сэтлэхээр ажиллаж бий хүмүүсээ хошууны тэртээд шилжүүлж замаа цааш нь явуулах ажилдаа хэрэглэгтүн. Тэр сүрхий хошууг сэтлэхэд өөр арга хэрэглэе гэжээ. 

	Жухрай өртөөний телефоны дэргэд удтал сууж битүүлэг бүдүүн дуугаар удтал ярилцахад түүний ард үүд сахисан Холявын сонссон нь, 

	— Пузыровскийн хороо цэргийг даруй эндэх үйлдвэрийн орчимд ирүүлж дээрэмчдийг арилгахад бэлтгүүл гэж миний нэрийн өмнөөс мужийн штабын даргад хэл, хуягт галт тэрэг илгээгтүн, бусад зүйлүүдийн тухай зохих тушаал зааврыг би өөрөө гүйцэтгэнэ. Би энэ шөнөдөө буцна. Арван хоёр цагийн үесээр Литкийг машины хамтаар буудалд илгээгтүн гэсэн байжээ. 

	Хөдөлмөрчний суух байшинд зарласан хуралд Акимын товч илтгэл гүйцэтгэсний дараа, Жухрай ярьж эхлэв. Тийнхүү нөхрийн хувиар харилцан ярилцсаар сууж мэдсэнгүй нэг цагийн хэр болжээ. Фёдор ажил хөдөлмөрөө нэг сарын нэгэн хүртэл дуусахаар нэгэнт баталсан хугацааг өөрчилж үл болохыг шаардаж хэлсэн нь, 

	— Ажлыг бид байлдааны ажлын ёсоор шаламгайлан гүйцэтгэхээр тогтоосноос гадна намын гишүүд, хамгаалах цэргийн баг байгуулж даргад нөхөр Дубавыг томилжээ. Бүх хөдөлмөрчнийг зургаан анги хуваарилж тус тусад ноогдуулсан ажлыг гүйцэтгэвэл зохино. Бусад рельсээ тааруулж тавих ажлыг мөн анги бүрд тэгш хуваарилан гүйцэтгүүлнэ. Нэг сарын нэгэн хүртэл хамаг ажлыг заавал дуусгавал зохино, Бусдаас урьд ажлаа дууссан анги нь амрах ба хотдоо буцах эрхтэй болно. Түүнээс гадна мужийн хорооноос Украйны төвийн гүйцэтгэх хорооноо мэдүүлж онц хичээлтэй хөдөлмөрчнийг улаан тугийн одон тэмдгээр шагнахыг мэдүүлсүгэй. 

	Нэгдүгээр ангийн даргад нөхөр Панкратовыг, хоёрдугаар ангийн даргад Дубавыг, гуравдугаар ангийн даргад Хомутовыг, дөрөвдүгээр ангийн даргад Лагутиныг, тавдугаар ангийн даргад Корчагиныг, зургаадугаар ангийн даргад Окуновыг, эдгээр зургаан хүнийг тус тус томилоод, бүх ангийн ерөнхий дарга бөгөөд улс төрийн удирдагчид Антон Никифорвич Токарев хэвээрээ үлдэх бөгөөд түүнийг ажил үйлдвэрээ дуустал огцруулж халахгүй гэжээ. 

	Томоотой төвшин зантай Жухрайн саяны илтгэж сонсгосон зүйлүүдийг удтал чагнаж суусан олон нөхөд бүгдээрээ тийнхүү эелдэг найртайгаар хэлсэн сүүлийн хэдэн үгийг сонсмогц гэнэт дэгдсэн шувуудтай адил гараа өргөж алгаа ташиж баяртайгаар инээлджээ. 

	Хориод хүн Аким ба Фёдор хоёрыг төмөр замын друцена гэдэг тэргэнд хүртэл үдэж очиход Жухрай Корчагиныг амарчлахдаа түүний цас мөс болсон хуучин галош гутлыг үзээд, би чамд савхи илгээе, харин хөл чинь хөлдсөнгүй биз гэж аяархан асуухад, 

	— Бараг тийм болсон, хавагнах болж байгаа юм гэхтэйгээ хамт үүнээс урьд хүсэж гуйснаа санаад, Фёдорын ханцуйнаас бариад чи надад нагаан бууны цөөн сум өгч чадах уу, надад хэрэглэж болох гуравхан сум үлдээд байгаа юм сан гэвэл Жухрай сэтгэл гутран толгойгоо сэгсрэн хөдөлгөсөн авч Павелын нүдэнд үнэхээрийн гашуудаж бий нь илэрхий мэдэгдэх тул даруй өөрийн зүүж явсан маузер буугаа тайлж аваад, 

	— За би үүнийг чамд бэлэг болгоё гээд сарвайхад харин Павел бүр эртнээс олж авахыг хүсэж явсан зүйлийг нь одоо бэлэг гэж өгсөнд чухам итгэсэнгүй маягтай зогсож байхад Жухрай өөрөө мөрнөөс нь зүүлгэж өгөөд, 

	— Ав ав, чиний үүнд дурлаж явсныг би бүр хэзээ нь мэдсэн юм. Чи үүнийг хэрэглэх үед нарийлж харин нөхдөө буудаж орхихгүйг хичээгээрэй гээд гурван ээлжийн сум өгөлцөхөд дэргэд нь байлцсан нөхөд атаархаж харснаас гадна тэдгээрийн нэг нь, 

	— Павка чи үүнийгээ надтай солихгүй юу, би чамд савхин гутал дээр үстэй оготор дээлээ нэмж өгье гэжээ. Мөн хамт явалцсан Панкратов Павелын нуруунаас түлхэж, 

	— Чи чөтгөр эсгий гутлаас солиоч, энэ хэвээрээ яасан ч христосын төрсөн өдөр хүртэл галошоор амьд явж чадахгүй шүү гэжээ. 

	Жухрай буу бэлэг болгон олгосны үнэмлэх хуудсыг дороо бичиж олгосон байна. 

	 

	* * *

	 

	Өглөө эрт хүйтэн жихүүн байв. Төмөр рельс уулзвараас огшиж түн тан хийсээр хун галууны ноолууртай адил бөөн цагаан уураа хүйтэн ба тунгалаг агаарт тараасаар хүрч ирсэн хуягт тэрэгнээс цөм арьсан хувцастай хүмүүс бууж ирсний дараа хэдэн цаг өнгөрмөгц хуягт тэрэгний ажилчин гурван хүн туйлын том гялалзсан өнгөтэй урт оосортой, хэмхийн хэлбэртэй хоёр юм авч өнөө уршигт хошууны орой уруу гүнээ малтаж оруулаад, дараа нь буу буудаж дохио өгмөгц одоо чухам аймшигтай хошууны ойр дэргэдүүр байсан хүмүүс бүгдээрээ ийш тийшээ бутран гүйж зугтааж ээ. Тэрхүү юмсын оосрын үзүүрийг шатаахад хөх ногоон гал гарч үзэгджээ. 

	Хэдэн зуугаад хүний зүрх нь хэсэг зуур түгшиж нэг хоёр минут хир юу болохыг хүлээж байтал газар дэлхий хөдөлж хошууны орой нь дэлбэ үсэрч олон хэсэг газар шороо нь дээшээ чулуудагджээ. 

	Хоёр дахь хэмх нь түрүүчийнхээс илүү хүчтэй тэсэрсэн бөгөөд айхавтар чанга дуу ба мөн олон хэсэг чулуу шорооны бутарч дээшээ чулуудагдаж хийссэний чимээ нь ой модны дотор холуур цуурайлан сонсогджээ. 

	Сая бүтэн байсан хошууны оронд одоо зөвхөн гүн нүх үзэгдэж түүний ойр хавьд арваад метрийн зайтай байх цав цагаан цас нь шороо тоосонд бүрхэгдсэн байжээ. 

	Тийнхүү дэлбэрснээс үүсэж гарсан хонхор газрыг даруй цааш нь засаж тэгшлэхийн тулд ёотуу, царил хүрзээ барьсан хөдөлмөрчин даруй давхин оржээ. 

	 

	* * *

	 

	Жухрай буцсанаас хойш залуус хоорондоо уралдаж түрүүлэхийг тус тус хичээх болсон бөгөөд үүр цайхаас өмнө сэрсэн Корчагин нөхдөө сэрээлгүй аяархан босож хүйтэн шал дээр хэвтсэн бөгөөд хөрж хөшчихсөн хөлөө арай чамай гишгэж явсаар тогооны тасалгаанд орж цайны ус буцалгаж авчирсны дараа сая харьяат ангийн хүмүүсийг сэрээсэн болно. 

	Бусад ажилчин бүгдээрээ сэрж босоход үүр цайж өдөр болсон байжээ. Нөхөдтэйгөө хамт өглөөнийхөө цайг ууж суусан Дубавын дэргэд шургасаар хүрч ирсэн Панкратов өгүүлэх нь, 

	— Митя чи үзэв үү Павка маань нөхдөө үүр сая гэгээрэхийн үеэр босгож ажилдаа гарсан бөгөөд одоо барагцаалбал арваад сажин давшуулсан байгаа, манайхны сонсвол Павел төмөр замын дархлах газраас ирсэн хуучин таних нөхдөө ухуулсан бөгөөд тэд нь хувьдаа оногдсон ажлыг хорин таван хүртэл дуусахаар шийдсэнийг үзвэл бидний хамар руу няслахаар завдаж байгаа юм байна, гэвч урьдаар уучлахыг гуйя, хэн маань урьдахыг бид нар үзэж байя гэж их л хорссон маягтай дугарахад баахан дургүйцсэн Митя нь зүгээр инээмсэглэжээ. Тэрхүү бүлэг хөдөлмөрчин ажлаа тийнхүү хурдавчлан дуусахаар зүтгэж бий, нь тээх нэвтрүүлэхийн эвлэлийн нарийн бичгийн даргыг дайрч санаа сэтгэлийг хөдөлгөсөн учир нь Дубав чухам мэдсэнээс гадна, сайн нөхөр болох Павлуш нь түүндээ ганцхан ч үг хэлсэнгүй атал харин ажилчин бүгдтэй уралдаж тэмцэлдэхээр уралдаж бий нь баахан тийм үзэгдсэн болно. 

	Панкратов нөхрийн найрамдлыг сахихыг хичээх боловч татах тамхи нь тус тусдаа байвал зүйтэй гэдэг хуучны үгийг баримтлах тулд хэн хэнийгээ ялж гарах нь эцэстээ үзэгдэнэ биз гэж ээ, 

	Үдийн үед винтовууд хурааж тавьсан газар зогссон манаач модны завсраар харагдсан хэсэг морьтой хүмүүсийг үзмэгц гэнэт буу тавьж дохио өгөхийн хамтаар Корчагин ангийнхаа ажлыг зогсоож, 

	— Нөхдөө дээрэмчин ирлээ шүү, буугаа авагтун гэж хашхиран хүрзээ хаяж орхиод модноос өлгөсөн маузер тийшээ давхижээ, 

	Бэлхэн байсан буу зэвсгээ даруй шүүрэн авцгаасан хүмүүс бүгдээрээ замын хажуугаар тарж цасан дээр хэвтэцгээжээ. Нөгөө морьтой хүмүүсийн түрүүнд явсан нь малгайгаараа даллаж, 

	— Нөхдөө зогсогтун, бид нар өөрийн хүмүүс байна шүү гэж хашхираад даруй хүрэлцэн ирснийг үзвэл ув улаан од хадсан Будионовка гэдэг малгайтай хагас суман цэрэг. Пузыровскийн хорооны нэг салаа тэр шинэ байгуулж бий төмөр замыг ахиж хамгаалахаар томилогдсон байжээ. Тэдгээр цэргийн даргын унаж яваа өрөөсөн чихтэй дух цагаан сайхан гэгчийн бор гүү байн ядаж тоглон эргэлдсээр байхыг харсан Павел даруй түүн тийш давхин очиж жолооноос нь шүүрэхэд гүү нь цочиж гэдрэгээ ухасхийхэд, 

	— Ай халзан минь харин бид энд дахин уулзах учиртай байсан байна шүү, ганц чигт гуа сайхан минь амьд үлдсэн шив гэж баясаж гайхсан хүн нарийхан хүзүүг нь тэвэрч бүгширсэндээ чичирч бий хамрыг нь илбэж байхад түүнийг ажиглаж үзсэн дарга Павелыг сая таньсан бөгөөд гайхаж, 

	— Ай энэ чинь харин Корчагин мөн шив, морио таньсан атал харин Середагаа таньсангүй байна шүү, дүү минь чи мэнд сайн уу гэжээ. 

	 

	* * *

	 

	Жухрай, Аким буцаад хот дахь аливаа оньснуудыг чангалан мушгиж эхэлсэн нь тус ажлын газар илт мэдэгдэж байна. Жаркий хотод үлдсэн нам, эвлэлийн гишүүд бүгдийг бояркад илгээсэн учир аймгийн эвлэлийн хороог хоосолсон байна. Соломинкид гагцхүү хүүхнүүд үлдсэн байна. Мөнхүү Жаркий оролдож төмөр замын техникийн сургуулийн оюутны дотроос бас нэг хэсэг хүмүүсийг томилуулсан байжээ. 

	Эл учраа Акимд мэдэгдэхийн ташрам дооглож хэлсэн нь би одоо зөвхөн эмэгтэй пролетариудын дотор ганцаараа үлдэв, орондоо бүсгүй Лагутиныг суулгаж үүдэндээ “эмэгтэйчүүдийн хэлтэс” гэсэн пайз бичиж наагаад өөрөө боярка тийш зайлбал зохих болсон байна, ганцаараа олон эмэгтэйчүүдийн дотор хутгалдаж байх нь баахан эвгүй болсноос гадна бас залуучуудаас намайг гайхан ярилцаж байгаа нь “бусдаа цөмийг ийш тийш нь тарааж харин ганцаараа үлдсэн байна шүү” гэх буюу үүнээс ч илүү хортойгоор ярилцаж байхыг хэн мэдэх вэ. Надад эндээсээ чөлөөлөх зөвшөөрөл олгохыг гуйсугай гэснийг Аким сонсож инээгээд зөвшөөрсөнгүй болно. 

	Удаа дараагаар бояркад хүрэлцэн ирсээр бүх хүмүүсийн дотор төмөр замын сургуулийн жаран хүн оролцсон байжээ. Бас Жухрай тэрхүү шинэ ирэгсдээ суулгахын тул төмөр замын хэрэг эрхлэх газраас дөрвөн зуух бүхий дулаан тэрэг гаргуулсан байна. 

	Өлөн ус гэдэг газар бэлхэн байгаа төмөр замын уурын машин ба ачаа бараа зэргийг тээх жаран таван тэрэг авчрахаар Дубавын харьяат ангийн хөдөлмөрчнийг томилж тэдний тэнд гүйцэтгэх ажлыг уралдаанд оролцуулан тооцохоор тогтов. 

	Дубав өлөн усанд очихоосоо өмнө сая ирсэн шинэ ангийн ажилчныг удирдахын тулд Клавичугийг дуудаж ирүүлбэл зүйтэй сан гэж нөхрийн хувиар Токаревт хэлсэн бөгөөд түүний уг учир нь чухам юу болохыг мэдсэнгүй Токарев даруй зөвшөөрч зохих тушаал гаргасан атал үнэндээ хүүхэн Анна бол Соломинкаас ирсэн хүмүүсээр дамжуулж илгээсэн захидлаас үүссэн хэрэг байжээ. 

	Тэрхүү Аннагийн захидлыг үзвэл “Димитри Клавичуг бид хоёулаа олон зүйлийн бичиг дэвтрийг та нарт ялган бэлтгэв. Чамд ба бояркийн ажил явуулгад онц зүтгэж бий нөхдийн амрыг эрнэ. Та нар бол гайхамшигтай эрчүүд юм, хүч чадал ба чанга зориг чинь улам нэмэгдэж батжихыг хүснэ. Бэлтгэж хураасан түлээ модны зүйлийн үлдэгдлийг өчигдөр цөмийг өгч дуусжээ. Бас та нарын амрыг эрж байна. Их сайн хөвгүүд юм, та нарын идэх талхыг тэр өөрөө бэлтгэдэг болно, уул талх бэлтгэх газрын хүмүүст огт итгэхгүй бөгөөд гурилаа шигшиж цэвэрлэх ба машинаар зуурч бэлтгэх зэрэг ажлыг цөм өөрөө оролдож гүйцэтгэнэ. Тэр өөрөө явж олсон гурил нь сайн бөгөөд бэлтгэсэн талх нь миний авч хэрэглэдгээс чанараар хол илүү болно. Үдшидээ эмэгтэй Лагутин ба Артохин, Клавичуг заримдаа Жаркий зэрэг нөхөд минь хамтарч хичээлээ бага сага явуулах авч хэрэг явдлаа ярилцах нь үлэмжхэн болохын дээр ялангуяа та нараа дурсах нь олон болно. Та бүхний байгуулж бий шинэ замын ажилд хүүхнүүдийг үл оруулах гэсэн Токаревыг их л буруушааж байна. Бид хүүхнүүд бол бусад хөдөлмөрчнөөс дутуугүй ажил хийж чадах байсан гэлцэнэ. 

	Галя бол би аавын хувцсыг өмсөөд очно, нэгэнт тэнд очсоны хойно гэдрэг хөөж чадахгүй гэнэ. Тэр бол зорьсондоо хүрэх хүүхэн шүү, бас хар нүдтэд амрыг уламжилна уу. Анна ёслов тэсэн байжээ. 

	 

	* * *

	 

	Гэнэт шуурга тавьж хөх үүл газар дээгүүр урсан үлэмжхэн цас орж хүчтэй салхины чимээ зуухны хоолойгоос үлээсэн мэт сонстон бий ой шугуйгаас гадна, хуй салхи цасны хойноос ой модны завсраар дагалдан хийсэж байжээ. Цасан шуурга бүтэн шөнөдөө зогссонгүй, олон хүн зуухаа үргэлж түлсээр байсан авч ясандаа хүртэл даарчээ. Өнөөх хөдөлмөрчний суух өртөөний дэргэдэх эвдэрхий байшин нь дулаанаа огт барихгүй нэвт шувт үлээгдэж байв. 

	Өглөө ажилдаа гарсан хөдөлмөрчид гүн цасан дотуур, умбаж явахад ой модны дээгүүр улаан нар харагдаад хөх огторгуйд ганцхан ч үүл үзэгдсэнгүй болно. 

	Корчагины анги оногдсон хэсэг замын цасыг арилгаж бий үед чанга хүйтнээс даарахын зовлон чухам юу болохыг Корчагин сая мэджээ. Окуновын хуучин хүрэм огт дулаан өгөхгүйн дээр өнөөх өрөөсөн хөлийн хуучин галошоор дүүрэн цас орсон бөгөөд олон удаа хөр хунгарт шигдэж гээгдэх шахав. Нөгөө хөлийн савхи нь бүрмөсөн урагдаж салах шахжээ. Хүйтэн шал дээр унтсаны гэмээс хүзүүн дээр нь хоёр том гэгчийн хатги гарсан бөгөөд хүзүүгээ ороохын тул Токарев өөрийн нүүрийн алчуурыг өгсөн байжээ. 

	Эцэж зүдэрсэн биетэй ба халуурч улинхир нүдтэй болсон Павел нэг өргөн модон хүрз барьж цас арилгаж оролдсоор болно. 

	Өртөөнд арай чармайн гэлдэрсээр хүрч ирсэн суудлын тэргүүдийг үзвэл түлээ түлшний зүйл огт байхгүй болсон бөгөөд зөвхөн үлдсэн хэдэн мод нь зуухын дотор шатаж дуусах шахсан байжээ. 

	— Та түлээ олгох бол цаашаа явж болох байх, эсхүл тэрэгнүүдээ хөдөлгөж болох ууртай байгаа дээр нь хажуу тийш зайлуулж сул зам дээр гаргаж тавигтун гэж машинист өртөөний даргад мэдэгдэв. Арга буюу уул тэрэгнүүдийг зайлуулж бэлтгэл зам дээр зогсмогц замаар яваа олон аянчинд учрыг сонсоход, 

	— Бид нар одоо яадаг билээ гэж улиглан бархиралдаж элдвээр хараасаар үлдэж хоцорсон байна. 

	— Тэр ирж яваа өвгөнтэй ярилцаж үзэгтүн, эндэхийн бүх ажлын дарга болох тул шпалын оронд хэрэглэж бий түлээнээс та нарт хэдэн чарга хүргүүлж өгч чадах байх гэж өртөөний дарга саяны галт тэргээр ирсэн хүмүүст хэлмэгц Токаревын өмнөөс угтаж очиход хэлсэн нь. 

	— Түлээ бол манай ажилдаа хэрэглэж бий зүйл болохоос гадна, цас хунгар үлэмж бөгөөд зөөж авчрахад гачигдалтай болсон учир түлээгээ та нарт үнэ өртөггүйгээр өгч чадахгүй, та нарын хүргэж яваа галт тэргэнд бий зургаа долоон зуугаад хүнээс хүүхэд багачууд ба бүсгүйчүүдийг ялгаж орхиод бусдад нь хүрз бариулж үдэш болтол цас арилгуулбал түлээ өгч болно. Хэрэв зөвшөөрөхгүй бол шинэ жил гартал хүлээж сууна биз гэжээ. 

	— Нөхдөө тэр ирж яваа хүмүүсийг хараач, юун олон юм бэ. Бүсгүйчүүд мөн ирэв гэж Корчагины араас гайхаж дугарахад эргэж харсан Павелын дэргэд хүрч ирсэн Токарев би чамд нэг зуун хөдөлмөрчнийг хүргэж ирлээ шүү, чи эд нарт зохих ажлыг зааж өгөөд харин сайтар харж дэмий сууж цаг нөхцөөхгүйг нь хичээгээрэй гэжээ. 

	Корчагин тийнхүү шинэ ирсэн хүмүүст зохих ажлыг нь хуваарилан зааж өгөхөд нэг өндөр биетэй төмөр замын албан хаагчдын хувцастай хурган малгайтай хүн их л дургүйцэж уурласан маягтай гартаа барьсан хүрзийг дэмий ийш тийш нь эргүүлж дэргэдээ зогсож байгаа халиун малгайтай залуу эхнэр тийш эргэж хараад, 

	— Би хэрхэвч цас арилгахгүй, намайг албадаж ажил хийлгэх эрх хэнд ч байхгүй, харин хэрэв намайг гуйж хэлсэн бол би төмөр замын инженерийн хувьд зохих ажилд нь удирдан зааж өгөхөөс өөр бид хоёрын хэн ч атугай цас ухах хөдөлмөр хийх ёсгүй. Манай заавар дүрэмд тийм зүйл огт байхгүй, энэ хууль бус ажил хийж байна, би үүнийг зохих газар мэдүүлж заавал шийтгүүлнэ гээд, ойр байсан нэг хөдөлмөрчнийг дуудаж дэргэдээ ирүүлээд, 

	— Та нарын аравны дарга хэн бэ? гэж асуухад дэргэд нь хүрч ирсэн Корчагин та ямар учраас ажил хийхгүй байна гэхэд тэр нь Павелыг тоохгүй маягтай ингэж өгүүлэв. 

	— Та чинь ямар хүн гэдэг билээ гэж асуухад Павел, 

	— Би хөдөлмөрчин байна... гэжээ. 

	— Тийм бол тантай ярилцах хэрэг байхгүй, аравны дарга буюу аль өөр нэгэн тушаалтай хүнээ дууд гэхэд Павел түүн тийш хялайж хараад, 

	— Ажил хийх дургүй юм бол яамай, албадахгүй, гэвч та бидний зөвшөөрөлгүй галт тэргэнд сууж чадахгүй шүү. Ажил үйлдвэрийн эрхлэгчээс гаргасан тушаал нь тийм юм гээд, дараа нь өнөөх залуу эхнэр тийш эргэж хараад, 

	— Та ч бас ажил хийхийг мөн зөвшөөрөхгүй байгаа юу гэхийн чацуу цочиж гайхсан хүн хэсэг зуур дуугүй зогсох бөгөөд тэр эхнэр нь өнөөх Тумановын Тоня байжээ. 

	Өмнө нь зогсож байгаа уранхай хувцастай тийм гэж хэлж үл болох, гайхалтай муу гуталтай ба ойрдоо угаасангүй үзэмж муухай царайтай хир болсон алчуураар хүзүүгээ ороосон Корчагиныг арай гэж таньсан болно. Павелын гагцхүү гялалзсан хурц нүд нь хэвээрээ үлдсэн байжээ. Уранхай муу хувцастай, оргодол тэнүүл хүний шинжтэй царай алдсан энэ хүнд Тоня сая болтол дурлаж явсан байна. Хэрхэн тийнхүү доройтож хоцорсон нь үл ухагдана. 

	Эр эм холбож энэ тухай хурим ёслолыг сая гүйцэтгэж дууссан Тоня одоо нэг ихээхэн хотноо байх төмөр замын хэргийг эрхлэх газрын нэлээд дээгүүр тушаал бүхий эртэйгээ хамт тэрхүү хотноо очиж явсан атал харин бага насандаа дурлаж явсан хүнтэйгээ санамсаргүй энд ирээд гэнэт уулзсан байна. Нөхөр минь юу гэж бодох бол гэж эмээсэн учир Павелын гарыг барьж мэндчилэхийг татгалзсанаас гадна ямар учраас Корчагин ингэтлээ доройтсон билээ. 

	Анхнаасаа галчийн ажил хийж амьдарч явсан хүн газар ухах ажлаас дээшээ давшин өөдөлсөнгүй байна гэж дотроо бодож аягүй болсондоо нүүр нь улайж хэрхэхээ мэдэхгүй зогсож байхад харин тэр уранхай хувцастай ядуу хүн, гэргий тийш нь ичгүүргүй ажиглан харж байгааг үзсэн инженер туйлын жигшин барьж байсан хүрзээ чулуудаж орхиод, Тонягийн дэргэд хүрч ирээд, 

	— Тоня эндээс зайлъя, би энэ Леццаронийг харахаас зэвүүцэх болжээ гэжээ. 

	— “Жузеппе Гарибльт” гэдэг бичгийг уншиж үзсэн Корчагин тэр Леццарони гэдэг нь чухам ямар хүн болохыг мэдэх бөгөөд ингэж хариуллаа. 

	— Хэрэв би Леццарони бол чи дутуу алагдсан буржуй буюу гэж битүүлгээр дугараад, дараагаар Тоня тийш харж нөхөр Туманов та хүрзээ барьж бусдын хамт жагсагтун, битгий энэ бордмол сарлагийг дуурайгтун, гэвч энэ бол танд ямар хамаатай хүн болохыг би мэдэхгүй тул уучлахыг гуйна гэхийн хамтаар Тонягийн сайхан үстэй арьсан галошийг харахдаа зэвүүцэж инээгээд, саядаа энд бүлэглэсэн дээрэмчин үзэгдэх болсон учир, таны энд үлдэхийг дурдахгүй байна гэж зүгээр энгийн маягтай дутуу хагас дуугараад даруй муу галошоо цасан дотуур чирсээр нөхөд тийшээ оджээ. 

	Павелын хэлсэн сүүлийн хэдэн үг нь инженерийн сэтгэлийг айлган чадсан тул чухам хэрхэхээ мэдэхгүй байтал Тоня завсраас нь үглэж хөдөлмөр хийхээр үлдээжээ. 

	Ажлаа дууссан хүмүүс үдэш өртөө тийш очиж явахад Тонягийн инженер бусдаас урьд хүрч тэрэгний дотор суух зохистой газрыг олж эзлэхийн тул яаравчлан алхалж Тоня нь түр зогсож хөдөлмөрчнийг явж өнгөрөхийг хүлээж байхдаа эцэж ядарсан бөгөөд хамгийн сүүлд хүрзээ тулж явсан Корчагиныг үзээд, 

	— Павлуш мэнд сайн уу, үнэнээ хэлэх юм бол би чамайг иймд хүрсэн гэж огт санасангүй билээ, чи харьяат засгаасаа газар ухахаас өөр дээгүүр гавьяа олж чадаагүй юм уу, би харин чамайг комиссар буюу нэлээд ихээхэн тушаалтай болсон байгаа гэж санасан шүү. Чиний аж амьдралын байдал ердөө яагаад ийм бүтэмжгүй болсон юм гэхэд Павел дороо зогсож гайхсан маягтай Тоняг ширтэн үзээд, 

	— Би бас чамайг ийм заваан амтай ихэмсэг зантай болчихсон байгаа гэж огт санасангүй шүү гэж арай гэж зүйд нийлүүлэн эелдэг зөөлнөөр хэлэхэд ичиж улайчихсан чихтэй Тоня нь. 

	— Чи бас бүдүүлэг хэвээрээ байна шүү гэжээ. 

	Хүрзээ мөрөн дээрээ тавьсан Корчагин хэдэн алхам явж өнгөрсний дараа сая хариу хэлсэн нь, 

	— Таныг тал өгч байна гэж болох юм бол харин таны эелдгээс миний бүдүүлэг нь шулуун болно, миний ахуй байдал зөв зүйтэй хэвээр бөгөөд энэ тухай та сэтгэл зовох хэрэг огт байхгүй. Харин таны байдал миний санаснаас дордсон байна шүү, үүнээс урьд хоёр жилийн цаана чи хөдөлмөрчин хүнд гараа өгөхөөс өө ичдэггүй байсан атал харин одоо чамаас хөгцрөхийн үнэр анхилах болох нь шүү, үнэн сэтгэлээсээ хэлэх юм бол одоо чи бид хоёрын ярилцах юм ч үгүй болчихжээ гэлээ. 

	 

	* * *

	 

	Артем дүүдээ илгээсэн захидалд би даруй эхнэр авч хурим ёслол гүйцэтгэхээр бэлтгэж бий тул чи заавал хүрч иртүгэй гэсэн байжээ. Уул захидлыг гартаа бариад уншиж байтал салхинд үлээгдээд, ниссэн тагтаатай адил хийсэж арилсныг үзвэл, ахын гэрлэх хуримд байлцаж чадахгүйн тэмдэг буюу түүнээс гадна, ажлаа орхиж одох чөлөө огт олдохгүй болсон бөгөөд баавгайн маягтай Панкратов өчигдөр үдшидээ Корчагины ангийг гүйцэж харин урьдаж орсныг бүгдээрээ гайхалцаж байсан байна. Тэрхүү аливаа юм үүрэх ажил хийж амьдарсаар байсан ба ердөө хөдөлбөргүй түвшин зантай хүн, бусдаасаа урьдаж түрүүнд орохыг шууд зорьж үүнээс урьд голын хөвөөн дээр мөн түүнтэй хамт ажилд явсан нөхдөө учир тоймгүй шаардуулсаар байсан байна. 

	Хөдөлмөрчин хоорондоо тийнхүү дуугүй уралдан тэмцэлдэж бийг ажиглаж байсан Потошкин гайхсандаа санчгаа илбэж “эд нар бол яасан жигтэйхэн сонин улс билээ, ийм бяр чадал хаанаас гардаг юм бол, хэрэв цаг агаарын байдал үүнээс хойш найман өдөр энэ хэвээр цэлмэг бол өнөө түлээ бэлтгэсэн газар хүртэл зам хүргэн чадах байна. Нэг насандаа юм сур, мөн хөгшрөхдөө мунхаг хэвээрээ үлдэнэ гэсэн хуучны үг билээ. Эдгээр залуусын ажил бүтэцтэйг үзвэл манай анх бодож байсан цаг хэмжээг худал болгож байна биш шүү гэж их л урамтай суужээ. 

	Хотоос өөрийн бэлтгэсэн талхыг авчирсан Клавичуг, Токартай уулзаад, дараа нь Корчагиныг эрж дотно нөхдийн хувиар амар мэндээ асуулцан инээмсэглэсэн Клавичуг нь үстэй шар булигаар дээлийг шуудайнаасаа гаргаж бас зөөлөн савхийг нь алгаараа илээд үүнийг чамд өгье хэнээс илгээснийг чи мэдэхгүй байгаа биз... Ээ хүү минь чи мунхаг амьтан байна шүү, үүнийг Устиновичоос, тэнэг чамайг харин хөлдөж үхүүзэй гэж санаа зовохдоо илгээсэн юм. Үүнийг Олшинский, Устиновичид бэлэг өгсөн юм гэнэ, тэр хүүхэн дороо үүнийг Корчагинд хүргэж өг гэж над шилжүүлсэн билээ, чамайг ийм хүйтэн цагт зуны дан хувцастай хөдөлмөр хийж байгааг Аким хэлсэн юм байх, бас Олшинский сүүлдээ харамсаж хамраа мурийлгаж “Би тэр нөхөрт шинелиэ илгээж болно шүү” гэхэд Рита инээж зүгээр ажил хийхэд богино нь эвтэй болох байх гээд, даруй надад өгсөн юм гэжээ. 

	Тийнхүү хүргэж ирсэн үлэмжхэн үнэ бүхий зүйлийг гайхаж хоцорсон Павел чухам яахаа мэдсэнгүй маягтай урьдаар барьж үзээд өмсөхөд зөөлөн, үс нь бээрч хоцорсон биеийг нь даруй дулаацуулав. 

	 

	* * *

	 

	Ритагийн уламжлан бичсэнийг үзвэл, 

	 

	Арван хоёр сарын хорин. 

	Цас шуурга үргэлж тавьж бояркийн залуус ажлаа бүр дуусах даа хүрсэн атал, гүн цас ба хүйтэн шуурганаас саатжээ. Хөлдчихсөн газрыг ухах нь тун бэрх, нэг километр хүрэхгүй үлдсэн боловч тэр нь үлэмж хүнд ажилтай бий. Тэндхийн ажилчны дотор халуун хижиг гарсан бөгөөд одоо өвчтэй гурван хүн байна гэж Токарев мэдэгджээ. 

	 

	Мөн сарын хорин хоёр

	Мужийн хорооны бүгд хуралд Бояркаас нэг ч хүн ирсэнгүй тариа будаа ачиж явсан галт тэргийг Бояркаас 17 километр газар цагааны дээрэмчин гүн жалга руу унагааж сүйтгэсэн бөгөөд бэлтгэлийн яамны төлөөлөгчийн тушаалаар бояркийн ажилчин бүгдийг тэр газар томилжээ. 

	 

	Мөн сарин хорин гурван. 

	Бояркаас хотонд хүргүүлсэн долоон өвчтөний дотор Окунев ирэлцжээ. Би буудлын газар очсон болно. Харьков хотоос ирсэн галт тэрэгнүүдийн хооронд дахь залгаанууд дээрээс хэдэн хөлдөж үхсэн хүүрийг буулгаж авсан болно. Эмнэлгийн газар цэв хүйтэн бөгөөд уршигтай энэ шуурга хэзээ намдаж арилах бол?

	 

	Мөн сарын хорин дөрвөн. 

	Хэргийн үнэн байдлыг Жухрайгаас сая мэдэв. Өчигдөр шөнө Орлика бүх хүчээ хамтруулж Боярка руу довтлон ирсэн нь үнэн гэнэ. Манай нөхөд тэрхүү бүлэглэсэн дээрэмчинтэй хоёр цаг байлдсан байна. Хоттой харилцах холбоог нь дээрэмчид тасалсан бөгөөд өнөө өглөө Жухрай тодорхой мэдээнүүдийг олж үзвэл дээрэмчнийг хөөн зайлуулсан авч, цээжээрээ нэвт буудагдсан Токаревыг энэ өдөр хотонд хүргүүлнэ. Тэр шөнө харуулын даргын үүргийг гүйцэтгэж байсан франц Клавичук бүлэг дайсан ойртож ирснийг анх мэдмэгц даруй нөхдөдөө мэдэгдээд өөрөө буудалцсаар байж сургуулийн байшинд хүрч чадсангүй учир дороо цавчигдаж үхсэн байна. Түүнээс гадна, бас арван нэгэн хүн шархаджээ. Одоо Бояркийн газар нэг хуягт тэрэг ба хоёр суман морьт цэргийг илгээж ажлын даргад Панкратовыг томилжээ. Дараагийн өдөр Пузыровский тэрхүү дээрэмчний заримыг хонхрын айлууд гэдэг газар гүйцэж бүгдийг цавчиж дуусгасан гэнэ. Намын гишүүн бус зарим хуучин ажилчин нь галт тэрэг ирэхийг хүлээлгүй төмөр зам дагуу явганаар хот ирж явна гэнэ. 

	 

	Мөн сарын хорин таван

	Токаревыг бусад шархтантай хамт авчирч эмнэлгийн газар хэвтүүлсэн бөгөөд эмч нар өвгөний амийг аварч болох гэнэ. Хараахан одоо хүртэл ухаан мэдрэл ороогүй буюу бусад нөхдийн шархадсан нь хөнгөн бөгөөд аюулгүй болно. 

	Бояркаас мужийн намын хороо ба бидэнд илгээсэн цахилгаан мэдээнээс үзвэл “дээрэмчин халдаж орсны хариуд салаа зам байгуулах ажлыг гүйцэтгэж бий бид нар ба Зөвлөлт засгийн төлөө гэсэн нэртэй хуягт галт тэрэгний анги цэргүүд хийгээд Кавказын улаан цэргийн хорооны хүмүүс хамтран хуралдаж аливаа гачигдал зовлонг үл хайхран эрхбиш тэргүүн сарын нэгэн хүртэл, хотын түлшийг хүргүүлж өхийг хатуу шийдэж тогтсон бөгөөд одоо бий бүх чадлаа гаргаж уг ажлаа үргэлжлүүлэхээр бэлтгэж байгаагаа мэдэгдсүгэй. Бид нарыг томилон илгээсэн эв хамт нам мандах болтугай. 

	Хурлын дарга Корчагин, нарийн бичгийн дарга Берзин” гэжээ. 

	Клавичукийн хүүрийг цэргийн хүндлэл ёсоор гүйцэтгэж Соломенкийн газар оршуулсан болно. 

	 

	* * *

	 

	Тэрхүү чухал түлээ түлш хүргүүлэх ажлаа гүйцэтгэх цаг ойртсон боловч халуун хижиг халдварлан бий ажилчны тоо өдөр тутам арваадад хүрсэн учир арга буюу удаашрах болжээ. 

	Эцэж ядрахын туйлд хүрсэн Корчагин согтуу хүн мэт найгалзаж арай ядан хөл дээрээ явсаар өртөөн дээр хүрч ирснийг үзвэл бие нь халуурч өвдсөөр удсан бөгөөд одоо халуун нь улмаар нэмэгджээ. 

	Тэндхийн ажилчны хүчийг бууруулан хасаж бий халуун хижиг одоо Павелд халдсан авч, бөх чийрэг биетэй хүн учир энэ таван өдрийн дотор тэсэж өвс дэвссэн хүйтэн чулуун шалнаас арай чарай босож бусад нөхөдтэйгөө хамт ажил хөдөлмөртөө зүтгэж оролдсоор байсан байна. Дулаан дээлээ ба Фёдороос илгээсэн эсгий гутлыг хөлдөж хоцорсон хөлдөө өмссөн гэвч тус болсонгүй, одоо явахад цээжний дотор харлаж өвдөх ба бие нь чичирч дагжран хавчганан нүд нь эрээлжлэх бөгөөд ой модууд жигтэйхнээр эргэлдэж байгаа юм шиг үзэгдсэн болно. 

	Тийнхүү арай гэж чадан ядан өртөөн дээр хүрч очиход энгийнээс өөрөөр шуугилдаж бий чимээг сонсохдоо гайхаж ажиглан харахад өртөөний дэргэд зогссон ачааны задгай тэрэгнүүд дээр хэдэн бяцхан уурын тэрэг ба олон рельс хийгээд модон шпалуудыг буулгаж байжээ. Урагшаа дахин нэг алхах гэтэл явж чадсангүй дороо ойчиход толгойгоороо газар цохиж унаснаа мэдсэнээс гадна халуун хацраа хүйтэн цасанд жигнэж тааламжтай мэт санагдаад ухаан балардав. 

	Хэдэн цаг болсон хойно цасан дээр хэвтсээр ахуй Корчагиныг сая олж хөдөлмөрчний суух байшиндаа авчрахад амьсгалах нь хүнд ядуу ба дэргэдээ байсан нөхдийг танихгүй байжээ. Өнөөх хуягт тэрэгний бага эмчийг ирүүлж үзүүлэхэд “уушгины хүнд хатгалга ба бас халуун хижиг халджээ. Халуун 41 хагасад хүртэл нэмэгдэж хэр хэмжээнээсээ хэтэрснээс гадна гар хөл нь үеэрээ мөн үлэмжхэн халуурсан ба хүзүү нь энд тэндээ хавдартай болсныг юмгүй жижиг өнчинд тооцох учир оролцуулах явдалгүй, уг үндсэн хоёр хүнд өвчний хүрсэн нь төрөл улируулан чадах шалтгаан мөн” гэжээ. 

	Панкратов ба дараа нь хотоос хүрэлцэн ирсэн Дубав хоёр Павелын амийг аврах арга зүйг эрэв. Корчагинтай нэг нутгийн Алеша Коханскийд түүнийг төрсөн хотонд нь хүргэж өгөхөөр даалгаж Корчагины харьяат ангийн хүмүүс бүгдээрээ ялангуяа Холявы зүтгэж оролдсоны ачаар Панкратов Лубав хоёулаа арай чамай гэж ухаан мэдрэлгүй хэвтсэн Корчагин ба түүнийг хүргэх Алеша хоёрыг хүн дүүрэн чихэлдсэн тэргэнд суулгахад тэдгээр олон хүн халуун хижиг халдуузай гэж айх учир үл зөвшөөрөн тэмцэлдэж өвчтэй хүнийг замын зуур тэрэгнээс гаргаж хаяна гэх зэргээр аашилж загнахад Холявы нагаан буугаа гаргаж тийнхүү үл зөвшөөрөгсдийн хамарт тулгаж, Энэ хүнд, халдвартай өвчин байхгүй заавал одоо явна, аргаа барагдахад хүрвэл бид нар та бүгдийг энд үлдээж болох юм, танай муу сайн панзчин хэн ч атугай үүнд гар хүрвэл би даруй зам хамгаалах зохих газруудад мэдэгдэж та нарыг бариулж сараалжийн цаана суулгана шүү, та нар үүнийг мэдэж явбал зохино. Чи Алеша энэ Павкийн маузерыг авч яваарай, хэрэв түүнийг буулгахаар завдсан этгээд гарах бол даруй дор нь буудаарай гэж сүрдүүлэн айлгаж тушаасан болно. 

	Уул галт тэрэг нь хөдөлж явсны дараа хоосон өртөөн дээр зогсож байсан Панкратов, Дубав тийш очиж, 

	— Чи энэ хүнийг амьд үлдэх байх гэж бодож байна уу гэж асуухад тэр нь хариу хэлсэнгүй, дуугүй өнгөрсөн бөгөөд, 

	— Митя явъя, яах вэ Корчагин үйлээрээ болно биз, одоо хамаг ажил байдлын үүргийг бид нар дааж гүйцэтгэх болсон шүү. Уурын машин тэрэгнүүдээ буулгаж аваад түүнээ маргааш өглөөдөө халааж үзье гэжээ. 

	Дараагаар Холявын замын дагууд байх таних чекист нөхөдтэй телефоноор ярилцаж өвчин бүхий Корчагиныг түүнтэй цуг явалцсан аянчин нь замдаа буулгаж орхихгүйг гуйж захихад тэдгээр нөхөд нь зөвшөөрсөн тул сая харьж унтахаар одсон болно. 

	 

	* * *

	 

	Нэг салаа замын өртөөнд хүрч ирсэн галт тэргэнд чухам хэн болох ба ямар шалтгаанаас нөгчсөн нь үл мэдэгдэх цагаан царайтай залуу хөвгүүний хүүрийг буулгаж үлдээхээр бэлтгэхэд харьяат өртөөний чекист нар Холявын гуйж захисныг санаад, даруй байцааж уул хөвгүүний чухам үхэж өнгөрснийг магадалж мэдмэгц түүний хүүрийг буулгаж хүүрийг хадгалах газар шилжүүлээд дараа нь Бояркийн Холявыд телефоноор мэдэгдсэн нь, танаас хамгаалж нэвтрүүлэхийг хичээж оролдсон залуу хүн одоо наснаас нөгчжээ гэсэн байжээ. 

	Корчагины тийнхүү нас нөгчсөн явдлыг Бояркаас бас мужийн хорооноо цахилгаан утсаар товч мэдэгджээ. 

	Гэтэл Алеша Коханский нь Корчагинаа түүний ураг төрлийн хүмүүст хүргэж өгсний дараа харин өөрөө бас халуурч хэвтсэн байжээ. 

	 

	Тэргүүн сарын есөн

	Ямар учраас санаа сэтгэл ийнхүү гутарсан билээ. Би одоо ширээнийхээ дэргэд ирж суухын өмнө уйлав. Рита ийнхүү сэтгэл уяран уйлах гэж хэн ч санасангүй байна. Уйлах гэдэг бол санаа сэтгэлийн сул, элэг зөөлний тэмдэг чухам мөн болох гэж үү, миний энэ өдрийн гашуудал зовлон туйлын хүнд болжээ. Ямар учир шалтгаанаас надад ийм гашуудал зовлон тохиолдсон билээ. Чин үнэн сэтгэлээс зорьж оролдсон чухал хэрэг явдал ёсоор бүтэж одоо эрдэнэ мэт чухаг түлшээ бэлтгэн хүргүүлж хүйтний аюул зовлонгоос ангижруулсан тул хотын бүгд хурал дээр баатарлаг зоригт залуу ажилчдыг сайшаан үзэх хүндэтгэн их баярын өдөр ийм уй гашуудал надад тусдаг шалтгаан юу билээ. Хүнд хүчир ажил хөдөлмөрөө ёсоор гүйцэтгэж чадсан бөгөөд түүний тул Клавичук ба Корчагин хоёулаа өөрсдийн амийг алдсан байна. 

	Тэмдэглэхээ үүгээр төгсгөсүгэй, дахин уламжлах цаг ирэх болов уу, мэдэхэд бэрх, Украйны комсомолын төв хорооны газар очиж ажил хийхийг зөвшөөрснөө маргааш Харьков хотноо мэдэгдье. 

	 


ГУРАВДУГААР БҮЛЭГ

	 

	Корчагины залуу чийрэг бие махбод, энэ удаа ч уул халуун хижгийг давж гарсан бөгөөд үхлийн аюулаас дөрөв дэх удаагаа ангижирч амьд гарав. Нэг сар өнгөрсний хойно эцэж турж туйлдсан бөгөөд тамир тэнхэлгүй юмнаас барьж тасалгаа дотуур муу явах бөгөөд эхийгээ түшиж цонхны дэргэд хүрч зам руу харж нэлээд удтал зогсож байхад хаврын урин дулаан амьсгал орж цонхны дэргэдэх өндөр модны мөчир дээр суусан бор богширго ийш тийш эргэлдэн хулгайч нүдээрээ Павел тийш харж бийг үзвэл болгоомжилж сэргийлнэ. 

	Павел цонхны шилийг хуруугаараа тогшиж, 

	— Чи бид хоёр энэ өвлийг хэчнээн зовж зүдрэн өнгөрөөв гэж аяархан дугарахад дэргэд нь байлцсан эх нь, 

	— Чи хэнтэй дугаралцана гэж асуухад, 

	— Би бор богширготой ярилцав... санаа муут амьтан нисэж арилав гээд инээмсэглэв. Хаврын улирал ирж цэцэг навч ургаж газар дэлхийн өнгө байдал үзэсгэлэнтэй болсон үес бөгөөд Корчагины биеийн тамир нэлээд тэнхэрсэн учир хот орохыг хүсэх авч, бас л чухам үл танигдах өвчний хог үлдэгдэл байх бөгөөд жишээлбэл, нэг удаа цэцэрлэгийн дотор зугаацахаар явахад нуруу руу гэнэт хатгалж өвдөөд үхэтхийн ойчсон бөгөөд дараа нь арай чармайн босож гэртээ орж ирсэн байжээ. Түүний дараа өдөр биеийг нь шинжилж үзсэн эмчээс нурууны нэг үе хотойж цааш орсон байхыг гайхаж. 

	— Энэ бол ямар учраас ийм болсон юм бол гэж асуухад Корчагины өгүүлсэн нь, 

	— Доктор минь энэ бол Ровно хотын ойр байлдаж байх үед том бууны сум ард тэсрээд, би чулуу дэвссэн зам дээр ойчихдоо гэмтсэний үлдэгдэл юм гэхэд эмч, 

	— Та их л золтой гарсан юм байж, үүнээс урьд ер өвддөггүй байсан уу гэж асуухад. 

	— Тэр дараа нь нэг хоёр цагийн хэртэй хэвтэж өнгөрмөгц даруй мориндоо мордсон атал харин одоо сая мэдэгдэж байдаг юм байна шүү гэхэд, 

	— За тийм байж эрхэм нөхөр минь, энэ чинь сайнгүй юм, гэвч алсдаа гайгүй байгаа гэж итгэе гэж доктор өгүүлсэн боловч үнэндээ сэжигтэй янз илт мэдэгдсэн байна. 

	 

	* * *

	 

	Артем өөрийн гэргий Стешийн төрхөм болох ядуу тариачны гэрт очиж суусан болно. Павел нэг удаа анх Артемдаа очиход хог буртаг болсон ядуу хашааны дотор тоглож явсан бохир хувцастай жартгар нүдтэй бяцхан хүү ажиггүй Павел тийш харж хуруугаараа хамраа ухаж байгаад асуусан нь, 

	Чамд юу хэрэгтэй вэ? чи юм хулгайлахаар ирсэн биш биз даруй зайлбал дээр байх, манай ээж ууртай шүү гэжээ. Хуучин навтгар байшингийн бяцхан цонхыг нээж харсан Артем, 

	— Павлуш чи наашаа орж ир гэж дууджээ. 

	Том зуухны дэргэд төмөр бариувч барьж зогссон хөгшин сая орж ирсэн Павел тийш дургүйцсэн маягтай эргэж хараад бяцхан ширмэн тогоогоо хангинатал түлхэж байв. Охорхон гэзэгтэй нэг үеийн хоёр охид зуухан дээрээ авирч гараад тэндээсээ гайхаж хоцорсон зэрлэг хүмүүсийн маягтай Павелыг ажиглаж байв. 

	Ширээний дэргэд суугаа Артем баахан ичиж аягүйцсэн бөгөөд Артемын гэргий авах явдлыг эх ба дүү Павел хоёулаа огт дурласангүй болно. Артем бол угаас хөдөлмөрчин хүн, бас гурван жил нөхрийн хувиар ханилж явсан чулуучны хүүхэн сайхан царайтай ажилч үйлч Галяг орхиж, ганцхан ч ажлын хүнгүй харин таван ам бүлтэй гэрт хүчний хүргэн болж орсныг хэн ч мэдсэнгүй болно. Одоо анхнаас Депогийн ажил оролдож явсан Артем түүнээ орхиол, ядарч хоосорсон айлын аж амьдралыг өөд татахыг хичээж анжис барьж хамаг хүч чадлаа гаргаж байгаа байна. 

	Павел ах Артемаа уг ажил хөдөлмөрөө орхиж харин жижиг буржуй нарын замаар оржээ гэж буруушаасныг Артем мэдэх бөгөөд одоо түүний үзэмж муутай байдлыг үзсэн Павел юу гэх билээ гэж ажиглаж суув. 

	Тийнхүү хамт сууж сая уулзсан хүмүүстэй адил бага сага энгийн ярилцсаны дараа Павелын гарч одохоор завдахад Артем бол. 

	— Чи жаахан хүлээж суу, Стеша сүү авчрах байгаа, хамт сууж хоол идье, чи маргааш явах гэж шийдсэн үү. Павка бие чинь бүрмөсөн сайжраагүй байна шүү гэж ээ, 

	Гаднаас орж ирсэн бэргэн нь Павелтэй харилцан амар мэндээ асуулцсаны дараа тариа хурааж хатаах газар байх ямар нэг юмаа шилжүүлж тавихын тул Артемыг дуудаж гадагшаа гарч очсон бөгөөд. Павел үг дуугүй хөгшинтэй хоёулаа үлдсэн бөгөөд сүмийн хонхны дуу сонсмогц хөгшин барьж байсан төмөр бариувчаа орхиод дургүй маягтай дуугарсан нь

	— Тэнгэр Исус минь энэ чөтгөрийн ажилд оролдсоор мөргөх зав чөлөө олдохоо байсан шүү гээд хүзүүгээ ороосон алчуураа авч тавиад ирсэн гийчин Павел тийш хялайж хараад буландаа байх хуучирч харлачихсан шүтээний өмнө зогсож хатангир гурван хуруугаа хамтатгаж

	— Ай тэнгэр эцэг минь ариун нэр алдар чинь улмаар гийгүүлэх болтугай гэж хатчихсан уруулаар уншин залбирчээ. Тэр үед гадуур гүйж явсан өнөө бага хүү нэг хар өнгөтэй унжчихсан урт хавтгай чихтэй эм гахай унаад хялгасан сороос нь барьж нүцгэн хөлөөрөө чанга тэврэн эргэлдэн хурхирч байгаа гахайгаа. 

	— За яв, явлай, зогс битгий томоогүй аашил гэж хашхирахад мэгдсэн гахай хашаан дотуураа ийш тийшээ давхин гүйж салахыг хичээсэн боловч өнөөх жартгай гайхал нь огт салсангүй болно. 

	Номоо уншиж мөргөсөөр байсан хөгшин хүүг цонхоор харж даруй мөргөхөө зогсож, 

	— Хижиг ав чамайг эцгийг чинь ингэж зовоогоосой газар цөмөрч ороосой чи, буу! гэж хүүрээ харааж аашлахад гахай сая салж зайлмагц санаа нь амарсан хөгшин бас дахин шүтээн тийшээ эргэж их л биширч сүсэглэсэн маягтай. 

	— Ай тэнгэр минь өршөөлт цаг чинь ирэх болтугай... гэж залбирч буй үед бага хүү хамраа ханцуйгаараа арчиж уйлсаар гэртээ орж ирэхийн чацуу. 

	— Ээжээ боов өгөөч гэж улиглан эрэхэд уурссан хөгшин эргэж хараад, 

	— Энэ жартгай нүдэт чөтгөр чинь ер мөргөх зав өгөхгүй юм, нохойн гөлөг чамд үүнийг идүүлнэ, хүлээж байгаарай... гээд вандангийн цаана хэвтсэн ташуураа шүүрч авахыг үзсэн хүү даруй давхин зайлахад зуух дээрээ хэвтсэн хоёр охид нь аяархан инээлдэв. 

	Одоо хөгшин гурав дахь удаагаа мөргөхөөр завдмагц Павел ах Артемаа хүлээлгүй даруй гадагшаа гарч хашааны бага хаалгыг хааж байхдаа хөгшин цонхоороо шагайж түүний хойноос ажиглаж байгааг харсан болно. 

	Павел өөрийн бяцхан хотын гудамжаар алхалж явахдаа ямар ийм бүтэлгүй учир шалтгаанаас Артем эдэнтэй холбогдсон билээ. Үхтлээ эндээс зайлж чадахгүй байх, Сташа нь жил бүр хүүхэд төрүүлэх бөгөөд Артем нь эцэстээ хог шорооны доогуур шургаж нуугдсан цох хорхойн байдалтай болохоос гадна бас Депогийн ажлаас бүрмөсөн зайлахад хүрэх хэрэгтэй. Би бол харин түүнийг улс төрийн хэрэгт зүтгэх ажилд оруулах санаатай явсан юм гэж гутарч явав. 

	Маргааш их хотонд буцаж тэндэх таних сайн нөхөдтэйгөө уулзах ба аливаа ажил хөдөлмөрөө явуулан аж амьдарч бий олон хүмүүстэй жич трамвай хийгээд олон уурын машин тэрэгнүүдийн нааш цаашаа сэлгэлцэлдэн гүйлдэж үргэлж шуугилдан оргилж байх хотыг Павел үнэхээрийн сайшааж дурлахаас гадна аливаа ажил үйлдвэрийн машинуудыг жагсааж тавьсан туйлын том чулуун байшингууд ба машины дүргэх чимээ тосны үнэрт анхнаасаа дадсан бөгөөд түүндээ үлэмж дурлаж байна. Одоогийн бяцхан хотын гудамжаар дэмий хэсүүчлэн явахдаа санаа сэтгэл нь уйдаж тун ч тавгүй болох ч байтугай, төрж өссөн орон нутаг гэж үл болох болсон учир гацуур явж зугаацахаас зайлсхийх болжээ. Хашаа хаалга буюу байшингуудын дэргэд сул суух ховч эмэгтэйчүүд хоорондоо дэмий таамаг ярилцаж байгааг сонсвол. 

	— Хараач та нар энэ муухай царайтай амьтан хаанаас хүрч ирсэн бэ? гэж нэгнийгээ дугарахад нөгөө нь, 

	— Мэнгэр ханиадтай байх гэжээ. 

	— Энэ сайхан арьсан дээлийг нь хараач, хулгайн эд байгаа, өөр хаанаас үүнд ийм юм олдох байсан билээ... гэх зэргээр учиргүй шүүмжилж бийг сонсохдоо Павел их л зэвүүцэж билээ. 

	Уг байдал нь тийм болсон учраас өөрийн төрсөн орон нутгаас бүрмөсөн хагацсан Павел өнөөх олон хүний оршсон ба хоорондоо бат бэх барилдлагатай аливаа ажил хөдөлмөрөөрөө зугаа наадам мэт үзэж амархан гүйцэтгэх нөхөдтэй ихээхэн хотын байдал үлэмж янаг үзэгдэх болжээ. 

	Корчагин мэдсэнгүй явсаар нэг бүлэг нарс модуудын дэргэд хүрч ирээд, замын бэлчир дээр зогсоход, уул модуудын баруун этгээдэд хурц үзүүртэй өндөр хашааны дотроос хар гяндан ба түүний цаанаас эмнэлгийн цагаан байшингууд үзэгджээ. Тэрхүү гяндангийн дэргэдэх уужим талбай дээр дүүжлэгдэж нас барсан Валя хүүхэн ба бусад нөхдөө санаад уул хүүрийн мод байсан газар түр зогсож, дараа нь мөн ойр байх эрэг рүү бууж, тэндээсээ хувьсгалч нөхдийн хүүрийг оршуулсан газар очиж үзэхэд ямар нэг сайн санаат хүн цэцэг навчаар чимэглэж, дэргэдүүр нь өвс ногоо тарьж хүрээлснээс гадна, мөн дэргэд нь ургаж байгаа олон үеийн өндөр нарснууд сайхан үзэгджээ. 

	Энэ бол хотын зах бөгөөд зэргэлдээ, ой мод шуугих чимээ сонсогдож, хаврын улирал орж, газар шорооны гэсгэлэн үнэр ханхалж байв. 

	Үгээгүй хоосон ба эхээс төрөхдөө бусдын зарц болохын тул төрсөн мэт байсан түг түмэн хүмүүсийн энх түвшин аж амьдран жаргахын төлөө амиа өгсөн агуу зоригтон нөхөд минь энд үхсэн гэж бодож, 

	Сэтгэл ихэд уйдан, Павел малгайгаа авч дуугүй зогсов. 

	Аливаа хүнд хамгийн чухаг үнэтэй юм гэвэл амьд явах байна. Хүн бол ганц нас насална. Зүй нь ийнхүү амьд яваад эцэстээ юуны тулд ийм дэмий амьд явсан билээ. Амин хувийн аар саар, үл бүтэх ашиг бодсоор өнгөрсөн байна гэж сүүлд ичгүүр хүлээхгүй харин хамаг нас, хамаг хүчээ энэ дэлхийн эрхэм сайхан бөгөөд хүн төрөлхтний эрх чөлөөгөө тэмцэх тэмцэлд зориулсан байна гэж өгүүлж чадах байвал зохино. 

	Аливаа өвчин буюу, цаг бусын аюулаас ч амь бие үрэгдэж болох учир, амьд бүхий энэ цагтаа ард олонд тустай хэрэг үйлсэд шамдан оролцож гүйцэтгэлцвэл зохино гэж сэтгэлд автагдан хувьсгалч нөхдийн булшны газраас буцаж явав. 

	 

	* * *

	 

	Хөгшин эх нь энхрий хүүгээсээ салахдаа уйдаж, авч явах бага сага юмыг бэлтгэж нүднийхээ нулимсыг сэмхэн арчиж бийг Павел мэдсэн болно. 

	— Павлуш минь, чи эндээ үлдэхгүй юу. Хөгшин болсон надад ганцаараа үлдэх бэрх байна шүү. Үр хүүхэд байх авч, өсөж хөл дээрээ гармагц, даруй таран явчих нь гомдолтой биш үү. Эндээ суухгүй, заавал өөр хотонд очихыг дурладаг чинь юу билээ. Эсвэл чи бас үсээ оготор хайчилсан бялзуухайтай болсон юм уу. Хөгшин надад учраа хэлэх хүн огт байдаггүй шүү. Артем бол гэрлэхдээ юу ч над хэлсэнгүй билээ. Чамайг хэлэх биз гэж хүлээх явдал бүр байхгүй байна. Та нар зөвхөн өвчин эмгэгтэй болсон үедээ ирж үзэгдэхээс өөр юм байдаггүй шүү гэж аяархан дугарч хүүгийнхээ аарсаар хогшлыг эмхэлж нэг богцонд хийжээ. 

	Павел эхийн мөрнөөс барьж бие тийшээ татаад, хөгшин ээж минь, надад ямар ч хүүхэн байхгүй шүү. Шувуу гэдэг чинь тус тусдаа өөрсдийн угсааны нөхдийг эрж хэлхээ холбоо байгуулдаг заншилтай амьтад юм. Чиний бодлоор бол би бас тийм бялзуухай болох гэж үү гэж асуухад эх нь инээсэн бөгөөд Павел, 

	— Бас ээж минь, би дэлхий дахины буржуй нарыг бүрмөсөн дуустал хүүхэнтэй сэтгэлтэй болохгүй гэж өөртөө үг өгч баталсан юм. Үүнийг удна гэж бодож байна уу. Тийм биш. Буржуй нар одоо удтал тэмцэлцэж чадахгүй болсон юм. Дэлхий дахин ганцхан улс байгуулж та нар ажилчин хөгшид ба өвгөдийг гадаад далайн ойр хавьд Итали гэдэг өвлийн хүйтэн улирал байхгүй бөгөөд үргэлж дулаан байдаг оронд нүүлгэж, тэндхийн буржуй нарын орд харшуудад суулгаж, жарган аж амьдрах байдлыг бэлтгэмэгц бид нар Америкт очиж мөн тэндхийн буржуй нарыг дарна гэхэд. Хөгшин. 

	— Чиний саяны хэлсэн үлгэр түүхийг хүлээж чадахгүй байх... хөвөг эцэг чинь бас ийм тогтуурьгүй сүрхий амьтан байсан юм. Гадаад далайгаар нэлээд хэсүүчилсэн, тэнгэр минь өршөөж айлд, үнэхээрийн дээрэмчний маягтай гэж болмоор хүн байсан юм даа. Севастополийн дайнд явалцаж гар хөлгүй болоод харьж ирэхдээ хоёр хэрээс ба хоёр төгрөг медаль тэмдэг өвчүүндээ зүүгээд ирсэн авч хөрөнгөгүй ядуугаар зовж үлдсэн билээ. Ердөө жигтэйхэн зантай хүн байсан бөгөөд нэг удаа ихээхэн тушаалын хүний толгой руу галын хайчаар занчиж, нэг жилийн хэртэй гянданд хоригдоход нь өнөөх хэрээснүүд нь ч аварсангүй билээ. Одоо чамайг үзвэл, чи чухам түүнийгээ дуурайж төрсөн амьтан байна гэжээ. 

	— Ээж, бид хоёр, салахдаа юунд ийм зугаагүй болгох вэ? Гармони хөгжмийг минь надад өгнө үү, би ойрдоо бариагүй байна, гэж толгойгоо баахан хазайлган, шинэ аялгуутай дуу дуулахад эх нь их л сонирхон гайхаж суужээ. Тэр бяцхан хотондоо эрхэм гармоничин гэж, алдаршсан Павел одоо онц өөр маягтай хөг дуу дарахыг үзвэл, урьдынтай адил учиргүй хурц хурдан ба алиа ааш аялгуу нь байхгүй, харин эелдэг сайхан ба утга чанар нь гүн хөгжим дарах мэт санагдав. 

	Хүүгээ үдэж очилцъё гэсэн эхээс салахдаа улиглаж уйлахаас бэрхшээсэн Павел урьдаар аргацааж гэртээ үлдээн, буудал дээр ганцаараа хүрч ирсэн байна. Төмөр замаар нэвтрэх хүмүүс үлэмж бөгөөд тэргэнд орж суухдаа учиргүй тэмцэлдэн түлхэлцэлдэх болсон тулд хамгийн дээрх таг дээр гарсан Павел доогуур нь хавиралдан шуугилдаж бий аянчин бүгдээрээ шуудайтай юмнуудаа суудал сандлын доогуур түлхэж хадгалахыг хичээж оролдон хашхирч байснаа галт тэрэгний хөдөлж явсны дараа сая чимээ тасарч, авч явсан идэш зуушийг их л өлсөж ядарсан маягтай үмхэлж бийг ажиглаж хэвтсээр даруй унтсан болно

	 

	* * *

	 

	Хотод сая ирмэгц орох гэр нь хотын төв Крещатик гэдэг гудамжинд байх бөгөөд нэг шат өөд аяархан гарч явахад урьдаас хувирсан юмгүй цөм хуучин хэвээрээ үзэгджээ. Гүүр хашлаганаас барьсаар доошоо буухад нэгхэн ч хүн үзэгдсэнгүй. Зах хязгааргүй огторгуй өөд харж үзэхэд үнэхээрийн гайхаж баршгүй жавхлантай байжээ. Тэнгэрийн хаяаг харвал, хав харанхуй бөгөөд торгон хилэн мэт үзэгдэж олон од мичид гялалзан гэрэлтэж, түүнээс доош байх тэнгэр газар хоёрын савслагад харагдах ихээхэн хотын олон сая галын гэрэл харанхуйд түгмэл үзэгджээ. 

	Корчагины өмнөөс шат өөд гарч явсан хэдэн хүн хоорондоо маргалдаж чанга дуугаралцахад хотын галыг харж гөлрөн зогссон Павел даруй доошоо бууж одов. Тэндээс алхалсаар явж өнөөх Крещатик гудамжинд байх аймгийн тусгай хэлтсийн газар хүрч очиход тэндхийн ээлжийн комендант Жухрай тус хотноос явсаар нэлээд уджээ гээд, Павелтай удтал ярилцаж хянан үзээд, Жухрайг сайн таних этгээд чухам мөн гэж мэдэхдээ сая Жухрай Ташкентын зүгийн байлдааны газар томилогдсоор хоёр сар болжээ. гэвэл санаа гутарсан Корчагин цааш нь тодорхойлж асуусан ч үгүй, Даруй дуугүй гадагшаа гарч одоод, эцэж ядарсан учир арга буюу түр амрахын тул нэг хаалганы шатан дээр суужээ. 

	Тийнхүү амарч суухад цахилгаан трамвайн тэрэгнүүд удаа дараа хүнгэнэн өнгөрцгөөж, гудамжны хоёр хажуугаар тасралтгүй нааш цаашаа сэлгүүцэлдэн явж бий учиргүй олон хуний дотроос жаргалтай бүсгүйчүүдийн инээд ба бүдүүн дуутай эрэгтэйчүүд, нарийхан дуутай залуус багачууд жич хөгширсөн сул дуутай өвгөд хоорондоо ярилцаж явах нь сонсогдохоос гадна үлэмж саруул гэрэлтэй трамвай ба гялалзсан гэрэлтэй машин тэргэд хийгээд киноны дэргэдүүрх олон цахилгаан дэнлүүг үзвэл ихээхэн хотын үдшийн байдал ийм байдаг гэж мэдэж болох байлаа. 

	Жухрайн байхгүйг сонсоод гутарсан Павелын сэтгэл тэрхүү их гудамжинд тийнхүү үймэлдэн шуугилдаж бийг үзэхдээ баахан амарсан авч хаана очихоо мэдэхгүй бэрхтэй болжээ. Таних сайн нөхдийн суух Соломенкад очвол зохих байсан атал, тэр нь хол бөгөөд хэрхэхээ бодож байтал харин Университетийн Мужлан гэдэг гудамжинд байх нэг байр тийш даруй очих гэж санагджээ. Уулзахыг туйлаас хүсэж явсан эрхэм нөхөр Фёдор Жухрайгаас өөр бас нэг сайн нөхөр байх бөгөөд өнөөх Рита юм. Хэрэв түүний суух орон байрт хүрч чадвал, Аким буюу Михайл хоёрын нэгний тасалгаанд хонож болох байсан байжээ. 

	Нэг том байшингийн дээд давхрын булан дахь тасалгааны гэрэл холоос үзэгдсэн бөгөөд тийнхүү санаа сэтгэл зовж явснаа үл мэдэгдэхийг хичээж үүдийг нь аяархан татаж үзээд, хэдэн секунд зогсож байхад, Ритагийн тасалгаанаас гитар дарах чимээ дуулдахад, 

	— Ээ, энэ чинь гитараар наадахыг зөвшөөрсөн байна шүү; үүгээр бодвол, уг байдал минь баахан зөөлөрсөн бололтой гэж дотроо бодоод үүдийг тогшиж дуудаад уруулаа зууж хүлээж байхад, үл таних ба санчгийн үсийг буржийлгаж зассан нэг залуу бүсгүй үүдээ нээж Корчагин тийш гайхсан маягтай харж, 

	— Танд хэн хэрэгтэй билээ гэж асуужээ. 

	— Устиновчтай уулзаж болох уу гэж лавлахад, 

	— Хэдий нь нэгдүгээр сард Харьковт очсон, тэндээсээ Москва орлоо гэж дуулдсан гэжээ. 

	— Нөхөр Аким энд байна уу, бас явалцсан уу гэж асуувал, 

	— Тэр ч бас байхгүй, Одессийн мужийн комсомолын нарийн бичгийн даргын ажилд томилогдсон байх гэсэн бөгөөд арга буюу буцахаас өөр арга барагдсан учир өнөөх ихээхэн хотдоо буцаж ирэхийг хүсэж тэмүүлсний баяр бараг мартагдаж хоцорсон бөгөөд хэрхэн хаана очиж энэ шөнийг өнгөрөөхөө бодох хэрэг гарав. 

	Эцэж ядарсан Корчагин нөхдөө эрж хэсүүчилсээр хөлгүй болох шахлаа шүү гэж дотроо гуниглан бодох боловч бас тэндээс холгүй газар суух Панкратовыг эрж үзвэл олдох хувь заяа байх болов уу гэж санаанд ормогц хуучин байшингийн үүдийг цохиж дуудахдаа хэрэв Панкратов бас гэртээ байхгүй бол даруй голын хөвөөн дээр байх онгоцон дотор орж хонохоос өөр арга байхгүй болжээ гэж санасан болно. Гэтэл харин үүдээ тайлж өгсөн борхон хувцастай хүзүүгээ алчуураар боосон хүн Панкратовын ээж байлаа. 

	— Ээж минь Игнат гэртээ байна уу гэж асуухад, 

	— Саяхан ирээд байна, та түүнтэй хэрэгтэй юу гээд, Павелыг таньсангүй гэдрэгээ эргэж хараад, 

	— Чамтай хүн уулзах гэж ирсэн байна шүү гэж дуудав. 

	Хөгшний хамтаар тасалгаанд орсон Павел үүрч явсан богцоо шал дээр тавихад, хоолоо идэж суусан Панкратов ирсэн хүн тийш эргэж үзээд, 

	— Чи надтай хэрэгтэй бол дороо суугаад ярьж бай, би энэ таваг шөлөө дуусъя, өглөөнөөс одоо хүртэл гагцхүү усаар явлаа шүү гээд, том гэгчийн модон халбага авахад, Павел ширээний хажууд байсан нэг эвдэрхий сандал дээр сууж, малгайгаа авч хуучин заншлаар духаа арчаад, 

	Намайг эс таньсныг үзвэл, би үнэхээрийн танигдашгүй болсон юм байж гэж боджээ. 

	Тавагтай шөлөө халбагадсаар суусан Панкратов дув дуугүй сууж Павел тийш дахин эргэж хараад, 

	— За, чи хэргээ хэлж бай гээд талхтай гараа амандаа хүргэлгүй зогсоож, нүдээ цавчраад, 

	— Хүүе, байз гэм, энэ чинь юу гэсэн, эндүүрсэн хэрэг билээ, гэж их л гайхаж улайчихсан Панкратовын нүүрийг үзсэн Корчагин ха ха гэж инээхэд, 

	— Павка, бид нар бол бүр эрт үхсэнд тооцож байсан шүү... байз, нэр чинь хэн гэдэг билээ гэхэд хажуу дахь тасалгаанаас давхилдсаар гарч ирсэн түүний эгч ба эх хөгшин гурвуулаа сая Корчагиныг танив. 

	Шөнө орой болж гэрийн хүмүүс цөм унтсанаас хойно Панкратов өнгөрсөн энэ дөрвөн сарын дотор гарсан аливаа сонин хэргүүдийн тухай ингэж ярив. 

	— Өнгөрсөн өвөл Жаркий, Митя, Михайл гурвуулаа Харьков хотод одсон байжээ. Чи тэр үхээрүүдийг хаана, ямар хэргээр очсон гэж санаж байна. Эв хамтын дээд сургуульд очсон байна шүү. Банька Митя хоёр нь бэлтгэл ангид, нөгөө Михайл нь нэгдүгээр ангид орсон байна. Бид нар тэр сургуульд орох дуртан арван таван хүн байсан юм. Түргэдэж хоцорсон би бас шингэн муу тархиа сэлбэж сайжруулахыг бодож даруй бусдын хамтаар хуудас бичиж мэдүүлсэн юм. Гэтэл харин тухайн комиссоос намайг шалгаж үзээд, элсэн дээр суулгаж орхисон гэж уурлаж, хамраа татаж шуухиран үргэлжлэн хэлсэн нь, 

	— Эхэн дээрээ зүгээр байсан атал, намын гишүүний бат илэрхийлэх ба албан ажлыг гүйцэтгэж өнгөрсний хугацаа, жич төрөл угсаа ба анхны аж ахуйн байдал зэргийг батлах зүйл бэлхэн байх учир дамжиг санах зүйл огт байсангүй боловч харин улс төрийн талаар шалгахад хүрмэгц буруудаж хоцорсон билээ. 

	Комиссын гишүүдийн нэгтэй би баахан тэмцэлдсэн бөгөөд, “нөхөр Панкратов та философийн тухай юу мэдэхээ хэлж өгнө үү” гэж надаас асуухад, чи мэдэж байгаа биз, миний мэдэх зүйл огт байхгүй боловч бид нартай тээх нэвтрүүлэх газрын ажил хийлцэж байсан гимназ сургуулийн сурагч атал зүгээр ажилд оролцсон тэнүүл хөвгүүнээс эртний Грек улсад элдэв эрдэмтэн олон байсан бөгөөд өөрсдийн биеийг өргөмжилж философичид гэж нэрийдсэн байх юм. Тэдгээрийн дотроос, овгийг нь мартжээ. Идеоген гэдэг байсан бил үү, насаараа нэгэн торх дотор суусаар өнгөрсөн хүн байснаас гадна, хар өнгийг цагаан гэж, цагаан өнгийг хар гэж дөчин удаа илтгэж тодорхойлсон нь эрхэм эрдэмтэнд тооцогддог байсан юм гэх зэргээр солиорч хэлснийг санаад, “энэ нөхөр, намайг баруун хажуугаас минь турших санаатай юм байгаа” гэж байтал тэр намайг сорьсон маягтай шиг үзэхэд “философи” гэдэг бол хоосон чанарын яриа болох бөгөөд хуурмаг суртал болно. Нөхөд минь, би тийм дэмий ажлаар оролдохыг огт хүсэхгүй байна харин намын түүхийн тухай бол үнэн зүрхнээсээ хичээж оролдож байсан байна гэмэгц, тэд нараас элдвээр маяглаж, философийн тухай ийм шинэ сонин зүйлүүдийг та хаанаас олж мэдсэн юм гэх зэргээр асуухад өнөөх гимназийн хүн хэлснийг нь бага сага цухуйлган хэлэхэд комиссын гишүүд бүгдээрээ ха ха гэж инээлдсэн бөгөөд, би ч цухалдаад “та нар юу гэж намайг дооглож байгаа юм” гээд малгайгаа яаран аваад харьж ирсэн юм. Түүнээс хожим мужийн хооронд надтай уулзсан комиссын гишүүд хоёр, гурван цагийн хэр ярилцаж гэр гимназийн сурагч бол учиргүй элдвээр хутгаж орхисон бөгөөд философи гэдэг нь чухамдаа гүн ухаан болохыг сая ухаж мэдсэн билээ. 

	Дубав Жаркий хоёулаа зүгээр шалгагдаж гарсан боловч Митя нь урьдаас хичээж суралцсан хүн болно. Нөгөө Жаркий нь надаас хол очсон авч, одон тэмдэг нь тусалсан байгаа. Учир байдал ийм болж хоцорсон бөгөөд олон яриа байхгүй болсон тулд намайг эндэхийн онгоц буух газрын эд хогшлын нярвын ажилд томилсноос гадна, одоо тэндхийн аливаа бараа зүйлийг агуулах газрын орлогч даргын тушаалыг гүйцэтгэлцэж байна. Үүнээс урьд аливаа ялимгүй хэргийн учир залуучуудын төлөөнөө тэргүүлэгчидтэйгээ тэмцэлддэг байсан атал одоо бол харин өөр аж ахуйн хэсгүүдийг удирдах болов. Зарим ажилдаа хойрго зальхай буюу хөдөлбөр муутай наазгай амьтан тохиолдох бөгөөд миний бие дарга ба нарийн бичгийн даргын хувиар шаардах үүрэгтэй болсон биш үү. Миний хувийн хэрэг явдлын тухай хожим хэлье. Байз, бусад сонин зүйлүүдээс чамд хэлж дуусаагүй нь юу билээ. Акимын тухайг чи сонссон биз. Мужийн хорооны хуучин ажилчнаас зөвхөн Тепта хэвээр үлдсэн байна. Токарев Соломенкод аймгийн намын хорооны нарийн бичгийн даргаар байгаа. Чиний коммуны нөхөр болох Окунев аймгийн комсомолын хороонд ажилтай, Таля улс төрийн талаар гэгээрүүлэн боловсруулах газрын удирдагч. Төмөр замын дархлах газар чиний оронд Цветаев байгаа байх, түүнийг би сайн танихгүй юм, гэвч хааяа мужийн хооронд уулзахдаа ажиглаж үзвэл, нэлээд сэргэлэн хөвгүүн атал, биеэ хэтэрхий тоосон зантай хүү байдаг. Борхартын Аннаг чи мартсангүй биз, одоо Соломенкод аймгийн намын хорооны эмэгтэйчүүдийн хэлтсийн эрхлэгчээр байгаа шүү, бусад нөхдийн тухайг чамд хэлсэн байгаа. Павлуш минь, ийм байна. Намын хорооноос нэлээд олон хүнийг сургуульд томилсноос гадна Эвлэлийн хуучин гишүүд бараг бүгдээрээ одоо мужийн намын сургуульд ороод, ном дэвтэр бариад сурцгааж байна. Намайг ч ирэх жил мөн сургуульд явуулна гэж л байгаа. 

	Шөнө дунд өнгөрсний хойно сая унтсан бөгөөд өглөө Корчагины сэрэхэд Игнат хэдий нь ажилдаа явчихсан байв. Түүний дүү чанга чийрэг биетэй, ахтайгаа адил шиг царайтай хүүхэн Дуся Корчагинд өглөөний цайг уулгаж, бага сага зүйлийг энгийн ярьж суусан байна. Галт онгоцны машинист болох эцэг Панкратов эзгүй байлаа. 

	Корчагин цайгаа уусны дараа явахаар завдаж амарчлахад Дуся нь, 

	— Бид нар үдийн хоолондоо таныг хүлээнэ шүү, битгий мартаарай гэжээ. 

	 

	* * *

	 

	Мужийн хороонд цугларсан олон хүн нааш цаашаа сэлгүүцэн явж, бичгийн машины дуу гаднаас сонсогдож байв. 

	Павел таних хүмүүс үзэгдэх сэн болов уу гэж үүдний хонгилд түр зогсож, ажиглаж харсан авч, таних хүн огт үзэгдсэнгүй тулд, даруй нарийн бичгийн даргын суух тасалгаанд оржээ. 

	Ширээний дэргэд суусан нарийн бичгийн дарга хөх цамцтай хүн Корчагин тийш зөвхөн хальт харж, бичих ажлаа хийсээр суухад, өмнө нь суусан Павел тэрхүү Акимын орлогчийг сайтар ажиглаж байв. 

	Нарийн бичгийн дарга бичиж дууссан хуудасны сүүлд цэг тавиад, 

	— Та ямар хэрэгтэй ирсэн билээ гэж асуухад Павел, учир явдлаа тодорхой ингэж илтгэв. 

	— Нөхөр минь, намайг харьяат байгууллагын дансанд амьд гэж тэмдэглэж дахин тэнхрүүлсний дараа төмөр замын үйлдвэрийн газар томилбол зүйтэй байна. Чи зохих тушаалаа гаргаж өгнө үү гэхэд, 

	— Бүртгэн тэмдэглэх явдлыг гүйцэтгэж болно. Тэр чинь яриагүй хэрэг юм, гэтэл төмөр замын дархны үйлдвэрийн газар илгээж хараахан болохгүй байна. Одоо бол тэндхийн ажлыг мужийн хорооны шинэ гишүүн болох Цветоев гүйцэтгэж байгаа юм. Чамайг өөр газар хэрэглэж болно, гэж чухам шийдэж тогтоосонгүй маягтай дуугарахад Корчагин, 

	— Би эвлэлийн нарийн бичгийн дарга Цветоевын ажилд саад хийхийг хүсэж төмөр замын үйлдвэрт гэсэн бус билээ, зөвхөн өөрийн дадлага бүхий ажилдаа зүтгэхийг хүссэнээс гадна, биеийн байдал сул болох учир өөр ажилд явуулахгүйг гуйсугай гэвэл, 

	Нарийн бичгийн дарга мөн зөвшөөрч хэдэн үг бичиж

	— Та үүнийг нөхөр Туптад уламжилна уу, таны хэргийг тэр бүтээнэ. 

	Тупта өөрийн туслах бүртгэгчийг учир тоймгүй загнаж хоорондоо харилцан маргалдаж бийг чагнаж нэлээд удсаны дараа

	— Тупта: чи үүнтэйгээ сүүлд хэрэлдэж дуусаарай, одоо энэ хуудасны ёсоор миний бүртгэл бичгүүдийг даруй гүйцэтгэж өгнө үү гэхэд Тупта өнөөх нарийн бичгийн даргын хуудас ба Корчагин хоёрыг удтал ээлжлэн харж байгаад, 

	— За чи харин үхсэнгүй байна шүү. Одоо яадаг билээ. Чамайг данснаас хассан бөгөөд би өөрөө төв хорооноо мэдэгдсэн. Түүнээс гадна чи бүх гишүүдийг бүртгэсэн дансанд оролцсонгүй байна шүү. Төв Хорооны зарласан тушаалын ёсоор уул бүртгэл дансанд тэмдэглээгүй этгээдүүд цөмөөрөө данснаас хасагдсан байх юм. Учир иймд чамайг шинэ орсон гишүүдийг бүртгэх нийтийн дүрмийг баримталж гүйцэтгэхээс өөр арга байхгүй гэж шууд шийдэж тогтоосон маягтай дуугарахад, түүнд Корчагин түвдсэнгүй нүүрээ үрчийлгэж, 

	— Чи чинь мөн хуучин хэвээрээ үлдээ шив. Залуу хөвгүүн атал харин хуучин хэрэг данс хадгалах газрын хулганаас доордсон байна шүү. Володенка чи хэзээ хүн шиг болох юм бол гэмэгц нохой бөөсөнд хазуулсантай адил давхин босож ирсэн Тупта. 

	— Та намайг сургахаа түдгэлзэхийг гуйя. Гүйцэтгэж бий ажлын ял үүргийг би өөрөө хүлээх бий. Дээд газрын аливаа заавар тушаалыг дагаж гүйцэтгэвэл зохихоос өөр тийнхүү зарласныг зөрчиж явуул гэсэн зүйл байхгүй юм. Намайг хулгана гэж доромжилсон хэргийн учрыг зохих газар мэдүүлж чамайг шийтгүүлнэ гэж сүрдүүлэн загнасны дараа, өмнөө тавьсан олон дугтуй бичгүүдийг бие тийшээ татсаныг үзвэл, цаашаа ярилцахгүй болсон нь чухам мэдэгдэв. 

	Павел аяархан явж үүдний дэргэд хүрч очсоноо мартсан нэг зүйл байх учир даруй гэдрэг буцаж ширээн дээр орхисон өнөөх хуудсаа эргүүлж авахад Туптагийн ажиглаж суугааг үзвэл үлэмж ууртай ба өс санасан бөгөөд дэлдэн чихтэй залуу өвгөнийг голж инээмээр байсан билээ. 

	Корчагин түүнийг баахан элэглэж даажигнах маягтай аяархнаар хэлсэн нь, 

	— Зүгээр, намайг аливаа бүртгэл данснуудыг самууруулсанд тооцож болох байна гэвч урьдаар зохих газар мэдүүлсэнгүй атал, өөрийн дур зоригоор үхсэн этгээдийг чи хэрхэн ямар зүйлийг баримталж ял торгох бодолтой байгаагаа надад хичээж хэлж өгнө үү. Хэн ч атугай өөрөө дурлах бол даруй өвдөх буюу үхэж ч болох биш үү. Түүн тухай зарласан тушаал заавар магад байхгүй байх гэхэд дэргэд нь зогсож байсан Туптагийн туслагч их л бахадсан маягтай? инээжээ. 

	Туйлын цухалдсан Тупта барьж суусан харандааны үзүүрийг хуга дарж, хариу хэлж завдаагүй байтал, гаднаас ярилцаж инээлдсээр орж ирсэн хэдэн залуучуудын нэг нь Окунев болно. Павелыг үзсэн тэдгээр үнэхээрийн баясаж харилцан асуулцаж байхад гаднаас хүрч ирсэн хэдэн залуу нөхөдтэй хамт орж ирсэн эмэгтэй Юренев Корчагин тийш их л гайхаж, мэгдсэн маягтай удтал ширтэн хараад баяртайгаар гарыг чанга барьж, амар мэндийг нь эржээ. 

	Павелын амьд үлдсэн учрыг дахин дахин хэлүүлэхдээ туйлын баяссан нөхөд нь түүний гарыг чанга барьж, зарим нь араас нь алгадаж, үнэхээр сайн нөхдийн хувиар баясаж байгааг мэдсэн Павел даруй Туптаг мартсан болно. 

	Сая Туптатай ярилцсанаа Павелын хэлэхэд олон нөхөд нь бүгдээрээ жигшин гайхалцаж эгдүүцсэн Тупта тийш муухай гэгч хараад тэндхийн нарийн бичгийн даргын суух тасалгаанд ормогц, Окунев, Неждановт очвол Туптагийн “онгироог” баахан цээрлүүлэх байгаа гээд Павелын мөрнөөс татаж бусад нөхдийн хамтаар Олегийн хойноос цөм дагалдан орцгоов. 

	— Бүтэлгүй хүнд сурталтай түшмэд зантай этгээд гэж мэдэгдэж тэмдэглэгдсэн Туптаг нэг жилийн хугацаанаа Панкратовд явуулж ачих тээх ажилд зүтгүүлбэл зүйтэй юм гэж их л цухалдсан янзтай дугарахад нөгөө мужийн намын хорооны нарийн бичгийн дарга Нежданов нь Окунев, Олег бусад нөхөд Туптаг тушаалаас заавал огцруулахыг хүсэж мэдүүлснийг уучилж үзсэн мэт инээн, 

	— Корчагиныг даруй зохих данснаа тэмдэглэж, бат илэрхийлэх олгох явдалд татгалзах зүйл огт байхгүй. Тупта бол гагцхүү бичиг хуудас баримтлах формалист этгээд мөн гэдгийг бас хувьдаа зөвшөөрөх юм гэвч бас бүртгэлийг нарийн нягт явуулж бийг бас анхаарах хэрэгтэй шүү. Бусад газруудын комсомолын хорооноос гүйцэтгэж бий аливаа бүртгэлийг үзвэл туйлын задгай цэгцгүй бөгөөд, нэг ч тоо бүртгэлийг үнэн гэж итгэж баримталж болохгүйг би олон үзсэн билээ. Тупта бол заримдаа шөнө болтол ажилдаа оролдож суудгийг та нар мэдэх биз. Би хувьд бодвол түүнийг тушаалаас нь огцруулж болно, оронд нь өөр зохистой сайн хүнийг суулгах авч хэрэв тэр шинэ нөхөр маань ажлаа ёсоор нь явуулж чадахгүй бол өнөөх хүнд сурталтай түшмэл гэдэг ч байхгүйн хамт бас тоо бүртгэл гэдэг ч байхгүй болж хоцрох биш үү. Туптаг энэ удаа хэвээр үлдээе. Энэ тухай сүүлийн сайн мушгихыг би мэдье, тэгвэл даруй засрах байгаа, дараа нь жич хянаж үзнэ биз гэхэд Окунев, 

	— За тэгж бас болно биз гэж зөвшөөрөөд Павлуш минь Соломенкад очъё. Энэ өдөр манай хөлөгт, клубт эвлэлийн хуралтай. Чиний ирснийг мэдсэн хүн огт байхгүй гэтэл гэнэт “Корчагин илтгэнэ” тэхэд гайхамшигтай хэрэг болох биш үү, Павлуш, сайн эр минь үхсэнгүй чинь сайн юм. Үхэж арилсан бол пролетариудад ямар тус хийж чадах байсан билээ гэж дооглож дугармагц Павелыгаа тэвэрч түлхсээр гадагшаа гарч одов. 

	— Олег чи ирнэ биз? гэж асуухад. 

	— Заавал очно гэж хүүхэн хариулав. 

	 

	* * *

	 

	Корчагин, Панкратовын гэрт үдийн хоол идсэн ч үгүй бас үдэш ч очсонгүй, Окунев зөвлөлийн байшинд байх өөрийн тасалгаанд авчирч бий бүх юмаа идүүлж уулгасны дараа олон зүйлийн сонин бичгүүд ба хоёр том хавтас дүүрэн аймгийн хорооны товчооны тогтоолуудыг авчирч Павелын өмнө ширээн дээр тавиад, 

	— Чи эдгээр зүйлүүдийг уншиж танилцвал зохино Би үдэш харьж ирээд чамтай цуг клубт очно шүү. Хэрэв чи эцэж ядарсан бол хэвтэж амарна биз гээд, бичгийн савнаасаа олон хэсэг бичиг хуудаснуудыг авч өвөр түрийндээ хийгээд комсомолын нарийн бичгийн дарга гадагшаа гарч одов. 

	Окунев тэр үдэш харьж ирэхэд тасалгааны шал дээр олон зүйлийн сонин бичгүүдийг гаргаж заримуудыг нь ширээн дээр нь хурааж тавиад, бас дээр дор нь байсан төв хорооны сүүлийн захидлыг уншиж бий Павелыг үзээд, 

	— Чи дээрэмч, орон байрыг минь ямар жигтэйхэн болгов, гэж зориуд уурласан маягтай аашлахдаа, байз гэм нөхөр чи бас нууц бичгүүдийг минь уншиж байгаа байна шүү. Хараач ийм амьтныг гэртээ оруулж болохгүй гэхэд, Павел баахан инээмсэглэн, үзэж суусан захидлаа хажуудаа тавьж орхиод. 

	— Үүнд чинь нууц зүйл огт байхгүй юм, харин чиний лампадаа саравч хийсэн бичгийг бусдад задруулж үл болох үнэхээрийн нууц зүйл мөн гэвэл зүйтэй байсан байх. Харав уу чи, захаараа баахан түлэгдчихсэн байна шүү гэмэгц, Окунев тэрхүү шатчих шахсан бичгийг авч гарчгийг нь үзэхдээ духаа алгадаж;

	— Чөтгөр ав гэм үүний чинь би гурван өдөр турш эрээд олсонгүй цөхрөөд байсан юм. Уржигдар Волынцев уурлаж лампадаа саравч хийсэн атал харин дараа нь өөрөө нүдээ сохортол эрсэн боловч огт олдсонгүй юм шүү. Чи энэ бүгдийгээ засаж тавина биз гэж санаа амарсан маягтай дугараад одоо хоолоо идээд хуралд очъё. Павлуш наашаа суу гэжээ. Хүүхэд зантай Окунев кармагаа уудалж нэгнээс давстай хатаасан загас, нөгөөгөөсөө хоёр хэсэг талх гаргаж цөмийг ширээн дээрээ тавимагц өнөөх урт загасны толгойноос барьж ширээнийхээ дэргэд сууж их л амтархан идэж бий завсар элдэв чухал ба энгийн сул яриа хольцолдуулан ярьж суусан байна. 

	 

	* * *

	 

	Клубт хүрч ирээд Окунев Корчагинаа албан хаагчдын ордог хаалгаар сэм дагуулж шийн индэр дээрх хөшгийн ард оруулжээ. Уужим танхимын доторх уул индрийн баруун хажууд тавьсан Пианина гэдэг хөгжмийн дэргэд суусан төмөр замын залуучуудын эвлэлийн гишүүн Таля ба Лагутин Борхарт хоёрын өмнө сандал дээр суусан Депогийн залуучуудын эвлэлийн нарийн бичгийн дарга болох найман сар боловсорч гүйцсэн алимтай адил улаахан хацартай уранхай хар булигаар хүрэмтэй хонгор шаравтар үстэй Волынцевыг үзвэл сайрхсан маягтай аашилж ийш тийшээ найгалзаж суужээ. Түүний дэргэд пианиныг тохойгоороо тулж зогссон, цамцны захыг задгай орхисон цэвэрхэн царайтай Цветаевыг үзвэл баахан ихэрхсэн маягтай байлаа. 

	Тэдгээрийн дэргэд хүрч очсон Окунев Анна Борхартын сая хэлсний сүүлийн хэдэн үгийг сонсвол зарим этгээд шинэ нөхдийг элсүүлэн авах явдалд элдэв саад боогдол хийх бөгөөд энэ явдал Цветаевт ч байна гэвэл зохино гэсэнд Цветаев, 

	— Комсомол гэдэг чинь шууд явсаар нэвтрэн гарч болох хашаа хаалга биш шүү гэж хайхрамжгүй бөгөөд битүүлгээр хариуцсан байжээ. 

	Сая орж ирсэн Окуневыг үзсэн Таля, 

	— Хараач, хараач та нар Николай гэдэг маань цэвэрлэсэн самовар шиг гялалзаж байна шүү гэж гайхаж чангаар өгүүлэв. Окуневыг хүлээсэн нөхөд нь, 

	— Чи хаана байсан бэ хурлаа эхлэх үү гэх зэргээр лавдахад, 

	— Багачууд минь, байз, байз гэж гараа урагш сарвайгаад, та нар битгий яарч сандрагтун. Токарев ирмэгц хурлаа нээвэл зүйтэй болно гэмэгц өнөөх аймгийн намын хорооны нарийн бичгийн дарга Токарев орж ирсэн бөгөөд түүнийг угтаж очсон Окунев, 

	Ааваа хоёулаа хөшигний ард очъё би чамд нэг таних хүний чинь үзүүлье, чи үнэхээр гайхах байгаа гэхэд папирос тамхиа зууж явсан өвгөн

	— Бас юу билээ гэж дургүй маягтай хальт мөлт хагас дугарсан авч, Окунев түүний гараас нь татаж чангаасаар авч оржээ. 

	Окуновын гар дахь бяцхан хонх учир тоймгүй чанга дугарахад, арга буюу аливаа ярианд дуртай этгээдүүд ч даруй дуугаа хураах болсон байна.

	Токаревын ард байх цэцэг навч ба модны шилмүүсээр чимсэн жаазны дотроос “капитал” гэдэг зохиолыг бичиж зохион гаргасан гайхамшигт хүний зураг үзэгдэж Окунев хурлаа нээж бий үед Токарев саяны хөшигнүүдийн завсраар шургаж гарах зам дээр зогсож байсан Корчагиныг харж суусан болно. 

	— Нөхдөө, одоо хэлэлцэж тогтвол зохих харьяат газрын ажил хэргийг эхэлж хэлэлцэхийн урьдаар хувийн илтгэлийг хийх зөвшөөрлийг олгохыг хүсэж ирсэн нэг нөхөр байх бөгөөд түүнийг Токарев бид хоёулаа ёсоор болговол зүйтэй гэж үзэж байна гэтэл, хурлын гишүүд бүгдээрээ зүйтэй, зүйтэй гэж зөвшөөрөхөд, Окунев, өгүүлсэн нь, 

	— Павел Корчагин та бүгдийн амрыг эрэхийн зөвшөөрлийг олов гэжээ. 

	Хуралдсан хүмүүсийн зууны ная нь Корчагиныг таних байсан бөгөөд индрийн зах дээр ирж зогссон өндөр биетэй, эцэнхий царайтай залуу хөвгүүний эхэлж дугармагц таньж баяссан бүгдээрээ баясгалантай алга ташиж угтахад, Корчагины дуу жигтэйхэн байсан авч мэгдэж сандарснаа нууж чадсангүй болно. 

	— Эрхэм нөхдөө, би одоо та нартайгаа учирч, зохих ажил хөдөлмөрөө гүйцэтгэлцэх цаг ирсэнд баясаж барахгүй байна. Та нарын дотор миний таних сайн нөхөд нэлээд үзэгдэнэ. Би Окуневын гэрт сууж сонин бичиг зэргийг уншиж үзвэл, Соломенкад шинэ ирсэн ах дүү нар үлэмж олширсон гэнэ. Бас хуучирсан бөгөөд хэрэглэгдэхээсээ өнгөрч хураагдсан төмөр замын уурын машин тэргүүдийг дахин засаж хэрэглэхээр Депогийн газар авчирсаар байгааг мэдсэн бөгөөд үүнээс хянаж бодвол, манай улсын аж ахуйн байдал нь улмаар хөгжиж, хүч чадлаа арвижуулан байгаа нь илэрнэ. Иймд одоо дэлхий дээр амьд явахын ашиг тус илхэн байна. Ийм цагт би үхэж болох байсан гэж үү? гэхдээ баяссан хүний нүд нь гялалзан гэрэлтэж үзэгдсэн байна. Баяссан нөхөд бүгдээрээ түүнийхээ амрыг эрж хашхиралдсаар байхад, Корчагин индрээсээ бууж Бор харт ба Таля хоёрын суусан сандал тийш чиглэж явахдаа хэдэн хүний гарыг яаравчлан барьж амарчлаад, даруй бүсгүйчүүдийн дэргэд хүрч очиход, тэд зай гаргаж суулгасны дараа Таля Корчагины гарыг дахин дахин чанга барьж ёсолсон байна. Нүдээ ихээр харсан Аннагийн сормуус чичирч байгааг үзвэл гайхсан баяссан хоёр нь хамт байв. 

	 

	* * *

	 

	Өдөр хоног өнгөрсөөр авч, ажил хөдөлмөргүй сул өнгөрчээ гэж үл болох байсан байна. Өдөр тутам ямар нэгэн шинэ ажил гарах бөгөөд Корчагин өглөө бүр ажил хийх цагаа хуваарилж үзэхэд, урьдаар төлөвлөн бэлтгэсэн ажлаа ёсоор гүйцэтгэхэд үл хүрэлцэх бөгөөд гачигдалтай байсан байна. 

	Төмөр замын дархлах газрын цахилгаан гэрлийн эрхлэгчийн туслагчаар ажиллаж бий үед Окуневтай хамт нэг орон тасалгаанд суусан Корчагин түүнтэй удтал маргалдаж эцэстээ арай гэж удирдах ажлаас түр чөлөө олсон боловч, Николай нь ажлын хүмүүс дутагдаж бий цаг үест чи харин сул сууж цаг нөхцөөх гэдгийг чинь хараахан зохилдохгүй явдал, чи өвчнөөр битгий шалтаг заа, би ч бас халуун хижгээр хэвтсэний дараа нэг сар хэртэй мод тулж аймгийн хороонд очиж байсан юм. Чиний санааг би мэдэж байна. Чи чухам бодлоо хэлж өг гэж хяхаж асуухад Павел, 

	— Учир шалтгаан үнэхээрийн над байхгүй юм. Тэр юу билээ гэвэл сургууль хийхийг хүссэн хэрэг юм, гэмэгц түүнийг мэдсэндээ баярласан Окунев, 

	— Ээ тийм үү. Чи сурч боловсрохыг хүсэх атал, би чинийхээр бол бас хувьдаа боловсрохыг хүсэхгүй юм уу, тэр чинь ёстой хувиа бодсон буруу үзэл мөн юм. Бид нар ажлаа хийж чи харин сургуулиа хичээх ийм хэрэг үү. Хөөрхий минь, тийм биш үү. Чи маргааш заавал очиж ажлаа хийвэл зохино гэжээ. 

	Дараа нь нэлээд ярилцаж муудалцсаны дараа сая зөвшөөрсөн Окунев, 

	— За яах вэ, би чамайг хоёр сарын дотор хүлээе. Чи миний занг мэднэ биз, гэвч чи дээгүүр санаатай Цветаевтай цуг ажил хийж чадахгүй байх гэжээ. 

	Корчагин төмөр замын дархлах газар эргэж ирэхэд учиргүй ихэмсэг санаатай Цветаев удирдах тушаалын эрх үүргийг булаацалдаж тэмцэлдэх бий гэж зовох учир урьдаас тулалцахаар бэлтгэж их л сэргийлэн нарийлж угтсан атал, харин дараагийн хэдэн хоног өнгөрмөгц тийнхүү эндүүрч бодсоноо мэдсэн болно. Тэндэх эвлэлийн товчооноос өөрийн гишүүнд багтааж оруулахыг хүсэж бийг мэдсэн Корчагин даруй харьяат нарийн бичгийн даргын суух тасалгаанд очиж, Окуневтайгаа хэлэлцэж тогтоосноо баримтлан учир байдлаа илтгэсэн бөгөөд товчооны гишүүнд орохоос татгалзсаныг зөвшөөрсөн байна. 

	Тэндэх комсомолын нэг үүрт улс төрийн хичээл хийхээр хүлээж зөвшөөрсөн бөгөөд өөр товчоонд оролцохыг хүсэж оролдсонгүйн дээр ер ч удирдах ажлаас бүрмөсөн зайлсхийсэн атал, уул эвлэлийн аливаа ажил явуулга нь Павелын санал бодлогыг баримталж гүйцэтгэсээр юу нь илт мэдэгдэхээс гадна. Корчагин бол ажил хэрэгт толгойлон чадахгүй гачигдаж бий. Цветаевт үл мэдэгдэхээр аргацааж, нөхрийн хувиар туслалцсаар болно. 

	Ажил үйлдвэрээ гүйцэтгэж бий тасагт орж ирсэн Цветаевыг үзвэл үүрийн залуучууд ба эвлэлд оролцоогүй гучаад залуус байшингийн цонхнуудыг угааж, олон жил арчиж цэвэрлээгүй машины зүйлүүдийг арчиж, цэвэрлэж, үл хэрэглэгдэх хуучин төмрийн хогуудыг гадагш зайлуулж бийг үзэхдээ их л гайхаж, бас машины тос, хог буртаг нийлэн зузаарсан шалыг мөн цэвэрлэхийг хичээж нэг том олсон зүлгүүрийг угааж оролдож бий Павелыг мөн олж үзэв. 

	— Та нар чинь юунд ингэтлээ цэвэрлэж байгаа билээ. гэж гайхаж асуухад Корчагин. 

	— Ийм бузар буртаг болчихсон муухай орон савд ажил хийхийг дурлахгүй байна. Хориод жилийн дотор огт цэвэрлээгүй газрыг бид нар нэг долоо хоногийн дотор шинэ болгохыг хичээж байгаа юм гэхэд гайхаж хоцорсон Цветаев мөрөө хавчиж инээмсэглээд гарч одов. 

	Тийнхүү олон жилийн хэр буртгийг цэвэрлэх ажлаа дууссан цахилгаан гэрлийн залуу техникүүд түүгээрээ зогссонгүй, мөн хуучирч хэмхэрчихсэн тэрэгнүүдийн зарим хэрэгсэл ба задгай газар хэвтсээр зэвэрсэн рельсийн зэрэг хэдэн мянган тонн хуучин төмрийг хураасан бөгөөд хог шороонд дарагдсан уужим хашааны доторхыг мөн арилгахаар оролдож бийг үзсэн харьяат газрын эрх баригчид үүнээс өөр чухал ажлаа урьдаар гүйцэтгэвэл зохино гэж тушааж зогсооход техникүүд өөрсдийн ажил хийж бий байшингийн үүдний дэргэдүүр туйпуу дэвсэж тэгшлээд, орж гарахдаа хөлөө арчиж цэвэрлэхийн тулд төмөр сараалж хийж үүдэндээ тавьсны дараа, гадуурх цэвэрлэж арилгах ажлаа зогссон авч байшингийн доторхыг цэвэрлэх явдлыг тус тусын ажил хөдөлмөрийн цаг өнгөрсний хойно, үдшидээ гүйцэтгэсээр байсан болно. Дараа нь долоо хоносны хойно уул дархлах газар хүрч ирсэн ерөнхий инженер Стриж үүнээс урьд олон жилийн дотор хог шороонд дарагдсан ба машины тосоор будагдсан том цонхнуудаа угааж гэрэлтүүлсэн бөгөөд нарны гэрэл тусч бий саруулхан байшингийн дотор үлэмж тунгалаг гэгээн болсноос гацна мөн арчиж арилгасан машинуудын жижиг гуулин хэрэгслүүдийг зүлгэсэн нь онц гялалзаж бас зарим зүйлүүдийг нь ногоон будгаар будсан зэргийг үзэхдээ. 

	— За, за гэж их л гайхсан маягтай дугарсан байжээ. Дараа нь инженер, байшингийн нэг буланд, ажлаа дуусаж бий хэдэн хүний дэргэд очиход, өмнөөс нь угтаж ирсэн Корчагины гартаа барьсан төмөр савтай будгийг үзээд, 

	— Хонгор минь, зогс, чи, та нарын энэ гүйцэтгэж байгаа ажлыг би хувьдаа сайшаана. Гэвч энэ будгийг хэн танд өгсөн билээ. Ийм ховор зүйлийг миний зөвшөөрөлгүй зарцуулахыг цаазалсан юм. Төмөр замын уурын машиныг будаж сэлбэх нь та нарын хийж бий энэ ажлаас чухал болно шүү гэхэд Павелын өгүүлсэн нь, 

	— Техникч нөхөр та битгий санаа зов, бид хаяж орхисон хуучин төмөр савнуудын үлдэгдлийг хоёр өдөр оролдож хуссаар хориод фунт будагтай болсныг хууль дүрмийг зөрчсөнд тооцож хараахан болохгүй байх гэхэд баахан ичиж аягүйрхсэн, инженер нь, 

	— Тийм бол ч яамай, хэрэглэж бололгүй яах вэ... гэсэн ч жигтэйхэн сонин юм... өөрсдийн сайн дур зоригоор ажлын орон савыг ийнхүү засаж цэвэрлэхээр оролдож бийн учир нь чухам юу болохыг мэдэхгүй байна. Та нар ажлын цагаас гадна гүйцэтгэж байгаа биз гэж үнэхээрийн гайхаж дугарсныг мэдсэн Корчагин, 

	— Мөн тийм, та юу гэж бодов гэж асуухад, 

	— За, мөн гэвч... гэсэн бөгөөд, Корчагин завсраас орж, 

	— Нөхөр Стриж, та “гэвч” гэж байна уу, Большевикууд ийм муухай орон савын хог буртгийг хэвээр нь үлдээж хэрэглэх байсан гэж санав уу?

	Та баахан хүлээж байгаарай. Бид нар энэ ажлаа үүнээс илүү өргөн хөдөлгөхөөр бэлтгэж байгаа тулд таны хожим үзэж гайхах зүйл бас гарах байх гээд инженерийн хувцсанд будгаараа санамсаргүй хүрчих болов уу гэсэн мэт холуур тойрч, үүд тийш одсон болно. 

	Корчагин бас үдшидээ ард олны унших номын санд очиж, тэндхийн албан хаагчид бүсгүйчүүдтэй сайн танилцаж, элдэв арга зүй хэрэглэж оролдсоор дотогш орж өөрийн дураар ном бичиг үзэх, унших эрх олсон бөгөөд хэдэн том шүүгээнүүдэд хадгалсан номуудын дотроос онц чухал ба сонин зүйлүүдийг авч, удтал тэндээ сууж үзэхэд, олонх нь хуучин цагийн болох бөгөөд шинээр зохиож гарсан номуудаас олж хураасан шинэ зохиолуудын дотроос Марксын зохиосон “капитал” зэрэг хэдхэн зүйл болохоос гадна, хуучин номуудын дотроос эрж олсон “Спартак” гэдэг бичгийг Павел, хоёр шөнө уншиж дуусгаад, даруй түүнээ М. Горькийн зохиосон бичгүүдийг хадгалсан шүүгээнд хураан тавьсан байна. Тийнхүү онц болгон сонирхож үзвэл зохих чухал зүйлүүдийг үргэлж эргүүлэн урвуулж үзэхэд харьяат номын сангийн хадгалагч нар саад боогдол хийсэн удаа огт байсангүй болно. 

	 

	* * *

	 

	Залуучуудын эвлэлийн гишүүд хамтарсан нэгдлийн төвшин ахуй байдал нь гэнэт хувьсаж анхандаа ямар нэгэн ялимгүй учир шалтгаан тохиолдсон хэрэг мэт санагдсан нь улмаар хөгжиж дэгдсэний учир үүрийн товчооны гишүүн ба дунд гарын дархан болох охорхон хамартай цоохор нүүртэй ажил хөдөлмөртөө ба ерийн байдалдаа ч наазгай янзын зантай Костинка Федин гэгч хөвгүүн нэг хавтгай төмрийг Америкийн ихээхэн үнэ бүхий оньсон өрмөөр нүхэлж байтал хайхрамжгүй ослын харгайгаар бараг санаатай эвдэж орхисон гэмээр байжээ. Ахлагч дархан Ходоров уул хавтгай төмөрт хэдэн нүх гаргахаар Федина даалгахад тэр нь анх удаа үл зөвшөөрсөн бөгөөд дараа нь тулган даалгасан тул арга буюу зөвшөөрсөн болно. Ходоров бол анхнаасаа меньшевик намын гишүүн байсан ба ердөө хатуу чанга зантай хүн болох тулд уул газрын ажилчин түүнд дургүйцдэг байсан байна. Ард олны аливаа ажил явууллагад огт оролцдоггүй бөгөөд комсомолчдыг хялайж хардаг боловч өөрийн ажил хэргийг сайн мэдэх ба хүлээсэн үүргээ үнэн зүрхнээс гүйцэтгэдэг хүн байсан юм. Өрмөө тосолсонгүй хуурайгаар нүхэлж бий Костинкийг үзсэн Ходоров хэрэв даруй эс зогсоовол өрөм нь эвдэрнэ гэдгийг мэдсэн тулд

	— Чи яасан хүн бэ? сохорсон юм уу, аль сая ирсэн билүү, гэж хашхирахад Костинка нь хайхарсан ч үгүй харин эсэргүүцэж элдвээр хараагаад өрмөө хуурай хэвээр нь хөдөлгөхөд Ходоров харьяат газрын дарга нарт мэдэгдэхээр очсоныг мэдсэн Костинка машиныг зогсоолгүй эрх баригчдыг ирэхээс өмнө буруу ажлаа засах гэж даруй тос олж ирэхээр давхисан бөгөөд тосоо сая олж ирэхэд өрөм нь эвдэрсэн ба түүнийг үзсэн дарга нь даруй Фединийг ажлаас бүрмөсөн халахыг гуйж зохих газар мэдүүлэхэд комсомолын товчоо Фединийг өмгөөлж Ходоров бол ажилчин хүмүүсийг хяхаж хавчих гачигдуулдаг этгээд мөн гэж тэмдэглэсэн авч эрх баригчид үл зөвшөөрөх бөгөөд уул хэргийг бүх ажилчны товчоонд шийтгүүлэхээр шилжүүлсэн болно. 

	Эвлэлийн гишүүд Цветаевын зэрэг таван хүний гурав Фединийг зөвхөн донгодон шийтгэж өөр ажилд шилжүүлэхийг хүсэх боловч нөгөө хоёр нь огт буруушаахгүй байжээ. Тэрхүү таван гишүүдийн хуралдсан Цветаевын тасалгаа улаан даавуугаар бүрхсэн том ширээ ба харьяат газрын мод дархлах тасгийн ажилч хөвгүүнээс дархалж бүтээсэн хэдэн сандал жич удирдагч нарын зургуудыг ханаар тарааж өлгөсөн бөгөөд ширээний араар дэлгэж татсан их туг байсан байна. 

	Цветаев бол “чөлөөлөгдсөн хөдөлмөрчин” бөгөөд мэргэжил нь төмөрчин дархны ажил байжээ. Угаас элдэвт чадамгай сэргэлэн бөгөөд сүүлийн дөрвөн сарын дотор залуучуудын нэгтгэлээс ажил хөдөлмөрийн удирдагчид дэвшүүлэгдсэнээс гадна, аймгийн комсомолын товчоо ба мужийн хорооны гишүүнд сонгогджээ. Төмрийн заводод төмөр дархалж байсан учир түүнийг энэ төмөр замын дархлах газарт шинэ ирсэн хүн гэвэл болно. Биеэ өргөмжилдөг ба зоримог санаатай Цветаев анх хүрч ирсэн өдрөөсөө хойш чангарч харьяат залуучуудаас гаргах аливаа санаачилгыг огт хайхралгүй хамаг ажил явуулгыг ганцаараа удирдаж гүйцэтгэхээр оролдох боловч аль алинд самгардан хүрэлцэхгүй байтал туслагчдаа ажил хөдөлмөртөө идэвх хичээл муутай гэх зэргээр шүүмжлэн аашилж байсан болно. 

	Цветаев өөрийн суух тасалгааг ч мөн өөрөө зааварлан тийнхүү чимэглүүлсэн байжээ. 

	Цветаев уул нууц хурлаа явуулж бий үестээ улаан булангаас авчирсан зөөлөн сандал дээрээ ихэмсэг маягтай налайж суусан байна. Намын үүрийн нарийн бичгийн дарга Хомутов үг хэлэх зөвшөөрөл эрж бий үед гаднаас ирсэн нэг хүн түгжээстэй хаалгыг цохиж орох зөвшөөрлийг асуухад дургүйцсэн Цветаев нүүрээ үрчийлгэж дуугүй суусан бөгөөд үүдийг нь дахин тогшмогц эмэгтэй Капиоша Зеленов үүд тайлж өгөхөд гаднаас Корчагин орж ирлээ. 

	Тийнхүү орж ирсэн Павел суухаар завдаж сул байсан сандал тийш чиглэхэд, Цветаев ингэж өгүүлэв. 

	— Корчагин одоо товчооны нууц хурал болж байгаа шүү гэхэд уурлаж улайчихсан хацартай Павел ширээн тийш эргэж хараад

	— Би мэдэж байна, гэвч Фединий тухай та нарын бодлыг мэдэхийг хүсэхээс гадна лавлах нэг шинэ зүйл надад байх юм. Миний суулцахыг чи зөвшөөрөхгүй байна уу гэж асуухад, 

	— Би хувьдаа ул зөвшөөрөх явдалгүй гэвч нууц хуралд зөвхөн товчооны гишүүдээс өөр хүн сууж болохгүй гэдгийг чи мэдэж байгаа биз. Олон хүн суулцах бол хэлэлцэж тогтоох явдалд саадтай байдаг юм даа. Нэгэнт орж ирсэн тулд чи суухаас даа гэжээ. 

	Тийнхүү анх удаа алгадуулсан Корчагин хөмсгөө атируулжээ. 

	Цветаевын хэлснийг буруушаасан Хомутов, 

	— Ийнхүү дэмий ёсорхсоны хэрэг юү байх вэ гэвэл Корчагин түүн тийш гараар дохиж зогсоогоод сандал дээр суухад Хомутов уламжлан хэлсэн нь, 

	— Би Ходоровын тухайг зүйтэй гэж байна. Тэр бол бид нараас хол байх авч бид нар өөрсдөө сахилга батыг ёсоор дагаж гүйцэтгэх нь суларчихсан бөгөөд зүй байдалд таацахгүй болсон байна. Хэрэв үүнээс хойш комсомолчид бүгдээрээ оньсон өрөм мэт чухал багаж зүйлүүдээс тэрчлэн эвдэж сүйтгэсээр байх бол эцэстээ юугаа хэрэглэж ажлаа гүйцэтгэх билээ. Түүнээс гадна, тийм бүтэлгүй заншлыг нам бус этгээдээс хэрхэн үзэх билээ. Би бол тэрхүү хөвгүүнийг ятгаж сургах нь тун зүйтэй байх гэж бодож байна гэж гүйцэд илтгэж дуусаагүй байтал түүнийг үл зөвшөөрсөн Цветаев урьдаас нь эсэргүүцсэн болно. 

	Товчооны гишүүдээс харилцан тийнхүү ярилцаж бийг арваад минут хэртэй дуугүй чагнаж суусан Корчагин тэдгээрийн уг бодлогын төлөвийг мэдсэн бөгөөд дараа нь шийтгэж тогтоохоор завдахад, учраа гаргаж илтгэхэд, Цветаев хэдийгээр үл дурлах авч, биеэ барьж дуугүй зөвшөөрмөгц, Корчагин хэлсэн нь, 

	— Фединий хэргийн тухай саналаа нөхөд та нарт илтгэе. Эл хэрэг бол бидэнд нэг зүйлийн дохио болох бөгөөд Фединд холбогдох нь бага юм. Надад өчигдөр цугларуулж авсан бага сага тоо байна гээд өөрийн тэмдэглэлийг гаргаж эдгээр тоонуудыг бүртгэлийн газраас өгсөн зүйл болох учир сайтар сонсож хянавал зүйтэй байна. Жишээлбэл: Комсомолчдоос зууны хорин гурван хувь ажилдаа ирэхдээ өдөр тутам таваас арван минут хүртэл хожигддог бөгөөд тэр нь ердийн заншил болжээ. Тэдгээрийн мөн зууны арван долоон хувь нь сар тутам нэг буюу хоёр өдөр ажил хөдөлмөртөө огт ирэхгүй, дэмий зугаацсаар өнгөрөх болсон атал, харин нам бус залуучуудаас ажилдаа сул хүмүүс зөвхөн арван дөрвөн хувь болно. Тоо бүртгэл гэдэг бол ташуураас илүү чанга хортой зүйл мөн биш үү. Үүнээс гадна миний тэмдэглэснийг үзвэл, чухам намын гишүүдийн дотроос дөрвөн хувь нь сар тутам нэжгээд өдөр ажилдаа огт ирдэггүйн дээр, бас оройтох нь зууны дөрвөн хувьд хүрчээ. Нам бус насанд хүрсэн хөдөлмөрчдийн дотроос арван нэгэн хувь нь сар тутам нэжгээд өдөр ажилдаа огт ирдэггүйгээс гадна, бас оройтдог нь арван гурван хувь байна. Аливаа багаж зэвсгээ эвдэж сүйтгэх нь ерэн хувь болсон бөгөөд цөмөөрөө залуучуудаас үйлдсэн хэрэг юм. Тэдгээр залуучуудын дотор шинэ орсон нь ердөө зууны долоон хувь болно. Үүнээс хянаж үзвэл бидний залуучуудын ажил хөдөлмөртөө оролдож бий нь намын гишүүд ба насанд хүрсэн намын гишүүн бус ч хөдөлмөрчдөөс муу болжээ. Гэвч газар бүр адилгүй болно. Жишээлбэл: төмрийн дархны ажил нь үлэмж их бөгөөд атаархмаар байна. Цахилгаан гэрлийн ажил явуулга зүгээр дунд. Бусад газрын ажил мөн зүгээр жигдхэн гэвэл зохино. Миний санавал нөхөр Хомутовоос бидний дагаж гүйцэтгэвэл зохих заавар журмын тухай сая илтгэсэн нь зөвхөн дөрвөн хувийн нэг болох байна. Бид нар даруй хичээн гүйцэтгэвэл зохих чухал зорилго бол одоогийн хоцорсон байдлыг засаж залруулах явдал болно. Би та бүхнийг ятгаж ухуулахыг хичээсэн зүйл биш юм. Гэвч бид нараас ийм өөдөлшгүй цалгар назгай байдлаа бүрмөсөн засаж тэгшитгэхийн тул буй бүх аргаа сүвэгчлэн тэмцэх ёстой болсон байна. Эндэх хуучин хөдөлмөрчнөөс хэлэх нь бид нар гагцхүү хөрөнгөтөн баячуудын хувийн олз ашигт холбогдох ажил хөдөлмөрт үүнээс илүү хичээж оролдсоор өнгөрсөн атал харин одоо өөрийн ажил хөдөлмөрийг гүйцэтгэхдээ дордсон бөгөөд гайхаж барихгүй буруу хэрэг биш үү гэлцэнэ. Үүнд хамгийн урьд буруушааж үзвэл зохих этгээд нь Федин Костинка буюу аль өөр ямар нэгэн хүн бус харин бид нар өөрсдөө болно. Бид бол цаг тухайд уг байдлаа даруй засаж залруулахыг хичээж оролдсонгүйгээр барахгүй харин заримдаа элдвээр шалтаглаж Федин мэтийн этгээдийг хамгаалсаар одоод хүрсэн байна. 

	Самохин Бутыляк хоёр Фединийг манай жагсаалын хүн гэж байна. Олны хэлдгээр “амь биеэ хайрлахгүй онц хичээлтэй” хүн гэнэ, барьж хэрэглэсэн өрмөө эвдсэн нь гайгүй хэрэг. Хэнд ч тохиолдож болох явдал юм. Харин эрхлэгч техник нь бидэнд хамаагүй гаднын этгээд байна... гэтэл тэрхүү бусдын өө сэв эрэлхийлэх дуртай Ходоров үүнээс урьд гучин жилийн дотор аливаа ажил хөдөлмөрт гэмгүй оролдсоор өнгөрсөн нь сонин юм. Түүний улс төрийн үзлийн тухайг одоо ярилцах явдал байхгүй. Тэр бол энэ удаа улсын санхүүгийн зүйлийг гамнаж арвилахыг хичээсэн бөгөөд буруушааж болохгүй байна. Харин бид нар өөрсдөө гадаадаас авчирсан багажаа учиргүй эвдэж сүйтгэсээр байгаа биш үү. Тийм байдлаа юу гэж үзэх билээ бид. Учир байдал маань ийм болсон тулд, бид нар түүнээ даруй засаж залруулахыг хичээж оролдвол зүйтэй мэт. 

	Ердөө хичээл муутай залхуу бөгөөд ажил явууллагадаа хор хөнөөл тохиолдуулсан Фединийг даруй комсомолын гишүүнээс хөөж, ингэж тогтоосныгоо ямар нэгэн үг өгүүлэл гаруузай гэж айж нууж далдлахгүй цөмийг ханын сонинд бичиж илтгэхийн хамтаар энэ тухайд олж бүртгэсэн тоо зүйлүүдийг мөн оролцуулж илтгэвэл зохих байна. Зорьсноо ёсоор гүйцэтгэхэд хэрэглэх арга чадал ба түших газар бидэнд бэлхэн байна. Комсомолчдыг нийтэд нь сайн ажилчинд тооцох нь зүйт6й. Тэдгээрийн дотроос жаран хүн Бояркийн ажилд оролдсоор өнгөрсөн бөгөөд үнэхээрийн чанартай хатуу сургууль гүйцэтгэж гэвэл зохино. Тэдгээрийн тусламж ба туршлагыг ёсоор хэрэглэх бол бид нар уг ажлын байдлыг тэгшрүүлж чадах боловч одоогийн үл бүтэх бодлого буюу заншлыг бүрмөсөн гээж орхих нь чухал болно гэжээ. 

	Ердөө ааш зан төвшин ба дуугүй Корчагин энэ удаа эрс шулуун илтгэсэн бөгөөд түүний чухам ийм зоримог хатуу зантай болохыг Цветаев сая мэдсэнээс гадна, түүний үзэл бодлогыг зүйтэй гэж үзэж даруй зөвшөөрөх авч, бас Корчагинд төдгүй бөгөөд сэргийлэхийг хичээдэг тулд татгалзсан байна. Корчагины тийнхүү эрс тэс илтгэсэн нь харьяат газрын бүх ажил явуулгыг шууд шүүмжилсэн бөгөөд түүний эрх сүрийг бууруулуузай гэж зовох учир, заавал тэмцэхээр шийдэв. Корчагиныг меньшевик намын Хородовыг хамгаалж гэж шууд буруушааж эхэлсэн болно. 

	Гурван цаг харилцан туйлын ширүүн шүүмжлэхэд, Корчагины илтгэсэн нь чухам зүйтэй бөгөөд олонх нь зөвшөөрсөн тулд арга нь барагдаж сандарсан Цьетаев уул хэргээ олны саналыг хурааж таслан тогтоох үедээ ардын эрхийг зөрчиж Корчагиныг гадагш гарч бай гэж тушаахад, Корчагин ч үл татгалзан, 

	— Болно, би зайлж өгье, гэвч энэ чинь Цветаев чиний алдар нэрд тустай хэрэг биш болох байна. Хэрэв чи заавал өөрийн саналыг ёсоор баримталж буруугаар тогтооход хүрэх бол би даруй бүх гишүүдийн хуралд илтгэх бөгөөд залуучуудын олонх нь хэрхэвч чамайг дагалдахгүй гэдгийг урьдаар мэдэгдье. Миний бодвол нөхөр Хомутов чи энэ хэргийг эвлэлийн хурлаас өмнө эрхбиш намын газар шилжүүлбэл зохих юм гэхэд бүр цухалдсан Цветаев ингэж хариулав. 

	— Чи үүгээр намайг айлгах санаатай байгаа юу. Би чиний зааваргүйгээр очих замаа мэднэ. Чиний тухай ч хэлэлцэх зүйл байх бий. Хэрэв чи ажил хийх дургүй бол бусдыг битгий саатуул гэж чанга зандарчээ. 

	Дараа нь гадагшаа гарч одсон Павел халуун магнайгаа арчиж, уушги дүүрэн амьсгалаад, тамхиа ноцоож, батын уул гэдэг газар суух Токаревын байшинг чиглэж одсон болно. 

	Корчагины орж ирэхэд үдшийн хоолоо идэж суусан гагнуурч дархан, 

	— ˗За чи наашаа сууж сониноо ярьж бай, би дуулж сууя, бас эхнэрээ дуудаж, 

	— Дарья чи үүнд нэг таваг будаа авчирч өгөөч гэхэд, тэрхүү Токареваас жишээгүй өндөр ба махлаг биетэй авгай Дарья Фоминича нэг таваг будаа авчирч Павелын өмнө тавиад, цагаан хормогчоор амаа арчаад, сайн санаанаасаа, 

	— Ид хүүхэд минь, ид гэжээ. 

	 

	* * *

	 

	Урьд Токарев төмөр замын үйлдвэрийн газар ажил хийж бий үед Корчагин тэрхүү өвгөний гэрт үргэлж ирж, орой болтол ярилцаж суудаг байсан авч, одоо нутаг буцаж ирснээс хойш ирж байгаа нь энэ байж ээ. 

	Будаагаа хичээнгүйлэн халбагадаж бий тэр дархан Павел саяны учир явдлыг ярьж суухыг дуугүй чагнаж, дотроо баяртай суусан ба идэж дуусмагц, алчуураа гаргаж сахлаа цэвэрлээд, нэг удаа ханиаж хоолойгоо засаад, 

	— Чинийх зүйтэй. Энэ хэргийг бүр эртнээс шүүмжилж боловсруулбал зохих чухал хэрэг байсан юм. Тус замын дархлах газар бол манай аймгийн доторх үндсэн ажилчныг нэгтгэсэн гар мөн учир эндээс эхэлж гүйцэтгэх нь зүйтэй. Цветаев та хоёрын хоорондоо тэмцэлдэж маргасан нь баахан буруу болжээ. Тэр чинь нэлээд чадамгай хөвгүүн байгаа юм шүү. Гэвч чи залуучуудтайгаа ажил хөдөлмөр хийж чадах байсан байна. Одоо чи тэнд ямар ажилтай байгаа билээ гэж асуухад Корчагин, 

	— Би үйлдвэрийн нэг тасагт ажилтай байгаа боловч, бас үүгээр түүгээр бага сага оролдохоос гадна, өөрийн үүрт улс төрийн хичээл зааж байгаа гэхэд, 

	— Эвлэлдээ ямар ажилтай байгаа билээ гэж асуухад, Корчагин баахан эвгүйцсэн маягтай дуугүй сууснаа сая ирсэн удаад тэнхээ тамир ядруун болохоос гадна цаашаа сургуульд сурч боловсрохыг хичээх тулд удирдах ажилд шууд оролцсонгүй гэсэн бөгөөд Токарев, 

	— Ээ, чи тэгж байгаа юу гэж гайхаж, үл зөвшөөрсөн маягтай дугараад, хүү минь чи мэдэж байна уу. Чамайг ийнхүү ажлаас зайлсхийн явсан тухай ял хэлэлцэх байсан атал, гагцхүү чиний биеийн тэнхэл сайжраагүй нь аврал болов Одоо бие чинь баахан засарсан биз гэж асуухад Корчагин, 

	За, тийм гэжээ. 

	— Тийм бол чи зохих ажилдаа даруй орвол зүйтэй болох юм. Дэмий суух гэдэг буруу хэрэг шүү. Зөвхөн хажуугаас оролцож байгаад, олигтой ажил бүтээж болохыг хэн үзсэн билээ. Хэн ч атугай чамайг албан үүргээс зайлсхийж явдаг этгээд гэж шүүмжилж болох бөгөөд чи юугаараа биеэ зөвтгүүлэх билээ. Ажил явдлаа заавал маргаашийн дотор засаж залруул. Би хувиасаа Окуневыг бас мушгина биз гэж дургүйцсэн маягтай дугарахад Корчагин ингэж өгүүлэв. 

	— Чи аав минь, Окуневыг битгий холбогдуул, Ажлаас хөнгөтгөхийг би өөрөө гуйсан юм гэхэд, өвгөн түүнийг голсон маягтай, 

	— Чи гуйж, тэр чинь зөвшөөрсөн, ийм хэрэг байгаа юм. За, та нар комсомолчидтай юу ярилцах вэ?.. Чи, хүү минь, хуучин заншлаараа наддаа сонинуудыг уншиж өг... нүд минь базаахгүй л байна шүү гэжээ. 

	 

	* * *

	 

	Намын товчооноос залуучуудын товчооны олонхын саналыг зөвшөөрсөн бөгөөд энэ тухай тогтоосон нь үүнээс хойш нам, эвлэлийн байгууллагууд ба гишүүдээр ажил хөдөлмөр, хувийн байдал бүх талаараа бусдыг үлгэрлэж байвал зохино гэж даруй дагаж гүйцэтгэвэл зохих шийдвэрийг гаргажээ. Намын товчооноо Цветаев чанга шүүмжилсэн ба анх эр тахиа шиг элдвээр хариуцаж аашилсан боловч хариуцлагатай нарийн бичгийн дарга хөгшөөрхөг настай, уушгины архаг ханиаднаас турж шарлачихсан эцэнхий царайтай Лопехин уг хэргийн учир байдлыг нарийн нягт тодорхойлж илтгэхэд, арга нь барагдсан Цветаев өөрийн үйлдсэн буруу хэргийн хагас заримыг хүлээсэн байжээ. 

	Маргааш нь үйлдвэрийн газруудын ханын сонинд бичигдсэн зүйлүүдийг хөдөлмөрчид онц сонирхон уншиж, хоорондоо их л шүүмжилснээс гадна тэр үдэш хуралдсан залуучуудын бүх гишүүдийн хуралд ирэгсэд гагцхүү ханын сонинд гаргасан зүйлийг ярилцсан болно. 

	Фединийг эвлэлээс хөөж, эвлэлийн товчооны гишүүн бөгөөд улс төрийн ухуулагчаар Корчагиныг сонгов. 

	Дараа нь Нежданов төмөр замын харьяа дархлах газрууд бол ажил хэргээ үүнээс хойш хэрхэн оролдож, шинэчлэн гүйцэтгэвэл зохих тухай илтгэсэн бөгөөд үүнийг бүгдээрээ онц болгон сонссон болно. 

	Хурал төгссөний дараа Корчагин гудамжинд гарч Цветаевыг хүлээж байсан бөгөөд ингэж өгүүлэв.

	— Хоёулаа цуг явъя. Бид хоёр хоорондоо ярилцах зүйл олон байна гэхэд Цветаев баахан дургүйцсэн маягтай, 

	— Юуны тухай ярилцах билээ гэж асуухад, Павел нөхрөө сугадаж хэдэн алхам явж, нэг вандангийн дэргэд хүрч зогсохтойгоо хамт

	— Энд сууя гээд өөрөө урьдаар суужээ. 

	Цветаев чи ямар учраас надад дургүй, шүдээ зууж яваагаа хэлж өгнө үү гэхэд, хэдэн минутын хэртэй дуугүй суусан Цветаев, 

	Э, чи энэ тухай ярилцах гэсэн юм уу. Би харин өөр ямар нэгэн хэргийн тухай ярилцах юм байх гэж санасан шүү гэж зориуд гайхаж хариулахад, Павел нөхрийн өвдгийг алгаараа чанга дараад, 

	— Димка, чи битгий ингэж дэмий аяглаж бай. Энэ чинь бол ганцхан гадаадтай харилцах дипломат түшмэдээс хэрэглэдэг арга юм шүү. Ямар учир шалтгаанаас би чамд таарахгүй болсон билээ чи хэлж өг гэхэд, Цветаев дургүйцсэн маягтай биеэ хөдөлгөөд, 

	— Чи юу гэж хүнээр оролдоод байгаа юм бэ? Дургүйцэж шүд зууж яваа гэдэг чинь хэн бэ? Зохих ажилдаа оролц гэж би чамд хэлсээр байсангүй юү. Харин чи өөрөө зөвшөөрсөнгүй атал одоо намайг чамд дургүй бөгөөд зайлуулахыг хичээсэн этгээдэд тооцогдох болох шив гэсэн боловч, тэр нь үнэхээрийн сайн санаж хэлсэн биш болохыг түүний үгний аялгуу дээрээс илэрхий байхыг үл мэдсэн Павелын санаа хэдийгээр гомдох авч, өвдгийг нь барьсан хэвээрээ сууж, чиний үнэнээ хэлэхгүй юм бол, би хэлж өгье. 

	Чи намайг нарийн бичгийн дарга болохыг хүсэж чиний замыг боогдуулж мэдэх этгээд гэж санаж байна уу. Тийм биз. Хэрэв чи тэгж бодсонгүй бол. Фединий төлөөнөө тэмцэх явдал гарахгүй байсан юм. Бидний ийм байдлын уршгаас хамаг ажил явууллага маань гэмтэж сарнихдаа хүрлээ шүү. 

	Хэрэв зөвхөн бид хоёрын хувьд саадтай болох байсан атал, юу ч гэж бодсон хамаагүй юм. Гэтэл бид нар маргаашаас эхэлж аливаа ажил хөдөлмөрөө шинэчлэн явуулах болсон бөгөөд яаж түүнээ гүйцэтгэх билээ. Чи сонсож бай. Бид хоёр бол жинхэнэ хөдөлмөрчин ард болох тулд харилцан тэмцэлдэж булаалдах зүйл огт байхгүй шүү. Хэрэв чи уг ажил хөдөлмөрөө онц чухалд үзэх бол намайг сайшааж онцоор тэмдэглээд, маргаашдаа найрамдалтай сайн нөхдийн хувиар ажилдаа оръё, хэрэв чи ийм буруу бодлоо хэвээр агуулж, бүтэлгүй замаар явах бол бид ажил явууллагад тохиолдох болох гэм хорын тухай бүрд туйлдаа хүртэл тэмцэлдэхээс өөр явдал байхгүй болно шүү. Нөхрийн хувиар сайн санаж өгсөн гарыг минь даруй барь гэсний дараа түүнийг зөвшөөрсөн Цветаев гарыг нь барихад Корчагин үнэхээрийн баяссан болно. 

	 

	* * *

	 

	Долоо хоног өнгөрсний дараа аймгийн намын хэрэг ажил намдсан учир, харьяат хэлтсүүдэд ч онц яаралтай ажил хэрэг ховордож амарсан боловч, үлдсэн өвгөн Токарев зөөлөн сандал дээрээ сууж, аливаа шинэ мэдээ зүйлүүдийг уншиж бий үед үүдийг нь цохиж орох зөвшөөрлийг асуухад, 

	— За гэжээ. 

	Орж ирсэн Корчагин хоёр хуудас Анкет өмнө нь тавихад, тэрхүү нарийн бичгийн дарга өвгөн. 

	— Энэ чинь юу билээ гэж асуухад, 

	— Аав минь, энэ бол аливаа ажил үүргээс зайлсхийхийг устгасан зүйл бий. Би бодож үзвэл, үүнийг гүйцэтгэх цаг одоо болсон байна. Хэрэв чи үүнийг зүйтэй гэх бол, тусдалцахыг хүснэ гэхэд, Токарев уул Анкетын гарчгийг үзээд, Корчагин тийш хараад, дуугүй үзгээ авч, нөхөр Павел Андреевич Корчагиныг намын орлогч гишүүнээ элсэн ороход даасан хүмүүсийн намд элссэн нь гэсэн хүснэгтэд “1903 онд” гэж дэргэд нь гарын үсэг зуржээ. 

	— За хүү минь үүнээ ав, буурал толгойг минь бузарлахгүй биз гэж чамд итгэж байна гэжээ. 

	 

	* * *

	 

	Тасалгаа дотор тэсэшгүй халуун бөгөөд гагцхүү Соломенкийн буудлын дэргэдэх цэцэрлэгт очих юм сан гэж хэн бүхний санаанд орно. Халуунд ядарч хөлөрчихсөн Цветаев, 

	— Павка дуусгая, тэсэхгүй боллоо шүү гэхэд, түүнийг хүүхэн Патюша ба бусад нөхөд нь мөн зөвшөөрсөн болно. Корчагин үзэж суусан дэвтрээ хааж, дугуйлангаа тараасан билээ. Бүгдээрээ гарч явахаар завдаж бий үед хананд өлгөсөн хуучны янзын телефон дуудсан тулд, олон хүний ярилцаж шуугилдсаар бий тасалгаанд байх телефоноор арай гэж ярилцсан Цветаев Корчагин тийш эргэж хараад, 

	— Польш улсын консулын сууж яваа дипломат хоёр тэрэгний цахилгаан гэрэл нь унтарчихсан байна. Уул тэрэг нэг цагаас хэтрэхгүй цаашаа явах бөгөөд гэрлийг нь даруй засах явдал чухал болсон юм бололтой. Павел чи багаж тоногоо аваад очиж засах хэрэгтэй гэжээ. 

	Буудлын тэргүүн зам дээр зогссон гадаадтай харилцах бөгөөд гялалзаж харагдах, том цонхтой хоёр тэрэгний салон вагон (тэргүүн зэргийн гоёмсог тэргүүд нь) гэрэлтэй бөгөөд нөгөө нь харанхуй байжээ. Цахилгаан гэрлийг засахаар очсон Павел тэрхүү сайхан салон вагонд орохоор завдмагц буудлын дэргэдээс гарч ирсэн хүн Павелын мөрнөөс нь татаж зогсоогоод, 

	— Та ямар хэрэгтэй билээ гэж асуухад, дууг нь таньсан Павел түүн тийш эргэж харахад, арьсан дээлтэй, өргөн саравчтай малгайтай нарийхан монхор хамартай хүн түүнийг сэжиглэсэн маягтай ажиглаж байснаа Павелыг сая таньсан Артюхин даруй гараа суллаж, тийнхүү сэжиглэж үзэхээ зогссон атал багаж тоногоо агуулсан хайрцгийг нь ажигласан хэвээрээ бөгөөд, 

	— Чи хаа очих гэж яваа юм бэ? гэж асуухад Павел уул ирсэн учраа товчхон төдийгөөр хэлж өгмөгц тэрэгний цаанаас гарч ирсэн өөр нэг хүн

	— Галт тэрэгний доторх ажилчнаас нэгийг нь дуудаж ирүүлье гэжээ. Корчагин тийнхүү дуудаж ирүүлсэн албаны хүнийг дагалдан өнөөх салон вагонд ороход цэцэг навч хатгаж оёсон торгон дэвсгэртэй ширээний дэргэд суусан замд хэрэглэх цэвэр сайхан хувцастай хэдэн эрэгтэйчүүдийн дотор суулцсан нэг бүсгүй өмнөө зогссон өндөр биетэй цэргийн түшмэлтэй ярилцаж байснаа монтёр Корчагиныг орж ирэхийн чацуу яриагаа тасалсан байна. Корчагин вагоны доторх цахилгаан гэрлийн утсыг хурдавчлан шинжилж үзээд, гэмтсэн зүйл илэрсэнгүй учир даруй гадагшаа гарч, коридорын дотуурх утсыг үзэхэд нэг үлэмж тарган бөгөөд бөх хүний адил бүдүүн хүзүүтэй, ганц толгойтой бүргэд зурагтай гуулин товчтой албаны хувцастай зарц нь үргэлж дагалдан явжээ. 

	Корчагин коридорт гэмтсэн зүйл байсангүй, цөмөөрөө бүрэн бүтэн байна гэм нь нөгөө вагонд байх байгаа, тэнд орж үзье гэхэд, мөн хүнээс үүдний цоожийг тайлахад харанхуй коридорт орж, цахилгаан дэнлүүгээрээ эргэн тойрон гэрэлтүүлж үзээд нэг газар гэмтсэн зүйл байсныг засаж гэрэл гаргамагц бас тасалгаа доторх лампа шатаж, солих хэрэгтэй болсон байна. 

	Та үүдийг нь тайлж өгнө үү гэхэд, зарц ингэж өгүүлэв. 

	— Түлхүүр нь надад байхгүй. Харин таныг дуудаж ирүүлье гээд Корчагиныг ганцаар нь үлдээхээсээ зовоод хойноосоо дагуулж салон вагондоо дахин орсон байна. 

	Тийнхүү тасалгаанд түрүүлж орсон бүсгүйн хойноос дагалдаж орсон Корчагины ард өнөөх зарц нь үүдний дэргэд сахин зогсжээ. Тасалгааны дотор таг, дээр тарааж тавьсан хоёр сайхан ширэн авдраас гадна, зөөлөн сандал дээр орхисон торгон дээл ба цонхны хажуу дахь бяцхан ширээнд тавьсан нэг лонх сайхан үнэртэй ус хийгээд, эрдэнийн чулуугаар хийсэн савтай нүүртээ түрхэх оо зэрэг зүйлүүд үзэгджээ. Өнөөх бүсгүй булангийн зөөлөн сандал дээр сууж, олсны өнгөтэй үсээ засаж, монтёрын гүйцэтгэж бий ажлыг харж суухад уул зарц бухын хүзүүтэй адил бүдүүн хүзүүгээ арай чармайн нугалж мөхөс хийж мөргөөд, 

	— Эрхэм Майортан хүйтэн пиво авчрахыг хүсэх тул хатан танаас даруй гарч одохын зөвшөөрөл олгоно уу гэхэд тэр бүсгүй уянгалуулсан урт дуугаар, 

	— Явж болно гэж, 

	Польш хэлээр ярилцсан билээ. 

	Коридороос орсон цахилгаан гэрэл тэр хүүхний мөрөнд туссан бөгөөд францын лион хотноо үйлдэх нарийн торгоор Парис хотноос ёсон үлэмж гоёмсог хувцас нь хатны мөр ба гарыг сул үзэгдэхээр хийжээ, Бяцхан чихтэй чихэндээ зүүсэн алмас эрдэнэ суулгасан ээмэг нь гялалзаж үзэгдэх бөгөөд зүлгэн зассан зааны ястай адил сайхан мөр ба гар хоёроос өөр зүйлийг Корчагин үзэж чадсангүй болно. Нүүр нь харанхуйд байсан бөгөөд үзэгдсэнгүй байлаа.

	Корчагин хурдавчлан засаж гэрэл гаргасны дараа бүсгүйн суусан сандлын дээрх лампыг засвал зохих учир, түүний өмнө очиж зогсмогц бас энэ лампыг засах хэрэгтэй байна гэхэд

	— Ээ тийм, бий харин таныг саатуулж байгаа байна шүү гэж жинхэнэ орос хэлээр дугараад даруй сандлаасаа босож. Корчагины хажууд зогссон бөгөөд түүнийг сайтар ажиглаж үзэхэд хялбар болсон байна. Нарийхан урт хөмсөг ба ихэмсэг зантай хавчсан уруулыг нь урьд үзэж таних бөгөөд заргач Лещинскийн хүүхэн Нелль чухам мөн гэж сэжиггүй танив. Корчагин түүнийг тийнхүү таньсан атал үзэхдээ гайхаж харсныг Нелль ч мөн мэдсэн болно. Павел түүнийг заргачийн хүүхэн чухам мөн гэж таньсан атал, тэр хүүхэн өнгөрсөн дөрвөн жилийн дотор өсөж жинхэнэ эрийн хэмжээнд хүрсэн монтёрыг урьд зэргэлдээ байсан айлын хөвгүүн дүрсгүй Корчагин мөн гэж огт таньсангүй байжээ. 

	Тийнхүү гайхаж үзсэн Корчагиныг доош харсан бүсгүй хөмсгөө өргөөд үүдний дэргэд очиж өнгөлсөн шаахайн үзүүрээр шал цохиж, байхад лампыг мушгиж аваад гэрэлд барьж үзэж байхдаа. 

	— Виктор бас энд байгаа юу гэж гэнэт поляк хэлээр асуухад Неллийн нүүрийг харсангүй боловч, удтал хариугүй байгааг нь үзвэл гайхаж бачимдсан бөгөөд дараа нь

	— Та түүнийг таних уу гэж ээ, 

	— Павел Энгийн таних ч байтугай, бүр сайн танина. Бид нар зэрэгцэж суусан айл байсан биш үү гээд хүүхэн тийшээ эргэж харахад Нелль

	— Та Павел гэдэг... хөвгүүн мөн үү гэж баахан аягүйцэж дутуу хагас дугармагц, 

	— Мөн, тогооч эхнэрийн хүү байна гэж Павел сануулсан маягтай дугарахад, 

	— Та чинь яасан том болчихсон билээ. Надад зэрлэг зантай бага хөвгүүн байсан шиг байна шүү гээд, Павелын хөлөөс толгойд нь хүртэл ичгүүргүй ажиглаж, тийнхүү гэнэт уулзсандаа дургүйцсэн бөгөөд уйтгараа гаргахыг хичээсэн Нелль, 

	— Та юунд Викторыг асууж сонирхсон билээ, та түүнтэй баахан эвгүй байсан биш үү гэж асуухад ажлаа гүйцэтгэсээр бий Корчагин, 

	— Виктор надад төлж дуусаагүй өртэй юм. Та түүнтэйгээ уулзахдаа намайг уул өрөө нэхэж авах биз гэж чухам итгэж явдаг гэж уламжилж өгөөрэй гэхэд, Нелль, 

	— Хэдий чинээ юу дутагдсан юм бол та над хэлж өг, би төлөөнөө төлье гэсэн боловч Петлюрын харьяат хүмүүсийн уршгаас үүссэн өр гэж чухам мэдэх байсан атал, ядуу “боолыг дайрч доромжлохыг хүссэн бодол гэвэл зохих байсан болно. Корчагин хариу хэлсэнгүй дув дуугүй өнгөрсний дараа бүсгүй ингэж асуув. 

	— Манай гэр орныг дээрэмдсэн бөгөөд одоо сарниж хэмхэрсээр муудаж байгаа биз. Бас цэцэрлэгийн доторх зуны бяцхан байшин зэрэг зүйлүүдийг цөмийг эвдэж сүйтгэсэн биз. Та надад хэлж өгнө үү гэж гомдсон маягтай асуухад, Корчагин хариулав. 

	— Байшин бол одоо танай биш харин манай болсон, түүнийг эвдэж сүйтгэвэл бид нарт ашиг байхгүй юм гэхэд Нелль түүнийг голж шоолсон маягтай инээмсэглээд, 

	— Ээ, тийм үү, таныг ч бас сургасан байна шүү. Гэвч энэ бол Польш улсын элчин сайдын харьяат вагон болох тулд би энэ тасгийн эзэн юм. Гэтэл та анхнаасаа боол зарц явсан бөгөөд одоо ч гэсэн боол хэвээрээ үлдсэн байна шүү. Таны одоо гүйцэтгэж бий ажил ч гэсэн миний энэ зөөлөн сандал дээрээ амран сууж ном уншихад тустай болоход зориулсан хэрэг. Урьд таны эх бидний хувцас хунарыг угааж цэвэрлэх ба та бол ус зөөх ажил хийж явснаас гадна бид хоёулаа энэ удаа ч уулзахдаа тус тусын хуучин хэв байдлаар үлдсэн байна шүү гэж омогдон доромжлоход, цахилгаан гэрлийн утасны үзүүрийг хутгаар арчиж байсан Павел, тэрхүү поляк эм тийш үнэхээрийн элэг барьж үзсэн маягтай хараад, 

	— Би хувьдаа таны тулд ганцхан ч зэвтэй хадаас хадаж өгөхгүй байсан атал, буржуй нар нэгэнт гадаадтай харилцах дипломат ёс гэдгийг үүсгэж гаргасан учир бид нар ч бас нэр алдраа бодох тулд та нарын толгойг цавчихгүй байтугай харин тантай адил ийм бүдүүн зан ааш хэрэглэдэггүй шүү гэхэд, 

	Цухалдаж улайчихсан хацартай Нелль

	— Хэрэв та нар Варшавыг эзэлж чадсан бол намайг яах байсан бол гуанзны мах хөшиглөхтэй адил огтчиж алах байсан уу, эсвэл хүчирхэн авч эмлэх байсан уу гээд, үүдний дэргэд очиж их л үзэсгэлэнтэй буюу гоёмсог маягтай зогсож морфийн (түр чадал оруулах хортой эмийн) чанартай танилцсан байдалтай хамраан хөдөлгөж байхад, ажлаа дууссан Павел, 

	— Бидний сэлэм хэрэглэхээс өмнө аяндаа морфиосоо үхэхэд хүрсэн та нарыг хэн хэрэглэх билээ. Би хувьдаа чам шиг амьтныг эмлэхийг жигших билээ гээд өрөөнөөсөө гарч одоход хойноос нь

	— Муухай, большевик гэж Неллийн хараан хоцрох сонсогдсон болно. 

	 

	* * *

	 

	Маргааш үдэш нь номын сан тийш чиглэж явсан Корчагинтай гудамжинд уулзсан Патюша бяцхан гараараа ханцуйнаас нь барьж зогсоогоод, 

	— Чи аанай улс төр, гэгээрэл боловсрол гээд л шамдаж яваа биз гэж асуухад, Корчагин мөн аядуулан дуурайж, 

	— Эмгээ минь мөн тийм, би номын санд очиж явна. Замд зай тавьж өгнө үү гээд мөрнөөс нь аяархан татаж замаасаа зайлуулаад, цаашаа цуг явахад, Патюша ингэж ятгав. 

	— Павлуш, би чамд үг хэлье. Үргэлж ном эрдэм хичээж болохгүй шүү... мэдэв үү, чи энэ үдэш Гладышийн Зинагийнд залуучуудын тоглоомд очиж зугаалъя. Манай эндэхийн хүүхнүүд чамайг дагуулж ир гэж надад захисаар удсан юм. Чи гагцхүү улс төрийн ажил бодлоготой танилцахыг хичээж оролдохоос гадна бас заримдаа зугаацаж жаргахыг хүсдэггүй юм уу. Энэ нэгэн өдөр ном уншилгүй зүгээр өнгөрөх бол толгой чинь амрах биш үү гэх зэргээр ятган хэлэхэд, 

	— Үдэш та нар тэнд цугларч юу хийх юм бэ? гэж Павел асуухад, 

	— “Юу хийх гэнэ шүү” магад, бурханд мөргөх биш, зөвхөн зугаацаж, найртай, аятайгаар цаг өнгөрөөдгөөс өөр ямар хэрэг байх билээ. Чамайг баян хуур сайхан нааддаг гэдэг билээ, би нэг ч удаа чиний наадахыг үзсэнгүй. Чи энэ удаа намайг баясуулахын тулд хичээж очъё. Комсомолчид зугаацаж болохгүй гэж цаазалсан зүйл хаана байгаа юм. Явъя, эсвэл би чамтай нэг сар муудалцах болно шүү гэжээ. 

	Тэрхүү том нүдтэй будагч Патюша бол нөхрийн хувьд аятай сайн хүн болохоос гадна, мөн нэлээд идэвхтэй комсомол болох тулд Корчагин түүний үгийг давж чадсангүй болно. Үнэндээ зугаацаж шуугих явдалд сурсангүй мэт санагдаж байсан байжээ. 

	Төмөр замын машинист Гладышийн гэрт олон хүн цугларсан бөгөөд их л наргиантай байв. Настайчууд нь залууст саад хийхгүйн тулд нөгөө өрөөндөө шилжиж, нэгдүгээр тасалгаа дотор ба бяцхан цэцэрлэг тийш гарсан байшингийн саравч дээр арван таваад бүстэй бүсгүй залуус цугларсан байжээ. Патюша Павел хоёулаа цэцэрлэгээр нэвтэрч саравч дээр гарахад “тагтаа тэжээх” гэдэг тоглоомоор наадаж байсан бөгөөд тэр нь саравч төв дунд байх түшлэг бүхий хоёр сандлыг араар нь нийлүүлж тавиад, түүн дээр уул наадмыг удирдаж бий хүүхэн нэр цохож буруу харуулж суулгасан залуу хөвгүүн ба хүүхэн хоёрт “тагтаагаа тэжээгтүн” гэж өгүүлнэ. Уул хоёр нь даруй дороо эргэж харах бөгөөд эрх биш уруулаараа нийлэлцэх тулд, арга буюу олны өмнө үнсэлдэх болно. Түүнээс гадна “Бөлжиг” ба “шуудан зөөгч”˗өөр наадахдаа бас үнсэлдэх бөгөөд түүнийгээ бусдадаа мэдэгдэхгүйг хичээж өөр харанхуй газар орж гүйцэтгэдэг байна. Тийм наадамд үл дурлах нөхдийг саатуулахын тулд тасалгааны нэг буланд дүгрэг ширээн дээр “цэцгийн” яриа гэж хэдэн хэсэг жижиг цааснуудыг тавьсан байжээ. Павелын дэргэд суусан арван зургаан настай, инээмсэглэсэн саваагүй хөх нүдтэй, өөрийгөө Мура гэж нэрийдсэн нэг хүүхэн тэрхүү хэсэг цааснуудын дотроос нэгийг татаж аваад “Фиалка” гэж аяархан дугарчээ. 

	Үүнээс урьд хэдэн жилийн цаана энэ мэт залуучуудын үдшийн зугаа наадмыг үзэхдээ түүнд шууд оролцсонгүй боловч, зүй байдалд, ул зохилдох зүйл гэж Павел буруушааж үзсэнгүй болно. Гэтэл бяцхан хотын эгэл ардын заншил байдлаас бүрмөсөн салсан одоогийн Павел энэ удаа наадмыг одоогийн байдалтай жишин үзтэл хачин бөгөөд үл нийлэлцэх байжээ. 

	Арга буюу нэгэнт гартаа авсан өнөөх “фимирт” гэдэг цаасаа үзэхэд, фиалка гэсэн үгийн хажууд” та надад үнэхээрийн янаг үзэгдэнэ” гэж бичсэн бөгөөд Павел хүүхэн тийш харахад, тэр нь огт ичихгүй байжээ. Ямар учраас надад дурласан билээ гэж асуухад хэрхэн хариу өгөхөө урьдаар бэлтгэсэн хүүхэн нь “Роза” гэсэн үгтэй цаас өгсөн бөгөөд бас тэр үгийн хажууд, та бол миний туйлын дуртай хүн мөн буюу “гэсэн байжээ. Корчагин хүүхэн тийш эргэж хараад, зохистой эелдгээр өгүүлэхийг хичээн ингэж асуув.

	— Чи юунд ийм дэмий ажлаар оролддог юм бэ? гэхэд их л бачимдаж яахаа мэдэхгүй болсон авч, дараа нь миний санаснаа илрүүлж хэлснийг таалахгүй байгаа юу гээд, эрхэмсэг уруулаа үрчийлгэжээ. Корчагин хариу хэлсэнгүй боловч чухам ямар айлын ба ямар үзэлтэй хүн болохыг ажиглаж хэдэн үг асуухад хүүхэн зохих хариу хэлснийг үзвэл, долоон анги бүхий сургуульд явж бий ба эцэг нь төмөр замын байцаагчийн ажилтай болохоос гадна Корчагиныг бүр эртнээс мэдэх бөгөөд танилцахыг хүссэн хүүхэн байжээ. 

	— Овог чинь хэн гэдэг билээ гэж Корчагин асуухад, 

	— Волынцагийн Мура гэдэг гэжээ. 

	— Ах чинь Депогийн үүрийн нарийн бичгийн дарга биз гэхэд, 

	— Тийм гэжээ. 

	Хүүхний одоогийн зан байдлыг хянаж үзвэл, түүний ах аймгийн комсомолчдын дотроос аливаа ажилдаа үлэмж хичээлтэй залуучуудын нэг болох Болынцев нь дүү охиноо огт үл хайхрах бөгөөд тэр нь ёстой эгэл хүмүүсийн бор байдлаас ангижирч чадаагүй хүүхэн байжээ. Энэ хүүхэн бол сүүлийн жилд таних хүүхнүүдээ хэсэж үдшийн наадамд явагдаж, согтуурахдаа хүртэл зодолдох болсон байжээ. 

	Корчагин түүний одоогийн байдлыг буруушааж бийг мэдсэн хүүхэн бусад нөхөд нь одоо “тагтаагаа тэжээтүгэй” гэж дуудахад Корчагин баахан дургүйцсэн маягтай инээмсэглэхэд тийнхүү тоглохыг зөвшөөрсөнгүй болно. Дараа нь хэдэн минутын хэр Корчагинтай сууж өөрийн аж байдлын тухайг ярьж байтал, дэргэд хүрч ирсэн Патюша баян хуур авчирвал наадах уу гээд алиархаж бий маягтай нүдээ аньж Муран тийш хараад танилцав гэжээ. 

	Павел, Патюшаг хажуудаа суулгаж эргэн тойронд инээлдэн шуугилдаж бийг нь үзээд одоо би наадахгүй. Мура бид хоёр даруй явна гэхэд Патюша, 

	— Ээ тийм залхуутай болж уу гэж баахан элдэвлэж бодсон маягтай дуугарахад, Павел, 

	— Мөн залхуутай болж чи бид хоёроос өөр комсомолчид энд байна уу, аль гагцхүү бид хоёулаа “тагтааны үүрт” сууж байна уу гэж асуухад Патюша нь, 

	— Томоогүй аашлахаа татаж бүжиглэх гэж байна гэжээ. Гадагшаа гарч очихоор завдаж боссон Корчагин. 

	— За яамай болно, чи хөгшин авгай эндээ бүжиглэж бай. Муран бид хоёр яасан ч явна гэж ээ.

	 

	* * *

	 

	Нэг үдэш Павелын тасалгаанд орж ирсэн Окунев ичиж бачимдсан маягтай баахан эргэлдэж байснаа нөхрийн ор дэвсгэрийн зах дээр суумагц уншиж хэвтсэн дэвтэр дээр нь гараа тавиад, 

	— Павлуш минь чи мэдэж байна уу би чамд нэг үлгэр хэлж өгье. Түүнийг нэг талаас нь үзвэл ялимгүй хэрэг юм, гэтэл нөгөө талаас нь бодож үзвэл чухал болох бөгөөд учир юу билээ гэвэл, Лагутины Таля бид хоёрын хооронд баахан үл зохилдох явдал тохиолдсон байгаа шүү, анхандаа би түүнд дурлахгүй байсан юм гээд биеэ буруушаасан маягтай санчгаа маажаад, нөхөр нь элэглэж инээсэнгүй тул даруй зүрх орсон Окуневын цааш нь өгүүлсэн нь, 

	— Хожмоо... Таляд бараг ийм юм. Хэн бүхний мэдэх хэргээ. Би тодорхойлоод юу хийнэ, бид нар өчигдөр үдэш хэлэлцээд заяагаа холбож амьдрахаар тогтов. Би одоо хорин хоёртой болж, хоёулаа сонгох ба сонгогдох бүрэн эрхтэй болохоос гадна би Талятайгаа нэг тэгш эрх баримталж аж төрөх бодлоготой байна. Чи үүн тухай юу гэж санаж байна гэжээ. 

	Түр бодол тавьж суусан Корчагин, 

	— Коля минь, би чамд ямар хариу өгөх билээ. Та хоёулаа миний сайн нөхөд болохоос гадна нэг ангийн аж амьдарлагатай хүн биш үү, Таля бол үнэхээрийн сайн хүүхэн бөгөөд... бусад нь цөм тодорхой хэрэг биш үү гэжээ. 

	Маргааш нь Корчагин өөрийн хувийн бага сага хогшлыг авч Депогийн дэргэдэх хамтын орон байранд суух нөхөд дээрээ нүүсний дараа хэдэн хоног өнгөрсний хойно Таля, Николай хоёрын эрдмийн холбоо байгуулсны баяр гэж Аннагийн гэрт нөхрийн ёсны хуримыг гүйцэтгэхдээ эв хамтын ёс суртлыг баримталж аливаа хоол ундны зүйлүүдийг хэрэглэсэнгүй бөгөөд гагцхүү дурсгалын баяр болгож, аливаа сонин хачин бичиг дэвтрүүдээс зохихыг нь уншиж бүгдээрээ аялгуу дуугаа нийлүүлж сайхан дуулж өнгөрснөөс гадна Патюша Волыцев хоёрын авчирсан баян хуураар Павел энэ удаа гайхамшигтай сайхан тоглоход өндөр гэгчийн биетэй Панкратовын бахтай чадамгай бүжиглэхийг үзсэн Павел саяны хуучин дуугаа зогсоогоод шинэ цагийн дуунуудаас дарав. 

	 

	Сибирийн дотоодыг хамгаалах газар

	Сүйтгэгч дайсан Колчакийг зайлуулав гэж

	Деникин генерал хөмсгөө зангидаж

	Дэндүү гутарсан харагдана хө, 

	 

	Өнгөрсөн гал усны аюулт энэ он жилүүд ба энэ өдрийн баяр барилдлага хийгээд, ангийн тэмцээн ба баяр найрамдлаа дурсалдаж дуулсан байна. Дараа нь хуураа шилжүүлж авсан Волыцеваас “алим” гэдэг дууг чангаар татаж наадахад цахилгаан гэрлийн техникч туйлын хурдан эргэлдэн цовхорч бүжиглэсэн бөгөөд тэр нь Корчагины насандаа гурав дахь ба сүүлийн удаа тийнхүү баясан хөгжиж бүжиглэсэн нь тэр болно. 

	 


ДӨРӨВДҮГЭЭР БҮЛЭГ

	 

	Хоёр улсын хоорондох хилийн хайч гэдэг бат тэмдэг нь бие биесийг дуугүй харалцан зогсож бий дайснууд мэт хоёр багана бөгөөд харилцан үл зохилдох хоёр ертөнцийн байдлыг илрүүлсэн баримт гэвэл зохих бол уу? Тэр хоёр баганын нэг нь харуулдаж зассан ба манааны цэргийн суух бүхээг маягтай хар, цагаан өнгөөр алаглаж будсанаас гадна орой дээр нь ганц толгойтой махчин, бүргэд шувууны дүрсийг бэхэлсэн бөгөөд тэр нь далавчаа далбайлгаж, савраараа алаг баганаасаа зуурч, гох хэлбэртэй хошуугаа урагш нь татаж, өмнө нь байх төмөр халхавч тийш их л дургүй шагайж харсан маягтай байна. Түүнээс зөвхөн зургаан алхмын зайтай газарт гүн ухаж байгуулсан бөөрөнхий царсан баганад хадсан цутгамал төмөр алх ба хадуур үзэгдэнэ. Уул хоёр баганыг тэгш газар ухаж байгуулсан боловч хоёр ертөнцийн хооронд айх мэт гүн нүх байх шиг бөгөөд тэрхүү улсын хязгаар болох зургаан алхмыг зориг мэдэн нэвтрэх хүн амь биеэ мартсан байх хэрэгтэй. 

	Хил хайч гэдэг энэ бий. 

	Хар далайгаас хойд мөсөн далай хүртэлх хэдэн мянган километр урт хязгаараа дагуулж босгосон ажил хөдөлмөрийг хүндэлж эрхэмлэдгийн гайхамшигт их сүлд тэмдэг төмөр халхавч дээр байгуулсан нь СССР˗ийн улсаа сахиж байна. Тэрхүү орой дээр нь махчин шувууны дүрсийг хадсан багана бол зөвлөлийн засагт Украйн ба язгууртны эрхийг өргөмжилсөн Польш улсын хоорондох хил эхэлнэ. Берездов гэдэг нутгаас арван километрийн зайтай Полывийн Корец гэдэг газар улсын хязгаар болно. Соловута гэдэг газраас Анаполя гэдэг газар хүртэл зах хязгаарыг сахих н... батальон цэргүүд сууна. 

	Улсын хилийг дагуулж байгуулсан тэмдэг багана нь цасаар хучигдсан тал хөдөө ба ой мод, жалга гуу зэргийг давж нэвтэрсээр голын өндөр эрэг дээр гарч, тэндээс насанд дарагдсан гадаадын харьяат тал хөдөөг ажиглаж харсаар байгаа мэт санагддаг билээ. 

	Нэг хүйтэн өдөр хадуур ба алх бүхий баганын дэргэдээс гарсан туйлын том биетэй эсгий гуталтай төмөр дуулга малгайтай хүн хатуу цасан дээгүүр алхалж зах хязгаарыг эрж явжээ. Цамцны заханд ногоон тэмдэг хадсан бор шинель дээгүүрээ өргөн захтай урт гэгчийн нэхий дах өмссөн, гартаа хонин бээлийтэй ба винтов үүрсэн улаан цэрэг махор тамхиа амтархан татаж урд хормойгоо цасан дундуур чирсээр манаачны нарийхан зөргөөр явсан болно. Совет улсын зах хязгаарыг сахих цэргүүд задгай газар бол завсартаа нэг километрийн зайтай нэг нэгнээ барааг харж байдаг ба полякууд мөн завсартаа нэг буюу хоёр километрийн зайтай байсан болно. 

	Тэрхүү улаан цэргийн өмнөөс өөрийн хязгаарын манаачийн үүргийг гүйцэтгэхээр ирсэн полякийн цэргийг үзвэл муу арьсан шаахай гуталтай, бор ногоон өнгөтэй мундар гэдэг хүрэм ба бас тийм өмдтэй, хар шинель нь энгэрийн хоёр талаараа зэргэлсэн гуулин товчтой, зуны малгайтай, мөрөндөө хадсан цэмбэн погоон ба шинелийн зах, малгайдаа хадсан бүргэдийн зурагтай байсан боловч, энэ нь хүйтнээс хамгаалж чадсангүй бөгөөд хөлдөх шахсан цэрэг арга буюу зогсолтгүй үргэлж хөдөлж явах буюу заримдаа шогшин гүйж нимгэн даавуу бээлийтэй гараа ба хөлөө хавирч цохих зэргээр аргацааж ядарч явснаа улаан цэргийн хажууд хүрч ирмэгц даруй гэдрэгээ эргэж түүнтэй зэрэгцэн явжээ. 

	Улсын хил хязгаар газар харилцаж дуугарахыг цаазалсан боловч ойр орчимд нэг километрийн зайтай хол харагдах харуулаас өөр хүн огт байхгүй бөгөөд энэ хоёр хүн дуугүй явсан буюу эсвэл олон улсын дагаж гүйцэтгэвэл зохих хууль дүрмийг зөрчиж ярилцсан нь мэдэгдэхгүй байлаа. 

	Поляк цэрэг тамхи татахыг дурлах авч чүдэнзээ мартаж гачигдалтай болсноос гадна советын талаас салхи дагаж ирсэн махор тамхины үнэр ханхлах бөгөөд тамхи татахыг хүсэх нь үлэмж болсон тулд, хөлдчихсөн чихээ үрж явсан хүн даруй зогсож морь тэргүүлүүдийг дагуулан зах хязгаараа эргэж яваа бага дарга буюу түшмэл гэнэт гарч ирэх бий гэж болгоомжилж эргэж харахад ойр хавьд зөвхөн нарны гэрэлд гялалзах цаснаас өөр юм огт харагдсангүй тулд. 

	— Нөхөөр! галаасаа өгөөч гэж өнөөх чухал хууль дүрмээ зөрчиж полякаар хэлээд, олон сумтай хутган жадтай Францын винтовыг ардаа шилжүүлж үүрээд бээрсэн гараараа кармагаасаа нэг боодол муухан сигар тамхи гаргахад улаан цэрэг тийнхүү гуйж хэлснийг сонссон боловч хязгаарын цэргийн дагаж гүйцэтгэвэл зохих дүрэмд гадаадын этгээдтэй харилцаж ярилцахыг шууд цаазалснаас гадна саяны полякийн хэлснийг сайтар ялгаруулж ухсангүй учир дулаан гуталтай хөлөөрөө чанга гишгэж хэвээрээ алхахад поляк

	— Нөхөр большевик аа, хайрцагтай чүдэнзнээсээ надад хаяж өгөөч, би тамхиа татъя гэж энэ удаа орос хэлээр дугарсан бөгөөд улаан цэрэг түүнийг ажиглаж харахад “Пан авгайн элэг бөөрөндөө хүртэл даарч хөрчихсөнийг үзвэл хэдийгээр буржуй нарын цэрэг мөн болох авч үнэндээ бол аж байдал нь сайнгүй бөгөөд өвлийн хүйтэнд ганц муу шинельтэйгээ хөөгдөн гарч туулай адил бөмбөрч яваагаас гадна, тамхиа ноцоож татах аргагүй болсон нь тун бэрх байлаа” гэж дотроо бодож түүн тийш эргэж харалгүй хайрцагтай чүдэнзнээсээ даруй чулуудахад түүнийг шүүрч авсан цэрэг бээрчихсэн гараараа хэдэн чүдэнз эвдэж хаясны дараа арай чамайн тамхиа ноцоомогцоо гэдрэг нь чулуудаж, хязгаараа нэвтрүүлэхэд улаан цэрэг өнөөх чанга хуулиа гэнэт зөрчиж надад байна, чи ав гэхэд болохгүй, баярыг хүргэе, энэ хайрцаг чүдэнзний төлөөнөө хоёр жил гянднаа хоригдох ял шийтгэгдэнэ шүү гэжээ. 

	Уул чүдэнзний хайрцгийг эргүүлж авсан улаан цэрэг түүнээ ажиглаж үзэхэд нисэх онгоцны далавчин дээр нэг том нударга зурснаас гадна “Ультиматум” гэж бичсэн бөгөөд “Үнэхээр тэд нарт үл дагалдах зүйл нь мөн юм” гэж боджээ. Тэрхүү поляк цэрэг зэрэгцсээр явж бийг үзвэл, хээр талд ганцаараа явах нь уйтгартай болсон байлаа

	 

	* * *

	 

	Жигдхэн хатирч явсан морьдын эмээл нь мөн тэрчлэн, шиг шаг гэж хахинан явсан болно. Хар азаргын хошуу хамарт цан наалдаж, амьсгал нь цагаан уур болон агаарт тарж хорооны даргын унасан сайхан алаг гүү нь хөлөө чанга тавьж нарийхан хүзүүгээ матруулж, жолоогоороо тоглосоор явжээ. Бор шинельтэй хоёр хүн суран мөрөвч татсан бөгөөд ханцуй дээр гурваад дөрвөлжин улаан тэмдэг хадсанаас гадна хорооны дарга Гаврилов нь зах дээрээ ногоон петлицы нөгөөдөх нь улаан байсан байна, Гаврилов бол 80 километр урт зах хязгаарыг сахиж хамгаалах батальон цэргийн дарга болох тул эндэхийн эзэн хүн болно. Нөгөөдөх нь зөвхөн гийчний хувиар Перездовоос ирсэн В. Вогийн батальоны комиссар Корчагин байсан болно. 

	Шөнө орсон зөөлөн цасан дээр морь мал буюу хүн явсан мөр, ул огт үзэгдэхгүй байсан байжээ. Хоёр хүн модны захаас талд гарч хатиргаж явахад, замаас дөчөөд алхам зайтай байсан хоёр багана үзэгдмэгц Гаврилов, даруй жолоогоо татаж морио зогсоосон бөгөөд Корчагин учрыг мэдэхийн тулд хар морио эргүүлж зогсоожээ. Гаврилов нэг үл танигдах амьтны мөрийг сайтар ажиглаж үзэхэд ан гөрөөс явсан мөр бус ямар нэг хүн мөрөө танигдуулахгүйг хичээж хоёр хөлөө зэрэгцүүлэн тавих зэргээр аргацааж хязгаарыг нэвтэрсэн байв. Чухам хаанаас аль зүгээс гарсныг нь мэдэхэд хялбаргүй байв. Тэндээс цааш хэдэн алхмын зайтай газар, нэг шууд явж өнгөрсөн хүний мөр илхэн байсан бөгөөд түүнийг хянаж үзвэл, лавтай Польшоос ирсэн хүний мөр мөн болох бөгөөд цааш нь хайж үзэхэд, манаачийн нааш цаашаа явах нарийн зөрөг замд хүрээд тэндээсээ цааш арваад алхам полякийн хязгаараас нэвтэрч ирсэн мөр нь үзэгджээ. 

	Энэ шөнө хязгаар нэвтэрсэн байна шүү. Гуравдугаар ангиас бас осолдсон байна, гэтэл өглөөний бүртгэл мэдээнд юу ч байсангүй. Ийм чөтгөр болох гэж хүйтэн агаарт цантсан буурал сахалтай Гаврилов дутуу хагас дугарчээ. Тэдний өмнөөс ирж явсан хоёр хүний дүрийг холоос харж үзвэл нэг нь бага биетэй хар хувцастай наранд гялалзсан францын жадтай, нөгөө нь туйлын том биетэй, шар хонин дахтай, ийм хоёр хүн байжээ. Дараа нь ойртож ирсэн улаан цэрэг мөрөвчөө засаад, татаж дууссан тамхиа нулимж орхимогцоо зогсоход морин дээрээ суусан батальоны даргаас, 

	— Нөхөр сайн уу, танай харьяат ангийн газар тайван уу? гээд гараа сарвайхад цэрэг яаравчлан бээлийгээ авч амарчилжээ. Батальоны дарга тэгж энгийн цэрэгтэй гараа барилцаж амарчилсан болно. 

	Тийнхүү цэргийн хоёр дарга захандаа гурван дөрвөлжин тэмдэгтэй нь (большевикуудын ихээхэн тушаалтан мөн бөгөөд майор зэрэгтэй адил болно) энгийн цэргүүдтэйгээ сайн нөхрийн хувиар амар мэндээ эрэлцсэнийг холоос ажиглаж харсан поляк нь хэрэв тэр өөрөө харьяат цэргийн дарга майор Закржевскийдээ гараа өгч амарчилбал, яах байсан бол гэж гэнэт тийм бүтэлгүй дэмий юмыг санаад, түүнээсээ цочиж гэдрэгээ эргэж харсан байна. 

	— Нөхөр дарга, би сая ээлжийн албыг хүлээгээд байна гэж улаан цэрэг мэдүүлэхэд тэр байгаа мөрийг чи үзсэн үү гэж асуухад, 

	— Үзсэнгүй гэжээ. 

	— Шөнийн хоёр цагаас зургаан цаг хүртэл хэн харуулд явсан билээ? гэж асуухад

	— Нөхөр даргаа Суротенко явсан гэжээ. 

	— За сайн харж бай гээд, цаашаа одохоор завдсан Гаврилов, эд нартай хамт зугаацаж явахаа зогсвол зохин шүү гэж чанга тушаажээ. 

	Хязгаар ба Керездов хоёрын хоорондох өргөн замаар хатиргаж явах үедээ батальоны даргын хэлсэн нь, 

	— Зах хязгаарыг сахих хэрэгт нүд чухал агшин зуур осолдож унтвал аюулт хэрэг гарч болно. Огтхон ч унтаж болохгүй. Өдрийн цагт хязгаарыг нэвтрэх нь амаргүй боловч шөнийн цагт сонор гэгч чагнах хэрэгтэй бөгөөд хэрэв осолдож цалгардвал хаана ч хэрэг гарч болно шүү. Нөхөр Корчагин, үүнийг бодож үз, миний харьяат газар байх дөрвөн айл хоёр анги хуваарилагдаж салсан бөгөөд зах хилээ сахиж хамгаалах явдал тун бэрх болсон юм. Манаач нараа хэдийгээр зохих газруудад тарааж тавьсан авч, аливаа зарим буюу сайн өдрийн үеэр заавал ураг төрлийн хүмүүс хязгаар нэвтэрч ирсэн буюу гарсан байдаг юм. Уул айлуудын байшингуудын хоорондох зай нь хориод алхам болох байсан бол арга байж болох байсан байна. Гэтэл улсын хязгаар гэдэг тэмдэг нь зөвхөн тахианы умбаж гарах бяцхан гол болох тулд, тийнхүү нэвтрэлцэх нь хялбар болсны дээр бас аливаа бараа зүйлийг нууцаар (контрабанд) нэвтрүүлэх нь үзэгддэг юм. Гэвч энэ бол жижиг хэрэг. Жишээлбэл: ямар нэгэн гэргий хоёр лонх Польшийн 70 градусын хатуу архи авчрах мэт, гэтэл бас барааг контрабандаар гаргаж худалдаалагчдын дотор мөнгө зоосоор элбэг ихээхэн хулгайчид байдаг юм. Полякуудын одоо явуулж бий ажил нь чухамдаа юу болохыг чи мэдэж байна уу. Заг хилд ойр байж айлуудад элдвийн бараа зүйлийг элбэгээр бэлтгэж худалдаалах пүүзийг гаргасан бөгөөд тэр нь бол өөрсдийн хоосон ядуу тариачдаас авч хэрэглэхийг бодсон хэрэг биш юм. Түүнийг сонирхож сонссон Корчагин бодож үзвэл, улсын зах хязгаар газар дахь аж байдал үнэхээр будилаантай үргэлж хянаж тагнах явдал мөн болох байна. 

	Корчагин, 

	— Нөхөр Гаврилов, та надад хөлж өгнө үү? контрабанд гэдэг нууц явдал бол зөвхөн аливаа энгийн бараа зүйлүүдийг зөөж нэвтрүүлэхэд багталцах хэрэг үү? аль бас өөр зүйл байлцах уу?

	— Харин гэм байлцдаг байгаа юм шүү гэжээ. 

	 

	* * *

	 

	Керездов хот бол еврей нар сууж болно гэж хаант засгаас зөвшөөрсөн газруудын нэг юм, энэ бол үүгээр түүгээр тарсан хоёр гурван зуугаад өрх айлтай дунд нь бузар буртаг болсон зах зээлийн газар, хориод бага шиг пүүзнүүдтэй хөдөөгийн бяцхан газар болно. Эргэн тойронд нь хөдөөгийн тариачин суусан ба еврей нарын суух газрын төвд мал нядлах газар очих зам дээр еврей нарын сүм (синагаго) нь туйлдаа хүртэл хуучирч, үзэмж муутай болсон авч, харин бямба гариг тутам олон мөргөлчин цугларах тул хоосорчээ гэж гутрах явдал байхгүй байсан гэвч, Давинна Раввина гэдэг ламын одоогийн аж байдлыг үзвэл, урьдынтай адилтгаж болохгүй байсан байна. Хөдөөгийн энэ ядуу газрын залуучууд ламыг хүндэлж үзэхээ зогссоныг хянаж бодвол 1917 онд тэрхүү ламын үзэл сурталд үл нийлэлцэх ямар нэгэн бүтэлгүй муу хэрэг гарчээ гэвэл зохих байсан байна. Хэдийгээр өвгөд хөгшид нь шашны ёсоор цаазалсан зүйлүүдийг идэж хэрэглэхгүй хэвээрээ байсан боловч залуус багачууд нь муу нүгэлт цаазалсан гахайн махаар хийсэн колбаса идэх болсныг санахдаа их л зэвүүцэж нулимах болжээ. Идэх юм эрж хамраараа хог шороо урвуулж бий гэрийн гахайг лам Реббе үзвэл туйлын уурсаж түүнийг хөлөөрөө өшиглөх юм сан гэж санадаг байжээ, Тэрхүү Керездов нь харьяат аймгийн төв газар болсон бөгөөд газар бүрээс ирж хамтарсан коммунист намын гишүүд олширч, элдвээр улируулан, өдөр ирэх тутам шинэ ажил хэрэг гаргах нь уул Раввина ламын үзэлд хэрхэвч үл зохицох байсан байна. 

	Оросын хар ламын хаалган дээр “эв хамт залуучуудын эвлэлийн Керездов аймгийн хороо” гэсэн пайз байхыг өчигдөр Реббе үзсэн болно. 

	Тийм пайзнаас ямар нэг сайн хэрэг гарахыг хүлээх явдалгүйг дотроо бодож явсан Раввина гэнэт синагогын үүдэнд наасан цөөхөн үгтэй ухуулах хуудас байхыг үзэхэд” энэ өдөр клубийн газар ажилчин залуучуудын өргөн хуралд гүйцэтгэх хорооны дарга Лисицын ба аймгийн залуучуудын эвлэлийн нарийн бичгийн дарга Корчагин нарын илтгэл хийсний дараа, дунд сургуулийн сурагчдаас концерт тоглоно” гэсэн байжээ. 

	Уурласан Раввина лам гуай тэрхүү хуудсыг урж хаяад, 

	— За “харин эх нь ингэж гарч байна биш үү” гэжээ. 

	Тэндэх орос сүмийн уужим цэцэрлэгийн дотор мөн сүм ба хуучны нэлээд том чулуун байшингийн муухай үнэртэй тасалгаанд тэрхүү байшинтайгаа адил он жил удсан бөгөөд нэг нэгээ хялайж харах болсон өвгөн хар лам хөгшин гэргийтэй хоёулаа суудаг байсан байлаа. 

	— Орон савыг нь шинэ ирсэн хүмүүс эзэлж авснаас хойш өнөөх байшингийн хоосон уйтгартай байдал өөрчлөгдсөн байна. Тэрхүү сүсэг бишрэл бүхий буянт эзэн лам шашны сайн өдрүүдэд эрхэм гийчдээ хүлээж аядаг их өрөөг одоо Керездовын намын хороо эзэлсэн бөгөөд хүн амьтан үл тасарна. Үүдний баруун хажууд байх бага тасалгааны үүдэн дээр “аймгийн комсомол” гэж цагаан шохойгоор бичсэн байжээ. Цэргийн эрдэмд сурган боловсруулах хоёрдугаар батальоны комиссарын тушаалаас гадна, сая байгуулсан аймгийн комсомолын нарийн бичгийн даргын ажил үүргийг түр гүйцэтгэлцэж бий Корчагин өдөр тутам энд ирж ажил хийдэг байжээ. 

	Аннагийн байранд нөхөр ёсны үдэш хийж, зугаацаж өнгөрснөөс хойш найман сар болсон атал, Корчагинд саяхны хэрэг мэт санагдах болно. Корчагин өмнөө байсан олон хэрэг бичгүүдийг хажуу тийш нь тавиад зөөлөн сандлын түшлэг рүү налж бодол тавьж суужээ. 

	Шөнө орой болсон хойно тэндэх намын хорооны нарийн бичгийн дарга Трофимов хамгийн сүүлд гарч явсны дараа Корчагин ганцаараа үлдсэн бөгөөд байшингийн дотор авиа чимээ тасрав. Хөлдүү шил дээр гарсан элдэв сонин хээ хуар бүхий цонхтой ба ширээн дээрээ лампатай, халуун зуухтай тасалгаанд суусан Корчагин саяны өнгөрсөн ажил байдлыг санахад август гэдэг 8 дугаар сард дархлах газрын ажилчин нэгтгэлээс түүнийг залуучуудын удирдагч гэж төмөр замын аливаа хэрэгсэл зүйлүүдийг сэлбэж засах галт тэргээр Екатеринолев хотноо томилсон учир, байлдааны үлдэгдэл болох эвдэрч хэмхэрсэн буюу шатагдсан тэрэгнүүдийг нэг зуун тавин хүний хамтаар нэг өртөөнөөс нөгөөд нүүдэллэн явж засаж босгох ажилд намар орой болтол оролдсон байжээ. Тэрхүү орон нутгуудаар дээрэмчин махно явж өвгөрсөн учир тоймгүй сүйтгэсэн нь хааяагүй илхэн үзэгдэж билээ. Гуляй поле гэдэг газар байх төмөр замын их худгийн чулуун байшин ба доторх усан хөөрөг нь Динамитаар эвдэлж хаясныг сэлбэж зассан болно. Корчагин урьд цахилгаан гэрлийн ажилчин атал одоо гагнаж дархлах ба үүний хүнд ажлыг огт мэдсэнгүй авч энэ удаа хэдэн мянган зэв бүхий эрэг шургийг мушгиж эргүүлсэн байна. 

	Намар орой болсон хойно тэр нэг зуун тавин хөдөлмөрчин харьяат төмөр замын дархлах газартаа эргэж ирсэн болно. Аннагийн гэрт үргэлж ирж үзэгдэх цахилгаан гэрлийн техник Корчагин цогтой бөгөөд бахтай инээхэд бусад залуус мөн нэг адил инээлдэнэ. Түүнээс гадна машины тосонд будагдсан олон хөдөлмөрчин залуусын дугуйланд өнгөрсөн үеийн хувьсгалын тэмцээн ба оросын ядуу хоосон ард боолчууд мангас мэт харгис эзэн хааныг ширээнээс түлхэж унагаахын төлөө оролдсон хийгээд Степан Разин ба Пугачев хоёрын хөдөлгөөн дэгдээсний түүхийг сонссоор билээ. 

	Нэг үдэш Аннагийн байранд цугларсан олон залуучуудтай суулцсан техникч бага насандаа сурсан бөгөөд биеийн эрүүл мэндэд хортой муу заншлаасаа гэнэт хагацахаар шийдэж, 

	— Үүнээс хойш тамхи татахаа бүрмөсөн зогслоо гэжээ. Тийнхүү гэнэт шийдэж тамхинаас гарсан гэхэд залуучуудын нэг нь аливаа хүний дадсан заншил түүний санал зоригоос илүү хүчтэй бөгөөд хаяж чадахгүй гэхэд, зарим нь түүнийг үл зөвшөөрсөн болно. Энэ тухай дув дуугүй суусан Корчагиныг бүсгүй Таля, 

	— Чи өөрийн бодлыг хэлнэ үү гэсэнд, 

	— Аливаа хүнийг дадсан заншил удирдах биш, заншлыг хүн удирдана, хэрэв, заншил хүнийг удирддаг сан бол эцэстээ юу болох билээ, гэхэд буланд суусан Цветаеваас. 

	— Энэ чинь бүр сүр бадруулсан үг байна. Корчагин үүнд дуртай хүн юм. Хэрэв ингэж сайжирсан нь өөртөө зөв бол одоо юу гэх бол. Өөрөө тамхи татдаг уу гэвэл татдаг. Тэр нь тусгүй хэрэг гэдгийг мэдэх үү гэвэл мэднэ. Хаяж орхиё гэтэл, биеэ барьж чадахгүй байна гээд, дуугаа хувируулан, чухам элэглэсэн маягтай хэлсэн нь, сая харьяат эвлэлдээ сурган боловсруулах ажлыг гүйцэтгэж бий үед элдэв муухай хараалыг хэрэглэсэн үү гэвэл Павкийг таних хүн харин нэг мэргэн тавьдаг эр байна даа гэх байх. 

	Цветаев тийнхүү эрс тэс шүүмжилсэн нь олны саналд үл нийлэлцэх бөгөөд бүгдээрээ дув дуугүй суухад, техникч даруй зохих хариуг нь өгсөнгүй боловч, амандаа зуусан папиросоо аяархан авч, эвдэж орхиод, сулхнаар хэлсэн нь, 

	— Би дахин тамхи татахаа зогслоо гээд, түр дуугүй сууснаа энэ бол миний хувийн ба мөн Цветаевын тусыг бодсон хэрэг буюу Дадсан муу заншлаа гээж чадахгүй этгээдийн үнэ нь ганцхан сохорвоос болно. Одоо надад элдсэн нь муухай хараадаг байна. Нөхөд минь, тийм ичгүүртэй муу заншлаасаа арай бүрмөсөн салж чадаагүй байгаа минь үнэн гэтэл цөөн болсныг Димка ч сая өгүүлсэн бөгөөд тамхи татахаас гэнэдэж дугарах нь хялбар тулд хараахаа даруй зогсоно гэж энэ удаа батлан хэлж чадахгүй гэвч түүнээс эрх биш салъя гэжээ. 

	Өвлийн улирал орохоос өмнөхөн түлээ модны зүйлүүдийг голоор урсгаж ирсэн нь намрын үер тохиолдсон учир, зарим эвдэрсэн бөгөөд уул түлш усанд урсаж алдагдсаар бий тулд Соломенкаас өөрийн харьяат эвлэлийн гишүүд, ажилчин туслалцаж, тэрхүү үрэгдэж бий баялаг эдийг хамгаалалцахаар томилсон байжээ. 

	Тэр үед үлэмж даарч ханиад хүрсэн Корчагин бусад нөхдөөсөө хоцрохгүй гэж өвчтэй байснаа нууж уул ажилд гаралцсаны дараа долоо хоногийн дотор хичээн оролдолцож нэлээд их түлээ мод уснаас татаж гаргасны хойно, уул өвчин нь хүйтэн усанд орсон ба намрын хүйтэн нойтноос улмаар нэмэгдэж хүндэрсэн учраас, хамаг бие нь халуурч, үе туяараа хатгуулсанд арга буюу больницод очиж арван дөрвөн хоног эмнүүлж, баахан сэргэсний дараа ажилдаа орсон авч, хоёр хөлийн үе өвчтэй тул хэвээр ямар нэг юмыг унаж суугаад ажлаа хийдэг болсныг үзсэн эрхлэгч дархан нь гайхаж толгойгоо сэгсэрсэн болно. Хэдхэн хоносны хойно эмч нарын комиссоос түүний биеийг сайтар шинжилж үзээд, ямар ваа хөдөлмөрт явж чадахгүй гэж тогтоож, ажлаас халж данс бодсоны дараа тусламж авах эрх олгосон боловч үүнд Корчагин уурлаж тусламж авахыг огт зөвшөөрсөнгүй болно. 

	Анхнаас дархлах газрын ажилд оролдсоор дадал олсон бөгөөд түүндээ дуртай тулд одоо гарахдаа туйлын гутарсан Павел модон таяг тулж арай чармайн гэлдэрч явахад хөгшин эх нь гэртээ ирж уулзана уу гэж хэдэн удаа захиж бичсэн ба бас түүнийг нутгаасаа гарч одоход. 

	— Та нар хөвгүүдээ гагцхүү дутуу тахир болсон үед нь үзэх болжээ гэж гомдож хэлсэн нь санагджээ. 

	Комсомол ба намын гишүүн мөнийг баталсан хоёр хэсэг бичгийг мужийн хорооноос аваад, гутарсан санаа сэтгэлээ зовохгүйг хичээж хэнтэй ч салахын амар мэндийг солилцсонгүй даруй эхдээ харьж одов. Эх нь хоёр долоо хоногийн дотор халуун усанд оруулж, хавантай хөлийг нь жигнэх ба илбэх зэргээр оролдож аргалсан бөгөөд нэг сар өнгөрсний хойно харин таяггүй явж чадах болсон тулд санаа сэтгэл нь сэргэж, үнэхээрийн баяссан болно. Төмөр замаар явж мужийн төвд ирсний дараа гурав хономогц, зохион байгуулалтын хэлтсээс мужийн цэргийн командлалын газарт улс төрийн удирдагч ба цэргийн эрдэм сургах явдлыг удирдаж бэлтгэх ажилд хэрэглэхээр томилжээ. Дараа нь долоо хоноод, хоёрдугаар батальоны комиссарын тушаалыг хүлээсэн бөгөөд тэгээд энэ цасанд дарагдсан Берездовт ирсэн байжээ, Аймгийн хорооноос тарж бутарчихсан комсомолын гишүүдийг цугларуулж шинээр үүр байгуулсугай гэж даалгасан болно. Павелын ийнхүү эргэлдэж урвалдаж бий ахуй байдлыг үзвэл гайхалтай биш үү. 

	 

	* * *

	 

	Гадаа маш халуун бөгөөд гүйцэтгэх хорооны даргын суух тасалгааны онгорхой цонхоор жимст модод үзэгдэж нөгөө талд католик шашны хуучин сүмийн орой дээрх алталсан том хэрээс нь наранд шарагдаж бий ба бас гүйцэтгэх хорооны галчийн эхнэрийн тэжээсэн бамбайсан зөөлөн үстэй галууны ангаахайнууд бяцхан цэцэрлэгийн дотуур идэх юм эрж яваа үзэгдэнэ. 

	Гүйцэтгэх хорооны дарга сая ирсэн цахилгаан мэдээг уншиж царай нь хувиран барайж, хуруу гараараа өтгөн үснээсээ зууралдаж суусан болно. Энэ дарга Николай Николаевич Лишцын одоо хорин дөрвөн настай цуг албан хийж бий нөхөд ба намын гишүүд огт мэдсэнгүй болно. Тэр бол үнэхээр чанга чадамгай ба авир зан ширүүн бөгөөд магад гучин тав хүрсэн болов уу гэмээр үзэгддэгээс гадна чанга чийрэг биетэй, бүдүүн хүзүүнээс нь үргэлжилсэн том толгой, харавтар хурц нүд, урт эрүү нь их сүртэй харагддаг билээ, бас хөх өмд өмсөж элдвийг үзэж өнгөрсөн буюу френч цамцан дээрээ улаан тугийн одон тэмдэг зүүсэн, ийм хүн байлаа. Октябрийн хувьсгалаас өмнө Лисицыны эцэг, өвгөн эцэг нь Тул хотноо буу зэвсэг үйлдэх газар ажил хөдөлмөрт оролдсоор өнгөрсөн бөгөөд Лисицын өөрөө бага наснаасаа хойш мөн заводын ажилд орсон бөгөөд байсаар төмрийг машинаар зүлгэх өнгөлөх ажлын даргын үүргийг гүйцэтгэх болсон байна. 

	Намрын нэг шөнө өөрийн үйлдсэн буу зэвсгийг анх удаа шүүрэн авч гарснаас хойш салхи шуурга мэт сүрхий ажилд оролцсон бөгөөд хувьсгалын ба намын тушаалаар нэг түймрээс нөгөөд шилжиж явсан улаан цэрэг бөгөөд зэвсгийн дархан Коль Лисицын удаа дараа дэвшсээр одоо цэргийн хорооны дарга бөгөөд комиссарын чухал тушаалд томилогдсон байжээ. 

	Гал түймрийн аюулт хэрэг явдал өнгөрч, их бууны дуу тасарсан учир одоо Николай Лисицын зах хязгаарын амар тайван газрын ажилд шилжүүлэгдсэн бөгөөд үдэш орой болтол буу зэвсгийн тоо бүртгэх зэрэг зүйлүүдийг хянаж суутал гэнэт ирсэн товч үгтэй цахилгаан мэдээнд:

	 

	“Маш нууц, Керездовын гүйцэтгэх хорооны дарга Лисицынд Полякуудын явуулсан үлэмжхэн тооны дээрэмчин хязгаар нутгаар орж дээрэмдэх зэргээр түйвээн довтлох магадгүй тул сэргийлбэл зохино. Санхүүгийн хэлтсийн үнэ бүхий зүйлүүдийг аймагт шилжүүлэгтүн! Албан татварын мөнгийг өөртөө үлдээж үл болно” 

	 

	гэж тушаасныг үзэхдээ ойрын хатуу цагийн байдал хэсэг зуур санагдсан болно. Тэр дараа нь орж ирсэн Корчагинтай нэг цаг хэртэй хоёулаа сууж ярилцсаны дараа үдийн үеэр Корчагин сая гарч одсон бөгөөд цэцэрлэгээс гүйж ирсэн Лисицыны цүү бага боловч сэргэлэн эелдэг ичимхий зантай охин Нюра түүнтэй уулзаж ёслоод, 

	— Коли ганцаараа сууж байна уу түүнийг Мария, Михайловна үдийн хоол идэх гэж хүлээж байгаа юм сан гэж асуухад, 

	— Ор ор! ганцаараа сууж байна гэж Корчагин хариулав. 

	Маргааш үүр цайхаас өмнө, гүйцэтгэх хорооны дэргэд хүрч ирсэн гурван тарган морь оруулсан тэрэгтэй хүмүүс хоорондоо аяархан дугаралцаж санхүүгийн хэлтсээс хэдэн битүүмжилсэн шуудаатай юмнуудыг тэргэндээ ачиж дуусмагц засмал замаар одоход нэг хэсэг цэргийг захирч дагуулсныг Корчагин хамт явалцав. Аймгийн төв хүртэлх ой модны дотуур нэвтрэх дөчин километр хол замыг аюулгүй амархан өнгөрч уул хүргэж ирсэн үнэ бүхий зүйлүүдээ тэндхийн санхүүгийн хэлтсийн бөх бэх төмөр авдарт хадгалсан байна. 

	Хэдэн хоног өнгөрсний хойно улсын хязгаараас яаравчлан ирсэн морин цэргийг нутгийн хүмүүс үзэж битүү гайхалцаж байжээ. 

	Мориноосоо үсэрч буусан цэрэг даруй гүйцэтгэх хорооны шат өөд хүнд гэгчийн том савхитай хөлөөрөө алхалсаар орж ирэхэд хөмсгөө атируулсан Лисицын түүний авчирсан албан бичгийг авч дугтуй дээр нь гарын үсгийг зурж өгмөгц тэр цэрэг морио ч амруулсангүй гэдрэг давхиулан оджээ. Уул бичгийн учир юу болохыг уншиж үзсэн даргаас өөр хэн ч мэдэхгүй байсан авч тэндэх нутгийн хүмүүс аливаа юмыг нохойтой адил шиншиж мэдэхдээ сайн бөгөөд ялангуяа гурван жижиг худалдаачны дотроос хоёр нь Контрабанд хийж бараа таваарыг нууцаар хязгаар нэвтрүүлж худалдаалагчид болох тул хаанаас ямар аюул гарч ирэхийг эрхбиш урьдаас мэдэх зөн бэлгэтэй мэт билээ. 

	Батальоны штаб тийш чиглэж хурдлан яваа хоёр хүний нэг нь буу зэвсгээс огт салдаггүй Корчагин бөгөөд нөгөөдөх нь намын хорооны нарийн бичгийн дарга Трофимов энэ удаа нагаан буу зүүж явсан нь үнэхээрийн муу тэмдэг болно. Хэдхэн минут өнгөрмөгц штабын газраас жадтай винтовоо бэлтгэж барьсан арван таваад хүн замын бэлчир дээр байх тээрэм тийш гүйлдэж явааг үзсэнээс гадна намын гишүүд ба комсомолчид намын хороон дээр буу зэвсгээ бэлтгэж бий үед морь унасан кубанк малгайтай маузер буу зүүсэн дарга давхин өнгөрчээ. Хянаж үзвэл ямар нэгэн чухал хэрэг тохиолдсон нь илэрхий бөгөөд уужим зах зээл газар ба гудамжнуудад нэгхэн ч хүн үзэгдэхээ зогссон байна. Тэр даруйхнаа бяцхан дэлгүүрүүдийн үүдийг хуучин цагийн том гэгч цоожоор цоожилж цонхыг нь битүүлж бэхэлсэн бөгөөд зөвхөн аюул гэдгийг үл хайхрах тахианууд ба гахайнууд ажиггүй гадуур хэсүүчилж шороо урвуулан идшээ эрсээр болно. 

	Ойр хавьд байх цэцэрлэгүүдийн дотор тарж байрласан харуулын хүмүүст хөдөө талаар чиг шууд нэвтэрсэн урт зам холоос үзэгдэж байжээ. Лисицынд илгээсэн мэдээнээс үзвэл, 

	 

	“Энэ шөнө хоёр хөнгөн пулемёттой нэг зуугаад морьт дээрэмчин шуу тулалдсаар Подубец гэдэг газраар нэвтэрч Зөвлөлт улсын хязгаард оржээ. Зохих арга хэмжээг бэлтгэгтүн. Тэдгээрийн мөр ул нь Славутскийн ойд орсон бөгөөд үзэгдэхгүй болжээ. 

	Маргааш тэд дээрэмчний хойноос хөөж мордох нэг зуун улаан цэрэг Берездовоор өнгөрөхийг урьдчилан мэдэгдсүгэй, битгий эндүүрэгтүн. Хязгаарын тусгай батальоны дарга Гаврилов” гэж гарын үсэг зурсан байжээ. 



	



	 

	Харуулын хүмүүс тийнхүү тарж байрласны дараа нэг цаг өнгөрмөгц Перездовт очих зам дээр нэг морьтой хүн ба түүний хойноос нэг километрийн зайтай явсан хэсэг морьтой хүмүүсийг үзэгдмэгц Корчагин ажиглаж харахад тэрхүү болгоомжилсоор ойртож бий боловч цэцэрлэгүүдийн дотор байрлаж бэлтгэсэн харуулын хүмүүсийг олж үзэлгүй ойртож бий улаан цэргийн долоодугаар хорооны шинэ залуу улаан цэрэг болох тулд анх удаа тагнуулд гарч бий хэрэг болох бөгөөд нуугдаж байсан харуулын хүмүүс гэнэт гарч ирээд бүслэн тойроход цочивч тэдгээрийн цамцанд эв хамт залуучуудын тэмдэг байхыг үзэхдээ бачимдсан залуу цэрэг ичиж инээжээ, Харилцан асуулцаж учраа мэдсэн цэрэг даруй давхин эргэж өмнөөс хатиргаж явсан нөхдөө угтан оджээ. Уул улаан цэргүүдийг нэвтрүүлж өнгөрөөсөн харуулын хүмүүс даруй дахин цэцэрлэгүүд дотроо тарж хэвтсэн болно. 

	Тийм түгшүүр бүхий хэдэн хоног өнгөрсний дараа Лисицынд илгээсэн мэдээнээс үзвэл тэр хэсэг дээрэмчний хойноос дагалдан хөөсөн морьт цэргүүд түрж сандраасан тул үймүүлж сүйтгэх зорилгоо гүйцэтгэж чадсангүй даруй зайлж хязгаарын цаана гарчээ гэж мэдэгдсээр байжээ. 

	Бүх аймгийн доторх арван есөн большевикууд Зөвлөлт улсын байгуулалтыг ёсчлон явуулах ажил хэрэгт туйлын чармайж оролдсоор байсан байна. Зах хил газар сая тогтоосон аймгийн хэргийг сэрэмжтэй хянан хамгаалах нь чухал тулд ажил явуулгыг цөмийг санаачлан байгуулбал зохих байжээ. 

	Зөвлөлүүдээ шинэчлэн сонгох ба дээрэмчинтэй тэмцэх сурган боловсруулах ажлыг хүчтэй зохиох бас контрабандтай тэмцэх намын ба комсомол цэргийн ажил явуулга зэргийг ёсоор гүйцэтгэхийг хичээсэн Лисицын Трофимов Корчагин гурваас гадна мөн тэдгээрийн хуралдуулан олсон идэвхтэн хэдэн нөхөд бүгд өглөө эртнээс шөнө орой болтол ажиллан оролдсоор болно. 

	Хоёрдугаар батальоны цэргийн комиссар өдөр шөнө гэж үл ялгаварлан гүйцэтгэж бий ажил үүрэг гэвэл мориноосоо буумагц бичгийн ширээ тийш давхих тэндээсээ зах зээлийн газар очиж залуучуудыг цэргийн эрдэмд сургах, клуб ба сургуульд очих өдөр тутам хоёр буюу гурван удаа ямар нэгэн хуралд суулцахаас гадна шөнө бол морио унаж маузер буугаа зүүж, “хэн бэ зогс” гэж хашхирах бөгөөд контрабандын барааг нууцаар авч явсан этгээд түүн тийш айн мэгдэж зугтаан зайлахыг оролддог байсан байна. 

	Берездов аймгийн комсомолын гишүүд хэн хэн бэ? гэвэл Корчагин ба Ижил мөрний ойр шадар нутагтай онигорхон нүдтэй хүүхэн Лида бол эмэгтэйчүүдийн хэлтсийн дарга юм, Женька нэртэй цэвэрхэн царайтай хөвгүүн саяхан гимназийн сургуулиас гарсан аливаа онц аюул бүхий хэрэг ажилд дурладгаас гадна, Шерда Холмеа Луи Буссенар хоёрыг сайн судалсан ийм гурав байсан байна. Тэрхүү одоо аймгийн намын хорооны нарийн бичгийн дарга болох Развалихин бол зөвхөн дөрвөн сарын цаана комсомолын гишүүнд элссэн авч бусад нөхөдтэйгөө хуучин большевик” маягтай харилцдаг байсан байна. Мужийн хороо нь түүнээс өөр хүн олдсонгүй учир удтал зөвлөлдсөний дараа арга буюу түүнийг Берездовын, улс төрийн сурган боловсруулагчид” томилсон байна. 

	 

	* * *

	 

	Үдийн гал халуун нар шатаж амьд амьтан бүгдээрээ сүүдэр эрэн хоргодоход халууцаж ядарсан ноход ч байшин саравчны доогуур шургаж хэвтэцгээсэн бөгөөд тосгон дотор гагцхүү шавар шалбаагт хэвтэх дуртай гахайнаас өөр амьтан байхгүй болсон мэт үзэгдсэн болно. 

	Корчагин морио тайлж мордохдоо өвдөг нь өвчтэй байсан бөгөөд уруулаа чанга зуухад тэндэх сургуулийн хаалган дээр зогсож алгаараа саравчлаа харж бий сургуулийн эмэгтэй багш, 

	— Нөхөр комиссар аа даруй дахин учиръя гээд инээмсэглэхэд Корчагин. 

	— Нөхөр Ракитина баяртай учиръя та маргааш эхнийхээ хичээлийг хийхээр тогтсон биз гэжээ. 

	Жолоогоо суларсныг мэдсэн морь даруй ухасхийн давхимагц хөдөө газар гал гарахад бүсгүйчүүд орилж бархирдагтай адил чимээ дуулдахад цэргийн комиссар Корчагин морио гэнэт эргүүлж гэдрэг харахад тосгоны тэр захаас гүйж явсан нэг залуу тариачин эхнэрийн өмнөөс угтаж гудамжны төв дунд гарсан Ракитина түүнийг зогсооход залуучууд бүгдээрээ хөдөөгийн ажилд гарсан цаг үе учир ойр хавийн хашаа хаалгануудад гагцхүү өвгөд ба хөгшин үзэгдсэн болно. Тэр эхнэр, 

	— Ай ай сайн хүмүүс минь тэнд юу болж байна вэ? Ай ай хэлж чадахгүй байна гэж бархирч бий үед Корчагин давхин ирсэн бөгөөд зүг зүгээс нь цугларсан хүмүүс тэрхүү бүсгүйн цагаан даавуу цамцны ханцуйнаас чангааж их л айж цочсон маягтай элдвээр асуусан авч зөвхөн “Алцгаа! үхтлээ цавчилц!” гэж бархирахаас өөр ухаж мэдэх зүйл байсангүй бөгөөд ширэлдчихсэн урт сахалтай нэг өвгөн даавуу өмдөө татсаар залуу эхнэрийн дэргэд хүрч ирмэгц, 

	— Чи галзуурсан юм шиг битгий бахир гэм, хэлээч, хэн ямар учраас цохилцож байгаа юм бэ? чөтгөр шиг амьтан, чамайг битгий уйл гэм! гэж зандран аашлахад, 

	— Манайхан Поддубецтантай алхилдаж байна... хадлангийн зааг булаалдаж байгаа юм. Поддубецтан манайхныг үхтэл нь зодож байна гэхэд ямар аюултай хэрэг гарсныг бүгдээрээ мэдэж, даруй гудамжинд цугларсан эмэгтэйчүүд улиглан бархиралдаж, өвгөд нь мөн айхтар хашхиралдаж, гэнэтийн аюул зовлон тохиолдсон цаг үед сүмийн хонх цохиж зарлахтай адил үймэлдэн шуугилдаж, “Поддубецаас хадлангийн зах хязгаарыг булаалдаж манайхныг өвсний хадуураар цавчиж алж байна” гэж бархиралдахад, тус тосгоны хөл дээрээ явж чадах хүн бүгдээр төмөр ац ба сэрээ сүх буюу хашааны гадас бороохой барьж тэрхүү газар хадлангаа булаалдаж жил бүр тэмцэлдэн заргалдаж бий хуучин хэргээ одоо тийнхүү хүчээр жанчилдаж таслахаар цусаа урсгаж бий тэр газар чиглэн гүйлдэхэд, хойноос нь хар морио чанга гуядаж нисэх мэт хурдан давхиулсан Корчагин нэг дэнж дээр байх салхин тээрмийн дэргэдүүр шууд давхисаар өнгөрч баруун тийшээ эргэж нэг голын хөвөө дээрх хадлангийн газар хүрэхэд тэндээс зүүн тийш олон болдогууд дээр ба эрэг гангуудад ургаж гүйцсэн тариалан ба замын хажуугаар тарьсан амо цэцгүүд салхинд үлээгдэж ганхалзаж үзэгдэхээс гадна, зуны чанга халуун цаг тул тэр доогуур урссан гол, нарны гэрэлд цагаан мөнгө адил гялалзаж үзэгдэх түүний дэргэдээс олон хүний хашхиралдах нь сонстоно. 

	Хэрэв тэр дор байх хадлан уруу туйлын хурдан давхиж явсан морь нь гэнэт бүдрэхэд хүрсэн бол магад үхэхээс зайлахгүй бий гэж санагдсан авч, морио тийнхүү гэнэт зогсоох арга байхгүй болсон Павел урагшаа ухасхийхэд, чихээр нь салхи шуугьж билээ. Хадлангийн газар ямар нэгэн солиорсон хүний маягтай давхин хүрэхэд олон хүн зэрлэг араатан гөрөөснүүдтэй адил хоорондоо ноцолдон алхилдаж байснаас гадна бас цусанд будагдчихсан хэдэн хүн хэвтжээ. Хадуурын эвдэрхий модон бариул барьж нүүр ам нь шархдаж цус болчихсон залуу хөвгүүний хойноос хөөцөлдөж явсан урт сахалтай хүнийг Павелын морь өвчүүгээрээ дайрч унагаажээ. Хөрслөг царайтай нэг хүн газарт ойчсон дайсныхаа “амийг” нь таслахаар дайрахыг хичээж хүнд савхин гутлаараа чанга дэвсэж байжээ. 

	Корчагин тэрхүү алхилдсаар улангасаж явчихсан олон хүний хоорондуур давхин орж том морьтойгоо ийш тийшээ эргэлдэж дайруулан салгахын сацуу, тийнхүү өс хор нь буцлан ан гөрөөсний маягтай болсон амьтдыг дарж номгоруулахад гагцхүү тэдгээрийн тийм зэрлэг хатуу аргыг хэрэглэж айлгавал зүйтэй гэж бодогдоод муухай дээрэмчний сэтгэлт амьтад даруй тарж зайлагтун, эсвэл та нарыг буудаж ална гэж хашхирмагц маузер буугаа гаргаж, уурсаж харшгүй царайтай болсны нэгний нь толгойн дээгүүр буудаж сүрдүүлэхэд, сая сэхээ орж хадуураа орхиж зайлсан боловч Корчагин нааш цааш давхиулан эргэлдэж буудсаар байсан тулд үлдсэн бусад нь эцсийн ял үүрэг ба одоогийн хаанаас гарч ирсэн нь үл мэдэгдэх бөгөөд тасралтгүй буудах “бузар машинтай” айхтар этгээдээс айж зайлахыг хичээн даруй ийш тийшээ зугтаж зайлсныг үзвэл цэргийн комиссар нэгэнт зорьж оролдсон хэргээ ёсоор бүтээж чаджээ. 

	Удсан ч үгүй Поддубецэт ирсэн аймгийн шүүх таслахаас гэрч нарыг нягтлан байцаасан авч, чухам хэнээс анх үүсгэж удирдсаныг тодорхойлж чадсангүй буюу, алхилдаж шархдагсад бүгдээрээ сэхсэн байв. Харьяат шүүх таслахын өмнө уруугаа харж дуугүй зогссон тариачинд тэдгээрийн тийнхүү зэрлэг ба мунхгаар үйлдсэн хүнд эрүүгийн хэргийн учир байдлыг тодорхойлон ухуулахыг удтал оролдовч, 

	Хадлангийн газрын зах заагийн буруу юм. Манай хадлангийн зах хязгаар балардаж будилаантай болсон учраас жил бүр тэмцэлдэж байдаг гэж мэдүүлсэн боловч, зарим нь хууль ёсоор шийтгэгдсэн болно. 

	Дараа нь нэг долоо хоносны хойно уул будилаан тэмцэл бүхий хадлангийн газрыг шалгаж үзэхээр гарсан тусгай комиссын гишүүн болох бөгөөд зуны чанга халуунаас ба удтал явган явснаас ядарчихсан нэг хэмжигч өвгөн хуваарилан хэмжиж тэмдэглэсэн хадлангуудын захад бяцхан гадас хатгаж явахдаа Корчагинд хэлсэн нь, 

	— Би газар хэмжих албан ажлыг гүйцэтгэсээр одоо гучин жил болжээ. Энэ бол хааяагүй зах хязгаараа булаалдаж үргэлж тэмцэлдэх нь үзэгддэг юм. Та одоо энэ хадланг анх хуваарилж тогтоосныг үз. Гайхалтай хэрэг биш үү. Архи ууж согтуурсан этгээд ч үүнээс дээр чигээ баримталж явах байсан биш үү. Эндэхийн тариалангийн газрыг үзвэл ямар жигтэйхэн юм гэж санах вэ. Зөвхөн гурван алхам өргөн зурвас газрууд байхаас зарим нь нэг дээрээ давхралдчихсан бөгөөд тус тусад нь салгаж тогтоохдоо самуурч болох юм. Жил өнгөрөх тутам олон өрхийн хүмүүс хоорондоо айл өрх тасран гарахдаа зурвас газраа жолоо мэт зүсэж хуваарилагдах учир уул нэг өрхөд хүртсэн хувийн газар нь улмаар жижиг болох бөгөөд алсдаа хорин жилийн дотор зай завсаргүй захын тэмдэг болсон нарийхан зурвас үлдэх бөгөөд, чухам тариалан гэх газар магад байхгүй болох буюу үүнийг би лавтай мэдэж байна. Одоо ч тариачны хадлангийн газрын зууны арван хувь нь захын тэмдгүүдэд эзлэгдэж сул үлдэж байгаа биш үү гэсэн болно. 

	Корчагин баахан мишилзэж, 

	— Нөхөр хэмжигч, үүнээс хойш хорин жил өнгөрөхөд манай улсын дотор эдлэн хадлангийн зах хязгаар гэх явдал огт байхгүй болно шүү гэхэд өвгөн нь түүн тийш зөвшөөрсөн маягтай харж, 

	Та бол аж ахуйгаа эв хамтын ёсоор явуулах хамтралын тухай ярьж байна уу. Тэр чинь бол ирээдүй хол цагийн явдал юм гэхэд, Корчагин нь, 

	— Та бол Вудановскийн хамтралын тухай магад сонссон байх гэхэд, 

	— А, та түүний тухай ярьж байгаа юм уу. Тийм, мэдэж байна, би Будановкаар явж үзсэн юм... гэвч тэр бол учир онцгой бий. Түүгээр хараа авч үл болно, Корчагин минь гэжээ. 

	Комисс хэмжиж, хоёр хөвгүүд гадас хатгаж явахад хадлангийн хоёр хажууд харж зогссон тариачин хуучин захыг зааж байгуулсан бөгөөд одоо хааяа ногооны дотроос цухуйж бий ялзарсан бяцхан баганыг баримталж хатгахыг хүсэх бөгөөд их л хянаж байсан байна. 

	 

	* * *

	 

	Ярианд дуртай улаач голд хөллөсөн хашин морио гуядаад тэргэн дотор суусан хүмүүс тийш эргэж хараад, 

	— Хэн мэдэх вэ? яагаад манай энд комсомолчид олширсон юм бэ? Үүнээс урьд ийм юм үзэгдэж байгаагүй юм. Бодвол сургуулийн багш Рахитина анх эхэлж гаргасан байх. Та нар түүнийг таних уу. Залуу боловч хортой эм байгаа юм. Айлын эхнэрүүдийг цуглуулж, элдвээр тархи толгойг нь эргүүлж самууруулан саад төвөг хийж байгаа шүү. Урьд бол цухалдахдаа арга буюу эхнэрийнхээ нүүр рүү явуулахад, зөвхөн хамраа барьж үзээд, дуугүй өнгөрдөг байсан, харин одоо гар хүрээгүй байтал, орилж бархирах нь тун бэрх болжээ. Ардын шүүх таслах газар гэх буюу зарим залуучууд нь хууль дүрэм дурсаж салах гэж аашлах нь барагдахаа байжээ. Миний гэргий Ганка бол авир зан үнэхээр төвшин номхон амьтан байснаа одоо харин хурлын төлөөлөгчөөр одож арилсан шүү. Түүний учрыг би хувьдаа мэдэхгүй байна. Хүүхнүүдийн дарга болж байгаа ухаантай юм уу. Манай айлын хүүхнүүд цөм түүнийг эрж ирэх болжээ. Би анх эхэлж байх үед нь Ганкагаа сураар хэд ороолгоод авъя гэснээ хожим нь нулимж орхиод зогссон байгаа юм. Чөтгөр ав тэд нарыг миний гэргий бол ердөө ажилдаа хичээлтэй сайн хүн юм гээд даавуу цамцны хагархайгаар үзэгдэх үстэй өвчүүгээ маажаад, гагцхүү хуучин дадлаа баримталж, өнөөх хашин морио хэвэл доогуур нь ташуурджээ. Сууж явсан Развалихин ба Лида хүүхэн хоёр Поддубецэд очиж Лида нь бүсгүйчүүдийн төлөөлөгчдийг хуралдуулах нөгөөх Развалихин нь тэндхийн үүрийн ажлыг удирдах байсан байжээ. 

	— Та нар комсомолд дургүй юм уу гэж Лида тэрхүү жолоочоос асуухад тэр нь сахлаа чимхэж үзээд яаралгүй сууж хэлсэн нь, 

	— Үгүй, яамай... залуу үедээ алиархаж бололгүй дээ. Ший буюу аль өөр наадам гаргавал зүгээр юм биш үү. Би ч хувьдаа инээдэмтэй ший наадам мэтийг үзэх дуртай хүн юм. Анхандаа дэмий саваагүй аашилж байгаа юм байх гэж санадаг байсан. Гэтэл харин тийм биш болжээ. Бусдаас сонсвол, комсомол бол архи уухгүй, аливаа садар самуун явдлыг хатуу цээрлэдгээс гадна, сургууль соёлд шамдан хичээдэг юм байх. Гагцхүү бурхандаа халдаж сүмээ үгүй хийхийг хичээж хутгуулж байдаг нь буруу юм. Ялангуяа манай өвгөд бол үүнийг огт хүлээхгүй бөгөөд шүдээ зууж, хялайж харах болсон байгаа юм. Түүнээс өөр бас нэг бүтэлгүй явдал нь жишээлбэл аль хөрөнгө хогшил ховортой хоосон ядуучуудыг ба айлын зарц хөдөлмөрчин болох амьтдыг биедээ татаж холбогдох атал чинээлэг айлын хөвгүүдийг гадуурхдаг нь буруу юм даг гэжээ. 

	Нэг бяцхан даваа руу бууж сургуулийн байшинд хүрэлцэн ирэхэд галч эхнэр өөрийн суух тасалгаанд дэр дэвсгэр бэлтгэж өгөөд өөрөө өвс хураадаг пин дотор унтсан байжээ. Орой тарсан хурлаас сая харьж ирсэн Лида Развалихин түүнийг аягүй чанга түлхэж сэрээснийг үзвэл чухам ямар санаатай нь ил бөгөөд чи яасан билээ гэж асуухад, 

	— Лида, аяар гэм, чи юу гэж хашхирч байгаа вэ гэхэд надад ганцаараа хэвтэхэд уйтгартай байна. Чамд унтахаас өөр сонирхох зүйл байдаггүй юм уу гэхэд, 

	— Бушуухан эндээс зайл! гэж түлхсэнд. 

	Развалихин тийм садар самуун ааш зан гаргадгийг уулаас жигшдэг Лида нойрондоо дийлэгдсэн бөгөөд энэ удаа дуугүй өнгөрөхөд Развалихин нь, 

	— Чи юу гэж саваагүйтэж байгаа юм бэ? Ийм сүрхий боловсронгуй эрдэмтний маяг үзүүлж байгааг нь гайхжээ. Та чинь харин эрдэм сурвалжит гэрийн авгай нарын сургуулийг төгсгөж гарсан биш биз. Намайг чамд итгэж байгаа байх гэж санаж байна уу. Чи битгий дэмий аашил. Хэрэв чи үнэхээрийн учраа мэдэх хүн бол урьдаар миний хүслийг хангасны дараа, харин дураараа унтвал зүйтэй болно шүү гээд олон үг ярихаа илүүд үзсэн хүн даруй дахин Лидагийн өвөрт орохыг завдан мөрөн дээр нь гараа тавихад цочмог сэрсэн хүүхэн, 

	— Даруй зайлж арил гэм би заавал маргааш Корчагинд хэлнэ шүү гэхэд уурссан Развалихин гараас нь шүүрч аваад, 

	— Корчагиныг чинь би нулимж орхино. Чи битгий омогдоод бай! Би яасан ч хүссэндээ хүрдэг хүн гэж шивнэж тэр хоёулаа тэмцэлдэж ноцолдоход авиа чимээгүй харанхуй байшингийн дотор удаа дараа алгадах чимээ гарч туйлын жигшсэн Лида даруй үүдээ түлхэж гадагшаа гүйн гарч сарны гэрэл бүхий хашааны дотор зогсоход Развалихин, 

	Мунхаг эм чи гэртээ орж ир гэж хашхирмагц дэвсгэрээ авч гадагшаа гараад хашааны дотор байх саравчинд орж унтсан тул Лидаа байшиндаа орж үүдээ чагталсны дараа сая амарч биеэ хурааж унтсан билээ. 

	Маргааш өглөө буцах замдаа өвгөн жолоочтойгоо зэрэглэн үргэлж папирос тамхи татаж суусан Развалихин “энэ гар хүрч болохгүй танхил чинь харин үнэхээр Корчагиндаа хэлж болох юм шүү. Царайтай цэвэрхэн бол ч яана билээ. Одоо эвсэж үзэхээс өөр явдалгүй болжээ. Бүтэлгүй хэрэг гарч болно шүү. Түүнтэй түүнгүй Корчагин над баахан төдийгүй болсон юм” гэж бодож даруй Лидагийн дэргэд сууж, хуурмагаар ичсэн хүний маяг гаргаж, нүдийг үзвэл, бараг уйдаж гашуудан яваа бөгөөд өөрийн биеийг үнэхээрийн буруушаах авч, завсарт мөн хутгах болно. Хүрэх газартаа ойртож ирсэн үед Лида өчигдрийн хэргийг задруулахгүй гэж баталсан болно. 

	Улсын хязгаар нутаг дахь айлуудад комсомолын үүрүүд байгуулагдаж эдгээрийн ажилд аймгийн комсомолчид удирдан тэрхүү коммунизмын хөдөлгөөний анх үүсэж бий явдалд туслалцаж байлаа. Корчагин ба Лида хоёр ээлжлэн хөдөө явж оролдсоор байв. 

	Развалихин нь хөдөөгийн айлуудад очихоосоо татгалзах байтугай харин тэндхийн тариачин олны хөвгүүд залуучуудтай нөхөрлөж чадахгүй бөгөөд гэм гаргадаг байсан байна. Гэтэл Лида хүүхэн Корчагин хоёр тийнхүү танилцан нөхөрлөж чухал хэрэг явдлаа ямар ч саадгүй зөндөө бүтээсээр байсан байна. Лида нь хөдөөгийн хүүхнүүдийг дэргэдээ цугларуулж танилцан, учир явдлаа нэвтрүүлэн ухуулж комсомолын уг ажил явуулгатай танилцуулан сонирхуулдаг байжээ. Нөгөөх Корчагин нь харьяат аймгийн доторх цэргийн бэлтгэл болох нэг мянга зургаан зуун залуу хөвгүүдийг сургаж бий тулд тэндхийн залуучууд бүгдээрээ түүнийг таних болсон болно. Комсомолын үзэл суртлыг хөдөөгийн залуучуудын үдшийн зугаа наадам дээр ухуулах явдалд гармони нь үлэмж тустай болно. Гармонио барьсан Корчагин “өөрийн хөвгүүн” мөн болохоос гадна, тэрхүү залуу комиссар элдэв сайхан аялгуутайгаар гармонио татаж дуулсан ба эелдэг сайнаар хэлж ухуулахад бахархан биширч комсомолын замд орсон Украйны хөдөөгийн хөвгүүн цөөнгүй билээ. Тэрхүү айлуудад шинэ сонин дуунууд гарснаас гадна шашны ном буюу зүүдийг тайлбарлах дэвтрүүдээс өөр шинэ бичиг дэвтрүүд үзэгдэж эхлэв. 

	Хязгаарын цэргүүд хань болох ба Зөвлөлт засагтаа туслалцах залуу нөхөд гарсан бөгөөд контрабандын бараа нэвтрүүлэгчдийн байдал улам хэцүүдэн гачигдалтай болсон байна. Заримдаа хязгаарын үүрүүд тийнхүү дайсан этгээдүүдийг өөрсдөө барихыг хичээж хэтрүүлэн гэмт хэрэгт холбогдоход шахаж байсныг Корчагин хэзээд хамгаалан тусалдаг билээ. 

	Энэ удаа Поддубец дахь үүрийн нарийн бичгийн дарга хөх нүдтэй, түргэн зантай бөгөөд шашны эсэргүү тэмцээн хийхдээ чадамгай Гришутка контрабандчин энэ шөнө тэндэх тээрмийн эзэн хүнд хулгайн бараа хүргэж ирнэ гэсэн мэдээ авмагц даруй харьяат үүрийн гишүүд бүгдийг дайчилж, винтов буу нэг ба хоёр жад бариулж тэрхүү тээрмийг шөнийн харанхуйд нууцаар бүсэлсэн байжээ. Гэтэл тэр контрабандын барааг авчрах мэдээг нэг адил олж мэдсэн дотоодыг хамгаалах газрын анги, мөн тэрчлэн цагдаж сэргийлсэн бөгөөд тухайд хоёр этгээд хоорондоо тулалцаж тэмцэхэд хүрсэн боловч, гагцхүү хамгаалахын анги нь болгоомжтойн ачаар комсомолчид амь бие мэнд гарчээ. Даруй буу зэвсгийг нь хурааж тэндээс дөрвөн километрийн зайтай нэг тосгонд хүргүүлэн хорьжээ. 

	Тэр үед Гавриловын дэргэд суусан Корчагинд уул хэргийн тухайг Батальоны дарга мэдэгдмэгц тэрхүү залуучуудыг гаргаж авахыг хичээж даруй давхин хүрсэн Корчагинд хамгаалахын төлөөлөгчөөс хэргийн учрыг тодорхойлохдоо, эд нар бол үнэхээрийн сайн хөвгүүд болох тулд хэрэгт холбогдуулахаа байя гэвч улсдаа манай газраас эрхлэх ажил үүрэгт оролцохгүй болгохыг хичээж нөхөр Корчагин чи тэндээ сайтар ятгаж сургавал зүйтэй байна гэжээ. Дараа нь манааны цэрэг саравчийн үүдийг нээхэд даруй босож ирсэн арван нэгэн хөвгүүдийг үзвэл, их л ичиж хэрхэхээ мэдэхгүй зогсож байхад, харьяат ангийн төлөөлөгч гараа сарвайлгаж, 

	— Эд нарыг үзэхгүй юу нэгэнт гэмт хэрэг өдүүлсэн этгээд мөн болох тулд аймгийн газар хүргүүлэхээс өөр явдал байхгүй гэхэд Гришутка их л мэгдэж ингэж өгүүлэв. 

	— Нөхөр Сахаров, бид нар Зөвлөлт засагт туслахыг хичээж оролдсоноос өөр ямар хэрэг үйлдсэн билээ. Бид нар тэрхүү нударган баян хулгайчийг хэдийнээс ажиглаж байсан атал та харин бид нарыг дээрэмчинтэй нэгэн адил үзэж хорьсон байна шүү гээд гутарсандаа эргэж буруу тийшээ харж зогсоход Корчагин Сахаров хоёулаа үнэн санаагаа түүнд мэдэгдэхгүйг хичээж албаны хувиар ярилцан “ятгаж аашлахаа зогсохын хамтаар, Сахаров өгүүлэв. 

	— Хэрэв чи эд нарыг дааж аваад, зах хязгаарт ойртохгүй, зүгээр өөр аргаар туслалцахыг нь батлах бол бид суллаж тавья гэхэд Корчагин нь. 

	— Болно, харин үүнээс хойш намайг энэ мэтийн хэрэгт оруулахгүй биз гэж итгэх бөгөөд одоо дааж баталъя гэсэн болно. Хууль дүрэмд үл нийлэлцэх хэргийг нь байцааж шийтгүүлэхгүйгээр тогтоосон учир, даруй суллагдсан хүн дуулалдсаар Поддуцевтээ харьж ирсэн авч дараа нь удсангүй өнөөх тээрмийн эзнээ хууль ёсоор илрүүлж чадсан байжээ. 

	 

	* * *

	 

	Ой модны дэргэд байх майдан Вилл гэдэг хөдөө газар хоорондоо хагас хагас километрийн зайтайгаар тарж суусан бөгөөд тус бүрдээ нэг бага шиг хэрэм мэт бат бэх хашаа байшинтай баян чинээлэг герман хүмүүс суудаг байна. Эдгээр айлуудад дээрэмч Антонион, өөрийн ойр ураг төрлийн долоон хүний хамтаар буу зэвсэг барьж ойр хавийн замуудаар нэвтрэгсдийг дээрэмдэхдээ алах ба худалдаа арилжаа хийж хонжихыг үл цээрлэхийн дээр бас зөвлөлт засгийн албаны хүмүүсийг барьж алдаг болно. Шилжиж явах нь түргэн бөгөөд энэ өдөр хоёр тосгоны хоршооны дэлгүүрийг дээрэмдэж сүйтгэсэн, гэтэл маргааш нь тэндээсээ хориод модны зайтай хол газар байх шуудан бичгийн хорооны мөнгийг дээрэмдсэн байх мэт болно. Тэр мэтээр хоорондоо өрсөлдөн тэмцэлдэж яваа Антонион Гордей хоёр дээрэмчнийг аймгийн цагдан сэргийлэх ба хамгаалахын ангиас барьж сөнөөхөөр оролдсоор нэлээд удсан бөгөөд ан гөрөөс мэт хурдан шаламгай Антонион хавчигдаж сандрах үедээ даруй хязгаарыг давж гадаадад зайлан гарч, цагийн байдлыг үзэж сэм сууснаа гэнэт эргэж ирэх бөгөөд барьж ядсандаа сэтгэл гутраад шүдээ зууж сахлаа хазаж суусан Лисицыны өгүүлсэн нь, 

	— Энэ мэт хулгай чинь хэдий болтол бид нарыг хазаж байх юм бэ? Би өөрөө биеэр явж сөнөөхөөс өөр арга байхгүй болж гэжээ. Аймгийн гүйцэтгэх хорооны дарга Корчагин намын гурван гишүүдийн хамт хоёр удаа явж дээрэмчний шинэхэн мөрийг хайж хөөцөлдсөн авч Антонион бас л баригдсангүй амжин зайлжээ. 

	Аймгаас уул дээрэмчинтэй тэмцэж дарахын тулд Березвдовт томилогдсон нэг бага цэргийн дарга гоёмсог маягтай ба эр тахиа шиг омогтой хэрүүлч зантай залуу Филатов зах хязгаарыг сахиж хамгаалах дүрмийн ёсоор тус гүйцэтгэх хорооны даргад мэдүүлж тэмдэглүүлсэнгүй харин шөнийн цагт сэмхэн ойр хавийн хөдөөгийн айлын захын хашаанд очиж бууснаас гадна, буу зэвсэг бүхий нуугдаж яваа хүмүүс мэт үзэгдэх учир тэндхийн комсомолчид даруй харьяат тосгоны зөвлөлийн даргад мэдүүлсэн бөгөөд тэр нь тийм цэрэг ирнэ гэсэн мэдээ аваагүй байсан тулд тэдгээрийг бүлэглэсэн дээрэмчинд тоочиж даруй комсомолчдыг томилж аймагт мэдүүлжээ. Филатовын тийнхүү хайхрамжгүй явсны уршгаас олон хүний амь бие дэмий сүйдэхэд хүрсэн болно. Бүлэг дээрэмчин хүрч иржээ гэсэн мэдээг хүлээж авсан Лисицын тэр шөнөдөө цагдан сэргийлэх газрын арваад цэргийг дагуулан, тэрхүү Семак гэдэг тосгонд давхин хүрч, мориноосоо бууж бургасан хашаан дээгүүр давж, байшингийн дэргэд хүрмэгц үүд сахисан цэргийг маузерын бариулаар цохиж дор нь унагаасан Лисицын байшингийн хаалгыг мөрөөрөө хүчлэн түлхэхэд даруй нээгдсэн бөгөөд дээврээс өлгөсөн бяцхан лампатай харанхуй шиг тасалгаанд давхин орохын чацуу нэг гартаа тэсрэх бөмбөг, нөгөө гартаа маузер барьсан Лисицын сүрлэг чанга зандарч, 

	— Даруй дагаж биеэ тушаагтун, эсвэл дор нь дэлбэ татуулж орхино гэж өндөр дуугаар өгүүлэхэд цонхны шил доргиж хөдөлжээ. Хэрэв хэдхэн секунд ч саатсан бол тийнхүү довтлон орсон цагдаа нар газраар хэвтсэн бөгөөд бачимдаж сандарсан хорь гучин цэргүүдийг босож амжаагүй байтал буудаж арилгах байсан авч, тэдгээр нь аймшигт гранат барьсан айхтар хүнээс сүрдэж, даруй гараа өргөж, тушаасныг дагамагц, зөвхөн цамц өмдтэйгөө байсан хүмүүсийг гадагш нь хөөж гаргахад, Лисицыны өвчүүнд зүүж явсан одон тэмдгийг үзсэн Филатов сая дугарах болсон байна. 

	Цухалдсан Лисицын ухамсаргүй хүмүүсийг жигшин хажуу тийшээ нулимж орхиод, 

	— Чи ёстой эсгий малгай гэдэг ёсоор мөн шив гэжээ. 

	 

	* * *

	 

	Герман улсад хувьсгал гарсан чимээ аймагт хүрч ирэв. Гамбург хотноо хоёр этгээд болж хоорондоо буудалцаж бий сонстож учир зах хязгаарт улам түгшүүртэй болов. Сонин бичгүүдээс үзэхэд, баруун зүгээс Октябрийн салхи салхилж бий нь мэдэгдээд комсомолчид сайн дураар улаан цэргийн албанаа орохыг хүсэж мэдүүлэгчдийн тоо олшроход, Корчагин харьяат үүрийн нөхдөд манай улсын үндсэн бодол зорилго нь чухам дэлхий дахины амгалан байдлыг сахихыг хичээсэн явдал болох бөгөөд бусадтай тэмцэж байлдахыг хүссэн зүйл огтгүй гэж илтгэж ухуулсаар байсан авч, түүнийг дагаж зөвшөөрөгсдийн тоо үнэхээрийн олширчээ гэж хэрхэвч үл болох байна. Сайн өдөр дутам хар ламын уудам цэцэрлэгийн дотор аймгийн залуучуудын хурал болдог бөгөөд нэг удаа үдийн үеэр Поддуцевын үүрийн комсомолчид цэргийн явган жагсаалаар явж аймгийн комсомолын уужим хашаанд хүрч ирснийг цонхоор үзсэн Корчагин даруй үүдэндээ угтаж гарахад түрүүлсэн Гришуткийг дагалдсан савхин гуталтай том богц үүрсэн арван нэгэн хүмүүс үүдний дэргэд зогссон байжээ. 

	— Гриша чи ямар хэрэгтэй ирсэн билээ гэж Корчагины асуухад нүдээ ирмэж байшинд орж ярья гэсэн дохио өгсөн бөгөөд тэр хоёулаа даруй дотогшоо орсон болно. Лида ба Развалихин жич өөр хоёр комсомол Гришийг тойрон ирэхэд тэр даруй үүдээ хааж, их л чухалчилсан маягтай царайгаа хувьсгаж хөмсгөө атируулан хэлсэн нь:

	— Нөхөд минь, би одоо дайн байлдааны чухал ажлаа эртнээс туршин шалгаж байгаа шүү. Аймгаас илгээсэн чухал нууц цахилгаан мэдээнд Германы буржуй нартай байлдах явдал эхэлснээс гадна бас удалгүй Польшийн ноёдтой байлдана гэсэн гэж би энэ өдөр нөхдөдөө хэлсэн билээ. Бас Москвагийн тушаалаас үзвэл комсомолчдыг байлдааны газар явуулах бөгөөд хэрэв явах дургүй айж бичиг мэдүүлэгсэд байх бол тэдгээрийг гэрт нь үлдээж болно. Энэ байлдааны тухай бусдад задруулж болохгүй. Зөвхөн зам зуур хэрэглэх талх ба нэг хэсэг гахайн өөх хоёрыг авч явбал зохих авч тийм өөх олдохгүй бол саримс буюу сонгино ч болно. Тийнхүү бэлтгэсний дараа нэг цаг өнгөрмөгц, сэмхэн гарч тус тосгоны ойр хөдөө хамтраад, тэндээс аймгаар дамжиж мужийн төв хүрч, буу зэвсгээ авна шүү гэж тушаасан юм. Энэ бол залуучуудын санаа сэтгэлийг үлэмж хөдөлгөсөн юм. Тэд нар цааш нь элдвээр туршиж лавлахад, олон юм ярих явдалгүй хэв зөвшөөрч дурлахгүй бол, даруй учраа гаргаж бичгээр мэдүүлэгтүн. Албадах явдал огт байхгүй гэмэгц манай нөхөд бүгдээрээ тарж одоход хэрэв эндээс нэг хүн тогтоосон ёсоор хүрч ирэхгүй бол би яах билээ. Үүрээ тарааж орхиод өөрөө эндээсээ зайлахаас өөр аргагүй болох байна гэж санаж зүрх минь цохилж, тосгоны захыг харж суутал, харин нэг нэгээрээ уван цуван бүгд хүрч ирсэн ба зарим нь уйлсан янзтай үзэгдэх боловч, түүнийгээ мэдэгдэхгүйг хичээсэн байжээ. Оргож зайлсан хүн огтгүй. Үүндээ баяссан Гришутка нударгаар өвчүүгээ цохиод энэ байгаа Поддубецын үүрийг үзэгтүн гэж омогтой сайрхжээ. 

	Ийм зоримог зан гаргахыг Лида аашилсанд, Гриш нь юу ч ухаж мэдсэнгүй маягтай нүдээр түүн тийш харж байтал, 

	— Чи юу гэж байгаа юм бэ?. Энэ чинь урьдаар сорьж шалгавал зохих зүйл биш үү? Чи үз, эд нарын дотроос аливаа хуурмаг арга заль хэрэглэсэн хүн нэгхэн ч байхгүй, би харин эд нарыг бүр мужийн төв хүртэл авч очихоор завдсан авч, одоо баахан эцэж ядарчихсан бөгөөд гэр гэртээ буцах болов. Харин Корчагин чи заавал эд нарыг магтаж хэдэн сайн үг хэлж өг. Тэгэхгүй бол яаж болох вэ?... Одоо цэрэгт дайчлахаа түдгэлзэв гэж хэлбэл чинь баатарлаг зоригоо гаргасан эд нарын нэр алдарт тустай болно. гэжээ. 

	 

	* * *

	 

	Корчагин, аймагтаа хийх өдөр тутмын ажил хэрэг үлэмжхэн бөгөөд, мужийн төвд очих бол хэдэн өдөр хий үрэгдэх учир хот цөөн ордог болно. Харин Развалихин бүрэн зэвсгээ зүүж өөрийн биеийг уран зохиолч Куперын баатруудтай адилтгаж үзэх бөгөөд аянтал тохиолдвол хот орох гэдэг билээ. Замгүй ой дотуур гарахдаа хэрээ, хэрэм, буудаж аливаа аянчин хүмүүсийг зогсоож жинхэнэ байцаагчийн маягтай хаанаас хааш яваа зэргийг асуух ба хотонд ойртмогц винтовоо өвсний доогуур гудран хадгалаад гар буугаа кармадаа хийгээд энгийн маягтай аймгийн комсомолын хороонд очно. 

	— За танай Федотовоор сонин юу байна гэж асуудаг болно. Мужийн нарийн бичгийн дарга Федотовын тасалгаанд цаг үргэлж орж гарч бий олон хүн хоорондоо уралдаж, дуу тасрахгүй ярилцах бөгөөд албан ажлаа гүйцэтгэж бий этгээд, дөрвөн хүний зэрэг дугарч хэлснийг сонсох ба бичих, тав дахь нь хариу хэлэх зэрэг бэрхтэй байдаг байсан болно. Тэрхүү Федотов бол хэдийгээр залуухан авч 1919 оноос намд элссэн бөгөөд бодвол, арван таван настай хөвгүүний гагцхүү үймээн самууны цаг үеэр намын гишүүнд орж болсон байна. 

	Федотов тийнхүү шинэ сонин юу байна гэж асуусанд Развалихин хааш яаш маягтай өгүүлэх нь, 

	— Хамаг сониноо хэлж барахгүй байна. Би хувьдаа өглөөнөөс шөнө орой болтол оролдож тэрхүү хоосон газрын бүх ажлыг гүйцэтгэхээс гадна, одоо бас хоёр шинэ үүр байгуулсан, эндээс ямар хэргээр дуудсан билээ гэж үнэхээрийн ажилдаа хичээнгүй хүний янзтай зөөлөн сандал дээр суужээ. 

	Бичиг хэргүүдээ үзэж суусан санхүүгийн хэлтсийн эрхлэгч Крымский Развалихин тийш хараад, 

	— Бид нар чамайг дуудсангүй, Корчагиныг ирнэ үү гэж хэлүүлсэн гэхэд тамхиа татаж суусан Развалихин, 

	— Корчагин ирэх дургүй учир би төлөөнөө салгалж ирлээ. Ерөөсөө зарим нарийн бичгийн дарга нар ямар ч ажил хийхгүй, зүгээр сул суух атал, харин над мэтийг илжиг шиг давхиулах нь хэцүү байна биш үү Корчагин зах хязгаараар хэсэж, арав хорин хоногоор үзэгдэхгүй учир, хамаг ажлыг нь би ганцаараа гүйцэтгэдэг болсон, гэснийг хянаж үзэвч харин түүнийг Корчагины оронд томилбол зүйтэй юм гэсэн бодлоо зохих газрын эрх баригчдад сануулж байгаа нь тэр байжээ. 

	— Развалихины гарсан хойно, Федотов. 

	— Энэ бол тун бүтэлгүй маягийн хүү байгаа юм гэж бодсоноо дэргэдэх нөхдөдөө хэлж суув. 

	Развалихин тийнхүү худал мэдүүлж явсан нь илрэв. Нэг удаа Федотов, Лисицын хоёр удтал ярилцаж суугаад Развалихины тухай тодорхой ярилцжээ. Салах ёсоо гүйцэтгэж явахаар завдсан Лисицынд Федотов захиж өгүүлсэн нь, 

	— Чи яасан ч Корчагиныг нааш нь илгээгээрэй бид түүнтэй бараг танилцаагүй байна шүү гэжээ. 

	— За болно гэвч урьдаар хэлэлцэж тогтоовол зүйтэй юм. Чи харин түүнийг биднээс Салгаж болохгүй шүү мэдээрэй эсвэл бид шулуухан тэмцэлдэнэ шүү гэжээ. 

	 

	* * * 

	 

	Энэ жил Октябрийн баяр ёслолыг хязгаарт ойр суух хөдөөгийн айлуудад онц өргөн гүйцэтгэхээр тогтон комиссын дэргэд томилогдсон Корчагин удирдаж үнэхээрийн сайнаар гүйцэтгэж өнгөрөөсөн болно. Индрийн хурлыг Поддуцевт гүйцэтгэсний дараа ойр хавийн гурван тосгоноос ирсэн таван мянгаад эрэгтэй, эмэгтэй тариачин хагас километр урт жагсав. Бас гуулин хөгжимтэй цэргийн сургууль хийж бий хүмүүсийн хамтарч зах хязгаарын тэмдэг болох багануудыг баримталж анх хязгаар байгуулахад хоёр анги хуваарилагдаж салсан айлуудыг чиглэж одоход тийм сүрлэг сонин жагсаалыг хязгаарын полякууд үүнээс урьд огт үзсэнгүй билээ. Жагсаалын өмнө морь унасан батальоны дарга Гаврилов ба Корчагин хойноос нь их дуутай гуулин бүрээнүүд ба салхинд хийсэн далбалзсан олон туг, ёс журмаа чанга баримталсан шинэ сайн хувцастай, баясгалантай олон залуучууд дагалдаж, хөдөөгийн идэр насны бүсгүйчүүд инээлдэж бас баяр ёслолыг хүндэлж үзсэн өвгөд цөм жагсаж улсын хил хайчийг ганцхан ч алхам давж орсонгүй зөвхөн өөрийн хязгаарыг дагаж гол мэт урсаж явсан комсомолчид зогсож байсан Корчагины дэргэдүүр, 

	 

	Хангайн их тайгаас Британийн далай хүртэл

	Хамгийн хүчтэй нь улаан цэрэг 

	 

	гэх зэргээр хангинан дуулалдсаар өнгөрсөн болно. Хязгаараа сахиж хамгаалах ээлжийн улаан цэргүүд уул жагсаалыг сайшаан үзэж өнгөрсөн гэтэл, мөн захаа сахисан харуулын полякууд цочиж гайхсан байна. Тэрхүү жагсаал бол хязгаараа дагаж өнгөрөх тухайг полякын харьяат цэргийн дарга нарт урьдчилан мэдэгдсэн авч, нэлээд түгшүүртэй болсон учир, цэргийн цагдан сэргийлэхийн хүмүүс өөд сөөргөө гүйлдэж харуулын цэргийг үлэмж олшруулснаас гадна жалга дотуур цэргүүдээ нууж бэлтгэсэн байжээ. 

	Нэг дэнж дээр зогссон полякын зах сахисан цэрэг дэргэдүүр нь цэргийн “марш” гэдэг дуу дуулсан хөгжмөө дагуулсан жагсаал явж өнгөрөхөд тэрхүү Польшийн цэрэг винтовоо мөрнөөсөө буулгаж хөлийн дэргэд тавин даруй дээш нь өргөж ёслохдоо. 

	“Коммуна мандтугай!” гэж дугарсан нь Корчагинд илхэн сонсогдсон болно. 

	Павел тэрхүү баясгалан төгөлдөр нүдтэй цэргийн хүнийг харахдаа. 

	Энэ дайсан улсын цэргийн шинелийн дороос бидний жагсаалыг бишрэн үзсэн зүрх цохилж байна шүү гэж мэдээд түүний хариуд, 

	— Нөхөр минь баяр хүргэе гэж поляк хэлээр Корчагин аяархан хэлэв. 

	Тэрхүү багахан биетэй цэрэг жагсаал явж өнгөртөл, буугаа хэвээрээ өргөж ёсолсоор үлдсэн бөгөөд Павел түүнийг хэдэн удаа эргэж харсан болно. Бас өөр нэг хөгшөөрхөг насны цайж бууралтсан сахалтай дөрвөлжин малгайны саравч дороос үзэгдэх өнгөө хувиргасан ба хөдлөхгүй нүдтэй полякийг үзэхдээ саяны цэргийн хэлснийг мартаагүй Корчагин. 

	— Сайн уу нөхөр, гэж мөн поляк хэлээр амарчлахад тэр нь хариу хэлсэнгүй дуугүй өнгөрснийг мэдсэн Гаврилов баахан инээмсэглээд, чи чинь дэндүү их санаатай хүн байна шүү. Энд чинь энгийн явган цэргүүдээс гадна бас явган цагдаа нар байлцдаг юм шүү. Ханцуйдаа хадсан Шеврон тэмдгийг чи харсангүй юу. Тэр чинь цагдаа гэжээ. 

	Жагсаалын Түрүүч даваанаас бууж өнөөх зах хил байгуулах үед хуваарилагдаж салсан айлуудыг чиглэж явахад, Советын харьяатад үлдсэн айлын хүмүүс угтаж ёслохоор бэлтгэж хязгаарын бяцхан горхины гүүрний дэргэд бүгдээрээ хамтарсан бөгөөд залуу хөвгүүд ба хүүхнүүд замын хоёр хажууд жагсаж, нөгөөх полякийн талд байх айлын байшингууд ба саравчнуудын орой дээр гарсан олон тариачин их л атаархан харсаар байжээ. Жагсаал нь уул замын хоёр хажуугаар зогссон залуучуудын дундуур ормогц хөгжимчин интернационалаа дуулж, тариачдын цэцэг навчаар чимсэн индэр дээрээс залуучууд буурал толгойтой өвгөн хүртэл хүн тус бүрийн сэтгэлийг уяруулах баярын үгийг илтгэхэд Корчагин Гаврилов хоёулаа мөн тэрчлэн өөрийн ба Украйны хэлээр илтгэж гүйцэтгэсэн нь голын нөгөө этгээдийн гадаадад нэвтэрч дуулдсан бөгөөд олны сэтгэлийг хөдөлгүүзэй гэж айж, тэндхийн ташуур барьсан цагдаа нар харьяат нараа даруй хөөн зайлуулж, гэр оронд нь оруулахад байшин саравчны орой дээгүүр бууны дуу сонсогдсон болно. 

	Гудамжнууд хоосорч хүн амьтан огт үзэгдэхгүй болж, байшингийн орой дээр гарсан багачууд бууны сумнаас айн сандарч зайлахыг үзсэн Советын талын хүмүүс их л жигшин харааж бий үед нэг өвгөн хоньчийг залуучууд туслалцаж индэр дээрээ гаргахад, 

	— За сайн болж, хүүхэд минь үзэж байгтун, Үүнээс урьд бид нарыг бас ингэж байсан атал, одоо бол харьяат засгаас тариачин ардаа ташуурдахыг хэн ч үзсэнгүй байна. Пан язгууртныг арилгахын хамтаар ташуур нь ч байхгүй болсон шүү. Хөвгүүд минь, та нар энэ засгаа чанга сахин хадгалагтун. Олныг хэлж илтгэхийг хүсэх байсан авч, хөгширч хоцорсон бөгөөд чадахгүй байна. Хаант засгийн үед манай хэрхэн амьдарч байсныг жишээлбэл, тэргэнд оруулсан шартай адил зовлонтой байсан юм. Одоо тэдний зовлонг үзэх бүрдээ сэтгэл минь гутарна... гээд эцэнхий гараа өргөж голын нөгөөх тийш заагаад, бага хүүхэдтэй адил уйлсан болно. 

	Тэр өвгөн аавын дараа индэр дээр гарсан Гришутка догшин чанга илтгэснийг сонссон Гаврилов нөгөөх талын этгээдээс магад тэмдэглэж байгаа байх гэж санаж, морио эргүүлж хараад горхины нөгөө хөвөөн дээр хүн амьтан огт үзэгдсэнгүй, харин гүүрний дэргэдэх манааны цэргийг ч зайлуулсныг үзэж мэдэхдээ, 

	— Ашгүй энэ удаа гадаад яамнаа нот бичгээр харилцах явдал гарахгүй шиг байна гэж өгүүлэв. 

	 

	* * *

	 

	Арван нэгэн сарын сүүлийн нэг бороотой шөнө Майдан Виллийн газар нэг баян айлын хуримд байлцсан өнөөх цусан мөрт Антонион ба түүнтэй нийлсэн долоон дээрэмчнийг Кролийнскийн коммуны гишүүд барьж авснаас хойш амаржсан болно. 

	Тэдгээр дээрэмчид Холонистын хуримд ирсэн чимээг үгэнд дуртай авгай нараас сонсож мэдсэн үүрийн гишүүд бүгд арван хоёр хүн буу зэвсгээ бэлтгэж бариад, даруй морин тэргэнд сууж, тэр Майдан˗ Билл тийш мордохын хамтаар Берездовт элч яаравчлан явуулав. Тэр элч зам зуур тохиолдсон Фелатовын хэсэг цэргүүдэд мэдэгдэхэд тэд мөн даруй халуун мөрөөр давхин оджээ. Дараа нь хүрэлцэн ирсэн Кролинскийн коммунарууд тэр айлыг тойрон бүсэлж, хашааны дотор байшинд нуугдсан дээрэмчинтэй харилцан буудалцахад, Антонион шууд нэвт дайрч гадагшаа гарч зайлахаар завдсан боловч, нэгийгээ алуулмагц даруй гэдрэг буцаж байшиндаа нуугдсан байна. Үүнээс урьд ч хэдэн удаа энэ мэтээр хаагдаж баригдах шахсан Антонион гар бөмбөг ба харанхуй шөнөөр халхавч хийж зайлсаар байсан бөгөөд энэ удаа ч коммунаруудад хоёр нөхдөө алуулсан учир; мөн тэрчлэн гарч зайлах нь магадлаагүй байсан атал, харин даруй хүрэлцэн ирсэн Пилатовын хүмүүс тусалсан байжээ. Тийнхүү зайлж чадахгүй болсноо чухам мэдсэн Антонион үүр гэгээртэл буудалцаж тэмцсэн гэвч үүр цайж өдөр болохын хамтаар буудахаа зогссоныг үзвэл, долоон хүний нэг ч амьдаар баригдсангүй болно. Тэрхүү чоно мэт хорт этгээдийг алж арилгахад амиа сүйтгэгдсэн дөрвөн хүнээс гурав нь Кролинскийн үүрийн комсомолчид байсан байна. 

	 

	* * *

	 

	Харьяат орон нутгийн цэргүүдийг байлдааны эрдэм ухаанд сургах маневр Корчагины батальоныг мөн татсан билээ. Дөчин километрийн зайтай байх лагерьд хүрэхээр хөдөлсөн батальон сүрхий бороонд дайралдаж үдэш орой сая ирэхэд; батальоны дарга Гусев ба цэргийн комиссар тус тус морьтой бөгөөд явган явж арай чармайн ирсэн найман зуун бэлтгэл цэргүүд даруй хэвтэцгээж унтсан болно. Тэрхүү орон нутгуудын дивизийн штабаас уул батальоныг дуудаж ирүүлэх явдлаа цаг хэмжээнээс нь оройтуулж гүйцэтгэсэн бөгөөд маргааш өглөө нь эртлэн сургуулиа эхэлсэн атал, тийнхүү сая хүрэлцэж ирсэн батальоны цэргүүдийг урьдчилан байцааж үзвэл зохих учир, даруй гадагш нь гаргаж тал газар жагсаамагц, дивизийн штабаас хэдэн морьт хүмүүс давхилдан ирэхэд албаны хувцас хунар ба винтовоо хүлээж авсан батальоныг байцаан үзэхэд бэлтгэж завдсан байжээ. Байлдааны хэрэгт боловсронгуй дарга Гусев ба комиссар хоёр харьяат батальоноо сурган боловсруулахыг үлэмжхэн оролдож гүйцэтгэсэн тулд, санаа зовох явдалгүй байлаа. Албаны хувиар урьдчилан байцааж харьяат батальоноос сургуулиа сайнаар гүйцэтгэж төгссөний дараа, тийнхүү байцаасан дарга нарын дотроос нэг цэвэр, махлаг царайтай нь манай цэргийн дарга ба комиссаруудаас морь хэрэглэж үл болох журамтай атал та ямар учраас морь унасан билээ. Морьдоо даруй байранд нь хүргүүлээд, дараагийн сургуулийг явган явж гүйцэтгэгтүн гэж чангалж тушаажээ. 

	Хөл муутай учир нэг ч километр явган явж чадахгүй Корчагин уул учраа илтгэсүгэй гэвч, тийм хашхирч бархирсан бүснээсээ арваад сур унжуулсан ба мөрөвч зүүсэн гоёмсог этгээдэд хэрхэн мэдүүлж гүйцэтгэхээ мэдэхгүй байснаа, 

	— Морь унахгүй сургуульд оролцож чадахгүй гэж мэдүүлэхэд„

	— Ямар учраас гэж асуув. 

	Тийнхүү явган явж чадахгүй болсон учраа өөр аргаар илтгэж үл болохыг мэдсэн Корчагин, 

	— Миний хөл хавагнаж өвдсөн бөгөөд долоо хоногийн дотор явган явж чадахгүйгээс гадна, би мэдэхгүй байна, нөхөр та чинь хэн гэдэг билээ гэж гэдрэг лавлахад, 

	— Нэгдүгээрт, би танай хорооны штабын дарга байна. Хоёрдугаарт мориноосоо буухыг дахин давтан тушааж байна. Хэрэв дутуу тахир атал цэргийн албанаа хэвээр үлдсэний гэмийг би хувьдаа хүлээж чадахгүй гэжээ. 

	Гэнэт ташуураар гуядуулсантай адил цочиж цухалдсан Корчагин даруй жолоогоо чанга угзарч урагшаа ухасхийхийн чацуу, гараас нь чанга шүүрэн барьсан Гусев дор нь татаж зогсооход, Павелын хорссон ба биеэ барих хоёр нь хэдэн минутын дотор харилцан тэмцэлдсээр болно. Гэвч одоо Корчагин урьдын адил харьяат эрх баригчдын зөвшөөрөлгүй, өөрийн дур зоригоор нэг хорооноос нөгөөд шилжиж давсан энгийн улаан цэрэг биш, ард нь жагссан батальон цэргийн комиссар болох атал харин бас тэрчлэн дур зоригоороо болох бол нөгөө цэргүүддээ ямар муухай жишээ үзүүлэх байсан билээ. Энэ хүү бардам балар этгээдийн тул энэхүү батальоныг сургаж боловсруулсан биш байна гэж дотроо бодсон Корчагин даруй мориноосоо бууж, хөлийн үеэр хатгах хүнд өвчнийг арай гэж тэсэж, жагсаалын баруун гар тийш одсон байна. 

	 

	* * *

	 

	Дараагийн хэдэн хоног тэнгэр сайхан байсан бөгөөд тав дахь өдөр төгсгөлийн сургуулиа Шепетовкийн орчим гүйцэтгэж бий үед тэндэх төмөр замын буудлыг Климантович гэдэг тосгоны зүгээс довтлон эзлэхийг Берездовын батальонд тушаасан байжээ. Нутгийн байдлыг сайтар мэдэх Корчагин хэрхэн хаагуур орвол дөхөм хялбар болох арга, замыг дарга Гусевт зааж таниулсан бөгөөд хоёр анги салсан батальон холуур тойрч дайсан этгээддээ үзэгдэлгүй явсаар араас нь орж гэнэт “Ура” гэж хашхиралдсаар буудалд довтлон орж эзэлсэн болно. Энэ сургуульд оролцсон хоёр этгээдээс томилогдсон хүмүүс хянаж илрүүлснийг баримталж үнэхээрийн сайн гүйцэтгэжээ гэж тогтоосон учир уул буудлыг Берездовынхинд эзлүүлж, түүнийг анх хамгаалахаар томилогдсон батальон нь зууны тавин хувь нь сүйтгэгджээ гэж төсөвлөсөн бөгөөд даруй ойр хавийн ой мод тийш шилжсэн байна. 

	Берездовын батальоны хагасыг даргалсан Корчагин харьяат цэргүүдээ хэрхэн тарааж жагсаавал зохихыг зааварлан тушааж, хоёрдугаар сумангийн дарга ба улс төрийн удирдагчийн хамт гудамжинд зогсож бий үед давхин хүрч ирсэн нэг улаан цэрэг, 

	— Нөхөр Комиссар, батальоны даргаас төмөр замыг хөндлөн гарах газар пулемётуудаа тавьж гүйцэтгэсэн үү гэж танаас асууж байна. Даруй комисс хүрч ирэх юм байгаа гэж мэдүүлмэгц Павел дэргэдээ байсан сумангийн даргыг дагуулан тэрхүү төмөр замыг хөндлөн нэвтрэх газар очиход хорооны дарга нараас саяны сургуулийг сайн гүйцэтгэж гэж Гусевт баяр хүргэж нөгөө ялагдсан батальоны төлөөлөгчид нь өөрсдийн явдлыг зүйтэй байсан гэж хариуцах арга нь барагдаж хоцорсон бөгөөд их л ичиж бачимдсан байжээ. Энэ тухай дарга Гусевээс, 

	— Нөхөр та явган гүйхдээ сайн атал, зүгээр гоёмсог морь унаж ирсэн байгаа байна шүү гээд, дахин дугарахаар завдсан авч Корчагин түүн тийш харж бий нүдийг үзэхдээ зогсож дуугүй болсон байна. 

	Уул дарга нарын тарж одсоны дараа Корчагин

	— Энэ хүний овгийг мэдэх үү? гэж Гусевээс аяархан асуухад мөрөн дээр нь гараа тавиад, 

	— Орхи чи ийм зальхай амьтантай ороолдоод юу хийнэ, хуучин цэрэгт прапорщик байсан Чужанин гэдэг овогтой хүн болно гэжээ.

	Корчагин тэр өдрөө тийм овогтой этгээдийг хэзээ, хаанаас сонссоноо санаж олохгүй явлаа. 

	 

	* * *

	 

	Туршлагын сургууль төгсжээ. Уул сургуулиа чанартай сайнаар өнгөрөөж магтагдсан батальон нь Берездовтоо буцаж, туйлын эцэж ядарсан Корчагин хоёр өдрийн чөлөө олж эхдээ үлдсэн бөгөөд морио ах Артемдаа өгч хадгалуулаад, өөрөө уул хоёр хоногийг турш унтсаар, гурав дахь өдөр Депогийн газар байсан Артемдаа очиход тэрхүү тоос утаа болсон газар нь урьд бага байхдаа тэнд галчийн ажил хийж байсан учир, одоо сэтгэлд туйлын дотно бөгөөд салшгүй янаг үзэгдэв. Тэр үед хоёр хүүхэдтэй болсон Артем нь өөрийн аж ахуйн тухай ярьсангүй гэвч нүүр царайг нь үзвэл, чухам ядарч зүдэрсэн нь ил мэдэгдэж болно. Түүнтэйгээ хамт нэг хоёр цаг хэртэй ажил хийж өнгөрмөгц салж мордсон Павел салаа замын дэргэд удтал зогсож, буудал тийш харж үзээд, дараа нь хар мориороо давхиулсаар ой модны дундуур гарсан замаар оржээ. Тэндхийн орон нутгаар үүрлэсэн их бага Дээрэмчин удаа дараа цохигдож арилсан бөгөөд одоо хөдөөгийн ард олон гачигдал зовлонгүй амаржсан цаг байжээ. 

	Үдийн үеэр Берездовтоо эргэж ирсэн Корчагиныг аймгийн хорооны үүдэн дээр угтаж уулзсан Лида одоо буцаж ирэв үү чи чамайг үгүйд бид нар уйдаж байсан шуу гээд мөрнөөс нь тэврээд гэртээ оржээ. 

	Шинелиэ тайлж байсан Корчагин, 

	— Развалихин хаана байна гэж асуухад Лида нь баахан дургүй маягтай, 

	— Би мэдэхгүй, ээ! Одоо сая санаанд орж байна, тэр чинь энэ өглөө надтай уулзахдаа чиний төлөөнөө улс төрийн тухай хичээл заахаар очно гэсэн ба энэ бол Корчагинд огт хамаагүй, харин миний шууд эрхэлж гүйцэтгэвэл зохих үүрэг мөн юм гэж байсан шүү гэжээ. 

	— Тийм бүтэлгүй сонин хэргийг сонссон Корчагин “Тэр гайхал харин сургуульд очиж юугаа хутгах бол” гэж дотроо гайхсанаас гадна, ердөө тоож үздэггүй байсан байжээ. 

	— За яамай болж, харин чи эндэх сониноо ярьж бай! Грушевкад очсон уу? Тэндэх хөвгүүд маань ямар янзтай байна гэж асуухад, Лида нь үзэж мэдсэнээ цөмийг ярьж Корчагин нь диван дээр суугаад өвчтэй хөлөө илбэж суусан болно. Лида

	— ... Өчигдөр Ракитинаг намын орлогч гишүүнд оруулан авсан бөгөөд тэр үнэхээрийн хичээлтэй авир зантай сайн хүүхэн юм. Манай Поддуцебин үүрийн ажил улам хөгжих байна. Сургуулийн багш нарын үзэл бодлого нь нэлээд өөрчлөгдөж одоо тэдний зарим нь бүрмөсөн манай талд орсон байна шүү гэжээ. 

	Хааяа Лисицыны байранд хамтарч, том ширээг нь тойрч суусан Лисицын өөрөө ба Корчагин хийгээд аймгийн намын хорооны нарийн бичгийн дарга Лычинов гурвуулаа шөнө орой болтол ярилцаж суудаг болно. Нэг удаа Аниютка ба тэрхүү гүйцэтгэх хорооны даргын эхнэр хоёулынхаа унтах тасалгаандаа орж, үүдээ хаасны хойно, тэр гурвуулаа нэг том дэвтрийг үзэж суужээ. Зав чөлөө муутай Лисицьн сурч боловсрох явдлаа зөвхөн шөнөдөө чөлөө гарахад гүйцэтгэдэг байсан байна. Корчагин бол хөдөөгийн айлуудаас эргэж ирсэн үедээ заавал Лисицыны байранд очдог бөгөөд нэг удаа Льчиево ба Николай хоёр нь сурлагаар түүнээс хоцорсныгоо мэдээд их атаархсан байна. 

	Поддуцевээс илгээсэн чухал мэдээнд Гришутныг үл мэдэгдэх этгээд алав гэснийг сонссон Корчагин тэр дараагаа өвчтэй хөлөө мартаж даруй хэдэн минутын дотор морио эмээллэж унаад, гуядсаар хязгаарын зүг чиглэж давхин хүрэхэд тэндэх, нэг тосгоны зөвлөлийн уудам байшингийн дотор цэцэг навчаар чимсэн ширээн дээр Гришуткын хүүрийг Советын тугаар хучиж бүтээсэн байжээ. Харьяат газрын эрх баригчдыг хүрч иртэл бусдыг оруулахгүй бөгөөд үүдийг нь нэжгээд улаан цэрэг ба комсомол сахиж зогссон боловч, даруй уул байшинд орсон Корчагин Гришуткын хүүрийг хучсан тугийг өргөж үзэхэд, зүс царай нь цайчихсан ба ихээр нээж харсан нүдэнд нь амиа алдахаасаа өмнө үлэмж зовсон нь илхэн болохоос гадна шилэн хүзүүг нь ямар нэг хурц юмаар цохиж гэмтээсэн бөгөөд түүнийг нь гацуур модны шилмүүсээр хучсан байжээ. 

	Хэн ямар этгээд тээрмийн газар ажил хөдөлмөр хийж, дараа нь хувьсгалын үед харьяат тосгондоо үгээгүй нарын хорооны ажил хэрэгт оролдож явсан эрээ алдсан бэлэвсэн эхнэрийн ганцхан хөвгүүнийг тийнхүү сүйтгэсэн билээ. Энэ хөвгүүнээ наснаас нөгчжээ гэсэн мэдээг сонссон эмгэн доороо муурч ойчиход харин ойр айлын эмэгтэйчүүд тусалж амьдруулсан авч, хөөрхий хүү нь хэрхэн тийнхүү амь биеэ сүйтгэгдсэн нууцыг илтгэж чадахгүй дуугүй хэвтсэн билээ. 

	Тус тосгонд комсомолчдыг удирдагч ба ядуу хоосон зарц нарыг хамгаалсаар ирсэн залуугийн дайсан болох этгээд цөөн, харин түүнийг үнэхээрийн хайртай сайн нөхөд нь үлэмжхэн бөгөөд их л сандарсан байжээ. 

	Гришуткын алагдсанаас үргэлж уйлах болсон Рахитина бол ирсэн Корчагин тийш огт эргэж харсангүй болно. 

	— Чи Рахитина, хэн түүнийг алав гэж бодож байна гэж битүүлгээр асуухад, 

	— Тээрмийн эздийн хань нөхдөөс өөр хэн түүнийг алах билээ. Гришутка бол тэдгээр контрабандчины замыг хааж байсан этгээд мөн биш үү гэжээ. 

	 

	* * *

	 

	Гришуткын хүүрийг оршуулахад хоёр тосгоны хүмүүс ба Корчагины батальон бас комсомолчид бүгдээрээ хамтарч, сүүлийн гашуудал ёслолыг гүйцэтгэсэн болно. Гаврилов хязгаарыг хамгаалах сумангийн хоёр зуун тавин цэргийг уул зөвлөлийн байшингийн өмнө жагсааж, ой гашуудлын хөг дуу сонсогдож улаан даавуугаар бүрхсэн авсыг иргэний байлдаанд сүйтгэгдсэн партизан цэргүүдийн хүүрийг оршуулсан газар хүргэж, гашуудал ёслолыг гүйцэтгэн оршуулахад Гришутка тийнхүү амь биеэ алдсан нь зарц нар ба ядуу хоосон ардын залуучуудын санаа зоригийг нэгтгэсэн хүн учир, одоо бүгдээрээ хорсон занаж, ялган этгээдийг эрхбиш барьж, олны өмнө шийтгэх хэрэгт оролцож харьяат үүргээ туслалцана гэж тангарагласан байна. 

	Гурван удаа буу тавьж ёсолсны дараа хүүр оршуулсан газрыг ногоон шилмүүсээр хучиж чимсэн болно. Мөн тэр өдөр үдшидээ Рахитинаг үүрийн нарийн бичгийн даргад сонгож, дотоодыг хамгаалахын хязгаарын харуулаас ялтны мөр улыг илрүүлжээ гэж Корчагинд мэдэгдсэн байжээ. 

	Түүнийг дараа долоо хоносны хойно тэндэх театрын газар аймгийн хоёрдугаар хуралд чанга зоригт Лисицын олны өмнө илтгэсэн үгийн эхэнд, 

	— Нөхдөө, бид нар нэг жилийн дотор явуулж гүйцэтгэсэн ажил хэрэг үлэмжхэн болсныг одоогийн хуралд илтгэсүгэй. Тус аймагт зөвлөлт засгийн захиргааг үнэхээр чанартайгаар байгуулан батжуулснаас гадна, дээрэмчин ба Контрабандаар аж амьдрагчдыг цөмийг үндсээр нь таслан арилгажээ. Хөдөөгийн хоосон ядуу ардын хамтралууд хөгжиж олширчээ. Комсомолын эвлэлүүд хийгээд, намын байгууллага арван хувь нэмэгджээ. Поддуцевт нөхөр Гришуткийг алсан нударган баячууд болох тээрмийн эзэн ба түүний хүргэн хоёулаа сая илэрч баригдсан бөгөөд даруй мужийн шүүх таслах газраас байцааж шийтгэнэ. Хөдөө айлуудын олон төлөөлөгчдөөс шаардсан нь тэрхүү хорт этгээдүүдийг хууль цаазын хүндийг баримтлан шийтгэхийг гуйсан байна. Иймд энэ хурлаас бас хүсэж тогтоовол зохино гэжээ... 

	Хурлын гишүүд бүгдээрээ зүйтэй, Зөвлөлт засгийн дайснуудыг даруй няц дарвал зохино гэж хашхиралджээ. 

	Хажуу талын үүдний дэргэдээс үзэгдсэн Лидагаас Корчагиныг хуруугаараа дуудаж коридорт гармагц, гаднаа “яаралтай” гэсэн дугтуйтай бичиг өгснийг даруй ханзалж үзэхэд, “Берездовын комсомолын эвлэлд” хуулбарыг аймгийн намын хорооноо. Мужийн хорооны товчооноос тогтоосон ёсоор нөхөр Корчагиныг мужийн хорооноо дэвшүүлэн шилжүүлж комсомолын онц үүрэг бүхий ажилд томилно гэсэн байжээ. 

	Тус аймагт нэг жилийн дотор олон зүйлийн алба ажил гүйцэтгэсээр өнгөрсөн Корчагиныг мордохоор бэлтгэж харьяат аймгийн ажилчин нөхөдтэйгөө харилцан амар мэндээ солилцоод мордоход аймгийн намын хорооноос шийтгэж тогтоосон хоёр зүйлийн нэгдүгээр нь нөхөр Корчагиныг намын гишүүнд шилжүүлэх, хоёрдугаар нь түүнийг тэндэх комсомолын эвлэлийн нарийн бичгийн даргын тушаалаас чөлөөлөхийн хамтаар түүний улс төрийн тухай тодорхойллыг батлах, ийм зүйлүүд байсан байна. 

	Лисицын, Лида хоёр Павелын гарыг чанга барьж, ах дүү нарын хувиар тэврэлдэж ёслоод салсны дараа мориндоо мордож хашаанаас гарч одохын чацуу гар буугаар арваад удаа буудаж ёсолсон болно. 

	 


ТАВДУГААР БҮЛЭГ

	 

	Гудамжинд цахилгаан тэрэг нэг өгсүүр өөд гарч оперийн театрын дэргэд зогсмогц нэг хэсэг залуус буусны дараа дахин цааш гэлдэрсээр одов. Тийнхүү театрын газар сая хүрэлцэн ирсэн Панкратов. 

	— Хүүхэд минь, бушуул үнэхээр оройтсон байна шүү гэж бусдыгаа шаардахад театрын байшингийн үүдэнд гүйцэж ирсэн Окунев, 

	— Үүнээс урьд гурван жилийн цаана бид нар мөн ингэсээр энд ирж билээ. Дубав бол “хөдөлмөрчдийн эсэргүүцэл” гэдэг (Позиц) авчирсныг чи Генка мартаагүй биз. Зугаатай цаг юм. Энэ өдөр бас п Дубавтай алхилдах болох нь шиг гэжээ. 

	Театрын байшинд орж, үүдний дэргэд сахиж зогссон байцаагч нарт бат илэрхийлэхээ үзүүлж өнгөрсний дараа сая Панкратов өгүүлэв

	— Митятай тэр тэмцэлцсэний үлгэр бас энд дахин нь бололтой гэв. Олон хүн исгэрэлдсэн бөгөөд арга буюу даруй ойр хавьд сул байсан сандал дээр суужээ. Үдшийн хурал эхэлсэн бөгөөд индэр дээр гарсан нэг бүсгүй үзэгджээ. 

	— Бид нар чухам цагтаа ирсэн байна шүү. Чи өөрийн янаг эхнэрийнхээ илтгэлийг сонсож суух нь уу? гэж Панкратов тохойгоороо Окуневын хажуу руу түлхэж шивнэв. 

	... Энэхүү шүүмжлэл явуулсанд бидний ихээхэн хүчин орсон боловч үүний улмаас сурч боловсорсон зүйл мөн багагүй. Манай байгууллагууд Троцкийн талын этгээдийг шүүмжлэн бут цохисон бөгөөд, энэ бол сайшаалтай хэрэг мөн. Тэдгээр троцкийг дагалдагсад бол үзэл бодлоо тодорхойлж илтгэхэд саад боогдол гаргажээ гэж гомдох шалтгаан огт байхгүй, харин ч бид нараас өргөн чөлөө олгосныг ашиглан, тэд нар намын сахилга батыг бүдүүлгээр зөрчсөн нь илэрсэн байна гэжээ. 

	Эмэгтэй Таля олны өмнө бачимдсан янзтай бөгөөд нэг хэсэг үс нүүр рүү нь унжиж өгүүлэхэд саад болсон тулд толгойгоо гэдэсхийн сэгсрэн байлаа. 

	— Троцкийтний хэрэглэсэн элдэв зуйгар аргуудын тухай хороодоос ирсэн олон нөхдөөс өгүүлснийг бэлхэн бид нар сонссоор байна. Одоо энэ хуралд тэдний этгээд болох хүмүүсийн тоо цөөнгүй байна. Одоогийн хотын намын хуралд учир явдлаа дахин илтгэж сонсгохыг хичээсэн бөгөөд тэдгээрийг зориуд сонгож томилсон байна. Гэтэл энд үзүүлэхгүй нь бидний буруу бас бий. Тэдний этгээд бол харьяа хороо үүрүүдэд тус тус шүүмжлэгдэж бүрмөсөн цохигдсон бөгөөд одоо уг учраа бага сага ухаж мэдсэн бололтой. Сая өчигдөрхөн илтгэж хэлснээ одоо энэ индэр дээрээс дахин давтан илтгэх нь бэрх болжээ гэмэгц нь баруун буланд суусан нэг хүн, 

	— Бид нар бас дахин хэлнэ шүү гэж эрс чанга дугарахад түүн тийш эргэж харсан Таля Лакутина, 

	— Дубав чи харин наашаа гарч илтгэхгүй юу, бид сонсъё гэхэд Дубав баахан муухай царай гаргаад, 

	— Хэлэх цагтаа хэлнэ гэж чанга өгүүлэхийн хамт өчигдөр харьяат хорооны хуралд шүүмжлэгдэхдээ ялагдаж сандарсан нь санагджээ. 

	Хуралдсан олон Дубавыг буруушааж хоорондоо авир шивэр хийхэд бие сэтгэлээ барьж чадсангүй Панкратов, 

	— Юу гэнэ ээ бас дахин намыг үймүүлэх санаатай байна уу гэхэд дуугаар таньсан Дубав түүн тийш огт харсан ч үгүй, зөвхөн уруулаа өвдтөл хазаж дув дуугүй уруугаа харжээ. Таля цааш нь хэлсэн нь, 

	— Троцкийтэн намын сахилга батыг шууд зөрчсөний ил баримт Дубав байна. Тэр бол манай комсомолын хуучин ажилчин мөн учир, түүнийг таних хүмүүс олон. Ялангуяа зэвсгийн газрын ажилчин үлэмж олон болно. Харьковын эв хамтын дээд сургуулийн оюутан Дубав бол Шумскийн хамт энд хүрч ирсээр одоо гурван долоо хоносон байна. Ямар учраас сургуулийн хичээлтэй чухал цагт энд хүрч ирсэн билээ. Хот хороодын нэгийг ч үлдээлгүй хэсэн явж илтгэл хийсэн гэвч, харин Михайл нь ойроос баахан сэхээ орж бий бололтой. Хэн ямар этгээд эдгээрийг илгээсэн билээ. Эд нараас гадна бас хэд хэдэн троцкийст нар албан газруудад үзэгдэх болсон бөгөөд хянавал, тэд нар бол үүнээс урьд эндэхийн ажил хөдөлмөрт оролцож явсан бөгөөд одоо намын дотоод байдлыг урвуулж үймүүлэх тэмцээнийг үүсгэхийг хүсэж ирсэн байна. Эдгээрийн одоо хаана оршин суугааг намын байгууллагаас мэдэх үү? гэвэл мэдэхгүй нь лавтай байна. Одоогийн хурлаас троцкийстан бүгдээрээ учраа мэдэж, буруугаа хүлээх байх гэж горилсон тулд Дубав ба Шумский бусад нөхөдтэйгөө хамт эндүүрснээ мэдэж даруй үнэн сэтгэлээс гэмээ хүлээсэн бол даруй эв найрамдлын ёсоор харилцан тогтож болох байсан байна. Гэтэл тийм явдал гарсангүй байна. 

	Таля бол элдвээр аргацааж нөгөө этгээдийг эндүүрснээ мэдэж засрах арга замыг нь сануулахыг хичээж индэр дээрээс илтгэсэндээ зүгээр нөхрийн хувиар ярилцсан маягтай хэлсэн нь, 

	— Үүнээс өмнө гурван жилийн цаана манай энэхүү театрын газар “хөдөлмөрчний эсэргүүцэл” гэдэг этгээдүүдийн хамтаар ирсэн Дубав “Намын тугийг хэзээ ч гараасаа унагааж алдахгүй” гэснийг та нар санаж байгаа биз. Гэтэл харин гурван жил өнгөрөөгүй байтал уул тугаа унагааж алдсан байна шүү. Унагаажээ гэснээ дахин давтан илтгэе. Бас сая Дубав “бид нар бас илтгэнэ” гэснийг үзвэл, Дубав ба бусад, нөхөд нь цаашдаа тэмцэнэ гэдгийгээ илэрхийлжээ гэвэл зохино гэхэд араар суугсдын нэг нь, 

	— Тупта өнөө агаарын даралтын хэмнүүр гэдгээ яривал зүйтэй санагдана. Тупта бол троцкийстний цаг улирлыг баригч мэргэжилтэн нь болно гэмэгц, 

	— Тоглоом хийхээ зогсъё, 

	— Харин намтайгаа тэмцэхээ зогссон эссэнээ шууд хэлж өгөв!

	— Намыг эсэргүүцэх тухай ухуулах бичгийг чухам хэн зохиосныг хэлж өг гэж хурлын гишүүд шаардан байжээ. Тийнхүү шаардан дугарагсдын тоо улмаар олшроход хурлын дарга удтал хонхоо цохиж шуугилдахыг зогсмогц нөгөө Лакутина уламжлан илтгэсэн нь, 

	— Хөдөөгийн салбар хороодын нөхдөөс ирүүлж, бий захидлуудыг үзвэл тэд бүгдээрээ манай талыг баримталсан болох учир бид нарын санаа сэтгэл үнэхээрийн баясаж байна. Уул захидлуудын нэгний дотроос заримыг уншиж илтгэлийг зөвшөөрөх үү. Энэ бол одоо хөдөө газрын комсомолын байгуулалтын зохион байгуулах хэлтсийн эрхлэгч Олег Юреновоос илгээсэн захидал юм гээд хэсэг захидлын дотроос нэгийг авч сонсгосон нь, 

	— “Биелүүлэн гүйцэтгэх ажил бүрмөсөн орхигджээ. Троцкийстэн бол туйлын хичээн тэмцсээр бий цаг үе бөгөөд товчооны гишүүд бүгдээрээ дөрөв дэх хошуудаар тарж оджээ. Өчигдөр зүйд үл зохилдох үнэхээрийн жигшвэл зохих нэг хэрэг гарсан байна. Тэдний эсэргүүцэж бий этгээдүүдийг дагалдах хүмүүс хотын газар цөөн байсан тулд тэд бүгдээрээ арга чадлаа хавсруулан нэгтгэж даруй цэргийн хэлтсийн дэргэдэх намын гишүүд, төлөвлөгөөний ба гэгээрүүлэхийн ажилчны эвлэл намын гишүүдийг оролцуулан байгуулсан үүрт хуралдаж тэмцэхээр тогтсон учир уул үүрийн дөчин хоёр хүнээс гадна троцкийн үзлийг баримтлагчид бүгдээрээ хамтарсан байна. Тийнхүү намын үзэл суртлыг үндсээр нь буруушаан шүүмжилсэн удаа үүнээс урьд бид нарт огт сонсогдсонгүй болно. Үүнд цэргийн хэлтсийн нэг хүнээс “хэрэв намын аппаратаас үл зөвшөөрөх бол бид нар түүнийг даруй хүч хэрэглэн арилгана” гэхэд бусад нь зөвшөөрөн алгаа ташихад индэр дээр гарсан Корчагин “Та нар намын гишүүн хүмүүс байтал яаж ийм фашист нарын үзэлтэй этгээдийг зөвшөөрч алгаа ташсан билээ” гэхийн чацуу хашхиралдаж, сандлаар шалаа цохих зэргээр аашилж, Корчагины үг хэлэх илтгэх зав чөлөө өгөлгүй, учир тоймгүй шуугилдахад, харин өнөө үүрийн гишүүд нь тийнхүү дүрсгүй аашлагчдыг жигшсэн ба Корчагины илтгэснийг сонсвол зүйтэй гэж тогтоход Павел үгээ үргэлжлэн хэлэхээр завдсан авч бас дахин үймэлдэн шуугилдсан бөгөөд арга буюу Корчагин өшиж “ардын эрх гэдгийг та бүхэн ийнхүү үздэг болж гэм. Би яасан ч хэлнэ” гэтэл хэдэн хүн түүнийг шүүрэн авч индэр дээрээс хүчээр буулгахаар завдсан нь харшгүй муухай бөгөөд зэрлэг заншил илэрчээ гэвэл зохино. Тийнхүү ноцолдож бий үедээ Корчагин мөн хэвээрээ илтгэж хэлсээр байсан боловч түүнийг даруй индрийн хажуу галын үүдээр гадагш түлхэж шат дээр гарган хаяж орхисноос гадна бас нэг танхай этгээд түүний нүүр рүү цохиж цус болгосон зэрэг ийм жигшүүрт явдал гарсны улмаас олон хүний нүд нээгдсэн байна...” гэж илтгэж Таля даруй индэр дээрээс буужээ. 

	 

	* * *

	 

	Мужийн намын хорооны суртлын хэлтсийн эрхлэгч болсоор хоёр сар болж бий Сегал одоо хурлын тэргүүлэгчдийн тодор Токраевын хамт сууж хотын намын хуралд томилогдсон төлөөлөгчид бөгөөд урьд комсомол явсан залуус голдуу гарч илтгэн бийг сонсохдоо “Эд нар энэ сүүлийн хэдхэн жилийн дотор яасан их боловсорсон вэ?” гэж гайхан сууснаас гадна, 

	— Одоо эсэргүүцэж бий троцкистэнд нэлээд аягүй болсон байх гэтэл энэ хэр бас ч том их буугаа хэрэглээгүй зөвхөн манай залуучууд тэдгээрийг хавчсаар сүйтгэж байна биш үү гэж Токарев ярьж суув. 

	Индэр дээр давхин гарсан Туптаг шоолсон маягтай инээлдэж шуугилдахад тэр нь хурлын тэргүүлэгчид тийш хараад тийнхүү угтсаныг буруушааж мэдүүлэхээр завдсан авч олноор даруй дуугаа хураажээ. 

	Туптагийн хэлсэн нь, 

	— Эндэхийн зарим нь намайг цаг улирал баригч гэж нэрийдсэнийг үзвэл та нөхдийн олонх нь миний улс төрийн үзэл бодлогыг тийнхүү басамжилсан байна биш үү гэж цухалдан бархирахад хурлын олон гишүүд улам инээлдсэн бөгөөд Тупта хурлын тэргүүлэгчид тийш эргэж хуралдагсдын зүг заагаад, 

	— Хамаагүй, та бүхэн инээлдэгтүн залуучууд бол барометр мөн гэдгээ би дахин давтан хэлье, үүний тухай Ленин хэдэн удаа бичсэн байгаа юм гэмэгц, авиа чилээ гарахаа даруй зогсоосон болно. Хуралдагсдын дотроос, 

	— Юу гэж бичсэн гэнэ ээ? гэж лавлахад тоогдсон хүн болж сэргэсэн Тупта, Ленин бол Октябрийн хувьсгалыг бэлтгэж бий үед зоримог ба чадамгай сайн хөдөлмөрчин залуучуудыг хамтруулж, буу зэвсэг олгож далайн матрос цэргүүдтэй хамт байлдааны онц хүнд газруудад илгээвэл зүйтэй гэсэн заавар тушаал байдаг юм. Та нар дурлах бол бэлхэн тэмдэглэж бичсэн зүйлээ уншиж өгье гээд түрүүвч руугаа явахад, 

	— Бид бас мэдэж байна!

	— Намын нэгдлийн тухай Ленин юу бичсэн бэ?

	— Намын сахилга батын тухай юу хэлсэн бэ?

	— Ленин залуучуудыг хуучин гишүүдтэй хэзээ хаана эсэргүүцүүлж байсан бэ? гэж лавлахад мэгдсэн бөгөөд хэлж илтгэхээр санаж бодсоноо мартаж хоцорсон Тупта дороо урваж өөр зүйлийн тухай хэлсэн нь, 

	— Лакутин бол юреневын захидлыг унжиж илтгэснийг үзвэл, тийнхүү тэмцэхдээ зарим хүмүүс зүй байдалд үл нийлэлцэх арга х эрэглэсэн бол түүний ялыг бид нар хүлээж чадахгүй байна гэжээ. Шумскийтай хамт суусан Цветаев туйлын цухалдаж шивнэж хэлсэн нь, 

	— Мунхаг амьтныг бурханд мөрөг гэвэл харин духаа цоортол мөргөх байх шүү гэхэд Шумский хариуд мөн тэрчлэн аяархан дугарч;

	— Мөн энэ золиг чинь харин бид нарыгаа бүрмөсөн унагааж харлуулах нь уу? гэжээ. 

	Чарласан муу аялгуу нь чихэнд хангинаж Тупта хэвээрээ ярьж байгааг сонсвол, 

	— Хэрэв та нарын дотор олонхын ангийг байгуулсан бол цөөнөөр анги байгуулж болох эрх бидэнд ч байх юм гэмэгц, улмаар зэвүүцэж үлэмж шуугилдан Туптаг дүлийртэл хашхиралдав. 

	— Энэ чинь юу гэж байгаа юм, большевикууд, меньшевикүүд гэнэ үү, 

	— Оросын эв хамт нам бол парламент биш шүү. 

	— Эднүүс бол Мясниковоос Мартов хүртэлх бүгдийн тулд оролдож байгаа юм биш үү гэлцэхэд Тупта усанд самрахаар завдсан маягтай гараа сарвасхийгээд их л атаархан тэмцэж учиргүй түргэн дугарч хэлсэн нь, 

	— Анги бүлэг болж тасрах эрх чөлөө байх хэрэгтэй юм. Эсвэл намын сахилга батыг баримталж нэгдсэн олонх этгээдтэй бидний өөр үзэлтэн яаж ямар аргаар тэмцэж өөрсдийн үзэл бодлыг хамгаалж чадах билээ гэхэд хуралд суусан олон улмаар шуугилдахад Панкратов, 

	— Та нар битгий саатуулагтун. Харин Тупта бол бусдын дув дуугүй орхисон зүйлийг одоо илтгэж байгааг сонсож авъя, энэ бол бидэнд чухал юм гэж хашхирахад олон цөмөөр дуугаа хураасан болно. Дэндүү хэтэрхий ярьсаар байж бүтэлгүй дугарснаа одоо сая мэдсэн Тупта бодлоо гэнэт өөрчилж олон үгтэй яриагаа төгсгөхдөө, 

	— Та нарын одоогийн байдлыг үзвэл бид нарыг хөөж^ мар нэгэн булан руу түлхэж оруулахаар бэлтгэж байгаа юм байна. Намайг бүр хэдий нь мужийн комсомолоос хавчиж зайлуулсан юм гэвч зүгээр эцэстээ бид нарын хэний үзэл чухам зүйтэй болж илрэх нь даруй мэдэгдэнэ биз гэмэгц, индэр дээрээс буужээ. Дараа нь Цветаев Дубавт бичиж өгсөн зурвас хуудсыг үзвэл, “Митя чи даруй гарч хэл, бид ялагдаж хоцорсон маань ил бөгөөд чиний хэлсэн үгнээс тус гарахгүй гэвч мунхаг бөгөөд долдой Туптаг засах явдал чухал боллоо шүү” гэсэн байжээ. 

	Дараа нь Дубав илтгэх зөвшөөрлийг эрснийг даруй ёсоор болгомогц индэр дээр гарсан Дубавыг сайтар сонсож авахыг хичээсэн олон дуугаа хурааж чимээгүй болсон нь ерийн заншил болох байсан авч бүгдээрээ түүнээс зайлж холдсон мэт хүйт оргиж үзэгдсэн учир үүрүүдэд илтгэхтэйгээ адил омогтой ярьж чадахгүй бөгөөд хуучин сайн нөхдөөсөө чанга шүүмжлэгдэж үнэхээрийн ялагдсандаа гутарсан ба өөрийн биеийг хэтэрхий өргөмжилдөг учраас даруй буруугаа хүлээхгүй бөгөөд зориг чадал нь усанд дутуу унтарсан галын утаа улам хортойгоор оргилохтой адил өдөр хоног өнгөрөх тутам буурч доройтсон байжээ. Энэ удаа олон нөхдөөсөө улмаар холдож хоцорч байгаагаа мэдсэн боловч шууд цохиж гарахаар шийдсэн хүн битүүлэг боловч тодорхойгоор дугарч хэлсэн, нь

	Намайг завсраас элдвээр шүүмжилж саатуулахгүйг гуйя. Та нар бол одоо олонх болох ир тусгүй хэрэг гэж мэдэх боловч би энэ удаа өөрсдийн эсэргүүцсэний уг учир шалтгааныг цөмийг тодорхойлж илтгэхийг хүсэж байна гэв. Дубагийн хэлж дуусмагц хуралдагсад үймэлдэж шуугилдсаныг ямар нэгэн галт бөмбөг тэсэрсэнтэй адилтгавал зохих байсан байжээ. Хуралдсан олноор Дубавыг буруушааж хашхиралдсан нь түүний нүүр царай руу ташуураар жанчсантай адил ширүүн үгс сонстов. 

	— Гутамшиг явдал!

	— Намыг бутруулагчид зайлагтун!”

	— Буртгаа хаяж, бузарлахаа зогсог! гэлцжээ. 

	Дубавын индэр дээрээс буухад олноор инээлдэж элэглэсэн нь түүнийг нүүр хийх газаргүй болгов. Тийнхүү жигшсэн олон уурлаж энгийн хашхиралдсан бол харин түүний санаа сэтгэлд зохистой байх билээ. Харин түүнийг аялгуугаа алдаж дуулсан дуучийг шүүмжилсэнтэй адил шоолж инээлдсэн нь үлэмж хүнд байсан болно. 

	Хурлын даргаас Шумский гэхэд, тэрхүү Михайло Шумский үг хэлэхээ байя гэжээ. 

	Ард суусан бүдүүн дуутай Панкратовоос. 

	— Надад зөвшөөрөл олгоно уу гэсэн бөгөөд түүний уг бодлогыг дуугаар нь таньж мэдсэн байжээ. Тэрхүү үүрч ачих хөдөлмөрт явсан Панкратов бол ямар ба этгээдэд учиргүй дарлагдсан үед тийм маягтай дугардаг байсан билээ. 

	Өндөр биетэй бөгтгөр шиг нуруутай Игнат Панкратовын индэр тийш чиглэж хурдан алхлахад чухам юун тухай илтгэлийг урьдаар бараглаж мэдсэн Дубав санаа сэтгэл зовсон маягтай түүний хойноос харж суусан болно. Өчигдөр Соломенкод Токаревын байранд цугларсан олон хуучин сайн нөхөд нь жинхэнэ нөхдийн хувиар ярилцаж суухдаа намтай эсэргүүцэж бий этгээдтэй хуйвалдахыг нь зогсоож нэгтгэхийг хичээж Оролдсон боловч огт хайхарсангүй дув дуугүй өнгөрсөн нь Дубавт одоо санагдав. Түүнтэй цуг ирсэн Цветаев ба Шумский хоёроос гадна Игнат ба Окунев, жич Таля Волынцев ба бүсгүй Целванов, Староверов хийгээд Артюхины зэрэг долоон хүн болно. Уул нөхдөөсөө тийнхүү сануулж хэлснийг зөвшөөрч буруугаа хүлээсэнгүйгээ мэгдэхийн тулд ярилцаж дуусаагүй байтал Цветаевтай хоёулаа гэнэт гарч очсон атал харин Шумский нь тэндээ суусаар үлдсэн бөгөөд одоо илтгэхээсээ зайлсхийснийг үзвэл, тэрхүү “зөөлөн биетэй сэхээтэн хүнийг тэдгээр ятган ухуулж эсэргүүцэж тэмцэх явдлаас зогсоосон байх ёстой” гэж Дубав бодож их л хорссон байна. Уул үл бүтэх эсэргүүцэл тэмцээнд оролцож, хамаг нөхдөөсөө салж хохирсноос гадна, эв хамтын дээд сургуулийн товчооны газар намд эсэргүүцсэн “дөчин зургаа” ˗аас мэдүүлснийг буруушааж чанга шүүмжилсэн хуучин сайн нөхөр Жаркийтайгаа мөн эв эвдэрч дуугаралцахаа зогссон байжээ. Үүнээс урьд нэг жилийн цаана эр эм холбосон Анна Борхартын тасалгаанд Жаркийг хэдэн удаа үзсэн бөгөөд түүний уг үзэл бодлыг үл зөвшөөрөх Анна нөхрөөсөө улмаар хөндийрч холдож бий нь мэдэгдэх болсныг Жаркийн уршиг мөн гэж санах болсон авч түүнтэй гэргийгээ хардаж жөтөөрхсөн нь бус зөвхөн Анна Жаркий хоёрын нөхрийн хувиар ойр танилцсанд дургүйцсэн билээ. Тийнхүү дургүйцэж явснаа Аннад хэлсний улмаас нэг нэгээ шүүмжилж хэрэлдсэн бөгөөд завсрын холбоо улмаар муудсан тулд, Дубав энд ирэхийгээ эхнэртээ огт хэлсэнгүй дуугүй гарч ирсэн байжээ. 

	Индэр дээр гарсангүй зөвхөн өмнө нь ойр ирж зогссон Панкратовын өгүүлэх нь, 

	— Нөхөд өө гэж эхэлж чанга хэлсэн нь, 

	Эсэргүүцэж бий этгээдүүдээс илтгэж хэлснийг бид нар есөн өдөр дараалан сонссоор байгаа биш үү. Шууд шударгыг баримталж хэлбэл тэднээс илтгэсэн нь манай ангийг хувьсгалч нөхөд бус харин хорт дайсантай адил худал хуурмагаар гүтгэж илтгэсэн болно. Бидний большевикуудыг учиргүй харгис хатуу заншилтай бөгөөд харьяат ангидаа ба хувьсгалын хэрэгт хор хөнөөл хүргэж бий гэж ухуулах гэж оролдсон байна. Манай нам ч үнэнч шударга бөгөөд үнэхээрийн сайшаагдаж алдаршсаны дээр эв хамт нам сургаж хүмүүжүүлсэн ба урьд харгис хаант засгийн үед гяндан шоронд хоригдох зэргээр туйлын хатуу бэрхийг давж өнгөрснөөс гадна удирдагч нөхөр Ленинээ дагаж дэлхий дахины меньшевикүүд ба троцкий мэт этгээдүүдтэй тэмцсээр бий алдарт большевикуудыг харин хүнд сурталд түшмэд гэж хэлж байна. Ийм үгийг жинхэнэ дайснаас өөр хэн хэлэх билээ. Нам ба түүний аппаратууд нь цөм нэгэн чанартай биш гэж үү? Энэ эсэргүүцэгсдийг юутай адилтгаж үзвэл болохыг та нар хэлж өгнө үү? Хэрэв ямар нэгэн этгээд залуу улаан цэргүүдийг хутгаж дарга комиссаруудтай нь эсэргүүцүүлж тэмцэлдүүлэх буюу мөн тэрчлэн штабаа эсэргүүцэхэд хүргэж бий нь хэрэв дайсанд бүслэгдсэн түгшүүртэй цаг үест тийм явдал гарвал өдөөгчдийг ямар этгээд гэж үзэх вэ? Троцкийст нарын үзлээр бол би одоо зөвхөн төмөрчин дархан болох бол “зүгээр сайн хүн” гэтэл маргааш намын хорооны нарийн бичгийн дарга болсон бол даруй түшмэдийн сурталтай үл бүтэх этгээдэд тооцогдох байна. Бас түшмэдийн сурталтантай тэмцэж, ардын эрхийг хамгаалж бий этгээд маань өөрсдөө ямар хүмүүс вэ? гэж үзье. Жишээлбэл: Түшмэдийн үзэлтэй үл бүтэх этгээд мөн гэж албан ажлаас халагдсан Тупта Соломенкад өөрийн, ардчилсан эрхийн талаар мэдэгдэж алдаршсан Цветаев бас Подолскийн аймагт командлах дуртай ба шүүмжлэл боогдуулсан учир мужийн хорооноос гурван удаа албан ажлаасаа халагдсан Афанасьевын зэрэг хүмүүс байх нь үнэхээрийн гайхалтай хэрэг биш үү нөхдөө. Эдгээр санаа сэтгэлээ нэгтгэж намтай эсэргүүцэж тэмцэлдэгчид бол цөмөөр намд буруушаагдаж шүүмжлэгдсэн этгээдүүд мөн. Дубав Шумский хоёр зарим хөдөлмөрчнийг хуурмаг арга заль хэрэглэж төөрүүлэн дагуулж, Тупта мэтийн шинэ цагийн түшмэд ба үл бүтэх этгээдүүдээр удирдуулж бий нь сонин хэрэг биш үү? Одоо болоход түшмэдийн суртал баримтлагчид гэдрэгээ шүүмжилж бийг хэн итгэх билээ. Пролетариудын их удирдагч алдарт Ленин ба манай намыг мянга есөн зуун арван долоон онд дагалдаж большевикуудтай нийлсэн Троцкийгоор халахыг оролдож байна. Троцкийн чухам “большевик” болсны уг учрыг хуучин большевикуудаас тайлбарлаж өгвөл зүйтэй байна. Одоо намыг троцкийгээр солихыг хичээж бий хүмүүс байх тулд тэр троцкий удаа дараа урваж нэг этгээдээс нөгөөд шилжиж большевикуудтай тэмцэж ирсэн түүхийг бүгдийг мэдвэл тустай болно. Тийнхүү эсэргүүцсэн этгээдтэй тэмцэж, бид нар бүгдээрээ нэгдэж залуучуудын үзэл суртлыг батжуулсан бөгөөд жижиг буржуй нартай тэмцэж бий большевик нам ба комсомол улмаар хатуужилтай болжээ гэвэл зохино. Одоогийн эсэргүүцэн тэмцэлдэж бий этгээдүүд бол манай улс төрийн уг бодлого хийгээд, аж ахуйн байдлыг маргааш сүйтгэж сөнөнө гэлцэнэ. Тэр нь чухам үнэн худлыг манай маргааш ирэх өдөр илрүүлнэ, түүнээс гадна тэдгээрийн бодлоор бол манай өвгөн Токарев ба Сегал нарыг уул дархлах ажилд нь буцааж харин оронд нь намтай тэмцэхийгээ баатарлаг гавьяа мэт үзэн оролдож буй өнөө хэмхэрхий пролетари Дубавыг суулгавал зүйтэй хэрэг үү? Нөхөд минь хэрхэвч бид түүнийг зөвшөөрөхгүй. Хэрэв өвгөдөд халаа хэрэгтэй бол оронд нь намдаа эсэргүүцдэг дайсан этгээдүүдийг үл хэрэглэнэ. Бид гайхамшигт намаа сарниулан эвдрүүлэхэд хэрхэвч үл хүргэнэ. Хуучин ба шинэ гишүүдийг хооронд нь хэзээ ч мөргөлдүүлэхгүй ба бид нар бол Ленинийхээ тугийн дор хамгаалагдаж, эдгээр жижиг буржуй нарын ашиг тусыг бодогсодтой хатуу тэмцэлдсээр эцэстээ лавтай ялж гарах юм гээд индрээс буусан Панкратовыг зөвшөөрч баяссан олон хүмүүс удтал алга ташив. 

	 

	* * *

	 

	Маргааш нь Туптагийн байранд цугларсан олон хүний дотроос Дубавын хэлсэн нь, 

	— Шумский бид хоёрт энд хийх ажил байхгүй болсон тулд энэ өдөр Харьков хотноо буцна. Ажил хэргийн байдал хэрхэн урваж өөрчлөгдөхийг нь хүлээвээс зохих учир та нар бутарчихгүйг хичээгтүн. Бүх оросын намын их хурал бид нарыг буруушааж тогтох нь лавтай хэрэг болох авч миний бодвол онц хатуу чангаар шийтгэнэ гэж зовох явдал байхгүй биз: Олонхын бодлоор бол бид нарыг ажил хөдөлмөртөө хэрэглэж дахин сайтар шалгаж мэдэхээр тогтсон байна. Хэрэв бид нарыг одоо хэрдээ буюу ялангуяа саяны хурлаас хойш ил тэмцэх бол даруй намаасаа хөөгдөх нь зайлшгүй бөгөөд энэ нь манай гүйцэтгэж буй ажил явуулгын төлөвлөгөөнд багталцсангүй юм. Алсдаа юу болохыг мэдэхгүй тулд эртхэнээс болгоомжлох нь чухал байна. Өөр ярих зүйл байхгүй гээд гарч одохоор завдаж босоход эцэнхий биетэй нимгэн уруултай баахан ээрүү хэлтэй Староверов мөн босож ирээд, 

	— Митя миний саяны хэлсний утга учрыг би ухаж чадсангүй шүү. Намын хурал нэгэнт шийдэж тогтоосныг бид нар эрхбиш дагаж гүйцэтгэх ёстой бус уу гэхэд завсраас орсон Цветаев дургүйцэж уурссан маягтай зандран хэлсэн нь, 

	— Албаны хувиар дагаж гүйцэтгэх нь зүйтэй юм. Тэгэхгүй бол чи намын гишүүний бат илэрхийлэхээ хураагдана шүү. Хаанаас салхи үлээх нь вэ? түүнийг харах хэрэгтэй, одоо доо тарцгаая гэжээ. 

	Сандал дээр суусан Тупта нь зовсон маягтай хөдөлжээ. Цонхны дэргэд хумсаа мэрж суусан, олон хоног унтаж амраагүйгээс зэвхийсэн эцэнхий царайтай болчихсон Шумский, Цветаевын саяны хэлснийг сонссон даруй бусад нөхөд тийшээ эргэж хараад. 

	— Тийнхүү өөрчилж элдвээр эргэлдэж урвах явдлыг би хувьд зөвшөөрөхгүй байна гэж гэнэт чанга бөгөөд битүүлэг дугараад хурлын тогтоолыг ёсоор дагаж гүйцэтгэх нь бидний үүрэг мөн юм. Бид нар өөрсдийн үзэл бодлогыг зүйтэй гэж оролдож илтгэсэн гэвч нэгэнт хурлаас шийдэж тогтоосныг эрхбиш дагаж гүйцэтгэвэл зүйтэй гэхэд Староверов түүн тийш зөвшөөрсөн маягтай эргэж хараад, 

	— Би ч бас тэгж хэлэх гэж суусан юм гэжээ. 

	Дубав Шумский тийш хялайн хараад санаатайгаар доромжлохыг хичээж шүднийхээ завсраар дугарч хэлсэн нь, 

	— Чамд зааж шаардах этгээд энд огт байхгүй шүү. Мужийн хуралд очиж нүгэл хилэнцээ наманчилж амжих цаг чөлөө чамд олдох буй гэмэгц үсрэн босож ирсэн Шумский, 

	— Димитри чи ямар жигтэйхэн үг хэлдэг хүн бэ? Нууж далдлах явдалгүй эрс тэс хэлэх юм бол чиний сая хэлсэн хэдэр үг намайг түлхэж чамаас холдуулсан бөгөөд харин өчигдрийн тэмцсэн явдлыг дахин хянаж үзэхэд хүргэлээ шүү гэхэд Дубав нь түүнээс зайлсхийсэн маягтай гараа сарвас хийгээд, 

	— Чамд үүнээс өөр явдал үнэндээ байхгүй, харин оройтолгүй даруй очиж буруугаа хүлээвэл чинь зүйтэй байна гээд Туптагийн зэрэг бусад нөхөдтэйгөө гар барилцаад гарч очсоны дараа Шумский ба Староверов хоёулаа мөн гарч одсон байна. 

	 

	* * *

	 

	Нэг мянга есөн зуун хорин таван оны эх нь тэсгэм хүйтнээр улираад тэргүүн сард үргэлжлэн цас орж мөн сарын арван тавнаас эхлэн салхи шуурга үргэлж буусаар болно. 

	Баруун өмнөх хязгаарын төмөр замууд цасанд боогдож ард олон цаг бусын цасны аюултай тэмцэн уул мэт хурсан цасан доогуур зам нэвтрүүлэхийн тулд гүн хунгар сэтлэх машин явуулан бий үед цас мөснөөс болж цахилгаан мэдээний шугамууд гэмтэж тасарсан бөгөөд арван хоёр салаа утаснаас зөвхөн Энэтхэг Европ хоёрын завсрын ба шууд нэвтэрсэн хоёрын зэрэг ийм гурван утас бүтэн үлдсэн байлаа. 

	Нэгдүгээр Щепетовкийн цахилгаан утасны хорооны тасалгаанд байх морз гэдэг гурван аппаратаар нэвтэрсээр байсан авч тусгай мэргэжил бүхий чихтэй хүмүүс түүнийг сонсож мэдэх байлаа. Тус хорооны залуу бүсгүйчүүд бичээч нар уул албанд орсоор удсангүй цохиж гаргасан зурвас цаасны урт нь хориод километрээс илүүгүй атал харин тэдгээртэй хамт сууж ажил хийж бий өвгөн бичээч бол гурван зуу дахь километрээс эхэлж байсан болно. Тэр өвгөн бол бүсгүйчүүдтэй адил мэгдэн сандарч, хөмсгөө үрчийлгэх ч үгүй зөвхөн чихээ тавьж цөмийг алдалгүй сонсож хуудсан дээр дэс дараалан бичиж суудаг байсан байлаа. Энэ удаа аппаратаа сонсоход нь “бүгдээр бүгдээрт” гэсэн байжээ. 

	Өвгөн бичээч тийнхүү бичиж суухдаа” бас л цас хунгартай тэмцэх тухай тушаал биз гэж санаж, гадаа цасан шуурга шуурч, цонхны шилд хэсэг хэсэг цас хаяж бий бөгөөд ажиглавал цонхны шил дээр тогтсон цан нь элдэв зүйлийн цэцэг навчтай адил бөгөөд хүний гараар бүтээж үл болох уран нарийн хэлбэртэй хээ угалзнуудыг их л сонирхож суув. Тийнхүү суух үедээ аппаратаа сонсохоо мартсан бичээч сая эргэж өнөөх зурвас цаасаа алган дээрээ тавьж бичигдээгүй үлдсэн хэдэн үгнүүдийг уншихад. 

	“Нэг сарын хорин нэгний таван цаг тавин минут... “ гэснийг яаравчлан бичиж авмагц толгойгоо гараар тулаад, аппаратын цохилтыг сонсоход. 

	“Өчигдөр Горкад наснаас нөхөцжээ... “ гэснийг аяархан бичжээ, Энэ насандаа бусдын баяссан буюу гашуудсан шалтгааныг хэнээс ч урьдаас мэдэж өнгөрсөөр бий тулд, цахилгаан мэдээгээр нэвтрүүлсэн товчхон үгт мэдээний учир утгыг хэдий нь хайхрахаа зогссон бөгөөд одоо зөвхөн чихэндээ сонсогдсоныг хуудсан дээр бүртгэн бичиж тэмдэглэх болсон байжээ. 

	Ямар нэгэн хүн нас барсныг мэдэгдсэн юм. Гэтэл өвгөн бичээчээс өнөөх “бүгдээр, бүгдээрт” гэж эхэлснийг мартаж орхисон бөгөөд аппаратаас цааш нь цохиж гаргасан олон янзын цэг тэмдгүүдийг холбож үзэхэд нь “Владимир Ильич” гэсэн бөгөөд баахан эцэж ядарсан боловч, түвшин суугаа өвгөнд ямар нэгэн Владимир Ильичийн нөхөцсөнөөс ямар нэгэн хүн гашуудах уйлах нь үүнд огт хамаагүй байсан байна. Дараа нь цохиж гаргасан тэмдгүүдээс “Ленин” гэсэн дөрвөн тэмдгийг орчуулж мэдэхийн хамтаар сүүлийн н үсэг нь аяндаа сонсогдоход бичээч хэсэг зуур зогсож сая бичсэнээ үзэхэд нь, 

	— Ленин гэсэн үг байжээ. 

	Аппарат цаашаа цохиж байхад гэнэт үзэгдсэн таних хүний нэр дахин санагдсан бөгөөд өвгөн бичээч Ленин гэсэн үгийг бас дахин харж үзээд энэ чинь юу билээ. Ленин гэнэ үү гэж дотроо боджээ. 

	— Гучин хоёр жил энэ ажил хийж өнгөрсөн бичээч сая бичиж дууссан хуудсаа дахин дахин үзэвч өөрийн бичсэнийг гагцхүү энэ удаа үнэн гэж итгэсэнгүй болно. Бас дахиад үсэгчлэн хянаж үзэхэд уул бичсэн нь “Владимир Ильич Ленин наснаас нөхөцжээ” гэсэн хэвээр байсан бөгөөд өвгөн бичээч босож тэр хүү тэмдгүүд бүхий хоёр метр урт зурвас цаасаа шагайж харахад нөгөө итгэж боломгүй үгнүүд нь бас л хэвээрээ тодорхой бөгөөд дараа нь нөхөд бүсгүйчүүд тийш эргэхэд түүний царай нь хувхай цагаан бөгөөд, 

	— Ленин наснаас нөхцөж гэж цочмог хашхирчээ. 

	 

	* * *

	 

	Тийм их хохирол тохиолдсон тухай мэдээ нь аппаратын тасалгаанаас даруй гарч хуй салхитай адил хурдан давхиж төмөр замын буудлын газар тараад, тэндээс шуурган дундуур, хүйтэн салхины хамт эргэлдсээр явж Депогийн төмөрлөсөн бат хаалга руу оржээ. 

	Депогийн газар уурын тэрэг сэлбэх нэгдүгээр суваг дээр тавьсан бөгөөд уурын тэрэг сэлбэх хөнгөн засварын бригадын өвгөн Полентовский гуу дээр тавьсан тэрэгний доогуур орж засварлах зүйлүүдийг харьяат дархаддаа зааж өгч байжээ. Захар Брузжак Артемтай хоёулаа нэг нугарчихсан төмөр сараалжийг засахдаа түүнийгээ дөш дээр тавьж бариад, Артем нь балтаар цохиж байсан байна. Сүүлийн хэдэн бэрх жилүүдэд Захар бие өвгөрч, нүүр ам нь атирсан ба санчиг нь бууралтаж эхэлсэн ба нуруу нь баахан бөгтөр болчихсон бөгөөд хонхойж цаашаа орчихсон нүдийг нь үзвэл их л зовлон эдэлсэн нь мэдэгдэж билээ. 

	Депогийн дутуу хаасан үүлний завсраар хүн давхин орж ирээд анх хашхирч дугарсан нь төмөр давтаж бий алхны дуунд сонсогдоогүй байхад бүр тэрэгний дэргэд хүрч ирмэгц, 

	— Нөхдөө, Ленин наснаас нөхөцжээ гэж хашхирахад алхаа” өргөж барьсан Артем тэр хэвээрээ зогсжээ. Дараа нь алхаа чулуун шалан дээр чимээгүй тавьж орхисон Артем дахин лавлаж, 

	— Чи юу гэв гээд тийм аймшигт мэдээ хүргэж ирсэн хүний арьсан дээлээс чанга барихад нь тэрхүү цасанд дарагдсан хүн, хүнд амьсгалж битүүлгээр дугарч, 

	— Мөн, нөхөд минь Ленин наснаас нөхөцжээ гэхэд, Артем намын байгууллагын нарийн бичгийн дарга мөн гэж нүүр танихдаа, тэрхүү айхтар мэдээг сая үнэмшсэн болно. 

	Өнөөх сувгийн дотроос гарч ирсэн хүмүүс бүгдээрээ дэлхий дахинаа алдаршсан их хүний наснаас нөхөцсөн тухайн сонсгол мэдээг дув дуугүй зогсож сонссон байна. 

	Гадаад хаалганы дэргэдээс гэнэт бархирч хамаг амьтныг цочоосон уурын тэргийг дагалдан буудлын захад байсан хэдэн уурын тэрэгнүүд мөн тийнхүү айж зовсон маягтай удтал бархиралдсанаас гадна бас цахилгаан гэрлийн хорооны машин айхтар чанга ба уртаар татаж дугарч Киев хотноо одох олон аянчны хүргэхээр бэлтгэсэн сайхан галт тэрэгний нарийхан дуутай машин мөн хангинаж бархиралдсан байна.. 

	Щепетовка Варшав хоёрын хооронд шууд нэвтрэх Польшийн галт тэрэгний машинист нь тийнхүү олон газруудаас онц өөрөөр бархиралдсаныг мэдмэгц өөрийн уур машины хавхыг аяархан татаж нээгээд гэнэт хангинатал дугарахад санамсаргүй байсан дотоодыг хамгаалагчийн төлөөлөгч аягүй цочсон болно. Тэр машинист бол гэмт хэрэг хийж бий ба үүнээс хойш уул машиныг жолоодох ажлаасаа зогсох ба одоо сүүлийн удаа дугаргаж бий гэж мэдэх бөгөөд түүнээ удтал бархируулахад түшлэгтэй зөөлөн сандал дээр суусан Польш улсын харьяат элч зарлага нар дипломат түшмэд айн цочиж давхицгаан босоцгоосон гэнэ. 

	Депогийн дөрвөн талын хаалгаар орж уудам байшингийн дотор цугларсан олон хүний гашуудаж дуугүй зогсож бий үед Щепетовка аймгийн намын хорооны нарийн бичгийн дарга хуучин большевик Шарабин анх эхэлж хэлсэн нь, 

	— ˗ Нөхдөө, дэлхий дахины пролетариудын удирдагч Лениний бие одоо наснаас нөхөцсөн бөгөөд манай намд эргүүлж үл болох хүнд хохирол нэгэнт тохиолдон ирэв... Дайсантайгаа цуцалтгүй тэмцэж ялах намыг анх байгуулж сурган хүмүүжүүлсэн удирдагч маань байхгүй болсон учир пролетариудын эрхэм сайн хөвгүүд намд оролцох даг үе нь одоо иржээ... гэсэн байжээ. 

	— Гашуудлын хөгжим гуниглан дуулж олон зуун хүн малгайгаа авч сүүлийн арван таван жилийн дотор уйлсангүй Артемын сэтгэл их гашуудаж уярсан бөгөөд баатарлаг маягийн мөр нь чичирч билээ. 


— Төмөр замын клубт цугларсан хүмүүсийн тоо нэн үлэмж бөгөөд багталцахгүй байв. Хаалганы дэргэд ургасан хоёр бүдүүн гацуур модны шилмүүс цан бүрхэн өвлийн хүйтэнд хөлдөж хоцорсон авч харин байшингийн дотор зуухны халуун ба намын зарласан эл уй гашуудлын хуралд байлцахыг хүссэн зургаан зуугаад хүний амьсгал уур нийлэхдээ жигтэйхэн бүгчим халуун болсон байна. 

	Хурлын газар энгийнтэй адил ярилцаж шуугилдсан нь огтгүй бөгөөд тийнхүү үнэхээрийн их хохирол гашуудлыг эдлэн бий олон зуун хүмүүс хааяа аяархан авир шивэр дугаралцсан нь гадаад их далайн хүчирхэг салхинд дайрагдаад, жолоодох Штурманаа алдсан далайчны байдалтай үзэгдлээ. 

	Аяархан орж ирцгээсэн товчооны гишүүд хурлын тэргүүлэгчдийн сууринд суусны дараа өргөн цээжтэй Сиротенко их л болгоомжилсон маягтай хонхоо авч, ганцхан удаа аяархан дугаргаад, гэдрэг нь ширээн дээр тавимагц хурлын тасалгаа дотор авиа чимээ бүрмөсөн тасраад сэтгэлд тавгүй болсон байжээ. 

	 

	* * *

	 

	Илтгэл гүйцэтгэсний дараа ширээний цаанаас босож ирсэн намын хорооны нарийн бичгийн дарга Сиротенкогийн илтгэж хэлсэнд гайхах шалтгаан байсангүй бөгөөд тийм онц гашуудлын хуралд, хэлж илтгэсэн нь, 

	— Хэсэг хөдөлмөрчнөөс тус хуралд мэдүүлсэн нь тэдний гучин долоон нөхөд тус тусын гарын үсгийг зурж тус намын байгууллагад өгсөн хуудсыг энэ хурлаар хянан үзэж тогтоохыг хүсжээ гээд уншиж сонсгосон нь, 

	“Баруун өмнөх төмөр замын Щепетовка өртөөн дэх коммунист большевикуудын намын байгууллагад, гавьяат удирдагчийн бие наснаас нөхөцсөн учир бид нар большевикуудтай нэгдэх ёстой болсон бөгөөд энэ өдрийн хурал дээр хянан үзэж даруй Лениний намд багтааж авахыг хүснэ” гэсний дараа өөрсдийн гарын үсгийг жагсаан зурсныг Сиротенко бүгдэд таниулахыг хичээж яаралгүй дэс дараалан уншихад, 

	Төмөр замын уурын тэрэгний машинист Станислав Жигмундович, гэдэг Полентовский, уул ажилд гучин зургаан жил зүтгэсэн дадлагатай гэхэд хуралд суулцсан бүгдээрээ түүнийг сайшаан зөвшөөрсөн болно. 

	Артем Андреевич Корчагин Төмөрчин дархан, арван долоон жил үйлдвэрийн газруудад ажил хийсэн дадалтай. 

	Захар Филиппович Брузжак. Уурын тэрэгний машинист, хорин нэгэн жилийн турш ажил хөдөлмөрт оролдсоор өнгөрсөн дадалтай. 

	Хуралдагсад улмаар сайшаан угтаж, ширээний дэргэд зогссон хүн, төмөр замын ажилчин хүмүүсийн нэр овгийг нэрлэж сонсгосон болно. 

	Мэдүүлсэн хуудсанд түрүүлж гарын үсгийг зурсан хүн тэргүүлэгчдийн ширээний дэргэд хүрч очиход хуралдагсад цөм дуу чимээгээ хураав.

	Тэрхүү өвгөн Полентовский үүнээс урьд хэрхэн аж амьдарсан түүхээ нэлээд бачимдсан маягтай илтгэж бийг сонсвол... 

	— Би бас өөр юугаа хэлэх билээ. Нөхөд минь. Хуучин цагт хөдөлмөрчин ардууд хэрхэн аж төрөн амьдарсаар өнгөрснийг та бүгдээрээ бэлхэн мэдэж байгаа биз. Боолчлогдон мөлжигдсөөр, хөгширч өтлөх үедээ гуйлгачин болж үхдэг байсан билээ. Би бол хувьсгал анх үүссэн үед өөрийн биеийг хөгшин хүнд тооцож гэр бүлдээ дарагдаж буй учир намд орох замаа алдаж хоцорсон учраа одоо сая мэдэж байна, дайсан этгээдэд туслалцсан удаа огтгүй, мөн тэдгээртэй тэмцэх явдалд оролцсон минь олонгүй юм. Мянга есөн зуун таван онд Варшав хотноо төмөр замын дархлах газар ажил хөдөлмөрөө орхиж эсэргүүцэгчдийн товчооноо оролцож большевикуудын хамт явсан юм. Тэр үедээ нас залуу, зориг оролдлого чанга байсан. Гэвч одоо хуучнаа дурсаад юу хийх бэ?. Манай ашиг тусыг хичээж оролдсоор байсан үнэхээрийн хайртай удирдагч нөхөр Ильичийн бие наснаас нөхцөж үүрдийн хохирол болсон нь зүрхийг минь хөдөлгөсөн тул, одоо хөгширснөө дурсах явдалгүй болж... би бол угаасаа ярианд муу хүн юм. Өөр чадамгай хүнээр тодорхой сайн илтгүүлбэл зүйтэй. Одоо миний дахин баталж хэлэх хэдэн үг байх бөгөөд юу билээ гэвэл, над большевикуудын замаар орохоос өөр зам огт байхгүй байна гэжээ. 

	Тэрхүү өвгөн машинист буурал толгойгоо өргөж, бор хөмсөгний дороос үзэгдэх нүдээрээ хуралдагсад руу цавчилгүй харж бийг үзвэл хэрхэн тогтоохыг нь хүлээж байсан янзтай байжээ. Хурлын тэргүүлэгчдээс нам бус хүмүүсээс зөвшөөрөх эсэхийг нь асуухад түүнийг буруушааж шүүмжилсэн хүмүүс нэгхэн ч гарсангүй учир хурлын ширээний дэргэдээс бууж ирсэн Полентовский бол коммунист болжээ. Энэ хурлаас явуулж бий хэрэг нь энгийнхтэй адилтгаж үл болох онд чухал хэрэг болохыг хуралдагсад цөмөөр мэдсэн болно. Индэр дээрээс сая бууж ирсэн өвгөн машинистын оронд гарч зогссон асар том биетэй Артемыг үзвэл, урт гараа хэрхэн хаа хийхээ мэдэхгүй бөгөөд, түүгээрээ өргөн чихэвчтэй малгайгаа дэмий базаж элэнхий энгэр хормойтой оготор хонин дээлтэй, захандаа хоёр гуулин товчтой бор цамцаа засаж товчилсон ийм дархны дүрсийг ажиглаж үзвэл, нэлээд цэвэрхэн маягтай гэвэл зохих байсан байна. Артем хуралдагсдын зүг харахад үйлчний газрын нөхдийн хамт сууж бий таних эмэгтэйн нүүр үзэгдээд, энэ чинь чулууч дархны хүүхэн Галина түүнийг уучилсан маягтай инээмсэглэн харж бийг ажиглавал, түүнийг сайшааснаас гадна, хэлж чадаагүй ямар нэгэн нууц зүйл байх нь түүний инээмсэглэсэн уруулын хэлбэрт ил байсан байна. 

	— Артем чи өөрийн түүх намтрыг хэлж өгнө үү гэж Сиротенкогийн хэлэхийг сонсохдоо бачимдаж хоцорсон Артем Корчагинаас олны хуралд хэлж илтгэх дадал туршлагагүй хүн учир, түүхээ анх эхэлж тодорхойлох нь тун хялбаргүй болсныг одоо сая мэдсэн байна. Артем аж амьдралыг нь шууд өөрчлөгдөж, зовлонт ядуу байдлаасаа ангижирч өөр бөгөөд амьдралыг нь засан тэнхрүүлэх замдаа орох цаг нь одоо иржээ гэж чухам мэдсэн болно. 

	— Манай ах дөрвөн хүүхэдтэй байсан юм гэж бүргэдийн хамартай ба хар хөмсөгний цаанаас үзэгдэх нүдтэй, өндөр биетэй төмөрчин Артем эхэлж дугарсныг зургаан зуун хүмүүс анхааран сонсож суужээ. Цааш нь залгамжлан хэлсэн нь, 

	— Эх маань баядын тогоочийн ажил хийж явсан билээ. Эцгээ сайн мэдэхгүй юм. Эцэг маань гашуун ундыг хэтэрхий хоолой руугаа цутгадаг бөгөөд эхтэй маань баахан эв түнжингүй байдаг байсан билээ. Бид нар эхтэйгээ хамт үлдсэн учир насанд хүрээгүй бага хүүхдүүдээ өргөж тэжээх нь тун бэрх тул, ноёдын ажил хөдөлмөрт эрт өглөөнөөс үдэш орой болтол оролдож сар тутам арай гэж дөрвөн төгрөгийн хөлс авдаг байжээ. Харин аз дайрч би хоёр өвөл бага сургуульд суралцаж, арван насандаа зөвхөн уншиж, бичиж чадах болоод байтал аргаа барагдсан хоосон ядуу эх маань намайг төмөр гагнах дархлах газар гурван жилийн хугацаанаа үнэ хөлсгүй зөвхөн идэх хоол хүнсний төлөөнөө сурагчийн ажил хийлгэхээр өгсөн юм. Тэр дархны газрын эзэн Ферстер гэдэг овогтой герман хүн нас багатай гэж шалтаглаж авах дургүй байсан авч, би биеэр том хөвгүүн болохоос гадна, ээж минь хоёр нас нэмэгдүүлж хэлсэн бөгөөд арай гэж ажилд орсон билээ. Тэрхүү герман хүнд гурван жил ажил хийсэн боловч, сургаж боловсруулсан зүйл огт байсангүй, харин үргэлж гэрийн ажил хөдөлмөрт зарагдаж, эсвэл архи зөөсөөр өнгөрсөн билээ. Тэр бол туйлын архич хүн байсан юм... Заримдаа нүүрс буюу, төмрийн зэрэг аливаа хүнд юмыг авчрахаар зарж байснаас гадна түүний гэргий нь шээснийхээ савыг зөөлгөх буюу идэх төмс ногооны зүйлүүдийг арчиж цэвэрлэх ажилдаа зарж байсан нь өөрийн зарц боол болгосон билээ. Огт гэмгүй атал хуучин заншлаа баримталж өшиглөж жанчих этгээд олон байсан ба өнөөх гэргий нь согтуу эрдээ уурссан үедээ бас нүүр ам руу минь алгадах зэргээр жанчиж байсан юм. Түүнээсээ зугтааж гудамжинд гарч суудаг авч хаана хэн ямар этгээдэд гомдлоо мэдүүлэх билээ. Эх минь дөчин модны зайтай хол суухаас гадна, бас түүнд ч намайг хамгаалах арга олдохгүй байсан байна... Дархлах газар ч сайнгүй байсан болно. Жишээлбэл: түүний хамаг ажил хэргийг нь эрхэлж бий хүн нь надаар тоглоом хийж зовоохыг дурладаг бөгөөд “чи тэр хэвтээ төмөр эрэг аваад аль” гэж хөөргийн доор заамагц нь газарт хэвтсэн харлаж үзэгдэх “эргийг шүүрэн авахдаа тэр нь сая галаас гаргасан халуун бөгөөд гар хуруугаа түлж тэсэшгүй болсноос орилж бархирахад, баярласан герман харин ха ха гэж инээдэг ийм байсан юм. Нэг удаа тийнхүү ядарч зүдэрсэн хүн би тэндээс оргож зайлж эхдээ харьж ирэхэд, арга нь барагдсан ядуу ээж минь улиглан уйлж зовсон авч, намайг дахин германд хүргэж өгсөн бөгөөд гурав дахь жилдээ бага сага зааж төмөр дархлах ажилд сургасан авч, жанчиж балбах нь хэвээр үлдсэн болно. Дараа нь дахин тэндээсээ оргож зайлахдаа би Староконстантинов гэдэг хотноо очиж, колбаса хийх заводод нэг жил хагасын хэртэй малын өлөн гэдэс цэвэрлэх ажил гүйцэтгэсээр байтал, харин эзэн болох хүн маань уул заводоо мөрий тавьж алдсан бөгөөд ажилчин бид нарт дахин дөрвөн сарын үнэ хөлсийг огт төлсөнгүй бөгөөд даруй зугтааж зайлсан учир би бас тэрхүү нүхнээсээ зайлж төмөр замаар явж Жмеринкед ажил хөдөлмөр эрж явахад харин Депогийн нэг хөдөлмөрч сайн нөхөр миний ядарсан байдлыг бодож туслахдаа төмөр дархлах ажилд бага сага дадлагатай болсныг мэдэж намайг өөрийн хөвгүүнтэй адил үзэж, харьяат газрын эрх баригчдад мэдүүлэн надад зохих ажил хөдөлмөр олгоно уу гэж гуйхад миний биеийн хэмжээгээр арван долоон настай гэж үзэж туслагч төмөрчид оруулснаас хойшдоо ес дэх жилээ ажил хийж бий болно. Мөн өнгөрсөн аж амьдралын байдал төлөв ийм байна. Одоогийн байдлыг та нар бүгдээрээ мэдэж байгаа биз гээд малгайгаараа духаа арчаад урт татаж гүнээ амьсгалжээ. Дараа нь онц чухал бөгөөд түүнд үлэмж хүнд болох учир явдлаа ямар нэгэн этгээдээс асуухын урьд илтгэх нь дутагдсан байна. Артемаас өтгөн хөмсгөө атируулан залгамжлан хэлсэн нь, 

	— Та нарын дотроос хэн нь ч болов намайг ямар учраас одоо хүртэл большевик болсонгүй билээ гэж асууж болох байна, гэтэл би юу гэж хариуцах билээ. Би бол настай болсон гэж болохгүй гэтэл одоо сая энд ирэх замаа олсон байна шүү. “Үүнд нууж няцах явдал байхгүй шүү. Бүр эрт арван долоо, найман онд германчуудтай тэмцэж ажил хөдөлмөрөө орхисон үедээ матрос Жухрайн хэлж ухуулсан ёсоор анх элсэж орвол зохих замаа эндүүрч алдсан юм даа. Би бол зөвхөн хорин онд винтов барилцаж цагаануудыг хар далайд оруулж цагаан намын самууныг дуусмагц даруй гэртээ харьж ирсэн юм. Түүнээс гадна бас эхнэр хүүхэдтэй... гэрийн ажилд оролдсоор байтал одоо нөхөр Ленин наснаас нөхөцсөн тухайд намаас уриалж сануулсанд өөрийн ажил байдлыг хянаж үзэхдээ чухам дутагдсан зүйл надад юун болохыг сая мэдсэн байна. Зөвхөн өөрийн засгийн эрхийг хамгаалах бус харин Лениний төлөөнөө хамаг гэр бүлээр хавсарч зөвлөлт засгаа хамгаалж төмөр уул мэт бат бэх болгохын тулд бид нар намдаа багталцаж большевик болох ёстой байна. Мөн үү? гээд тийм бүдүүлэг боловч үнэн сэтгэлээсээ илтгэж дууссан төмөрчнөөс ямар нэгэн хүнд юмыг үүрч явснаа тавьж орхисон хүнтэй адил цээжээ өргөж, хариу хэлэхийг хүлээж зогсоход Сиротенко дув дуугүй сонсож суусан олон тийш эргэж хараад, 

	— Энэ дээр асууж лавлах хүн байна уу? гэхэд олон хүн ийш тийшээ харцгааж хөдөлсөн авч, дугарсангүй байтал, төмөр замын уурын тэрэгнээс буумагц шууд хуралд ирсэн хав хар болчихсон галч шулуухан хэлсэн нь, 

	Үүнээс юу асуух билээ бид. Бүгдээрээ мэдсээр байгаа хэрэг биш үү. Зам явах бичгийг нь даруй олгохоос өөр юу байх вэ? гэжээ. Түүний дараа босож ирсэн өргөн цээжтэй халууцаж улайчихсан царайтай ба даарч гэмтсэнээс хүрчигнэсэн хоолойтой төмөрчин тарган Гиляка, 

	— Ийм хүн эрэг ганга руу унаж ойчихгүй, харин бөх бат нөхөр болох байх. Сиротенко чи олны саналыг хурааж тогтооно уу гэсний дараа ард суусан комсомолчдын дэргэдээс босож ирсэн Харанхуй шиг тул сайтар үзэгдэхгүй нэгнээр, 

	— Ямар учраас Корчагин газар тариалангийн ажлыг эрхэлсэн ба тэр нь эцэстээ пролетариудын уг үзэл бодлогыг ёсоор гүйцэтгэх явдалд нь саадтай болох эсэхийг одоо илтгэвэл зүйтэй байна гэмэгц хуралдагсдын дотор түүнийг буруушааж баахан шуугилдаж бий чимээ гарахад нэг үл танигдсан хүн, 

	— Чи энгийн хэлээр дугарч бай! Энд дэмий донгосох газар биш шүү... гэх зэргээр шүүмжилж дугарсан үест Артемаас хариу хэлсэн нь, 

	— Нөхөд өө, зүгээр, энэ хүн намайг газрын ажилд орсон тухай хэлсэн нь зүйтэй байгаа юм. Гэвч би бол тийм ажлаас гэмтэж хөдөлмөрчин ардын зорилгыг алдсангүй. Энэ өдрөөс хойш миний уул аж ахуйн байдал өөрчлөгдөж болно. Даруй гэр бүлтэйгээ хамт Депогийн газар нүүж, тэрхүү амьсгалыг минь давчдуулсан газраасаа салж ирвэл бат болох байна гэж би өөрөө ч бодож бий гэжээ. 

	Олон хүн гараа өргөөд байхыг үзсэн Артем зүрх нь бас нэг удаа үлэмж донслон хөдөлсөн авч, хөнгөрчихсөн биетэй хүн бөхийсхийн зогсож ширээний дэргэдээс бууж суудал тийшээ очихдоо араас нь Сиротенко, 

	— “Нэг дуугаар” гэснийг сонссон болно:

	Тэргүүлэгчдийн ширээний дэргэд очиж зогссон гурав дахь нь болох үг дуунд дургүй ба анх Полентовскийн туслагчаар явсан авч өөрөө хэдий нь тэргүүн зэргийн машинистын үүргийг гүйцэтгэж бий Захар Брузжакаас хэрхэн ажил хөдөлмөрөөр амьдарч ирснийгээ аяархан боловч, бүгдэд дуулдах томруунаар илтгэж дууссан нь, 

	— Би өөрийн үр хүүхдүүдийн чин үнэнээсээ оролдож явсан ажил хэргийг тэдний төлөөнөө гүйцэтгэж төгсгөвөл зохих хүн юм. Тэд нар бол намайг ямар нэгэн хашааны ёроолд гачигдал зовлон эдэлж дэмий хэвтэхийн тулд амь биеэ сүйтгэсэн биш биз ээ. Амиа харамгүй алдсан тэд нарыгаа би орлож чадаагүй байсан атал, харин одоо хайрт удирдагчийн наснаас нөхөцсөн тухайд нүд минь нээгдсэн бөгөөд миний хуучин ажлын тухай та нар битгий надаас асуугтун. Миний аж амьдралын хэрэг одоогоос шинэчлэн гүйцэтгэх цаг үес нь ирээд байна. Үүнээс урьд хэрхэн зовж зүдэрсэн зэргээ одоо бодож үзэхдээ Захарын санаа сэтгэл нь уруу болсон авч, одоо түүнийг буруушааж шүүмжилсэн этгээд огт байсангүй бөгөөд даруй бүгдээрээ гараа өргөж намын гишүүнд баталсныг мэдэхдээ нүд нь сэргэж өвгөрч бууралтаж явсан толгой нь руу ганхахаа зогссон байна. 

	Депогийн газар шөнө орой болтол хуралдаж, намд орохыг хүсэж мэдүүлэгчдийн дотроос чухам таних ба эрхэм сайнуудыг нь давхар шалгасны дараа сая гишүүнд багтааж баталсан байжээ. 

	Лениний наснаас нөхөцсөн нь хэдэн зуун мянган хүнийг большевик болгосноос гадна их удирдагчийн бие байхгүй болсон нь намын байдлыг сарниулсан зүйл огт гарсангүй бөгөөд хүчирхэг салаа үндэснүүдээ газарт гүнээ оруулсан модны зөвхөн оройг нь огтчиж авахад гэмтэж мууддаггүйтэй адил болно. 


ЗУРГААДУГААР БҮЛЭГ

	 

	Зочдын буудлын байшингийн хөгжмийн өрөөнд орох үүдний дэргэд зогсож бий хоёр хүний нэг өндөр биетэй, нүдэндээ хавчдаг шил зүүсэн хүний ханцуйд хадсан улаан даавуун дээр “комендант” гэж бичсэн байжээ.

	— Украины төлөөлөгчид энд хуралдаж байна уу гэж Ритагийн асуухад өндөр хүн хариуд, 

	— Тийм, танд юу хэрэгтэй вэ? гэж асуухад Рита, 

	— Орж болох уу гэжээ.

	Өндөр хүн үүдээ халхалж зогсоод Ритаг ажиглаж үзсэний дараа

	— Гагцхүү таслах, зөвлөх эрхтэй төлөөлөгчдийг оруулж болох тулд та үнэмлэхээ үзүүлнэ үү гэхэд. Рита гартаа барьж явсан бяцхан арьсан савнаас алтан үсэгтэй үнэмлэхээ гаргаж өгснийг өндөр хүний үзэхэд “Төв хорооны гишүүн” гэсэн тул өнөөх албаны маягаар аашлах ба ихэмсэг зан гаргах нь доороо арилгаад эелдэг зулгуйч “өөрийн” хүний маягийг үзүүлж, 

	— Морилж орогтун. Тэр зүүн талын суудал сул байгаа, байх гэжээ.

	Рита хурлын өрөөнд зэрэглүүлж тавьсан олон сандлын завсраар явж нэг сул сандал дээр суусан бөгөөд төлөөлөгчдийн хурал төгсөх шахсан ба илтгэлээ төгсгөж бий даргын өгүүлсэн нь, 

	— Нөхдөө, төлөөлөгчдөөс бүх Орос улсын их хуралд явах гишүүдийг сонгосноос гадна, бас төлөөлөгчдийн зөвлөлийн гишүүд сонгогджээ. Одоо ингээд хоёр цаг болоод хурал эхлэх тулд, хуралд томилогдож ирсэн төлөөлөгчдийн бүртгэлийг дахин шалгаж үзэх зөвшөөрлийг олгоно уу гээд дараа нь төлөөлөгчдийн нэр овгийг дэс дараалан уншсан хүнийг Рита, Аким мөн гэж таньсан болно.

	Төлөөлөгчдийн нэр овгийг тийнхүү тус тус уншиж сонсгоход, улаан буюу цагаан цаасан дээр бичсэн мандатаа дээш нь өргөж үзүүлсээр бийг их л ажиглаж суусан Ритад нэгэн Панкратов гэсэн таних хүний овог сонсогдмогц, эргэн харавч өнөө тээхийн үүрэгч, ажилчийн нүүрийг үзэж чадсангүй болно.

	Бас таних Окунев ба Жаркийн овгийг дуудсан бөгөөд ойр суусан Жаркийг хажуу талаас нь үзвэл хэдэн жил уулзаагүй бөгөөд мартсан Ваня мөн байжээ. Дараагаар дуудсан хүмүүсийн дотор гэнэт Корчагин гэснийг сонссон Рита сонсож гайхсан билээ.

	Өмнө нь хол суусан нэг хүн гараа өргөхийг үзсэн Устинович, үүний урьд нас барсан сайн нөхөртэй нь нэг овогтой хүнийг ойроос үзэхийг туйлын хүсэж ажиглаж харсан авч бүгдийн толгой цөм нэг адил мэт үзэгдсэн бөгөөд арга буюу даруй босож хүмүүсийн завсраар урагш давшиж очиход Аким дуугүй болсон бөгөөд төлөөлөгчид бүгдээрээ сандлаа түлхэцгээж босоод хоорондоо ярилцаж, залуучууд инээлдэн шуугилдахын завсраар Аким хашхирч, 

	— Битгий оройтогтун... их театрт... долоон цагт шүү... гэжээ. Гадагшаа гарах олон хүн үүдний дэргэд багталцахгүй түлхэлцэлдэж байхад тэдгээрийн дотроос сая нэрээ дуудагдсан таних хүмүүсээ олж чадахгүйгээ мэдсэн Рита даруй Аким тийш очиход сүүлийн хэсэг хүний дэргэдүүр нь явж өнгөрөх чацуу, 

	— Корчагин аа! цуг явъя, өвгөн минь гэхэд араас танигдахаар барахгүй огт мартагдсангүй дуутай хүнээс, 

	— Явъя гэснийг сонссон Рита эргэж харахдаа өмнө нь зогссон өндөр биетэй харавтар царайтай, шар ноосон цамцтай, кавказын нарийхан суран бүстэй, хөх цэмбэн өмдтэй залуу хүнийг үзээд гайхаж, нүдээ ихээр харж байхад түүнийг аятайхан тэврээд, сэтгэл баясаж хөдөлсөн маягтайгаар аярхан “Рита” гэж дугарахад Павел Корчагин чухам мөн гэж таниад, 

	— Чи чинь амьд үлдсэн юм уу гэж асуухдаа чухам санаж явснаа энэ удаа цөмийг хэлжээ. Павелыг үхжээ гэж эндүү мэдүүлсэн явдлыг Рита одоо хүртэл мэдсэнгүй болно.

	Хоосон байшингийн онгорхой цонхоор Тверская гэдэг их гудамжинд олон хүний шуугилдан нэвтэрч бий нь сонсогдох ба зургаан цаг хангинатал цохиход нэг мэдвэл орой болсон бөгөөд тэр хоёрт сая хэдхэн минутын цаана уулзсан мэт санагдана. Их театрт очих цаг ойртсон учир өргөн шатаар бууж гадагшаа гарч явахдаа Рита бол Павелыг дахин үзэхэд түүнээс нэлээд өндөр болсон авч төлөв хэвээрээ үлдсэн байна. Гагцхүү бие нь чийрэг, авир зан нь тогтсон байжээ.

	— Хаана ажил хийж байгааг чинь асууж амжаагүй явахыг үзэхгүй юү чи гэхэд, 

	— Би одоо аймгийн комсомолын нарийн бичгийн даргын буюу Дубавын хэлээр аппаратчины үүрэг гүйцэтгэж бий гэж инээжээ.

	— Чи түүнтэй уулзсан уу гэхэд, 

	— Уулзахаар барахгүй их л таарамгүй болсон байдаг шүү гэжээ.

	Хоёулаа гудамжинд гарвал зорчин нэвтрэх олон машин ба хүн бархиралдан шуугилдаж бий. Их театр хүртэл замдаа ганцхан зүйлийг бодож бараг ярилцсангүй хүрч ирцгээв. Театрын дэргэд цугларсан тоо томшгүй олон хүн улаан цэргүүдээр сахиулсан чухал хаалгыг нэвтэрч дотогшоо орохыг хичээж шуугилдаж бий боловч уул харгалзагч нь гагцхүү үнэмлэхээ гаргаж үзүүлсэн төлөөлөгчдийг ялган оруулсаар байжээ.

	Тэрхүү далай мэт үзэгдэх олон хүн төлөв комсомолын гишүүд бөгөөд зочдын хувиар хуралд суулцах эрх олж чадсангүй авч их хурал нээхийг үзэхийг хүсэгчид юм аа. Зарим чадамгай нь төлөөлөгчдийн завсраар хавчилдсаар явж үнэмлэх бичгийн оронд ямар нэгэн улаан цаас үзүүлж үүдэнд ойртож очсон буюу заримдаа зүгээр шургасаар явж дотогшоо орж завдсан авч, үүдний дэргэд ээлжлэн зогссон төв хорооны гишүүн буюу эсвэл комендантаас шинэ ирсэн хурлын жинхэнэ гишүүдийг байшин руу явуулж зочдыг хажуу талын давхар тийш илгээж ялган суулгаж байсан бөгөөд нөгөөх үнэмлэхгүй шургалан орогсдыг гэдрэг нь хөөн гаргаж билээ.

	Хуралд суулцахыг хүсэж ирэгсдийн зууны хорин хувийг ч театрын байшин багтааж чадахгүй болно. Рита, Павел хоёр арай гэж шургасаар үүдэнд хүрсэн болно. Трамвай ба машин тэргээр хүрэлцэн ирсэн төлөөлөгчдийн тоо улмаар нэмэгдэж, үүдний дэргэд түлхэлцэлдэж шахалдах нь олширсон учир байшингийн хананд хавчигдсан комсомолын гишүүн улаан цэргүүдэд бэрх болсны дээр үүдний шатны дэргэдээс, 

	— Хавчигтун, түлхэгтүн.

	— Даргыг дуудаж ирүүл, тэд нар заавал биднийг оруулна.

	— Нөхөд минь хавч гэм, за болж байна, болж байна.

	— Орлоо биш үү! гэх зэргээр олон хүн айхтар хашхиралдан бархиралдаж байсан болно.

	Корчагин Рита хоёрын хамтаар Химийн тэмдэг зүүсэн нэг сэргэлэн хөвгүүн гэнэт ормогц даруй олны дундуур шургалан орж алга болжээ.

	Хурлын байшинд орж ирсэн Рита эндээ сууя гэж Корчагинд зөөлөн сандлуудын араар байх суудлууд тийш заагаад, нэг буланд очиж суув.

	— Өдөр хоног их өнгөрсөн хэрэг авч би чамаас хариу сонсохыг хүсэх юм. Чи одоо хэлж өгөх биз. Чи ямар учраас надтай сайн нөхрийн хувиар ойр танилцаж ажил хичээл хийж байтал гэнэт харилцаагаа тасалсан бэ? гэжээ.

	Ритатай анх уулзсанаас хойш тийнхүү асуух болов уу гэж чухам мэдэж явсан боловч Павел энэ удаа баахан бачимдав. Урьд урьдаасаа харилцахын хамт ямар шалтгаанаас тийнхүү хичээлээ тасалдуулж салсныг Рита мэджээ гэж Павел бодоод, 

	— Рита чи цөмийг мэдэж байна биш үү? Түүнээс хойш гурван жил өнгөрчээ. Одоо бол би гагцхүү Павелыг буруушааж шүүмжлэх юм. Корчагин бол ердөө элдэв зүйлээр эндүүрч явсан бөгөөд түүний нэг нь чиний сая асуусан хэрэг болно гэхэд Рита баахан инээмсэглээд, 

	— Чиний энэ нэлээд зүйтэй оршил байна гэвч би жинхэнэ хариуг хүлээж байна гэхэд Павел аяархан дугарч хэлсэн нь.

	— Энэ хэрэгт буруу болох нь би ганцаараа биш бас “Овод” буюу түүний хувьсгалын романтик холбогдолтой бөгөөд аливаа зохиолуудад эрэлхэг шаламгай ба чин зоригтой, үнэнч сэтгэлтэй, айх эмээхийг огт хайхрахгүй ийм хувьсгалч нар гардгийг үнэхээрийн биширч миний санаа сэтгэлд шингэсэн бөгөөд тэдэнтэй адил болохыг хичээж, чамд дурласнаа орхисон юм, одоо бол надад инээдэмтэй боловч энэ хайран юм гэж үзэхээс өөр яах вэ.

	— Чиний сая хэлснээс үзвэл “Овод”˗ыг хэтэрхий магтаж үзсэнээс болов уу гэхэд, 

	— Тийм ч биш Рита минь, үндсэндээ тийм биш юм. Өөрийн зоригийг туршин тэнсэх хүнд хэргээс зөвхөн сэтгэлийн гаслантай зүйлийг гээж орхисон байгаа юм. Гэвч би хувьдаа бол “Овод”˗ын дотроос чухам чухал болох чин баатарлаг ба цөхөлгүй зүтгэн оролдох аливаа гачигдал зовлонгоо бусдад мэдэгдэлгүй ганцаараа эдэлж өнгөрөөх ба ер нь амин хувийн хэргийг огт хайхралгүй гагцхүү олон бүгдийн ашиг тусыг бодох хувьсгалчийг дуурайхыг зүйтэй гэх юм гэсэн бөгөөд Рита, 

	— Павел, үүнээс урьд гурван жилийн цаана ярилцвал зохих явдлаа сая хэлснийг бодвол одоо хайран юм гэхээс өөр явдал байхгүй гээд ямар нэгэн бодол тавьсан маягтай инээмсэглэв.

	— Рита би хэзээ ч чамд сайн нөхөр болохоос илүү дотно болох явдал байхгүй байсан тулд одоо бас хайран юм уу? гэхэд Рита нь, 

	— Павел, тийм биш, чухамхүү дотно нөхөд бололцож болох байсан юм гэхэд Павелаас, 

	— Миний тэр удаагийн эндүүрлийг одоо засаж болох байна уу? гэж Ритас асуухад, 

	— Нөхөр минь тэр чинь баахан оройтсон, гэсний дараа тийнхүү дооглож дуугарсан учрыг тайлбарлаж хэлсэн нь, 

	— Би одоо бяцхан охинтой болсон бөгөөд түүний эцэг нь миний сайн нөхөр болохоос гадна гурвуулаа туйлын найрамдалтай учир, хагацах явдал байхгүй юм гээд, Павелын гарыг барьсныг үзвэл, нөхрийг сэтгэлээ гутарч зовуузай гэж хайрласан авч тийнхүү санаснаа даруй дэмий болжээ гэж мэдсэн бөгөөд учир нь сүүлийн гурван жилийн дотор Корчагины гагцхүү бие махбод нь ургаж боловсорсон бус, мөн түүний нүдийг үзвэл дотроо гутарч зовсон нь ил байсан авч элдвээр маяглалгүй шууд үнэнээ хэлсэн нь:

	— Одоо сая хагацан хохирсон зүйлээс илүү чанартай юм надад үлдсэн биш үү гэжээ.

	Хурал нээх цаг ойртсон учир Павел, Рита хоёр босож Украины төлөөлөгчид сууцгааж бий индрийн дэргэдэх сул сандал дээр суужээ. Хөгжмийн дуу гарч, урт өргөн даавуун дээр бичсэн “ирээдүй цаг бидэнд харьяалагдана” гэсэн бичиг гэрэлтэн үзэгдэж театрын олон суудал дээр сууцгаасан олон мянган хүн бүгдээрээ нэгдэж үүрд унтарч сөнөхгүй хүч чадлаа гаргаж батжуулсан нь илт мэдэгдэхээс гадна энэ удаа театрын уудам байшин нь ажил хөдөлмөрөө онц чанартайгаар гүйцэтгэх агуу их хүнд үйлдвэрийн эрхэм залуу гвардийг багтаажээ. Өнөөх том улаан хөшиг дээр “ирээдүй цаг бидэнд харьяалагдана” гэж бичсэн лоозон нь одоо цугларсан олон мянган хүний нүдэнд мөн гэрэлтэж үзэгдэнэ. Хурлын гишүүд орж ирсээр байсан авч хэдэн минут өнгөрмөгц хүнд торгон хилэн хөшиг аяархан өргөгдөж тийм чухал бөгөөд баяр ёслол бүхий хурлыг нээхдээ агшин зуур бачимдаж мэгдсэн даргаас, 

	— Оросын эв хамт залуучуудын эвлэлийн зургаадугаар их хурал нээгдсэнийг мэдэгдье гэжээ.

	Хувьсгалын ач гавьяагаар цэргийн ба улсын аж ахуйд зүтгэлтэй оролцсон хүн мөн тул энэхүү большевикуудын залуу гвардийн ялж гарсан их баяр ёслолын хуралд томилогдсон Корчагин үүнээс урьд хэзээ ч хувьсгал гэдэг ийм сүртэй жавхлантай ба хүчин төгөлдөр бөгөөд энгийн хэлээр тодорхойлж үл болох омог ба баяр бүхий учрыг сая энэ удаа туйлын гүнээ ухаж мэдсэн болно.

	 

	* * *

	 

	Хурлын гишүүд эрт өглөөнөөс шөнө орой болтол хуралдаа суусан учир Павел зөвхөн төгсгөлийн нэг хурал дээр Украины төлөөлөгчидтэй хамт суусан Ритатайгаа уулзахад, тэр нь, 

	— Би маргааш хурал тармагц буцах тул чамтай дахин ярилцах зав олдох эсэхийг мэдэхгүй учир хуучин явдлаа тэмдэглэж бичсэн хоёр дэвтэр ба захидал нэгийг чамд өгөхөөр бэлтгэсэн бий. Чи тавтай уншаад дараа шуудангаар эргүүлж өгөөрэй? Миний үүнээс урьд хэлж завдаагүй бүгдийг тэр дэвтрээс олж мэдэх вий гээд, гарыг нь барихад Павел хүүхний зүс царайг мартахгүйгээр тогтоон авахыг хичээсэн мэт удтал ажиглаж харсан билээ.

	Маргааш нь болзоолсон мэт театрын байшингийн гол хаалганы дэргэд уулзсан Рита боодолтой хоёр дэвтэр ба битүүмжилсэн захиагаа Павелд өгөхөд дэргэдүүр олон хүн байлцсан бөгөөд тэр хоёулаа ёсолж салахдаа зөвхөн энгийн сайн нөхдийн маягтай байсан авч Ритагийн нүдийг ажиглаж үзвэл үнэхээр хайрлан санах бөгөөд энэ удаа гунигласан нь Павелд ил үзэгдлээ.

	Украины төлөөлөгчдийн сууж явсан хэдэн вагоны дотор Киевийн хүмүүстэй хамт суусан Корчагин үдэш болж Окунев ба бусад нөхдийн унтсаны дараа Ритагийн өгсөн өнөөх захидлыг задалж үзэхэд, 

	“Амраг нөхөр Павлуш, би чамтай биеэр уулзахдаа хэлж болох байсан авч бичиж өгсөн минь зүйтэй болов уу? Миний хүсэх гагцхан зүйл байхыг өгүүлбэл хурал эхлэхийн өмнө бид хоёрын ярилцсаны улмаас чиний алсын ахуй явдалд гэм гарахгүй гэж хүсэх бөгөөд чамайг чанга зоригтой эр гэж мэдэх тулд, чиний хэлснийг чухам үнэн гэж итгэнэ. Би хувьдаа аливаа ахуй байдлыг гагцхүү гаднаас үзэхгүй бөгөөд хэрэв нөхрийн хувийн харилцах явдалд үнэнхүү сэтгэлээс янаглах учир шалтгаан байвал арга буюу дагаж, зохих хэмжээндээ багтаан гүйцэтгэвэл зохих мэт тийм этгээдийн нэг нь чи мөн, гэвч би бол бид нараас идэр залуугийн үүргийг анх удаагийн хүслийг дагаж гүйцэтгэхээс татгалзсан болно. Одоо бодож үзвэл түүнээс бид хоёрт үлэмж баясах зүйл гарахгүй байсан болов уу? Павел минь, өөрийн биеийг ямагт хатуучлан үзэж болохгүй шүү! Бид бол гагцхүү тэмцэх нь бус, бас амраг сэтгэлийн үүднээс гарах баяр байдаг болно.

	Би, чиний чанар байдлыг мэдэх тулд алсдаа ямар болох билээ гэж огт зовохгүй. Гарыг чинь чанга барьж ёслогч Рита үнэн” гэсэн байжээ.

	Бодол тавин суусан Павел тэрхүү захидлаа урж, атгасан гараа цонхоор сарваймагц, жижиг цааснууд даруй салхинд хийсэн явжээ. Үүр гэгээрэхийн үесээр уншиж дууссан дэвтрүүдээ цаасаар боож гадуур нь уяж битүүмжилсэн болно.

	Харьков хотонд хүрч ирсэн Украины зарим төлөөлөгчдийн хамтаар вагоноос буусан Окунев ба Панкратов жич Корчагин гурвын дотроос Николай нь Киев хотонд Аннагийн байранд үлдсэн Талягаа авчрахаар очих ба Украины комсомолын төв хорооны гишүүдэд сонгогдсон Панкратов нь хувийн хэргээр тэндээ үлдэх бөгөөд Корчагин нь тэдэнтэйгээ цуг Киев хүрч ташрамд Жаркий ба Аннатай уулзахаар шийдсэн боловч нөгөө хоёр дэвтрийг Ритад илгээхийн тулд буудлын дэргэдэх шуудан бичгийн хороонд орж нэлээд удсаны дараа гарч ирэхэд өнөөх нөхөд нь үзэгдсэнгүй болно.

	Трамвайгаар явж Анна, Дубов хоёрын суух байранд хүрч хоёрдугаар давхарт гарч Аннагийн үүдийг цохиход өглөө эрт бөгөөд албан ажилдаа очиж завдаагүй атал хариу чимээ байсангүй учир, босоогүй юм уу гэж санаж байтал хажуу талын үүднээс хөхөрсөн царайтай нүд нь дороо хөхөрч үзэгдэх хүрээтэй, амнаас нь сонгино архи хоёрын ялзарсан үнэр үнэртсэн Дубов ирснээс гадна ор дэвсгэр дээр нь хэвтсэн үл танигдах бүдүүн эхнэрийн тарган мөр ба хөл нь үүдний завсраар харагдсан бөгөөд түүнийг мэдсэн Дубов, даруй үүдээ хөлөөрөө түлхэж хаасны дараа хажуу булан руу хараад, 

	— Чи нөхөр Борхартад ирсэн үү? гэж сөөнгөтөн асуугаад, тэр чинь одоо энд байхгүй болсон шүү. Чи мэдсэнгүй юү? гэжээ.

	Баахан дургүйцэж хөмсгөө буулгасан Корчагин түүн тийш туршиж шүүмжилсэн маягтай харж үзээд, 

	— Би мэдсэнгүй шүү. Хаа нүүсэн бол гэж асуухад Дубов нь гэнэт догширч, 

	— Энэ бол намайг сонирхуулах явдал байхгүй юм гээд, нэг удаа хөхөрснийхөө хойно уурссан маягтай дуугарахдаа чи түүний санааг засахын тулд ирсэн үү? бололгүй яамай, яамай даа, тохиромжтой цаг нь одоо мөн байх. Орон нь суларсан бөгөөд оролдох турших цаг чинь болсон шүү, чамд дурлах нь лавтай бий. Чамд дуртай гэдгээ буюу эмэгтэйчүүдийн хэлээр өөр ч үг байдаг байх, надад хэдий нь хэлсээр байсан юм. Ийм таатай үесээр тохиолдуулж ирсэн чинь болжээ. Харин өнөөх бие сэтгэл хоёроо нэгтгэх гэдэг цаг чинь ирэх биш үү? гэхэд Павелын хацар нь халуу оргисон авч биеэ барьж аяархан хэлсэн нь:

	— Митя чи чинь яасан юм бэ? Би чамайг ийм золбин амьтан болж гэж огт санасангүй шүү. Чи эртдээ нэлээд олигтой хүү байсан атал одоо харин ямар учраас ингэтлээ зэрлэгшсэн билээ гэжээ.

	Дуугүй, ханаа түшиж зогссон Дубовыг үзвэл нүцгэн хөлөөрөө хүйтэн шавар шалан дээр зогсохдоо даарсан бөгөөд атирч байжээ. Сая сэрсэн, бөлцгөр хацартай эхнэр нь үүдээрээ цухуйж үзэгдэн, 

	— Амраг минь чи юү гэж зогсож байгаа юм, наашаа орж ирээч... гэмэгц цаашаа дугарах чөлөө өгсөнгүй даруй үүдээ чанга түлхэж хаагаад биеэр түшин зогсоход Павел, 

	— Эхэн дээрээ сайн байгаа юм байна шүү... чи ямар амьтныг биедээ эрхлүүлсээр байж эцэстээ юу болох бол доо гэхэд, тийм ярианаас залхуурсан Дубов нь учиргүй уурсаж, 

	— Миний хэн ямар хүнтэй ханилахыг та нар зааж өгөх санаатай байна уу? Надад ном номлохоо зогсогтун! Чи хаанаас ирсэн билээ, тийшээ даруй тонил! Дубав архи ууж янхан эмтэй хэвтэж байна гэж бусдадаа очиж хэл! гэж хашхирахад сэтгэл хөдөлсөн Павел түүний дэргэд очиж, 

	— Митя чи энэ авгайгаа зайлуулж үз, би бас сүүлийн удаа чамтай ярилцъя... гэсэн бөгөөд уурсаж хар хүрэн болчихсон царайтай Дубав даруй эргэж тасалгаа руугаа оржээ.

	Дараа нь шат руу аяархан бууж яваа Корчагин, 

	— Ай муухай амьтан чи, гэж шивнэж явав.

	 

	* * *

	 

	Хоёр жил өнгөрөв. Цаг улирал өнгөрөн улирч өдөр, сарыг тоолж билээ. Урагшаа хурдан давшиж олон зүйлийн аж байдал нь гаднаас үзэхэд эг янзтай авч өдөр хоног өчигдрийнтэй адилгүй ямар нэгэн шинэ зүйлийг нэмэгдүүлэн өөрчилсөөр билээ. Дэлхий дахинд анх түрүүнд өөрийн зах хязгааргүй их ба тоо томшгүй баялаг орон нутаг бүхий улсдаа чухам эзэн болсон нэг зуун жаран сая ард түмэн баатарлаг зоригоо гаргаж хичээн оролдож, дайн байлдааны үест сүйтгэгдэж доройтсон аж ахуйгаа цөмийг шинэчлэн байгуулж бий учир улсын бүх байдал нь батжиж хүчин чадал нь улмаар нэмэгдэж, муудаж орхигдсон бөгөөд үлэмж муухай болсон ба уур утаа гарахаа хэдий нь зогссон фабрик завод, аливаа үйлдвэрийн газрууд одоо дахин сэргэж хэрэглэгдэх болжээ.

	Энэ хоёр жилийн дотор Корчагин мөн хурдан гэгч урагшаа давшиж билээ. Корчагин бол ер нь залхуу наазгай, хүнтэй адил өглөө болоход арай гэж босож үдэш арван цаг болмогц унтдаг хүн биш болно. Аливаа ажил явдалд өөрөө ч хурдан шаламгай бөгөөд мөн бусдыг ч шаарддаг байсан тулд энэ хоёр жил хэрхэн өнгөрснийг мэдсэн ч үгүй байна. Ахархан хэмжээтэй цагт унтана. Шөнө орой болсны хойно Корчагины тасалгааны цонхоор гэрэл үзэгдэж ширээ тойрсон олон хүн хичээл хийж бий үзэгдэнэ.

	Хоёр жилийн дотор “Капитал” гэдэг зохиолын гуравдугаар дэвтрийг судалж өнгөрсөн бөгөөд хөрөнгөтөн этгээд чухам хэрхэн мөлжиж ашигладгийн нарийн арга нь илэрч танигдсан байна.

	Корчагины ажил хийж бий тойрогт мужийн хорооноос аймгийн хорооны нарийн бичгийн даргын тушаалд томилогдсон Развалихин хүрэлцэн ирэхэд Корчагин эзгүй байсан үеэр тохиолдсон учир түүнийг товчооноос харьяат аймгийн нэгэнд томилсныг даруй буцаж ирсэн Корчагин мэдсэн боловч дуугүй өнгөрөөв.

	Нэг сар өнгөрсний хойно тэрхүү Развалихины томилогдсон аймагт гэнэт хүрч очсон Корчагин олж ирүүлсэн үл зохилдох зүйлүүдийн дотор үргэлж архидах ба аливаа үл бүтэх бялдууч этгээдүүдтэй нийлэн хуйвалдсан жич чухам сайн залуучуудыг гадуурлах зэрэг ийм байдлууд байжээ. Энэхүү хэргийг харьяат товчоонд шилжүүлж хянан шийтгүүлэхэд, бүгдээрээ Развалихиныг буруушааж чанга донгодож шийтгэхээр завдахад Корчагин эрс бөгөөд шулуухнаар ийнхүү өгүүлэв.

	— Нам, эвлэлд дахин орох эрхгүйгээр хөөвөл зохино гэсэн бөгөөд түүний нь бүгдээрээ хэтэрхий хатууджээ гэж гайхалцахад Корчагин дахин өгүүлэв, 

	— Ийм, үл бүтэх этгээдийг бүрмөсөн хөөвөл зохино. Энэхүү гимназийн сурагчид боловсорч хүн дүрстэй болж чадах бололцоо завдал олсоор байтал засрах төлөвгүй новш оргихоос өөр үгүй гээд цааш нь Перездовын явдлыг илтгэхэд Развалихин эсэргүүцэж өгүүлсэн нь, 

	— Би хэрхэвч Корчагины хэлснийг зөвшөөрөхгүй. Энэ бол зөвхөн амин хувийн өширхсөн хэрэг юм. Ямар нэгэн этгээдээс намайг элдвээр дэмий муучилсан бүгдийг баримталж болно уу? Корчагин бол баттай баримтлах бичиг хэргийг авчраад энд гэрч болговол зүйтэй байна. Би ч бас санааны зоргоор Корчагиныг контрабандын ажил хийж явсан хүн гэж гүтгэвэл бас түүнийг даруй эвлэлээс хөөж болох уу? Корчагин бол зүй нь мэдүүлсэн хэргийнхээ бат баримтыг даруй гаргавал зохино гэж өндөр дуугаар нэхэн мэдүүлсэнд Корчагин, 

	— Хүлээж байгаарай баримт болох зүйлүүдийг ч бэлтгэж болно гэжээ.

	Развалихин гадагшаа гарч явсны дараа Корчагин зүтгэсээр байж түүнийг “үл бүтэх үзэлтэй анги бус этгээд мөн болох учир комсомолоос хөөн зайлуулсугай” гэсэн тогтоол гаргуулсан болно.

	 

	* * *

	 

	Зуны улирал болмогц хүмүүс удаа дараа чөлөө авч амрахаар явсаар болно. Зарим биеийн эрүүл нь үлэмж доройтсон нь далайн хөвөө тийш чиглэсээр байжээ. Корчагин бол тийнхүү нөхдөдөө чөлөө олгохдоо амралтын ба эмнэлгийн газруудад очих үнэмлэхээс гадна бас аргацааж зохих газруудаас тусламжийн зүйлийг олгодог байсан тулд нөхөд нь хэдийгээр эцэж ядарчихсан царайтай авч их л баяртай морддог байсан болно. Нөхдийн гүйцэтгэж бий ажил хэргийг нь төлөөлж биедээ хүлээж авсан Корчагин сайн морь хүнд ачаатай тэргийг даваа өөд зүтгэж гарахтай адил чармайн оролдож ёсоор гүйцэтгэсээр байсан бөгөөд бүтэн зун турш огт амарсангүй өнгөрсөн бөгөөд амарч тэнхэрсэн нөхөд нь удаа дараа буцаж ирсээр байжээ.

	Намар өвлийн улиралд Корчагины бие зохил муутай тул их л ядардаг бөгөөд ирэх зуны улирлыг их л хүсэж хүлээсэн билээ. Биеийн тэнхэл тамир нь он жил өнгөрөх тутам улмаар доройтож бий нь бэрх санагдах учир, эл бэрхээс ангижрах арга зам нь хоёр бөгөөд нэг нь аливаа ажил хөдөлмөрт чармайн оролдож тэсэхгүй болсон тулд үүрдийн чөлөө авах буюу эс бол тэнхээ тамираа бүрмөсөн барагдтал албан тушаалдаа хэвээр үлдэх энэ хоёрын сүүлийн замыг баримтлахаар тогтсон болно. Энэ удаа аймгийн намын товчооны хурал дээр уулзсан хуучин цагт хувьсгалын нууц ажилд оролцож явсан бөгөөд одоо аймгийн эрүүлийг хамгаалах газрын эрхлэгч доктор Баржеликаас, 

	— Корчагин чиний царайг үзвэл базаахгүй байна шүү. Эмнэлгийн комисст орсон уу? Бие чинь одоо ямар байна? Комисст ороогүй байх. Миний ухаанд санагдахгүй байна. Нөхөр минь биеийг чинь шинжилж үзэх хэрэгтэй болсон байна шүү. Дараагийн пүрэв гарагийн үдэш очиж биеэ үзүүлээрэй! гэжээ.

	Тэр өдөр нь Павел мөн албан ажилдаа баригдсаар эмнэлгийн комисст очиж завдсангүй боловч доктор Баржелик мартсангүй бөгөөд нэг удаа гэртээ авчирч үзжээ. (Өөрөө хий өвчний мэргэжилтний талаар оролцсон болно) Нарийн шинжилж үзээд дансанд тэмдэглэсэн нь: “эмнэлгийн комиссоос хянан үзэж тогтоосон нь мөн даруй чөлөө олгож Крымд илгээж удтал эмнүүлбэл зохихоос гадна цааш нь мөн сайтар хичээн эмнүүлэх нь чухал бөгөөд эс чадвал өвчин нь улам хүндрэх нь зайлшгүй болно гэсний өмнө олон зүйлийн өвчний нэрсийг латинаар хадсаны дотроос Корчагины олж мэдсэн уг өвчнүүдээс онц хүнд болох нь хөлийн өвчин биш харин хий судлын төвд оршсон гэм гэж ухав.

	Уул комиссоос тийнхүү шинжилж тогтоосныг Баржелик намын товчоогоор оруулж хянан хэлэлцүүлэхэд Корчагиныг даруй ажлаас нь чөлөө олгох явдалд татгалзсан этгээд огт байсангүй атал харин Корчагин өөрөө харьяат аймгийн комсомолын хорооны ажил явууллагад саад боогдол гаргахгүйг бодож, чөлөөгөөр одсон зохион байгуулалтын хэлтсийн эрхлэгч Сбитаневаг буцаж иртэл түдгэлзвэл зүйтэй гэсэн бөгөөд үүнийг Баржелик үл зөвшөөрөн татгалзсан боловч бусад нь зөвшөөрсөн болно.

	Корчагин энэ насандаа анх удаа чөлөө олгохоор тогтсон тэр өдөр хүртэл гурван долоо хоног үлдсэн бөгөөд хар далайн хөвөө дээрх Евпаторию гэдэг газар бий эмнэлгийн саниторт очих үнэмлэх нь бэлхэн ширээн дээр хэвтсэн учир аливаа хэрэг ажлаа цөмийг гүйцэтгэж амралтаар явахыг хичээж тойргийн комсомолын бүгд хурлыг зарлах зэргээр туйлын оролдсоор байсан байна.

	Тийнхүү амрах чөлөөгөө авч үүнээс урьд үзээгүй далайн хөвөөн дээр очихын урьд өдөр санаанд орсонгүй нэг үл бүтэх муухай явдал тохиолджээ. Тэр өдөр албан ажлын цагийг өнгөрөөсөн Павел намын суртлын хэлтэст орж уул хэлтсийн хурлыг нээхийг хүлээж, номын шүүгээний дэргэдэх нээлттэй байсан цонхон дээр суусан болно. Анх орж ирэхэд нэг ч хүнгүй байтал удалгүй хэдэн хүн орж ирсэн бөгөөд чухам хэн хэн болохыг шүүгээний цаана суусан Павел үзсэнгүй бөгөөд тэдгээрийн нэгний дууг таньсан билээ. Тэр нь тус тойргийн ардын аж ахуйн хэлтсийг эрхлэх өндөр биетэй цэргийн хүний маягтай цэвэрхэн царайтай Файло гэдэг байлаа. Файло бол архи уух дуртай, царайлаг хүүхнүүдийн хойноос дагалддаг завхай хүн гэж хэдэн удаа сонссон байжээ.

	Тэрхүү Файло анх партизан болж явсан бөгөөд зохих цаг тохиолдсон бол өдөр тутам арваад Макно нарын толгой хяргаж явсан гэх зэргээр сайрхдаг байсан тулд түүнийг Павел их л зэвүүцэж үздэг байжээ. Нэг удаа Павелд ирсэн комсомолын гишүүн хүүхнээс Файло түүнтэй эр эм холбоно гэж худал хуурмаг арга заль гаргаж зөвхөн нэг долоо хоноод харин хаяж орхисон ба одоо уулзахдаа мэнд хэлэхээ зогсжээ гэж мэдүүлснийг дараа нь комсомолын хорооноо байцаагдсан Файло уул хүүхэнд бат баримтлах зүйл байсангүй учир шийтгэлгүй салсан авч Павел нь тэрхүү хүүхний мэдүүлснийг үнэн гэж итгэдэг байлаа. 

	Одоо суртлын хэлтэст орж ирсэн хүмүүс Павелын сууж бийг мэдсэнгүй бөгөөд хоорондоо хамаагүй ярилцсаныг сонсвол, 

	— За Файло жижиг хэргүүд чинь одоо ямар байна. Нөхрийн хувийн шинэ ажил чинь юутай байна гэж түүний сайн нөхөр болох бөгөөд түүнтэйгээ мөн чанарын Грибов асуув. Грибов бол эрдэм боловсролд дутмаг ядуу, ухаан бодлогоор мохоо атал харин ямар нэгэн үл мэдэгдэх учир шалтгаанаас суртлын ажилчинд тооцогдож уул нэрээ хаяагүй сайрхаж явдаг хүн байлаа. 

	— Чи надад баяр хүргэх ёстой шүү, би чинь чадагдахгүй байх гэсэн Коротаев хүүхнийг өчигдөр аргадаа оруулсан шүү, дүү минь намайг нэгэнт наалдсанаа лавтай эд болгож чадна гэж итгэвэл зүйтэй юм гээд завхайрсан Файло муухайгаар дуугарчээ. 

	Түүнийг сонссон Корчагины уур нь үлэмжхэн хүрч, хамаг бие нь хүйтэрчээ. Тэрхүү эмэгтэйчүүдийн хэлтсийг эрхлэгч Коротаев бол Павелтай хамт ирсэн бөгөөд хамт ажил хийж бий үестээ ойр танилцсан хувьсгалч ба авир зан сайтай хүүхэн болохоос гадна эмэгтэйчүүдийн ажил явдлыг анхааран үзэж тэдгээрийг элдвээр хамгаалж тусалдаг бөгөөд харьяат хорооны ажилчин бүгдээрээ түүнийг хүндэлж үздэг байжээ. Тэр бол эрд гарсангүй бөгөөд одоо Файлогийн хэлсэн хүүхэн тэр мөн байлаа. 

	Грибов нь, 

	— Файло чи худал хэлээгүй биз намайг санавал тэр чинь тийм саваагүй маягтай хүүхэн биш байдаг гэхэд, 

	— Чи намайг худал хэлж байгаа гэнэ үү. Чи намайг хэн ямар хүн гэж санаж байна. Би бол түүнээс илүү юмнуудыг эдэлсээр ирсэн юм шүү. Хэн алинд нь тус тус хэрэглэх уран арга байдгийг мэдвэл, өөр юм хэрэггүй шүү. Зарим хүүхнүүд маргаашаас нь өнгөрөөлгүй зөвшөөрдөг боловч хэрэггүй муу нь тийм байдаг юм. Заримуудын хойноос нэг сар хүртэл ч дагалдаж гүйх явдал байдаг юм. Ялангуяа тэдгээрийн уг заншил ба үзэл суртлыг нь урьдаар олж мэдэх гэгч хамгийн чухал юм. Дүү минь аливаа юмыг чухам үндсээр нь шинжилж мэдэх тусгай эрдэм бий бөгөөд түүнд би үнэхээрийн нарийн мэргэжсэн профессор шүү гээд, бахархаж ха ха гэж инээхэд бусад нь түүнээс улам цааш тодорхойлон хэлэхийг нь хүсэж элдвээр хорыг нь хөдөлгөж суужээ. 

	— Коротаевыг аргадаа хийхэд дэмий бурхны тусламжид итгээд явж болохгүй байсан юм. Түүнийг алдахыг хэрхэвч хүсэхгүйгээс гадна ялангуяа Грибортой арван хоёр лонх портвейн архины мөрий тавьсан юм. Учир нь ийм болох тул арга буюу анх оролдож эхлэхдээ түүний байранд нэг хоёр удаа орж үзэхэд баахан хялайж үзсэн бөгөөд... бас тэр үест миний тухай элдвийн яриа гаргаж байсан бөгөөд түүнд сонсогдсон ч байж болох байсан юм... чухам богиноор хэлбэл нэг талаас нь орж бүтсэнгүй юм. Дараа нь би өөр замаар тойрч орох арга явуулав. Та нар гайхаж байна уу... ха ха чи мэдэж байна уу? Би бол дайн байлдаанд оролцож учиргүй олон амьтныг алж, дэлхий дээр тэнэж, бага биш зүдэрч явах үестээ болмоор зохистой гэргий олж чадсангүй болно. Одоо золбин нохой шиг наашаа харж сэтгэл тэжээх этгээд байхгүй гав ганцаараа үлдэж хоцроод яваа минь энэ юм гэх зэргээр зөөлөн газрыг нь үзэж, элдэв маяг гаргаж нэлээд удаан оролдсон билээ. Гэтэл бууж өгмөөргүй байхад чөтгөр аваг, байя гэж санасан авч, уг зорилгодоо хүрэхгүй буцахаас татгалзаж мөн салсангүй хэвээрээ оролдсоор байтал... харин сүүлдээ булбарай гарыг минь барьж авсан байгаа юм. Хэчнээн оролдсоны ачаар тэр миний хүүхэн биш харин охин хэвээрээ байсан юм шүү! ха ха үнэхээр инээдэмтэй хэрэг гээд мөн цаашаа тэр мэтийн жигшүүртэй явдлаа үргэлжлүүлж ярьсаар байсан болно. 

	Файлогийн дэргэд хэрхэн хүрч очсоноо үл мэдсэн Корчагин, 

	— Чи хүн биш адгуус мөн гэж хашхирахад Файло, 

	— Энэ чинь харин би адгуус болох уу? эсхүл бусдын хоорондоо ярилцсаныг сэм чагнаж суусан чи адгуус болох уу гэсэн бөгөөд Павел ямар ямар хариу хэлсэн нь мэдэгдэхгүй боловч Файло нь Павелын өвчүүнээс шүүрч бариад, 

	— Чи намайг доромжлох санаатай байна уу? гээд баахан согтуу явсан хүн Корчагиныг нэг удаа нударгаар жанчихад Корчагин нэг хүнд царсан мухар сандлыг мөн шүүрч авч цохиход, тэр нь дороо өнхрөн ойчсон бөгөөд тэр удаа Павелын саванд гар буу нь бэлхэн байсангүйн ачаар Файло амьд үлдсэн байна. 

	Ийм нэгэн бүтэлгүй явдлын уршгаар Корчагин Крымд очихоор тогтсон өдөр мордож чадсангүй, харин намын шүүх таслах газар байцаагдах болжээ. 

	Хотын театрын газар намын олон гишүүд цугларсан бүгдээрээ их л сандарч, харилцаж маргалдан эрс чанга тэмцэлдэн, аж байдлын үндэс ба нөхдийн ёс харилцаа хийгээд, намын суртлын асуудал холбогдож уул хэргийг таслахад саад болсноос гадна намын олон гишүүдэд нэг сануулга дохио болжээ. Файло нь тэрхүү намын шүүх таслах газар огт тоохгүй инээмсэглэн энэ хэрэг зүй нь ардын шүүх таслах газраас шийтгэж миний толгойг жанчиж, гэмтээсэн Корчагиныг албадан ажил хөдөлмөр хийлгэх ял унагаавал зүйтэй юм гэсэн бөгөөд хэргийн учрыг асууж байцаахад ямар ч хариу өгөхгүй байжээ. 

	— Харин та нар миний тухай дэмий ярилцаж намайг сургамжлах санаатай байна уу энэ хэр уучлахыг гуйя. Та нар намайг хэрхэн шийтгэсэн ч хамаагүй. Эмэгтэйчүүд над учиргүй уурсаж аашилсны чухам учир гэвэл миний бие тэдгээрийг огт тоодоггүй дээрээс үүссэн бий. Үнэндээ бол энэ хэргийн чухам учрыг яривал идсэн өндөгний өртөг хүрэхгүй юм биш үү. Хэрэв энэ хэрэг арван найман онд тохиолдсон бол би энэ солиорсон Корчагиныг өөрийн үзэмжээр шийтгэн төгсгөх билээ. Одоо энд бол надгүйгээр болох вий гээд даруй гарч одсон болно. 

	Дараа нь шүүх таслахын дарга Файлотой хэрхэн ямар учраас тийнхүү тэмцэж зодолдсоноо тодорхойлоогүй гэж Корчагинд хэлмэгц Павелын хэлж бийг үзвэл байдал төв байсан авч, чухамдаа гомдож хөдөлсөн бие сэтгэлээ арай чамай гэж чанга барьж мэдүүлсэн нь:

	— Одоо хэлэлцэж бий хэргийн анх үүссэний учир шалтгаан нь би, биеэ барьж хүлээж чадахгүйн гэм мөн. Миний бие толгойгоороо ажиллахын оронд гараа хэрэглэн явсан цаг хэдий нь өнгөрсөн билээ. Эл гэмт явдал үүсэхэд би учраа сайтар ухаж мэдээгүй байтал харин Файло толгой руу жанчсан байжээ. Би бол сүүлийн хэдэн жилийн дотор үүнээс өөр ийм партизан явдлыг гаргасан удаа огт байсангүй билээ. Одоо өөрийн биеийг буруушаах боловч үнэнийг баримтлах бол Файлог адислах нь зүйтэй байсан болно. Файло бол манай эв хамт сурталтны байдалд жигшүүрт үзэгдэл даруй мөн. Хувьсгалч эв хамт намын гишүүн атал ийм садар самуун явдалтай, чухам адгуусан мэт явах гэдгийг би хувьдаа огт ухахгүйн дээр хэрхэвч зөвшөөрөхгүй байна. Одоо бид нар гишүүн тус бүрийн ахуй байдлын тухай хянан хэлэлцэхэд хүргүүлсэн бөгөөд уг хэргийн дотроос чухам тустай ганц зүйл нь мөн гэвэл зүйтэй байна гэжээ. 

	Намын гишүүдийн олонхын саналыг баримталж Файлог намаас хөөх энэ хэрэгт худлаар мэдүүлсэн Грибовыг хатуу донгодож, урьдаас сануулахаар тогтжээ. Бусад нь ярилцсанаа үнэн шударгаар баримталж мэдүүлсэн тулд зөвхөн буруушаан ухуулахаар тогтжээ. 

	Тус хуралд суулцсан доктор Баржеликээс Павелын бие хий мэдрэлийн өвчин бүхий байдлыг гэрчлэн илтгэжээ. Намын байцаагчаас Корчагиныг донгодож шийтгэх санал гаргасан боловч хуралдсан олноос огт зөвшөөрсөнгүй бөгөөд Павелын хувьд ямар ч ял зэмлэл хэлэлцэхгүйгээр тогтов. 

	 

	* * *

	 

	Хэдэн хоногийн дараа Корчагин төмөр замын хурдан тэргээр Харьков хотноо оджээ. Украины комсомолын төв хорооны мэдэлд шилжүүлэн томилохыг Корчагинаас үлэмж хүсэх тул уул мэдүүлснийг харьяат аймгийн намын хорооноос зөвшөөрснөөс гадна түүний ажлын ба биеийн байдлын тухай зүгээр үнэмлэх олгожээ. Корчагин ч явлаа. Комсомолын төв хорооны нарийн бичгийн дарга нарын нэг болох Акимтай уулзаж учир явдлаа цөмийг тодорхойлсон байжээ. 

	Аймгийн намын хорооноос олгосон өнөөх үнэмлэхэд “намдаа үнэнхүү чин зүтгэлтэй” гэсний дараа “намын гишүүний хувиар гүйцэтгэх аливаа ажил хэрэгтээ, болгоомжтой авч гагцхүү зарим нэг онц учир шалтгаан тохиолдсон үест үлэмж догширч ухаан мэдрэлээ алдахад хүрэх боловч энэ нь хий мэдрэлийн хүнд өвчин бүхийн харгай болно” гэснийг үзсэн Аким, 

	— Павлуш, үүнийг чинь бас ийм үнэтэй чухал бичигт хүртэл тэмдэглэсэн байна шүү, гэвч чамд үүнээс гутрах явдалгүй бий. Заримдаа ийм явдал хэн ч гаргадаг юм. Одоо чи өмнөх дулаан газар очиж чадал тамираа сэргээж бэхжүүлсний дараа буцаж ирсэн тухайд хаа, ямар ажилд орохыг ярилцана биз гээд Павелын гарыг чанга барьж ёслоод салав. 

	 

	* * *

	 

	Төв хорооны “коммунар” гэдэг санаторийн газар нь элдэв өнгийн сайхан ногоо цэцэг элбэг дэлбэг тарьсан ба сайхан оргилолт булаг цэцэрлэгийн доторх үзмийн модны цэцэг навчаар бүрхэгдсэн орон байшингуудтай ийм байжээ. 

	Амрахаар ирсэн хүмүүст олгосон охор цагаан хувцас буюу далайд шумбах үестээ өмсөх тусгай хувцастай олон хүн үзэгдэв. Залуу эмэгтэй доктор шинэ ирэгсдийг бүртгэж байна. Булангийн нэг байшингийн саруулхан бөгөөд жигтэйхэн цэвэр сайхан ор дэвсгэр бүхий тасалгаанд орж хувцас хунараа сольж, халуун усанд биеэ угаасан Корчагин даруй яаравчлан далайн хөвөө тийш очжээ. 

	Нүдний хараа хүрэх газар хүртэл үзэхэд жавхлан төгөлдөр бөгөөд, зүлгэж өнгөлсөн хар хөх гантиг чулуутай адил гялалзсан далайн ус уудам цэлгэр үзэгдсэн бөгөөд далай зах хязгааргүй мэт бөгөөд манан дотроос хөхөрч үзэгдэх тэнд замхарна. Усанд туссан тунгалаг нарны гэрэл түмэн өнгөөр цацран гал түймэр бадарсан мэт үзэгдэж, хол ойрын уул хаднууд өглөөний уур манан дотроос цухуйж харагдана. Далайн ариун бөгөөд амьдруулагч уур амьсгал нь цээжинд гүнээ дүүрээд агуу их далайн амарлингуй хөхөмдөг өнгийг нүд үзэж ханахгүй байлаа. 

	Эелдэг маягтай жижиг долгион хөл доогуур мяралзан ирж хөвөө дээрх алтан элсийг долоон үзэгддэг билээ. 

	 


ДОЛООДУГААР БҮЛЭГ

	 

	Амралтын хүмүүс далайн хөвөө дээрээс буцаж ирэхдээ санаторийн дэргэдэх эмнэлгийн газрын их цээрлэг дотуур явдаг бөгөөд бас Корчагин бор чулуугаар барьсан өндөр хэрмийн ёроолд байх моддын сүүдэрт сууж амардаг бөгөөд энд өөр хүмүүс орж ирэх нь цөөн, олон хүний үймээн шуугиан бүхий тус сувиллын газраас зайдуу нам гүм газар сууж цэцэрлэгийн дотуур сэлгүүцэн зугаацахаар явах хүмүүсийг үзэж, дуу хөгжим сонсоход аятай болно.

	Энэ өдөр ч Корчагин тэндээ очиж хулсаар сүлжиж хийсэн бөгөөд түшлэгтэй хоёр урт сандлын нэгэн дээр сахлаг үстэй алчуур ба Фурмановын зохиол “Үймээн” гэдгийг уншиж, дуусаагүй номоо тавиад нөгөө сандал дээр өөрөө далайн ус нар хоёроос суларчихсан биеэ амруулж хэвтжээ. Санаторийн газар анх хүрч ирсний дараа хэдэн хоногийн дотор Корчагины хий мэдрэлийн эмгэг нь хэвээр бөгөөд толгойн өвчин мөн зогссонгүй болно. Эмч профессорууд түүний онц ба ховор тохиолдох өвчнийг шинжилсээр бөгөөд тухайд энд тэндээс нь үргэлж тогшиж үзэх буюу чагнах нь үлэмж зовлонтой ба залхуутай болсон байлаа. Тэдгээр профессоруудын туслагч болох Юрусалимачик гэдэг сонин овогтой, ааш зан сайтай намын гишүүн бүсгүй тэрхүү аргалуулж бий Корчагиныг эрэн даган явж тусгай мэргэжилтнүүдийн аль нэгэнд аваачиж үзүүлэх бөгөөд элдвээр ятган хэлдэг болно. 

	Нэг өдөр Павел ингэж хариулав.

	— Үнэнээ хэлэх юм бол би эцэж хаширчхаад байна шүү. Урьд хэлж өнгөрснөө бас өдөр тутам таван удаа дахин давтан хэлэх нь бэрх боллоо. Эмч нар бол эмэг эх чинь галзуурч өвдсөн үү? Эцэг чинь үе мөчний өвчтэй байсан уу? гэх зэргээр асуудаг байна шүү, гэтэл хэн чөтгөр түүнийг мэдэх билээ. Би бол тэднийг нүдэндээ ч үзсэнгүй шүү. Бас намайг заг хүйтэн мэтийн муу өвчнөөр өвдсөн үү? нуулгүй үнэнээ хэлж өг гэж дахин давтан сонирхох бөгөөд заримдаа тэдний халзан толгой руу нь буулгах дур хүрэх юм. Үнэнийг хэлэхэд над амрах зав чөлөө олгохыг хүсэхээс өөр явдал одоо дээрээ байхгүй юм. Хэрэв нэг сар хагасын чөлөөгөө үргэлж энэ мэтээр шинжилж зовооход хүрвэл би эцэстээ ард олны амгалан байдалд аюултай этгээд болохоос зайлахгүй болно байгаа гэхэд түүний хариуд Иерусалимчик нь инээдэм тоглоомоор өнгөрөөн хэдэн минут болмогц Павелыг дахин сугадаад мэс заслын эмч тийш одохдоо, ямар нэгэн сонирхолтой юм сонсож олоод ярьсаар явдаг байлаа.

	Энэ өдөр эмчид үзүүлэх гэсэн төлөвлөгөөгүй бололтой, үдийн хоол идэх хүртэл нэг цаг үлджээ. Дутуу нойрмог хэвтсэн Павел ямар нэгэн хүний ойртож яваа чимээг сонссон боловч “унтаж бий гэж санаж, зогсолгүй өнгөрч одох байгаа” гэж бодож, нүдээ аниад хэвтсэн атал түүний бодол дэмий болжээ. Дэргэдэх сандал дээр хүн ирж суусан бөгөөд сайхан үнэр ханхалсныг үзвэл, ямар нэгэн бүсгүй хүн бололтой. Нүдээ нээж харахад, юуны урьд цав цагаан хувцастай сайрин шаахайтай, нар салхинд борлосон хөл нь үзэгдээд, хөвгүүнтэй адил хайчилсан үстэй бяцхан толгой ба хоёр том нүд хийгээд, хулганын шүдтэй адил хурц цагаан шүд үзэгджээ. Тэрхүү бүсгүй нь баахан ичсэн маягтай инээмсэглээд, 

	— Би харин танд саад болсон болов уу, уучилж ажаам уу? гэхэд зүйд үл нийлэлцэхийг хайхарсангүй гагцхүү зайлж одох болов уу? гэж итгээд Корчагин хариу ч хэлсэнгүй дуугүй өнгөрсөн атал харин өнөөх “Үймээн” гэдэг номыг нь үзэж суусан бүсгүй, 

	— Энэ таны ном уу гэж асуухад Корчагин, 

	— Мөн минийх гэжээ. 

	Дараа нь нэг минутын хэртэй дуугүй суусан бүсгүй, 

	— Нөхөр та төв хорооны санаториос ирсэн үү? гэж асуухад тэсэж ядсан Корчагин баахан хөдлөөд “энэ хаанаас гарч ирсэн юм билээ. Амрах гэдэг чинь ийм юм уу. Удахгүй та чинь ямар өвчтэй хүн билээ гэж асуух нь магад гэж даруй зайлахаас өөр аргагүй болж” гэж бодоод дургүйцсэн маягтай бүдүүлгээр, 

	— Үгүй гэсэн боловч бүсгүй нь, 

	— Би таныг тэнд үзсэн шиг санаж байна шүү гэжээ. 

	Павелын тэндээс босож зайлахаар завдаж бий үест араас нь хүнгэнэсэн дуутай өөр нэгэн бүсгүй, 

	— Дора чи юу хийж энд орж ирсэн юм бэ? гэж асуужээ. 

	Борлосон тарган цагаан царайтай, санаторийн хувцастай бүсгүй сандлын ирмэг дээр суугаад Корчагин тийш мөчид харж үзсэний дараа, 

	— Нөхөөр, би таныг үзсэн шиг санагдах юм. Чухам хаа үзсэнээ мэдэхгүй байна. Та Харьковт ажил хийж байсан биш биз гэж асуухад Павел, 

	— Мөн Харьковт гээд уул урт яриагаа даруй таслахаар завдсан атал харин нөгөөдөх нь бас дахин, 

	— Та тэнд ямар ажилтай байсан билээ гэж асуухад, 

	— Баас шороо цэвэрлэх ажил хийж байсан юм гэхэд тэд нар ха ха гэж инээлдэж, 

	— Таныг чинь тийм сүрхий эелдэг сайхан ааштай нөхөр гэж хараахан хэлж боломгүй байна шүү гэхэд, 

	Харьков хотын намын товчооны гишүүн болд Дора Редкинатай анх танилцсан нь ийм бөгөөд ийнхүү инээдэмтэйгээр уулзсанаа хожим санах бүрдээ инээдэг билээ. 

	 

	* * *

	 

	Нэг өдөр үдээс хойхно “Даласса” гэдэг санаторийн цэцэрлэгт дуу хөгжим сонсохоор ирсэн Корчагин санамсаргүй явсаар Жаркийтай уулзжээ. Тийнхүү гэнэт уулзсан нь хачин бөгөөд фокстрот бүжгийн улмаас болжээ. 

	“Уран тачаангуйг хөдөлгөх баярын шөнө” гэж элдвээр маяглаж дуулсан нэг тарган гэгчийн хүүхний дараа тайзан дээр гарч ирсэн хоёр хүний нэг нь улаан цилиндр малгайтай заримдаг нүцгэн ташаанаас элдэв өнгийн гарих зүүсэн, цав цагаан галстугтай мөн тийм цагаан ханцуйвчтай бөгөөд товчилж хэлбэл, зэрлэг хүнийг дүрсэлсэн санаатай байсан юм уу даа. Нөгөө нь зүгээр царайтай, олон давхар хувцастай бүсгүй ийм хоёр байжээ. Тэр хоёр фокстрот бүжиглэж, ууц нуруугаа элдвээр хөдөлгөж эргэлдэхэд санаторийн өвчтөний суусан сандлын араар зогсож бий бухын хүзүү шиг бүдүүн хүзүүтэй непман гэдэг шинэ цагийн худалдаачин их л бахархан инээн баясаж байсан болно. 

	Үнэхээр жигшүүртэй бөгөөд цилиндртэй бордмол гахай шиг тарган бүдүүлэг эрэгтэй эмэгтэй хоёулаа тэврэлдэн наалдаж элдэв, завхайгаар аашлан байхад, даруй зайлж одохоор завдсан Павелын ард нэг туйлын тарган амьтан хамраа сүрхрүүлэн амьсгаадаж билээ. Тайзны өмнө суусан нэг хүн босож ирээд, 

	— Янхны маяг үзүүлэхээ зогсогтун, чөтгөр аваг! гэж туйлын жигшин хашхирсан бөгөөд үзтэл Жаркий мөн байв. 

	Гэнэтхэн хөгжим тасалдаж өнөөх хоёр тийнхүү маяглахаа зогсоход ард нь зогсогсдын нэг нь эсэргүүцэн хашхирсан хүн тийш их л дургүйцэж, 

	— Үзэгдлийг таслах энэ ямар жигтэйхэн эд вэ?

	— Бүх европоороо ингэж бүжиглэдэг юм. 

	— Энэ чинь яасан жигшүүртэй хэрэг вэ? гэж исгэрэлдэн бархиралдахад олны дунд суулцсан коммунарчуудын дотроос Череповецкийн комсомолын нарийн бичгийн дарга Жбанов дөрвөн хуруугаа амандаа хийж, чанга гэгч исгэрэн бусад нь мөн исгэрэлдсэн бөгөөд арга буюу өнөөх эр эм хоёулаа салхинд үлээгдэн хийссэн мэт даруй тайзан дээрээс зайлмагц наадмын удирдагч чадамгай зарц шиг маягтай нэг хүн гарч ирээд боож үнэрхэх маягтай, 

	— Манай шийчин тоглож чадахгүй нь даруй эндээсээ мордоно гэж сонсгоход санаторийн хувцастай бага шиг хөвгүүн, 

	— Мало Спаскийн гудамжаар колбас шиг мурилзан арилаад Москва очно гэж өвгөндөө хэлээрэй! гэхэд олон бүгдээрээ инээлджээ.

	Өмнүүр суусан аймгийн хорооны суртлын хэлтсийн эрхлэгч Жаркийг Корчагин эрж олоод тэндээс хамт өөрийн байранд буцаж нэлээд удтал ярилцаж суухын завсар, 

	— Чи мэдсэн үү? Би эхнэртэй болсон шүү! Удахгүй хүүхэд гарна, охин юм уу? хүүтэй болох гэж байгаа шүү, гэхэд Корчагин, 

	— А тийм үү, эхнэр чинь хэн билээ гэж гайхаж асуухад Жаркий кармагаасаа нэг зураг гаргаад, 

	— Чи үүнийг таньж байна уу? гэжээ. Тэр нь Жаркий, Анна Борхарт хоёрын зураг байжээ. Түүнийг үзэж ихэд гайхаад, 

	— Дубав одоо хаа билээ гэж асуухад, 

	— Дубав Москвад байна, намаас хөөгдөхөд эв хамтын сургуулиас мөн хөөсөн, одоо МВТҮ˗д сурч байгаа байх, дам сонсвол дахин намдаа орсон гэх болов ч дэмий хэрэг болов уу. Тэр бол өшиж гутарсан амьтан байгаа юм шүү... Игнат минь одоо хаа байгааг чи мэдэв үү? Далайн онгоц хийх газрын даргын орлогч болсон шүү. Бусад нөхдөөсөө салж тарсан бөгөөд хэн нь хаа ямар ажилтай байгааг би сайн мэдэхгүй байна. Хэдийгээр бид нар тарж бутарчихсан авч, хааяа дахин уулзаж хуучнаа дурсаж суухад үнэхээрийн сонин байна шүү гэжээ.

	Дора ба өөр хэдэн хүн Павелын тасалгаанд орж ирсэн бөгөөд тэдний нэг нь өндөр биетэй Тамбов мужийн хүн, үүдээ хаажээ.

	Жаркийн гавьяа одонг харж үзсэн Дора, 

	— Нөхөр та намын гишүүн үү. Хаа ажил хийдэг бий гэж асуухад тийнхүү лавласны учир чухам юу болохыг мэдсэнгүй Корчагин, Жаркийн тухай товч хэлж өгсөн бөгөөд Дора цааш өгүүлэв, 

	— Тийм бол үлдэж болно. Энэ нөхөд сая Москвагаас ирсэн юм. Тэгээд намын сүүлийн сонинуудыг хэлж өгнө, бид нар танайд хуралдах гэж байна шүү гэжээ. Уул цугларагсдын дотор Павел, Жаркий хоёроос бусад нь бүгдээрээ хуучин большевикууд байжээ. Москвагийн шалган байцаах комиссын гишүүн Бартащев, Троцкий, Зиновев, Каменев зэрэг хүмүүс удирдаж шинэ фракц (бүлэг) гараад намыг эсэргүүцэж байгаа учир бид нар ийм түгшүүртэй цагт зохих газрууддаа байх нь чухал юм. Би маргааш мордох гэж байна гэжээ. Түүний дараа гурав хоноод, уул санатори нь зохих хугацаа дуусахын өмнө хоосорчихсон бөгөөд Павел ч мөн тэрчлэн хугацаанаасаа урьд буцсан билээ. 

	Комсомолын төв хорооноос саатуулсан ч үгүй нэг аж үйлдвэрийн аймгийн комсомолын хорооны нарийн бичгийн даргын ажилд томилогдсон Корчагин удсангүй уул аймагтаа очиж харьяат хотын бүх гишүүдийн хуралд анхны илтгэлийг тавьсан болно. 

	Намрын сүүл сараар хоёр ажилчны хамт хотоос хол байх нэг аймагт томилогдон явсан Корчагины машин замын дэргэдэх суваг руу онхолдоход бүгдээрээ гэмтэж бэртсэн бөгөөд Корчагины баруун хөл нь өвдгөөрөө хүнд бэртсэн учир даруй Харьков хотын мэс заслын институт гэдэг эмнэлгийн газар хүргүүлэгдсэн байжээ. Эмч нар нийлэн хавагнасан өвдгийг нь шинжлэн үзээд, рентгений гэрлээр зургийг нь татуулж харилцан зөвлөлдөж хянасны дараа даруй мэс засал хийвэл зүйтэй гэж тогтоосныг Корчагин ч зөвшөөрсөн болно. 

	Тийнхүү зөвлөлдөж тогтоосон эмч нарын тэргүүлэгч махлаг биетэй профессор, 

	— За тийм бол маргааш өглөө гүйцэтгэе гээд гарч одоход бусад нь мөн түүний хойноос гарцгаав. 

	Хэвтэх бяцхан тасаг цэвэр саруулхнаас гадна Корчагины аль эрт мартсан эмнэлгийн газрын тусгай үнэр дахин үнэртэж, ажиглаж харахад дэргэд нь цэвэрхэн цагаан даавуугаар хучсан бяцхан ширээ ба мухар сандал хоёроос өөр юм огт үзэгдсэнгүй. 

	Хөл нь их өвдөж, ухаан санаанд юм орохгүй ба хоол унданд дургүй болсон авч, орон дээрээ хажуулдан хэвтээд, захидал бичиж бий Павел эмэгтэй санаторичийн авчирсан үдшийн хоолыг идсэн ч үгүй буцааж өгсөн байжээ. Үдшийн бор харааны үесээр дөрөв дэх захидлаа бичиж дууссан Корчагины тасалгааны үүдийг аяархан татаж ороод, дэвсгэрийн дэргэд ирж зогссон залуу насны цагаан хувцастай, цагаан малгайтай бүсгүйг ажиглаж харвал нарийн хөмсөгтэй том хар нүдтэй, нэг гартаа түрүүвч, нөгөө гартаа цаас харандаа барьсан байжээ. 

	Дараа нь, 

	— Би танай туслагч байна. Энэ өдөр миний ээлж болсон юм. Танаас асууж тэмдэглэх зүйл байх бөгөөд та түүнд дурлана уу, байна уу, арга буюу цөмийг тодорхойлж хэлэхээс зайлах замгүй гээд хөөрхөн инээмсэглээд, тийнхүү “байцаах”˗аар завдаж бий байдал нь нэлээд зөөлрүүлсэн байлаа. Дараа нь Корчагин бүтэн нэг цагийн дотор гагцхүү өөрийн хувийн явдлыг хэлж өгснөөс гадна элэнц хуланцаасаа ч мөн бага сага дурсалцсан болно. 

	* * *

	 

	Операц буюу мэс засал үйлдэх тасалгаанд ам хамраа цагаан марлиар уясан хэдэн хүн гялалзсан өнгөтэй багаж зэвсгүүдээ нарийхан ширээн дээр тарааж тавиад дунд нь туйлын том төмпөн тавьсан байжээ. Корчагиныг ширээн дээрээ хэвтүүлж бий үест гараа угааж бий профессорын ард бусад нь операц хийхдээ хэрэглэх юмыг яаравчлан бэлтгэж байв. Корчагин эргэж харахад сувилагч нар хануур, хайч зэргийг тараан тавьж Ординатор гэдэг бүсгүй эмч Баженев Корчагины хөлийн боодол даавууг задалж бий үестээ, 

	— Нөхөр Корчагин, та битгий наашаа хар, сэтгэл мэдрэлд муу болж болно гэж аяархан өгүүлэхэд Корчагин, 

	— Доктор оо, та хэний сэтгэл мэдрэлийн тухай хэлсэн юм бэ? гэж асуув. 

	Дараа нь хэдэн минут өнгөрмөгц Павелын нүүрийг өргөн даавуугаар битүүлсний дараа, профессор өгүүлсэн нь, 

	— Та битгий зовогтун, одоо нойрны эм үнэртүүлнэ, амьсгалаа хамраараа урт татаж, тоо тоолж хэвтэгтүн гэхэд бүтээлгийн дороос сулхан авч огт айж зовсонгүй маягтай, 

	— За за, харин элдвийн зохисгүй үг дуу гаргаж магадгүй хүн юм шүү, эртхэнээс уучлахыг гуйсугай гэхэд, биеэ барьж чадсангүй профессор инээмсэглэн байжээ. 

	Анх удаагийн хэдэн дусаал хлороформа нь хэдийгээр амьсгалыг давчдуулах ба муухай үнэртэй байсан авч, түүнийг уртаар татаж үнэртээд тоогоо тоолж эхэлсэн Корчагин хожим эдэлж өнгөрөх олон зовлонгийн анх дугаарыг одоо амсжээ. 

	 

	* * *

	 

	Үл мэдэгдэх шалтгаанаас санаа сэтгэл нь тавгүй болсон Артем сая хүлээж авсан захидлын дугтуй бараг дунд нь хүртэл урж задалмагц эхний хэдэн үсийг уншиж үзэхэд, 

	“Артем аа, бид хоёр бичилцэж харилцах нь тун ховор бөгөөд жилд нэг хоёроос хэтрэхгүй байна шүү, гэвч чанар нь олон цөөндөө биш биз. Чиний захидлаас үзвэл чи өөрийн хуучин байдлаас бүрмөсөн салахыг хичээж гэр бүлийн хамт Щепетовкаас нүүж Казатинскийн депод шилжсэн байна. Чиний гэр бүлийн байдал хувийн жижиг хөрөнгөнд шунахайрсан Стешагийн ба түүний төрөл садны хуучин заншил, үзэл мөн болохыг би мэдсээр байсан болно. 

	Стеша мэтийн хүний үзэл суртлыг засаж өөрчлөх явдал тун бэрх бөгөөд чи ёсоор болгож чадахгүй болов уу гэж зовно. Чи “настай болсон хойноо сурч боловсрох бэрх байна” гэсэн боловч, харин үнэндээ бол тийм муу биш бололтой. Үйлдвэрээ орхиж хотын захиргааны даргын үүргийг гүйцэтгэхээсээ татгалзсан чинь үл нийлэлцэх хэрэг. Чи бол засаг захиргааны эрхийг булааж авах явдалд оролцогсдын нэг мөн учир, одоо эрхээ авч эдлэлцвэл зохино. Маргаашаас эхлэн хотын захиргааны ажил хэргийг биедээ хүлээж даруй хөтлөн явуул. 

	Одоо өөрийн тухай өгүүлбэл, бүтэл муутай явдал тохиолдсон бөгөөд эмнэлгийн газруудыг хэсэн хэвтэх минь олширсноос гадна хоёр удаа мэс засал хийлгэж үзэв. Цусаа үлэмжхэн урсгаж биеийн тэнхээ тамир доройтсон авч чухам хэзээ тэнхрэхийг минь мэдэх этгээд огт байдаггүй. Ажил хөдөлмөрөө орхиж “эмнүүлэх” гэж шинэ ажилтай болсондоо туйлын зовж зүдэрсний гадна бас баруун хөл өвдгөөрөө хөдөлж чадахгүй болсон ба биеэ хэдэн газраар оёулснаар барахгүй эмч нар сүүлийн үест шинжилж илрүүлсэн нь долоон жилийн цаана нурууны яс үе цохигдон эвдэрсэн бөгөөд одоо аргалахад тун бэрх болжээ гэлцэнэ. Албан ажилдаа дахин орохыг хүсэх учир яаж ч аргалж эмнэснийг би хувьдаа тэсэж гарахыг бодно. 

	Огт ажил хийж чадахгүй хүн болж хоцрохоос илүү зовлон над байхгүй бөгөөд түүнийг санаандаа бодож ч чадахгүй болжээ. Ямар ч арга зүйгээр эмнэхэд надаас татгалзсан удаа огт байсангүй, гэтэл энэ хэр сайжирсан явдалгүй, харин өвчний байдал улмаар хүндэрч доройтсон нь илэрхий бий. Анх удаа операц хийсний дараа явж чадах болсоор ажилдаа орсон авч, удсангүй бас дахин эмнэлгийн газар хэвтэх болсон бөгөөд одоо Евпаторийн “Майнак” гэдэг санаторид очих бичиг олгосон тулд, маргааш мордохоор бэлтгэж байна. Артем чи битгий миний тухай санаагаа зовоорой. Намайг үхүүлэхэд төдий л хялбаргүй шүү. Намайг чухам гурван голтой хүн гэвэл зохино. Ах минь бид хоёр дахин ажил хэрэгтээ зүтгэж чадах байх. Нэгэнт муудаж хоцорсон биеийг засаж залруулах явдал манай намд сүйтгэл үлэмжхэн байдаг тулд чи арваад пүү хүнд юмыг үүрэхээ зогсож, биеийн эрүүлийг бодолцвол зохино. Цаг жил өнгөрөх тутам элдэвт хашир суух ба сургууль бол эрдэм өгдөг байна. Харин эцэст аливаа эмнэлгийн газруудыг хэсэн явах минь зохилдохгүй байна биш үү. 

	Гарыг чинь барьж амрыг эрэгч Павел Корчагин” гэжээ. 

	Артем өтгөн хөмсгөө буулгаж дүүгийн захидлыг уншиж бий үест харин Павел бол гарахаар бэлтгэсэн бөгөөд эмэгтэй доктор Баженовыг амарчлахад тэр доктор гарыг барихтайгаа хамт, 

	— Та маргааш Крым одох гэж байна уу. Энэ өдрийг хаа өнгөрөөх гэж байгаа билээ гэж асуухад, 

	— Нөхөр Родхина даруй хүрч ирэх бий. Би энэ өдөр тэдний гэрт очих бөгөөд маргааш намайг төмөр замд суулгаж өгөх гэсэн болно. 

	Павелыг үргэлж эргэж байсан Дораг Бажанов таних болсон байлаа. 

	— Нөхөр Корчагин та Крым мордохоос өмнө миний эцэгтэй уулзана гэдгийгээ мартсангүй биз. Би таны тухай эцэгтээ тодорхой хэлсэн бөгөөд энэ үдэш очиж үзүүлэхгүй юү гэхэд Корчагин ч даруй зөвшөөрсөн болно.

	Тэр үдэш Ирина Васильевна Корчагиныг дагуулж эцгийн уудам тасалгаанд оржээ. Алдарт эмч хүүхнийхээ дэргэд Корчагины биеийг онц хичээнгүйлэн шинжлэн үзэхдээ эмнэлгийн газраас авчирсан рентгенээр татуулсан зураг ба харьяат эмч нараас шинжилж илрүүлсэн баримтуудыг мөн хяналцсан байжээ. Эцгийн латинаар хэлснийг сонсож байтал Ирина Васильевнагийн царай нь гэнэт хувираад явчихыг Павел андсангүй байжээ. Корчагин тэрхүү профессорын санал бодлыг мэдэхийг хичээж түүний том халзан толгой ба хурц нүдийг ажиглан үзэв ч юү ч олж мэдсэнгүй болно. Корчагин хувцсаа өмсмөгц, эцэг нь ямар нэгэн хуралд очихоор бэлтгэсэн бөгөөд эелдэг сайхнаар амарчилж, өвчний тухай шинжилсэн минь чухам юу болохыг хэлж өгөөрэй гэж хүүхэндээ захиад гарч одов. 

	Ирина Васильевнагийн суух орон сав эд хогшил нь үнэхээр үзэмжтэй сайхан бөгөөд Корчагин хүүхэн доктор Баженов өвчний тухай юу хэлж өгөхийг хүлээж зөөлөн орон дээр түшин хэвтэв. Доктор хэрхэн юү гэж эхэлж хэлэхээ мэдэхгүй зовж байлаа. Эцэг нь Корчагины биеийн дотор орших хуучин халуун улмаар хүндэрч бий учир түүнийг таслах эмнэлгийн арга байхгүй гэснээс гадна мэс засал хэрэглэж үл болно гэжээ. Энэ залуу хүн эцэстээ огт хөдөлж чадахгүйд хүрнэ, түүнийг анагаах арга чадал бидэнд байхгүй” гэсэн байжээ. 

	Хүүхэн доктор нь эмчийн ба таних сайн нөхрийн хувиар Корчагины бие махбодын үнэн байдал нь одоо чухам ямар болсныг тодорхойлж хэлсэнгүй, зөвхөн цухуйлгаж хэлэхдээ, 

	— Нөхөр Корчагин! Евпаторийн шаврын эмнэлэгт эрхбиш засарч сайжрах байх гэхээс гадна намар буцаж ирэхдээ ажилдаа орж чадах биз гэж би итгэж байна гэсэн боловч түүний янз байдлыг ширтэн бий хоёр хурц нүдний ажиглаж байгааг мартжээ. 

	— Сая таны хэлснийг буюу таны цухуйлгасан бүгдийг бодож үзвэл миний байдал үнэхээр хүнд болохыг би бүрэн мэдэж байна. Надаас нууж далдлах явдалгүй, харин чухам үнэнийг хэлж өгөхийг би танаас гуйя, та намайг муу үг сонсоод муурч ойчих буюу, аль биеэ хорлох хүн гэж битгий санагтун. Миний өвчин алсдаа ямар болохыг мэдэхийг би туйлын хүсэх юм гэхэд Баженов нь зөвхөн инээдэм тоглоомоор өнгөрөөсөн бөгөөд тэр үдэш Корчагин маргаашийн байдал чухам хэрхэн урваж ямар болохыг мэдэж чадсангүй болно. Дараа нь Корчагин амар мэндээ солилцон явах болоход Баженов аяархнаар хэлсэн нь, 

	— Нөхрийн хувиар таныг сайн санаж явааг минь та битгий мартаарай. Таны байдал элдвээр хувилж болох юм. Хэрэв танд надаас туслах буюу надтай зөвлөж хэлэлцэх учир тохиолдвол даруй бичээрэй, би аль чадахуйц тус болохыг хичээнэ гэжээ. 

	Сая гарсан өндөр биетэй савхин дээлтэй хүн таягаа чанга тулсаар хөлсний тэрэг тийш гэлдэрч явааг хүүхэн доктор цонхоороо харсаар зогсож билээ. 

	Бас Евпаторид хүрч ирэв. Өмнө зүгийн халуун нар, алтан утас хатгаж оёсон тоорцогтой хөрслөг царайтай нутгийн хүмүүсийн хашхиралдах өндөр дуу сонсогдов. Амралтын хүмүүсийг машинаар арваад минутын дотор “Майнак” санаторийн бор чулуун байшинд хүргэж ирмэгц зохих тасгуудад хуваарилан оруулж, ээлжийн доктороос 11 дүгээр номертой тасгийн үүдэнд зогсоод, 

	— Нөхөр та ямар газраас бичигтэй ирсэн билээ гэж асуухад

	— Украины төв хорооноос гэж Корчагин хариулмагц, 

	— Тийм бол таныг энэ тасалгаанд нөхөр Эбнертэй хамт суулгая. Тэр бол германы хүн бөгөөд, орос хүнтэй цуг суулгана уу гэж гуйсан юм гээд үүдийг нь тогшиход тасалгааны дотроос муухан орос хэлтэй хүн, 

	— Орогтун гэжээ. 

	Тасалгаанд орсон Корчагин хайрцгаа тавьж, дэвсгэр дээрээ хэвтсэн цайвар үстэй цэвэрхэн хөх нүдтэй хүн тийш эргэж харахад герман нь сайшаах маягтай инээмсэглээд, 

	— Гут морген, геноссен гэсний дараа, та амархан сайн байна уу гэж хэлэх гэснийгээ засаж дуугараад урт хуруутай эцэнхий цагаан гараа сарвайж ёслов. 

	Хэдэн минут болмогц дэргэд нь очиж суусан Павел хэдийгээр хэл нэвтрэлцэхгүй боловч элдэв дохио мэтийг хэрэглэн ярилцаж бий тул зарим ухагдахгүй үгнүүдээ нүд амаараа буюу гараараа дохилцож тайлбарлахдаа зохиогдоогүй эсперантаар харилцаж билээ. Эбнер бол Германы хөдөлмөрчин болохыг Корчагин тэр дараагаа мэдсэн болно. 

	1923 онд Гамбург хотноо гарсан бослогын үест Эбнер ташаагаараа шархадсан бөгөөд одоо хуучин шарх нь дахин задарсан тул хэвтэж эмнүүлэх болжээ. Хэдийгээр өвдөж ядарсан авч бие сэтгэлээ чанга барьж, сэргэлэн байх тул Павел түүнд даруй дуртай болсон шалтгаан тэр болно. Хамт суухад түүнээс илүү сайн нөхрийг Корчагин эрэхгүй байсан байна. Тэрхүү герман нь бусадтай адил өглөөнөөс үдэш хүртэл өвчин зовлонгоо тоочиж улиглахгүй харин түүнтэй хамт суусан этгээдээс өөрийн зовлон зүдрэлийг мартаж болох байсан байжээ. 

	Корчагин Герман хэл огт мэдэхгүй тул дотроо гомдож суусан болно. 

	 

	* * *

	 

	Цэцэрлэгийн нэг буланд хэдэн том сандал, нэг хулсан ширээ өвчтөнийг зөөх дөрвөн дугуйтай явган тэрэг хоёрыг тавьсан бөгөөд сая эмнүүлэхээр ирсэн таван хүн энд бүтэн өдөр суудаг тул тэд нарыг “эв хамтын интернационалын гүйцэтгэх хороо” гэж нэрийдсэн байжээ. Тэрхүү тэрэгнүүдийн нэгэнд Эбнер, нөгөөд хөлөөрөө гишгэж явахыг хоригдсон Корчагин суусан болно. Бусад гуравны Крымын ардын худалдааны хэргийг эрхлэх яамны ажилтан том биетэй Вайман овогтой эстони хүн. Нөгөө нь арван найман настай залуу хүүхэн, харавтар нүдтэй, Марта лауринь овогтой Латви бүсгүй, гурав дахь нь Леденов овогтой өндөр сайхан биетэй, санчгаасаа бууралтаж эхэлсэн үстэй Сибирь нутгийн хүн байв. Герман, Эстони, Латви, Орос, Украин ийм таван угсааны хүмүүс бөгөөд интернационал гэсэн нэрдээ яг зохижээ. Герман хэл мэдэх Марта, Вайман хоёрыг Эбнер хэлмэрчээр хэрэглэдэг байв. Павел Эбнер, хоёулаа нэг тасалгаанд суудаг, Марта Вайман хоёр Герман хэлтэй учир, Эбнертэйгээ ойр танилцсанаас гадна Леденов, Корчагин хоёр шатар тавьж танилцсан байжээ. 

	Тэрхүү Иннокентий Павлович Леденов ирэхээс өмнө Корчагин тус санаторидоо шатрын аварга цолтой болно. Энэ эрхэм цолыг Корчагин Ваймантай удтал тэмцэлдэж олсон бөгөөд тийнхүү ялагдсан номхон Вайман, хохирсондоо сэтгэл нэлээд тавгүй учир, өшөөгөө авахыг хүсдэг байжээ. Гэтэл шинэ ирсэн тавиад настай боловч залуу үзэгдэх өндөр өвгөн Корчагиныг шатар тавих уу гэсэн бөгөөд түүнийг сайн шатарч гэж мэдсэнгүйн дээр, аварга цолтой Корчагин шинэ ирсэн шатарчинтай наадах үүрэгтэй тул даруй зөвшөөрч наадаж эхэлсний дараа анхнаас болгоомжилсонгүйн харгайгаар гарцаагүй ялагдахаа мэдсэн боловч, арга буюу шатарчныг үзэхээр цугларсан олны өмнө гурван цаг хэртэй оролдож тэмцсэний эцэст даруй ялагдахдаа хүрсэн бөгөөд түүнийг нь урьдаар мэдэж суусан өвгөн хайрласан мэт инээн суухад Корчагиныг хожигдоосой гэж хүсэж суусан өнөөх Эстони огт ажиглаж мэдээгүй байсан байна. Корчагины хэлсэн нь, 

	— Би хамаг чадлаа барагдтал тулалдах заншилтай юм сан даа гэхэд түүний учрыг ганцаараа мэдэх Леденов сайшааж толгойгоороо дохин зөвшөөрөв. 

	Дараагийн таван өдөр Инегенти Пеловичтай арван удаа наадсан бөгөөд Корчагин долоо хожигдож хоёр хожиж нэг тэнцэж салахад туйлын баяссан Вайман, 

	— Ай нөхөр Леденов танд баяр хүргэе! Энэ хүнийг сайн хожвол зүйтэй байгаа юм, бид нар хуучин шатарчдыг цөмийг хожсон хүн байгаа юм. Одоо харин өвгөн тантай тохиолдсон нь больж, ха ха ха одоо ямар байна гэх зэргээр даажигнаж, урьд дийлдэж байсан дайсан нь одоо ялагдаж буусан Корчагины хорыг хөдөлгөн суусан болно. 

	Аварга цолоо алдсан Корчагин Леденовтой маш дотно танилцсан ба чухам сэтгэлийн сайн хүнтэй болсон байлаа. Корчагины тийнхүү ялагдсан нь бас ч учиртай болно. Корчагин бол энгийн тоглож сурсан бөгөөд шатрын нарийн бодлогыг сайтар мэдээгүй учир шатрын хамаг нууцыг мэдэх дарханд ялагдах зүй байжээ. 

	Корчагин Леденов хоёрын амьдралд нийлэлцэх нэг он байжээ. Корчагины төрсөн жил Леденов намд элссэн учир одоо нэг нь залуу, нөгөө нь хуучин большевик гвардийн төлөвлөгч болохоос гадна нэг нь хувьсгалын ажил хэрэгт нууцаар оролдож яваад хаант засгийн гянданд хоригдсон ба одоо улсын ихээхэн хариуцлагатай ажлыг гүйцэтгэж буй бөгөөд аж амьдралын ба улс төрийн баялаг туршлага бүхий хашир хүн байв. Нөгөө нь галын халуун охь бадарсан залуу ид насандаа явж бий бөгөөд хувьсгалын ажил хэрэгт оролцож, найман жил тэмцэлдсээр өнгөрсөн байжээ. Тэр хөгшин залуу хоёр одоо зориг төгөлдөр боловч биеийн эрүүл мэнд нь гэмтсэн хүмүүс байлаа. 

	Үдэш бүр Эбнер Корчагин хоёрын суух тасгийг клуб болгож, улс төрийн аливаа шинэ сонинуудыг эндээс гардаг болно. 11 дүгээр тасагт үргэлж шуугилдаж байсан тул хошин үг элдвийн сонин явдал ярих дуртай Вайман завхай яриа ярихыг үл дурлах бүсгүй Марта ба Корчагин хоёрт цохигддог байв. Түүний ярьсныг Марта битүүгээр шоолох, элэг барихдаа чадамгай авч хааяа хүчин дутагдвал Корчагин тусалдаг билээ. 

	— Вайман чиний энэ ярианд бид нар дурлах эсэхийг урьдаар асуусан уу гэхэд, 

	— Ийм юм яаж чиний ухаанд багтдаг юм бэ... би хувьдаа огт ухахгүй юм гэж Корчагин аяархан дуугардаг байлаа. 

	Вайман махлаг уруулаа жомбойлгож онигор нүдээрээ бусад нөхөд тийш хараад, 

	— Сурган боловсруулах ерөнхий газрын дэргэд мораль ёсыг сахих байцаагч нарын орон тоо байгуулж ахмад байцаагчид Корчагиныг томилбол зүйтэй юм сан. Марта ч яах вэ. Эмэгтэйчүүдийн ичих эрээлэх ердийн заншил юм. Харин Корчагин юм үзээгүй бяцхан хөвгүүн буюу комсомолын нялхсын дүр үзүүлэх санаатай байна биш үү... би өндөг нь тахиагаа сургаж гарахад дургүй билээ гэжээ. 

	Тийнхүү эв хамт ёсны моралийн тухай харилцан маргалцалдсаныг олны саналаар таслах гэж Марта Эбнерт орчуулж хэлэхэд, 

	— Завхай шалиг яриа энэ муу байна. Би Павлушийн саналыг зөвшөөрч байна гэжээ. 

	Аргаа барагдсан Вайман дооглосон маягаар өнгөрсөн бөгөөд түүнээс хойш бадарчны явдал мэт завхай яриа ярихаа зогсов. 

	Корчагин Мартыг арван есөн наснаас хэтрээгүй гэж санадаг байсан нь энгийн ярилцаж суухдаа арван долоон онд намын гишүүнд элссэн ба Латвийн Коммунист намын идэвхтэй ажилчны нэг болохоос гадна одоо гучин нэгэн настай юм байна гэж мэдэж, үнэхээрийн гайхсан билээ. Арван найман онд түүнийг цагаантан бариад буудаж алахаар шийдсэн авч, тэр дараа нь холбоот улсын засгийн газраас бусад нөхөдтэй нь хамт суллаж авсан бөгөөд одоо “Үнэн” сонины хорооноо ажил хийж байгаагаас гадна бас дээд сургууль төгсгөх гэж байжээ. Корчагин хэрхэн Мартатай тийнхүү ойр танилцсан учир мэдсэнгүй боловч тэрхүү бяцхан биетэй Латви хүүхэн үргэлж ирж Эбнертэй ярилцдаг бөгөөд, өнөөх “таван” ˗ны жинхэнэ гишүүн болсон байлаа. 

	Анхнаас хувьсгалын нууц ажилд оролцсоор ирсэн мөн Латви хүн Иглит, 

	— Марта минь, Москвад байгаа хөөрхий Озол чинь одоо яадаг билээ. Ингэж болдог юм уу? гэх зэргээр дооглож шоолдог байжээ. 

	Өглөөний хонх цохихын өмнө нэг эр тахиа чанга бархирдаг болсон бөгөөд энэ бол Эбнер тэгж тахиа дуурайдаг байжээ. Ямар тахиа хаанаас хэрхэн орж ирснийг санаторийн ажилчин бүгдээрээ эрэх боловч огт олддоггүй бөгөөд үүнд Эбнер ихэд бахархдаг байжээ. 

	Сар болсны дараа Корчагины өвчин улмаар хүндэрсэн бөгөөд эмч нар үргэлж хэвтэхийг шаардана. Тэрхүү залуу большевик санаа гутарч улиглахгүй, харин үргэлж сэргэлэн цогтой, зориг чадлаар чанга хүний биеийн эрүүл нь ийм эрт гэмтсэнийг үнэхээрийн өрөвддөг Эбнер их л харамсдаг байжээ. Корчагиныг аргалж бий санаторийн докторууд Корчагин бол эцэстээ хүнд зүдрэл эдэлж болох байдалтай хүн гэлцсэнийг, Марта сонсоод Эбнерт уламжилбал Эбнер их л сэтгэл хөдөлж зовно. 

	Павел өөрийн зовлонг бусдад мэдэгдэхгүйг хичээдэг авч, гагцхүү Марта түүний эцэж ядарсан царайгаар нь мэддэг байсан. Санаториос гарахын өмнө нэг долоо хоног үлдээд байтал, Украины төв хорооноос ирүүлсэн захидалд харьяат санаторийн газраас Павелын өвчний байдлыг баримталж, ажил хөдөлмөрт тэнцэхгүй гэж тогтоосон учир, чөлөөг нь дахин хоёр сараар сунгав гэсний хамт зохих зардал мөнгийг гуйвуулсан тул арга буюу зөвшөөрч хүлээсэн Павелыг үзвэл бүр эрт Жухрай түүнийг “боксын” эрдэмд сургахдаа хүнд нударгаараа жанчдагтай чанар адил боловч тэр удаадаа өнхрөн унаж даруй боссоор байсан атал харин энэ удаа босож чадахгүй хэвтдэг байлаа. 

	Санамсаргүй суутал гэнэт эхээс илгээсэн захидалд Евпаториас холгүй далайн онгоц буудаг хотноо суух хуучин сайн таних Альбина Кюцам гэдэг овогтой эхнэртэй учирч уулзсангүй одоо арван таван жил болжээ. Гэвч чамайг тэнд гэж мэдээд урьж бий. Учирч уулзахыг хүснэ гэсэн байжээ. 

	Захидал нь Павелын цаашдын хувийн хэрэгт үлэмж холбогдолтой болсон болно. Долоо хоносны дараа санаторийн сайн нөхөд нь Корчагиныг онгоц зогсох газар үдэхэд Эбнер төрсөн ах нь дүүгээ энхрийлэх ёсоор тэвэрч үнссэн ба Марта байгаагүй бөгөөд Павел түүнтэйгээ ёсолсонгүй мордсон байжээ. 

	Маргааш нь хөлсний тэргэнд сууж нэг байшинг цэцэрлэгийн дотор байх бяцхан байшингийн үүдэнд хүрч очсон Корчагин үдэж ирсэн хүнээ илгээж, Кюцамын гэр бүлийн хүн тавуулаа гарч ирэв. Нэлээд хөгширхөг насны махлаг биетэй хар нүдтэй залуудаа цэвэрхэн царайтай явсан бололтой эх Альбини ба Леля Тая гэдэг хоёр хүүхэн бас нэг бяцхан хөвгүүн жич харшгүй бүдүүн бөгөөд том эр гахайн маягтай өвгөн Кюцам ийм хүмүүс байжээ. Өвгөн нь өөрөө хоршоонд ажилтай, бага охин Тая нь энгийн хар ажилтай, нөгөө Леля нь үүнээс урьд машины нь бичээчийн ажилтай байсан бөгөөд саяхан архич луйварч эрээсээ салаад одоо ажилгүй учир өөрийн бяцхан хөвгүүнийг харах буюу эхдээ гэрийн ажилд туслалцсаар өдөр өнгөрөөж байжээ. Хоёр хүүхнээс гадна бас Жорж гэдэг нэртэй хөвгүүнтэй бөгөөд тэр нь одоо Ленинград хотноо гэнэ. 

	Кюцамын гэрийн хүмүүс Корчагиныг баяртай хүлээж хүндэлсэн авч гагцхүү өвгөн баахан төдийгүй ба их л болгоомжилж сэргийлсэн янзтай байжээ. Корчагин өвгөнийг хайхрахгүй мэт сууж Корчагин таны гэр удмын түүхээс Альбинад ярьж суухын ташрам бас тэдний аж байдлын тухайг асууж мэдэв. 

	Леля хорин хоёр настай, хайчилж зассан үстэй, хонгор шар (царайтай, хөөрхөн ааштай) эелдэг сайхан царайтай бүсгүй байв. Корчагинтай нөхрийн хувиар танилцаж, өөрийн гэр бүлийн хамаг нууцыг хэлж өгснөөс үзвэл гэрийн эзэн өвгөн ааш зангаар харгис хатуу бөгөөд гэр бүлийн хүмүүсийг хавчиж тэдгээрийн дур хүслийг огт дуулахгүй үргэлж зовоохоос гадна ухаан бодлого мөчид, аливаа ялимгүй хэргийн учир үргэлж уурсан аашилж, 

	Гэрийн хүмүүсийг хэзээ ямагт сүрдүүлэн сурсан хүн байжээ. Хорин таван жилийн дотор хэдэр зантай нөхрийн муу аашийг тэсвэрлэн ирсэн эхнэр ба нөгөө үр хүүхэд нь бүгдээрээ жигшиж хялайж харах болсон тулд хоёр хүүхэн нь эхээ өмгөөлж үргэлж тэмцэж хэрэлдсээр үнэхээрийн тавгүй байдалтай болсон айл байжээ. 

	Тэдний дотроос бас нэгэн дүрсгүй этгээд хөвгүүн Жорж болох бөгөөд Лелягийн хэлсэн нь тэр болбол ааш зангаар тогтворгүй ба бардам сайрхан, сайн унд хоол ба хувцас хунарын төлөө бодох ба архи дарс уухдаа бусдаас хожимдохгүй хүн бөгөөд сая есдүгээр ангийг төгссөн ба эхийн хайрт хүү Жорж нь нийслэл хотноо очно гэж эхээсээ мөнгө зоос эрж авахдаа ба Университэдэд орох тулд Леля бөгжөө худалддаг, чи эд хогшлоо цөмийг зарна уу, та нар яасан ч надад хамаагүй гэж шаардуулахад, эх нь ганц хөвгүүнийхээ үгийг давж чадахгүй учир хөвгүүн нь тийнхүү ичгүүргүй шаардах бөгөөд эгч нараа хүмүүс гэж тоодоггүй байсан байна. Эх нь өвгөнөөсөө аргацааж авсан бага сага мөнгө зоосон дээрээ Таягийн хөдөлмөр хийж олсон мөнгийг нэмэрлэж хөвгүүндээ илгээсээр байсан, тэр нь дээд сургуульд орох шалгалтаа өгч чадсангүй дэмий сул хоцорсон Жорж нь өөрийн авга ахындаа сууж, залхайран явах боловч удаа дараа мөнгө зоос даруй гуйвуулагтун гэж эхээ цахилгаан мэдээгээр нэхэн шаардаж зовоосоор байдаг болжээ. 

	Үдэш орой ажлаас харьж ирсэн бага хүүхэн Таяг үүдний пинд угтаж уулзсан эх нь зочин ирснийг мэдэгдэв. 

	Хүүхэн урьд танихгүй залуу Павелтай анх уулзаж, хөдөлмөр хийж холхирдсон барзгар хатуу гараа өгч мэндчилэхдээ бачимдаж царай нь бяцхан чихнийхээ үзүүр хүртэл улайчихсан бөгөөд тэрхүү арван найман настай Таяг цэвэрхэн гэж үл болох байсан авч, харавтар том нүдтэй, монголын маягийн нарийхан урт хөмсөгтэй, цэвэрхэн хамартай, зоримог чанга уруултай бөгөөд сэтгэлд зохистой ажилдаа өмсдөг алаг даавуу цамцны дотор шулуун хатуу хөх цүлхийн үзэгдэнэ. Эгч дүү хоёр хүүхэн тус бүр бяцхан тасалгаатай бөгөөд Таягийн суух тасалгааны дотор нэг нарийхан төмөр ор “хувцасны шургуулгын дээр элдэв жижиг юмс ба нэг бяцхан толь тавьснаас гадна туургат зураг өлгөсөн ба бас цонхон дээрээ хэдэн сав элдэв өнгийн цэцэг тавьж цонхныхоо цагаан даавуу хөшгийг цэнхэр туузаар барьж оёсон байжээ. Леля бол

	— Манай Тая эр хүнийг тасалгаандаа огт оруулдаггүй атал харин таныг онц үзэж оруулах болсон байна шүү гэж даажигнаж дугарчээ. 

	Маргааш үдэш нь бүгдээрээ хөгшдийн тасалгаанд цай ууж, хоорондоо энгийн сул ярилцаж суухыг өөрийн тасалгаанд үлдсэн Тая чагнаж суув. Өвгөн Кюцам аягатай цайндаа хийсэн чихрийг хичээнгүйлэн хутгаж, өмнө нь суусан гийчин Павел тийш нүднийхээ шилэн дээгүүр алс хялайн харж их л дургүйцэж суухдаа, 

	— Одоогийн гэр бүлийн тухай хуулийг би хувьдаа буруушаадаг юм. Дуртай үедээ эр эм холбоод дургүйцмэгц салах, бүрэн эрхтэй болсон юм гээд, хахаж ханиасны дараа баахан амарч сууснаа, Леля тийш заагаад, 

	— Үүнийг үзэхгүй юу, завхай гайхалтай өөрийн зоргоор нийлээд, харин дараа нь бас хэнээс ч асуусангүй салсан байна, одоо бас үүнийг тэжээхээс гадна хэний нь ч үл мэдэгдэх нялх хүүхдийг өргөж харалцах боллоо шүү. Ийм хортой бузар явдал байж болох уу гэхэд санаа зовон улайчихсан Леля нулимстай нүдээ Павелаас нууж уруугаа харжээ. 

	Гялалзаж гэрэлтсэн айхтар ширүүн нүдээрээ тэр өвгөнийг хараад Павел ингэж асуулаа.

	— Таны бодлоор бол тэрхүү зальхай этгээдээс салах ёсгүй байсан уу? гэхэд Өвгөн, 

	— Ханилж нийлэхээсээ урьд ямар хүнтэй суух гэж байгаагаа сайн мэдэх хэрэгтэй юм гэжээ. 

	Өвгөндөө уурссан Альбина авгай арай гэж биеэ барьж түгдрэн түгдрэн хэлсэн нь, 

	— Өвгөн чи юунд хүний хүний дэргэд ийм яриа гаргаж байгаа юм бэ? өөр юм ярилцаж болох биш үү гэмэгц өвгөн уурлаж гэнэт эргэж, 

	— Юу хэлэхээ би мэдэж байна. Та нар хэзээнээс намайг шүүмжилж сургах болоо вэ? гэжээ. 

	Тэр шөнө Кюцалын гэр бүлийн зохимжгүй байдлыг удтал бодож хэвтсэн Павел хэдийгээр хамаагүй хүн гэвч тэдгээрийн зовлонт байдалд аяндаа холбогдолтой болсон учир, эх хүүхнүүдэд хэрхэн ямар аргаар тусалж дарлагдал зовлонгоос ангижруулахыг хянаж үзэхэд Павел түүний хувийн байдал төдий олигтой бус байх нь даруй саад болох бөгөөд хэрхэвч даруй шийдэж нэг тийш болгож үл болох мэт санагдав. 

	Гэтэл нэг арга байх бөгөөд, тэр гэрийн хүмүүсийг хоёр хуваарилж, эх хүүхнүүдийг өвгөнөөс бүрмөсөн салгавал зохих байсан боловч үүнийг даруй гүйцэтгэхэд тун хялбаргүй хэрэг гэж Корчагин хэдхэн хоноод мордох бөгөөд хожим учрах эсэхээ огт мэдэхгүй учир тэрхүү айлын гэр бүлийн хэргийг хувьсган өөрчилж чадахгүй болно. Тиймийн тулд тус гэрийн доторх хог шороог хөдөлгөн бужигнуулах ч үгүй харин өөрийн хувь зохиолоор болтугай гэж орхивол зохих мэт гэж бодогдох авч өнөөх гаж буруу зант өвгөний дүр санаан дотроос гарахгүй нь зовлонтой байжээ. 

	Өөр хэдэн янзын бодол төлөвлөгөө бодож зохиосон авч бүтэмжтэй зүйл огт санагдахгүй болно. 

	Маргааш нь ням гаригт хотод очсон Корчагин буцаж ирэхэд ая ганцаараа гэртээ үлдэж, бусад нь төрлийн хүмүүст айлчилж одсон байжээ. Баахан эцэж ядарсан Павел Таягийн тасалгаанд орж амарч суухдаа, 

	— Чи одоо гадуур баахан зугаацаж санаа сэтгэлээ засахгүй яасан хүн билээ гэж асуухад, 

	— Би гадагшаа гарахыг огт дуурладаггүй юм гэж аяархан дугарчээ, Павел урьд шөнө бодож төлөвлөснөө одоо шалгаж үзэхийг хичээж ямар нэгэн өөр этгээд саатуулуузай гэж яаравчилж даруй шулуухан хэлсэн нь, 

	— Тая бид хоёулаа хоорондоо Хятадын мэт хүндлэл ёслол болоод юу хийнэ. Үүнээс хойш чи бид хоёр бие биеэ чи гэж дуудъя. Би удахгүй явна. Та нартай учирч танилцсан минь ядарч яваа үед тохиолдсон бөгөөд бүтэл муутай болжээ. Хэрэв тийм бус бол та нарын байдлыг өөрчлөн засаж болох билээ. Ноднин жил ингэж уулзсан бол бүгдээрээ эндээс зайлан явах байжээ. Леля та хоёр мэтийн хүмүүст зохих ажил хөдөлмөр олдохгүй яана. Өвгөнийг үгэндээ оруулж болохоос хэтэрсэн тулд бүрмөсөн салбал зүйтэй авч, одоод тэгж болохгүй байна. Би өөрийн алсын аж амьдралыг огт мэдэхгүй аргаа барагдаж хоцорсон минь энэ юм. Одоо яах билээ. Заавал ажилдаа дахин орохыг хичээж оролдох боловч эмч нар миний өвчний тухай элдэв зүйлийг бичсэн бөгөөд нөхөд минь намайг эрх биш эмнүүл гэнэ. Гэтэл түүнийг өөрчилж болох биз... Ээжтэйгээ бичгээр харилцаж энэхүү будилаантай хэргийг устгаж болох болов уу гэж итгэнэ яасан ч би та нарыг энэ хэвээр орхихгүй юм. Таюша та нарын ба ялангуяа чиний одоогийн байдлыг үндсээр нь урвуулахгүйгээр болохгүй болсон байна. Чамд үүнийг гүйцэтгэх хүсэл чадал хоёр байна уу гэхэд, 

	Уруугаа харж суусан хүүхэн толгойгоо өргөж аяархан ингэж өгүүлэв. 

	— Дур ч байна, харин чадал олдох эсэхийг одоо хэлж чадахгүй байна гэжээ. Тийнхүү чухам лавтай хариу өгч чадсангүйн учир Корчагинд илэрхий болно. 

	— Зүгээр Таюша минь дур байх бол бусдыг нь аргацааж болно. Үнэнээ надад хэлэх юм бол чи гэр бүлээ орхиод салж чадах уу гэж асуухад тийнхүү гэнэт асуусанд мэгдэж, нэлээд удтал бодож суусан хүүхэн хариуллаа, 

	— Ээж минь л хөөрхий байна. Манай эцэгт үргэлж дарлагдаж ядарсны дээр одоо хамгийг нь шулж байх Жоржактайгаа адил намайг хайрладаггүй боловч... эх минь надад бас л их хайртай байдаг юм гэжээ. 

	Тэр өдөр Корчагинтай тийнхүү удтал ярилцаж суухдаа бусад нь харьж ирэхээс өмнө Павелын тоглож хэлсэн нь, 

	— Эцэг чинь чамайг ямар нэгэн эрд барьж өгөөгүй нь харин аз юм биш үү гэхэд айж цочсон хүүхэн өгүүлэх нь, 

	— Би эрд гарахгүй, Лелягийн байдлыг үзэж ханасан бөгөөд яасан ч эрд очихгүй гэхэд Павел баахан инээмсэглэн, 

	— Энэ насандаа эрд гарахгүй гэж тангарагласан юм уу, хэрэв ямар нэгэн үнэхээрийн сайн хөвгүүн гэнэт нисэж ирвэл чи яах билээ гэхэд, 

	— Юу боловч очихгүй, эрэгтэйчүүд бол цонхны цаагуур явахдаа бүгдээрээ сайн үзэгддэг юм гэжээ. 

	— Павел түүний үгийг зөвшөөрсөн маягтай гараа хүүхний? мөрөн дээр тавиад, 

	— За яах вэ эргүй ч амьдарч болох юм, гэвч залуу хөвгүүдийг тэгж хялайж үздэг чинь баахан хэтэрсэн хэрэг. Харин намайг өөртөө санаатай байна гэж сэжиг санасангүй чинь сайн болжээ, эсвэл би сүйдэхдээ хүрэх байсан байна гээд, ичиж хоцорсон хүүхний баруун гарыг өөрийн хүйтэн алгаараа элбэхэд, 

	— Чам шиг хүн өөр эхнэрийг олж авалгүй дээ. Над мэтийн амьтнаар юу хийх билээ гэж аяархан дугарчээ.

	 

	* * *

	 

	Хэд хоног өнгөрсний хойно Харьков хотноо очих Корчагин төмөр замын тэргэнд сууж мордоход хөгшин Альбина хоёр хүүхэнтэйгээ, бүсгүй дүү Розагийн хамт буудал хүртэл үдэхдээ, орхихгүй туслалцаж одоо бидний оршин бий нүхнээс залуучуудыг минь ангижруулахыг гуйна гэжээ. Дараа нь салахын мэндийг солилцон үнэхээрийн дотно ураг төрлийн хүмүүстэй адил байснаас гадна Таягийн нүдэн дээгүүр нулимс үзэгдэж, сая хөдөлж явсан тэрэгний цонхоор эргэж харвал, Лелягийн гартаа барьж даллаж бий цагаан алчуур ба Таягийн алаг цамц удтал үзэгдсээр байлаа. 

	Харьковт буцаж ирсэн Павел Дорагийнд буувал зовоох боловч өөр нэгэн таних сайн нөхөр Петя Новиковынд бууж, баахан амарсны дараа төв хорооноо очиж, Акимыг хүлээж уулзахад өөр хүн ч үгүй хоёулаа үлдэж даруй ажил олгоно уу гэхэд Аким үл зөвшөөрөн толгойгоо сэгсрээд, 

	— Павел минь эмнэлгийн комисс намын хороо хоёроос гаргасан тогтоолд биеийн байдал үлэмж доройтсон учир, ажилд хэрэглэлгүй даруй мэдрэлийн өвчнийг аргалах институтэд илгээж эмчлүүлбэл зохино” гэсэн бөгөөд чамайг одоо албан ажилд оруулж огт болохгүй гэсэн бөгөөд энэ тухай Корчагин шалж, 

	— Аким аа юу ч гэж бичсэн нь хамаатай юу. Эмнэлгийн газруудаар зөндөө хэсүүчилж явлаа. Гэтэл өчүүхэн ч тус болсонгүй юм. Албан ажилд орох арга надад олгохыг гуйж байна шүү гэхэд бас л үл зөвшөөрсөн Аким, 

	— Бид нар уул тогтоолыг хэрхэвч зөрчиж үл болохоос гадна тэр бол харин чиний тусад зориулсан хэрэг биш үү гэсэн боловч Корчагин үл зөвшөөрөн ажил өгөхийг шаардаад салахгүй байхад арга буюу Аким нь эцэстээ зөвшөөрсөн байжээ. 

	Маргааш нь төв хорооны нууц хэргийг эрхлэх хэлтсийн ажилд орсон Корчагин тийнхүү ажилдаа орж эхэлмэгц өнөө тамир тэнхэл дорой бие нь сайжрах болов уу гэж бодсон байлаа. Гэтэл тийнхүү эндүүрснээ ажилдаа орсон анхны өдрөөс эхэлж мэдэв. Харьяат хэлтэст өдөр тутам намайг цаг амралгүй зүтгэж оролдох бөгөөд хоол ундаа цаг тухайд үл идэх бөгөөд гар хөл өвдөж мэдрэлгүй болох заримдаа хамаг бие нь халуурч хөдөлж чадахгүй болсон учир байшингийн гурав дахь давхраас доош бууж ойр байх хоолны гуанзанд хүрч чадахгүй болсон байлаа. Албандаа очих цагт мөн тэнхээ тамир нь гэнэт барагдаж ор дэвсгэр дээрээс босож чадахгүй бөгөөд зүгээр болохыг нь хүлээж хэвтсээр бүтэн цагаар оройтож санаа сэтгэл үлэмж зовдог байсан байжээ. Тийнхүү ажилдаа оройтож ирэх болсон учир, харьяат эрх баригчдад зэмлэгдэн аливаа ажил хөдөлмөрөөс бүрмөсөн хасагдаж зайлах болсноо сая мэдэж туйлын гутрахад хүрсэн байна. 

	Аким Павелын хоёр удаа өөр ажилд шилжүүлж тусалсан авч зайлшгүй зовлонт цаг нь ирж, хоёр дахь сардаа дэвсгэрээсээ босож чадахгүй болсон бөгөөд өнөөх хүүхэн доктор Баженов тэр өдөр ёсолж салахдаа захиж хэлснийг санаад даруй захидал илгээсэн болно. Мөн тэр өдөр хүлээж авсан доктор даруй хүрч ирсэн бөгөөд одоо заавал эмнэлгийн газар хэвтэж эмнүүлэх гэх явдал байхгүй гэсэн болно. 

	Миний биеийн байдал одоо үнэхээр сайжраад эмнүүлэхээ зогсох болсон байна уу гэж даажигнах янзтай өгүүлсэн авч энэ нь хараахан болсонгүй болно. Дараа нь бага зэрэг сэргэж мөн төв хороондоо дахин ирсэн боловч, Аким энэ удаа яасан ч зөвшөөрсөнгүй, харин даруй эмнэлэгт очиж эмнүүлэхийг шууд тушаахад, 

	— Би одоо хаана ч очихоо байя, тус нэмэр болохгүй гэдгийг чухам мэдэх хүнээс лавлаж мэдээд байгаа хэрэг тусламжаа аваад албанаас бүрмөсөн чөлөөлөхөөс өөр арга зам надад байхгүй болсон авч би энэ хир тийнхүү тусламж идээд хэвтэж хараахан түвдэхгүй байна. Та нар намайг ажлаас минь салгаж чадахгүй юм. Би сая зөвхөн хорин дөрөв хүрсэн атал насаа дуустал дутуу тахир хүний данстай эмнүүлэвч түүнээс тус гарахаа байсныг мэдсээр байж аливаа эмнэлгийн газраар хэсүүчлэн явахыг огт зөвшөөрөхгүй юм. Та нар миний байдлаар таацах зохимжтой ажил олговол зүйтэй байна. Би гэртээ буюу эсвэл ямар нэгэн албаны газар хөдлөлгүй сууж ажил хийж чадах мэт бий... гэтэл ирсэн ба гарсан бичгүүдийг данснаа тэмдэглэж авах бичээчийн үүргийг би хүлээж чадах байна. Энэ бол миний санаанд зохистой ажил бөгөөд би биеэ тээр болох этгээд гэж үзэхгүй ажил хийвэл зохих байсан гэж сулхан эхэлсэн Павелын үг нь сүүл тийшээ улмаар чангарчээ. 

	Сая болтол галтай цогтой хурц шаламгай явсан Павелын одоогийн санал бодлого ба бие сэтгэлийн зовлон зүдрэлийг ухаж мэдсэн учир залуу биеэ харамгүйгээр намын чухал ажил хэрэгт зарж сүйтгэсэн хүн байсан атал харин одоо ажил тэмцлээс хасагдаж хойно гарч ар мөрөнд шилжигдэх болсон нь хохиролтой хэрэг гэж мэдэх Аким нь бүх арга чадлаа хэрэглэж туслахаар шийдсэн бөгөөд, 

	— Павел чи битгий зов. Би маргааш нарийн бичгийн дарга нарын зөвлөгөөнд чиний байдлыг илтгэж чамд туслахаа үнэн сэтгэлээсээ хэлж баталъя гэхэд Корчагин арай чармайн босож гараа өгөхдөө, 

	Аким чи намайг аж амьдралдаа хавчигдаж, хойшоо хөөгдөж буланд няц хавчигдаж байх гэж арай санаж байгаагүй биз. Би зүрхээ цохилж... гээд Акимын гарыг чанга татаж өвчүүндээ тавихад зүрх нь түргэн бөгөөд бөглүүгээр цохилж бий болно. Намайг гагцхүү үхэл салгаж чадах бий, ах минь чи үүнийг мэдэж яваарай гэжээ. Дуугүй суусан Аким Павелын саяны хэлсэн нь дэмий өнгө үзүүлсэн үг биш хүнд шарх олсон шударга цэргийн хүний үг мөн гэж мэдсэнээс гадна, ийм чин зоригтой үгнүүд өөр үг хэлж чадахгүйг бас мэдсэн байлаа. 

	Түүний дараа хоёр хоносны хойно чамд төвийн сонины хороонд хариуцлагатай ажилд авахаар тогтоосон, бичиг ( захидлын ажилд тэнцэх эсэхийг урьдаар шалгаж үзэх ёстой байна гэж Аким мэдэгдсэн учир, даруй хүрч очсон Корчагиныг тус сониныг эрхлэх коллегийн газар хүндтэйгээр хүлээж, эрхлэгчийн орлогч бөгөөд хуучин хувьсгалын нууц ажлаар оролдож явсан авч одоо Украины эв хамт намын төв хорооны хянан байцаах комиссын гишүүн нэгэн эмэгтэй нөхөр хэдэн зүйлийг асууж шалгасан нь, 

	— Та ямар сургууль төгсгөсөн бэ?

	— Гурван жил бага сургуульд явсан юм, 

	— Намын ба улс төрийн сургуульд явсан уу?

	— Үгүй, гэсэнд. 

	— А тийм үү, тэр ч яах вэ, ямар ч сургууль төгсөөгүй боловч сонин сэтгүүлийн сайн ажилчин болж байдаг юм. Таны тухай нөхөр Аким хэлсэн билээ. Заавал энд суулгаж ажил хийлгэх явдалгүй, таны одоогийн байдалд таацуулж гэртээ суугаад гүйцэтгэж болно, гагцхүү ихээхэн мэдэц боловсрол хэрэгтэй, ялангуяа уран зохиолын ба хэл бичгийн ихээхэн холбогдох ажил гэжээ. 

	Түүнээс хянаж үзвэл Павелд бас гачигдалтай явдал гарчээ гэвэл зохих байлаа. Тэр эмэгтэй нөхөртэй хагас цагийн хэртэй ярилцаж суух үед ерөнхий эрдмийн талаар дутагдахын дээр Павелын зохиож бичсэн зүйлийг хянаж үзсэн хэл найруулгын талаар зохимжгүй болсон нь гуч гаруй болсон бөгөөд бас үсгийн алдаа өдий төдийг улаан харандаагаар зурж зассан байжээ. 

	— Нөхөр Корчагин та сурах авьяастай хүн байна. Үүнээс хойш үргэлжлэн хичээн оролдох бол үнэхээрийн сайн зохиолч болж чадах байна. Гагцхүү үсгийн дүрмийн талаар алдаатай бичиж байна. Таны саяны зохиолоос үзвэл орос хэлэнд боловсроогүй муухан боловч, сурч боловсрох зав олдсонгүйн харгай мөн тул үүнд гайхах юу билээ. Таны саяны зохиосон зүйлийн уг бодлогыг өөрчлөлгүй, зөвхөн найруулга ба үсгийн алдааг залруулбал сайн зохиол болох байсан байна. Одоо бидэнд бусдын зохиож бичсэнийг шалгаж засах хүн чухал хэрэгтэй байгаа юм гэсэн болно. 

	Баруун нүд нь татаж билээ. Корчагин модоо тулж босоод, 

	— Яах вэ, таны саяны хэлснийг цөмийг зөвшөөрч байна. Надаас ямар зохиолч гарах юм. Би бол сайн галч ба зүгээргүй монтёр болохоос гадна морь унаж давхихдаа чадамгай, комсомолчдыг хөгжөөж явсан авч, одоо таны эндэхийн ажилд тэнцэхгүй хүн байгаа юм гэж ёслоод гарч одов. 

	Үүдний тасалгаа руу эргэж явахдаа унаж ойчихдоо хүрсэн Павелыг ашгүй нэг бичгийн сав барьж явсан эмэгтэй нөхөр тусалсан бөгөөд. 

	— Нөхөр та яаж байна. Зүс царай байхгүй болсон байна шүү гэж асуухад хэдэн секунд амарч дуугүй зогсож байсан Корчагин бүсгүйг аяархан түлхэж замаасаа зайлуулаад таягаа чанга тулсаар гадагш гарч одсон болно. 

	Тэр өдрөөсөө хойш Корчагины ажил байдал улмаар доройтож ажилд орохыг ярих явдалгүй болж, бараг ор дэвсгэрээс салж чадахгүй болсон учир харьяат төв хорооны албан ажлаас бүрмөсөн чөлөөлж олон нийтийн тэтгэвэр олгох ерөнхий газраас мөнгө олгохоор мэдүүлсэн бөгөөд уул тусламжийг ажил хөдөлмөрт үл хэрэглэгдэх дутуу тахир болсныг тэмдэглэсэн тусгай үнэмлэх дэвтрийн хамтаар олгосны дээр төв хорооноос мөнгө хийгээд түүний албан ажил гүйцэтгэсээр ирснийг тодорхойлсон бичиг хэргүүд жич өөрийн дурлах газар очиж болох үнэмлэх хуудас олгосон байжээ. Мартын илгээсэн захидалд түүний суух газар ирж амарна уу гэж урьд бичсэн ба Корчагин өөрөө ч Москвад очвол, бүх холбоотын төв хорооноос ямар нэгэн явж хөдлөхгүй зөвхөн нэг газар сууж гүйцэтгэх ажил олгох юу магад гэж горьдож итгэх бөгөөд бас эмчлүүлбэл зохих учир боловсронгуй сайн эмнэлгийн газар шилжүүлнэ гэснийг Павел огт хүлээсэнгүй болно. 

	Москвад очиж Марта ба Надя Патерсон хоёрын байранд бууж арван хоёр хоногийг бараг мэдэлгүй өнгөрөөжээ. Энэ бүсгүйчүүд нь өглөө эрт ажилдаа очдог ба үдэш орой эргэж ирэх бөгөөд Корчагин бүтэн өдөр ганцаараа үлдэж, Мартын олон ном дэвтрүүдийг үргэлж уншиж суудаг байсан авч үдэш тэр хоёрын үерхдэг бүсгүйчүүд ба өөр зарим нөхөд нь ирэлцдэг байжээ. 

	Далайн онгоц зогсох нэг хотноо суух өнөө Кюцамын гэрийн хүмүүсээс удаа дараа илгээсэн захидалд тэдний байдал улмаар муудсан учир Корчагиныг ирж туслалцахыг гуйсан байжээ, 

	Нэг өглөө Гусятниковский гэдэг чимээ аниргүй мухар гудамжинд байрандаа Корчагин байхгүй намрын хур бороо элбэгтэй нойтон хүйтэн улирлаас зайлж Крымын өмнөх далайн зөөлөн улиралт орноо очих гэж төмөр замын хурдан тэргээр давхиулж, замын хажуугаар байх утасны модод ярс ярс өнгөрч бийг ажиглаж хөмсгөө чанга атируулан суусан Корчагины харавтар нүдийг үзвэл зорьсондоо эрх биш хүрэх чин зоригт эр гэж мэдэгдэнэ. 

	 


НАЙМДУГААР БҮЛЭГ

	 

	Овооролдсон хад чулууны хажуу доороос долгиолон бий далай үзэгдэж алс дахь Турк орны амьсгалсан хуурай салхи нүүр илбэн үлээж эх газар руу түлхэн орсон далайн амыг цаагуур нь төмөр ба чулуугаар хааж байгуулсан бат бэх далан байна. Далайд тулж зогссон уулын хаяа хормой өөд авируулж барьсан хотын захын байшин барилгууд холоос тоглоом шиг жижигхэн харагдана. 

	Хотын хажуу дахь хуучин цэцэрлэгийн дотор нам гүм бөгөөд удтал арилгаж цэвэрлээгүй нарийхан зам зөрөг дээгүүр ногоо ургасан ба намрын шар навч аяархан унасаар байжээ. 

	Корчагиныг энд авчирсан хөлсний тэрэгний эзэн муухан орос хэлтэй Перс өвгөн энэ жигтэйхэн үзэгдэх өвчтэй хүнээ тэрэгнээс буулгах зуур ажиг авсан бололтой ингэж өгүүлэв. 

	— Чи юунд энд ирсэн бэ? Энд чиний хүүхнүүд байхгүй, театр байхгүй. Цөөвөр чононоос өөр юм үзэгдэхгүй газар шүү, чи юу хийх гэсэн хүн бэ? би мэдэхгүй байна. Эрхэм та буцаж морилох юм биш үү гэж ятган өгүүлэв. Корчагин хөлсний мөнгийг төлөхөд өвгөн ч буцав. 

	Цэцэрлэгийн дотор хов хоосон бөгөөд далайн өндөр эрэг дээрх сандал дээр сууж байхад намрын элч муутай нар шарж байв Ийм тайван газрыг эрж ирсний уг учир нь амьдрал байдал нь бүтэлгүй урваж бий ба хэрхэн ямраар хувиргахыг бодож амьдралаа нэг тийш болгон шийдвэрлэхээр ирсэн байлаа. 

	Корчагин хоёр дахь удаагаа тус хотонд ирснээс хойш Кюцамын гэр бүлийн хүмүүсийн тэмцэж хямралдах нь улмаар чангаджээ. 

	Корчагин ирснийг мэдмэгц өвгөн Кюцам учиргүй уурсаж гэр дэхээ үймүүлэн сандраахад түүнтэй тэмцэх явдлыг Корчагин удирдаж гүйцэтгэх нь зайлшгүй үүрэг болсон байна. Өвгөний эхнэр хүүхнүүд гэнэт чанга зориглож эсэргүүцсэн бөгөөд нэг нэгнээ хэзээ нь үзэж харахгүй болсон. Тэд нар Корчагины ирсэн өдрөөс эхлэн хоёр салж өвгөний суух тасаг тийш орох үүдийг бүрмөсөн түгжиж, хажуу талын бяцхан тасалгаанд Корчагиныг үнэ хөлсөөр суулгасан мэт тогтож, үнэ мөнгийг өвгөнд урьдаар төлсөн бөгөөд хүүхнүүд салж тусгаар суух болсон тул зардал сүйтгэл хасагдав гэж бодсон өвгөн анх удаадаа номгорсон билээ. 

	Альбина тусгай бодлогоор өвгөнтэйгөө цуг үлдсэн болно. Өвгөн өст хүн Корчагинтай уулзахаас зайлсхийж залуучуудын суух тасагт хөл гишгэхээ зогссон авч гадна хашаан дотуур явахдаа эзэн хүн мөн болохоо мэдүүлэхийг хичээж төмөр замын уурын машинтай адил уухилан аахилан гүйдэг болно. 

	Хоршооны ажилд орохын өмнө өвгөн гутал оёх ба мод дархлах ажил мэддэг байсан болно. Одоо саравч дотор дархлах газар бэлтгэж зав чөлөөндөө олз хийдэг байжээ. Одоо байшинд нь хөлсөөр суусан хүнийг гачигдуулахыг бодоод мод дархлах хамаг багаж зэвсгүүдээ түүний суудаг цонхны дор шилжүүлэн тавьж, аливаа хадаас хадах зэргээр үлэмж чимээ гаргаж, Корчагины ном уншихад саад хийж байгаагаа мэдэж их л сэтгэл ханадаг бөгөөд, 

	— Хүлээж байгаарай, чамайг эндээс бүрмөсөн зайлуулж чадна гэж хамар дороо шивнэж дуугардаг байжээ. 

	Галт онгоцны утаа холоос бараг тэнгэрийн хаяанаас бяцхан хар манантай адил үзэгдэх буюу бас хурц дуутай чанга бархиралдсан цахлай шувууд далай дээгүүр халин дэвэн яваа нь үзэгдэнэ. 

	Корчагины сэтгэл гутран хоёр гараараа толгойгоо хавчиж бодол бодож суух үед нүдний өмнүүр бага балчир наснаас өнөөдрийг хүртэл амьдран ирсэн хамаг явдал нь илхэн үзэгдсэн бөгөөд өөрийн хорин дөрвөн насыг сайн буюу муугаар өнгөрөөв үү гэж асууж өөрийн өнгөрсөн явдлаа дэс дараалан хянан үзэж хэн нэгнийг тэгш үзэх шүүгч түшмэлтэй адил биеэ байцаахад тийм ч муу явж өнгөрсөн бус гэж санагдаж үнэхээрийн баясах авч, бас мунхаг ба залуу багын харгайгаар осолдсон зүйлүүд нэлээд олон ба ялангуяа үл мэдэх харанхуйн учраас үйлдсэн явдал үлэмжхэн бий боловч онц түгшүүрт чухал цагийг унтсаар хоцорсонгүй харин засаг төрийн тул төмөр мэт хатуугаар байлдах тэмцээний хэрэгт зүтгэлцэж, хувьсгалын улаан тугт хэдэн дусал цусаа дусаасан нь их хэрэг мөн гэж бодогдов. 

	Хүч чадлаа барагдан барагдтал жагсаалаа орхисонгүй билээ. Гагцхүү одоо бие махбод хямран урваж байлдан тэмцэж чадахгүй болсон учир байлдааны ар газар орших эмнэлгийн газруудыг хэсэхээс өөр үгүй болжээ. Уулнаас буусан чулуутай адил урагш довтлон Варшав хотын орчимд хүрч явах үедээ бууны суманд шархдаж ойчоод морины хөлд унасан нэг цэргийг цуг явалцсан нөхөд нь даруй шархыг боож саниторид шилжүүлж, цаашлан дайсан этгээдийг зэрэг даран давхилдан одсон билээ. Суман цэргүүд шархадсан нэг нөхрөө гээж орхисондоо огт зогссонгүй билээ. Их хэргийн тулд тэмцэх явдалд саадгүй зүтгэх нь зүйтэй ба алсдаа ч тэр мэт байвал зохино. Бас хааяа тохиолдох гайхамшигт явдлуудыг санавал хөлгүй болсон учир тэргэн дээр сууж явах пулемётчин дайснаа хиартал унагааж, дайсан этгээдийг цөс дэлбэртэл айлгах хүмүүс байдаг билээ. Тийм хатуу зоригтой мэргэн нүдтэй нөхдөө харьяат хороон дээр үнэхээрийн хүндлэх бөгөөд сайрхах хүмүүс нь мөн болсон байдаг билээ. 

	Одоо албан ажилдаа эгж очно гэж итгэх аргаа барагдсан хүн алсдаа хэрхэн амьд явах билээ, бас бүсгүй доктор Баженовоос гуйж мэдсэнээ хянаж үзвэл би дахин туйлын их зүдрэл эдлэх нь зайлшгүй бөгөөд одоо яадаг билээ. Ийнхүү хянаж бодвол уул аж амьдралын байдал нь үлэмж аюул бүхий харанхуй гүн нүх мэт үзэгдээд байна.. 

	Хамгийн чухал болох тэмцэлдээ оролцох арга мухардсан этгээд үүнээс цааш амьд явахын хэрэг юу байна. Хэрхэн ямар ажил хийж амьдрах билээ? зүгээр хоол унд хэрэглэж амьсгалах төдийгөөр өнгөрөөж болно уу. Нөхдийн байлдан тэмцэж, улмаар урагшаа давшиж бийг энгийн зүгээр үзэж хэвтэх үү! Эндээ ачааны новш болж суух уу? эсвэл урвасан муу биеэ зарлагад гаргах уу? Үүнд ганцхан сумыг зүрх руугаа тавиад салчих юм биш үү? урьд нэлээд гавьяатай явж өнгөрсөн тулд мөн тэрчлэн зохих цагт таацуулж төгсгөвөл зүйтэй байна. Үхэж ядан зовон хэвтэхийг хүссэнгүй, шийдсэн цэргийг хэн буруушаах юм бэ? гэж бодсон Корчагины сурамгай гар нь, халаасан саван дахь Браунин буугаа барьж аяархан татаж гаргав. 

	— Корчагин чамайг иймд хүрэх юм гэж хэн санах байсан билээ гэж бодож суухад бууны ам нь Корчагины нүд рүү муухай гэгч жигших мэт харсан тул даруй буугаа өвдөг дээрээ тавиад, муухай хараажээ. 

	Энэ чинь бол өнөө цаасан баатарлаг гэдэг мөн бол уу? Мунхаг этгээд бол хэзээ ч хамаагүй гүйцэтгэж чадах явдал болохоос гадна өчүүхэн зүрхээр гачигдалтай байдлаасаа зайлахад хэрэглэх хялбар арга энэ биш үү. Аж амьдрахад гачигдалтай боловч амиа тэвчдэг явдал бол юу, чи бол тэр байдлаа засахыг оролдон үзэв үү? тийнхүү зүг бүрээс чинь хүрээлж бүсэлсэн төмөр хүрээнээс сугарч гарах арга замуудыг цөмийг хэрэглэсэн үү? Нозоград Болынский хотуудад хүрч ямар ч байдлыг үл хайхран өдөр тутам арван долоон удаа довтлон орсоор байж эцэст нь уул хотыг эзэлснээ мартав уу чи. Энэ буугаа даруй нууж далдал, үүнийг битгий бусдад хэлж задруул мэдэв уу. Хэдийгээр зовон зүдрэвч алтан амиа чанартай ба тустай болгон үлдээтүгэй гэж өөрөө өөрийгөө ятган сургав. 

	Тэндээс босож зам тийш явтал, хот орох зам дээр тохиолдсон нэг аянчин хүмүүс хасаг тэргэндээ суулгаж хот хүргэж өгсөн бөгөөд заримдаа худалдаж авсан тэндхийн сонин бичгээс харьяат хотын намын бүгд хурал зарлаж, тус хотын клубт хуралдахыг мэдээд хуралд одож, үг хэлсэн Корчагин шөнө орой болсны хойно сая харьж ирсэн болно. Энэ нь хурал цуглаанд хэлэх хамгийн сүүлчийн үг байсныг мэдсэнгүй байжээ. 

	 

	* * *

	 

	Тийнхүү орой болтол харьж ирсэнгүй Корчагины тухай юу болов гэж зовж хүлээсэн Тая унтсангүй билээ. Тэрхүү хүүхэн Корчагины үүрд сэргэлэн үзэгддэг нүдийг энэ өдөр ажиглахад ямар нэгэн баргар бодол тавьж бий нь үзэгдсэнээс гадна өөрийн тухайг ярьж хэлэх нь ховордсон учир ямар нэгэн гай гэм тохиолдсон мэт болно. 

	Эхийн суух тасалгаанд байх цаг хоёр цохисны дараа хашааны бага хаалгыг тайлах чимээг сонссон Тая даруй хүрмээ нөмөрч хаалгаа нээхээр угтаж гарахад өөрийн тасалгаанд унтсан эгч Леля нь зүүдэлж элдвээр дуугарч хэвтсэн болно. Үүдний пинд орж ирсэн Корчагинтай уулзаж баяссан хүүхэн, 

	— Би чиний төлөө зовж байгаа шүү гэж шивнэхэд Корчагин, 

	— Таюша минь, үхэх хүртэл тийм айж зовмоор юу ч байхгүй шүү, Леля унтсан уу? чи мэдэж байна уу, одоо надад унтах нойр хүрэхгүй болсон тулд энэ өдрийн явдлаас зарим нэгийг нь чамд хэлж өгөх санаатай байна. Чиний тасалгаанд оръё, Леля сэрчих магадгүй шүү гэж мөн шивгэнэж хэлэхэд, хэрхэхээ мэдэж ядсан Тая шөнийн цагт үүнтэй ганцаараа сууж ярилцах гэдэг нь юу билээ. Ээж мэдсэн бол намайг юу гэж санах билээ. Эл учрыг хэлбэл Корчагин гомдох болов уу. Энэ надад юугаа хэлэх гэсэн юм бол гэж дотроо эргэлзсэн авч даруй өөрийн тасалгаа тийш одов. 

	Харанхуй тасалгаанд орж урьд урьдаасаа харалцаж, хоёулаа шахалдан сууцгаасны дараа Корчагин баахан битүүлгээр дуугарч эхлэхдээ, 

	— Тая минь чамд хэлэх гэсэн хэрэг ийм юм. Миний аж байдлын эргэж урвах нь заримдаа бараг гайхалтай ч юм. Би саяны хэд хоногийг нэлээд зовж өнгөрөөсөн бөгөөд учир нь юу билээ гэвэл алсдаа чухам хэрхэн аж амьдрахаа сайн мэдэхгүй болсноос болжээ. Миний энэ насанд ийм харанхуй цаг огт тохиолдсонгүй билээ. Би энэ өдөр өөрийн “улс төрийн товчоог” хуралдуулж нэг онц чухал тогтоол гаргасан бөгөөд түүнээ чамд хэлье, чи битгий гайхаарай гэсний дараа сүүлийн хэдэн сарын дотор амссан зовлон ба сая хотын гаднах цэцэрлэгийн дотор бодсон олон юм аа хэлж дууссаны сүүлд, 

	— Учир байдал нэгэнт ийм бөгөөд би одоо та нарын гэр бүлийн байдлыг уг үндсээр нь хэлж өгье Та нарын тэмцэж хямралдсаны эх зах нь одоо гарч байгаа тулд даруй энэ бузар үүрээс хол зайлж” ариун агаар салхинд гарч, аж амьдралаа шинэчилбэл зүйтэй байна. Би одоо ийм хямрал тэмцээн бүхий хэрэгт нэгэнт халдаж оролцсон учир бид нар бүгдээрээ хичээж туйлд нь хүргэвэл зохих байна. Миний ба чиний одоогийн байдлын хувьд баясгалантай зүйл огтгүй бөгөөд би түүнийгээ одоо гал түймрээр шатааж шийтгэх гэж санав. Юу гэсэн утга болохыг чи мэдэж байна. Чи миний хань нөхөр гэргий болох дуртай юу гэхэд, онц анхааралтай чагнаж суугаа хүүхний сэтгэл хөдөлж, сүүлийн хэдэн үгийг гэнэт сонсохдоо гэнэтхэн цочжээ.

	— Би чамаас энэ өдөр хариу авна гэж хүлээж байгаа биш шүү. Тая чи үүнийг сайтар бодож хянавал зүйтэй байна. Чиний хойно урд орж элдвээр оролдсонгүй атал, харин ингэж гэнэт хэлсний учрыг чи ухаж мэдээгүй байна. Тийнхүү дэмий элдвээр хуурч маяглах гэдэг бол хэнд ч тусгүй явдал юм. Бяцхан хүүхэн минь би чамд энэ гараа өгч баталъя. Хэрэв чи надад итгэсэн бол хожим хойно хууртах гэмшил гарахгүй. Надаас чамд авч хэрэглэх зүйл нэлээд олон байх бол харин миний бие чамаас авч хэрэглэх юм цөөнгүй болно. Бид хоёрын хэлхээ холбоог зөвхөн чиний сурч боловсорч, үнэхээрийн манай хүн болох хүртэл байгуулахаар шийдсэн бөгөөд түүнийгээ чухам ёсоор болгож чадах юм. Би бол сохор зоосны үнэ хүрэхгүй хүн биш үү. Тэрхүү хугацаагаа дуустал бид нар завсрын барилдлагыг эвдэж болохгүй шүү. Харин чиний сурч боловсорч гүйцсэний дараа чи өөрийн дураар болтугай. Миний биеийн базаахгүй байдал улмаар тамтаг болж явчих ч магадгүй тулд би чамайг барьж саатуулахгүй гэдгийг бас мэдэлцвэл чинь хэрэгтэй шүү гээд, хэдэн секундийн дотор дуугүй суусан Павел эелдэг сайхнаар хэлсэн нь, 

	— Би чамайг надад хань болж амраглахыг хүсэж байна шүү гээд, хүүхний гарыг барьж санаа амархан суугааг үзвэл сая хэлснийг нь нөгөө хүүхэн чухам зөвшөөрсөн мэт санагдсан байжээ. 

	— Чи намайг хуурахгүй биз. Надаас хаширч уйдахтайгаа хамт орхихгүй биз гэж лавлан асуухад, 

	— Хоосон үг гэдэг чинь баримт муутай хэрэг шүү. Над мэтийн хүн урваж хөрвөсөнгүй сайн санах нөхдөө хэрхэвч орхиж гомдуулахгүй гэдэгт итгэхээс өөр явдал чамд огтгүй харин намайг орхиж мэдэх юм... гэж Корчагин гашуудан өгүүлсэн болно. 

	— Санамсаргүй гэнэт тохиолдсон хэрэгт би даруй хариу өгч чадахгүй гэж Тая өгүүлсэн билээ. 

	— Тая чи хэвтэж унт, үүр гэгээрэх ойртсон байх шүү гээд Корчагин босож өөрийн тасалгаанд ороод хувцас хунараа тайлалгүй хэвтэж толгойгоо дэрэн дээр хүргэхийн чацуу унтжээ. Корчагины суух тасалгааны цонхны дэргэд байх ширээн дээр тавьсан намын номын сангаас авчирсан олон бичиг зохиолууд ба сонин сэтгүүл хийгээд бичиж тэмдэглэсэн бяцхан тэмдэглэлийн дотроос гадна гэрийн эзнээс олгосон нэг ор, хоёр сандал ба Таягийн тасалгаанд орох хаалганы тус өлгөсөн Хятад улсын газрын зураг дээр хар улаан өнгийн бяцхан туг хатгаж тэмдэглэсэн үзэгдэнэ. 

	Тэндэх хотын намын хорооноос Корчагинд элдэв зүйлийн бичиг дэвтрүүдийг олгож байхаас гадна харьяат хотын нэг их номын сангийн эрхлэгчийг түүнд захируулж бүх ном бичгийн хэргийг хамгаалагч шеф болгохоор тогтоосон учир олон зүйлийн бичиг дэвтрүүдийг удаа дараа илгээсээр байжээ. Тэр дэвтрүүдээ эрт өглөөнөөс хойш үдэш хүртэл үргэлж уншиж, түүнээс тэмдэглэж бичих бөгөөд зөвхөн хоол ундаа идэхдээ түр зогсдогийг Леля гайхдаг байсан билээ. Үдшидээ Лелягийн тасалгаанд хамтарсан гурвын Корчагин нь уншиж мэдсэнээ тэрхүү эгч дүү хоёрт хэлж өгдөг байжээ. 

	Шөнө дундаас хойно гадагшаа гарсан өвгөн урилгагүй ирсэн гийчин Корчагины суух тасалгааны цонхны завсраар үзэгдэх гэрлийг гайхан үзэж сэмхэн шагайхад ширээний дэргэд уруугаа харж ном дэвтэр уншиж суугаа хүний толгойг үзэхдээ “энэ чинь бусад хүн бүгд унтсан байтал үүр цайтал гэрэл шатааж гэрийн дотуур эзэн хүний маягтай явдаг болсноос гадна, охидыг минь бас надад эсэргүүцүүлж аашлах болж гэм” гэж муу санасаар зайлж очдог болно. 

	Сүүлийн найман жилийн дотор анх удаа ямар ч ажил үүрэггүй чөлөөтэй цаг нь үлэмжхэн болсон бөгөөд Корчагин үргэлж ном бичиг үзэх бөгөөд өдөр тутмын арван найман цагийг уншиж өнгөрөөдөг тул биеийн эрүүлд хэрхэн ямар гэм хор болох нь болзошгүй болно. Ашгүй нэг өдөр Тая ингэж өгүүлэв, 

	— Би шүүгээгээ өөр газар шилжүүлсэн бөгөөд одоо чи бид хоёр шууд нэвтэрч болох болсон шүү. Хэрэв чи надтай ярилцах хэрэг байх бол Лелягийн тасалгаагаар дамжилгүй шууд харилцаж болно гэж дутуу хагас дугарчээ. 

	Павелын зүс царай нь улайчихсан бөгөөд Тая баясгалантайгаар инээмсэглэн, тэр хоёрын холбоо байгуулсан нь энэ буюу. 

	 

	* * *

	 

	Булангийн тасалгааны цонхноос шөнө орой гэрэл үзэгдэхээ зогссон бөгөөд баяртай болсон Таягийн нүдийг ажигласан эх нь нэг юм нууж явааг мэдсэн болно. Таягийн дотор бадарч бий галын дөлнөөс гялалзсаны тэмдэг мөн байлаа. Бяцхан тасалгааны дотроос хуур хөгжим ба Таягийн дуу дуулах чимээ үргэлж сонсогдох болжээ. 

	Эм хүний чанартай болсон Тая тийнхүү янаг ханилснаа бусдаас хулгайлж эдэлсэн мэт үзэх бөгөөд хэзээ ямагт сэтгэл зовон, ямар нэгэн чимээ гарахад, эх минь хүрч иржээ гэж цочдог байсны дээр бас хэрэв эх минь ямар учраас чи шөнө үүдээ түгжих болсон билээ гэж асуувал юу хэлэх билээ би гэж айдаг байлаа. Түүнийг мэдсэн Корчагин хүүхний сэтгэлийг амаржуулахаар янаг сэтгэлээр ятган хэлсэн нь, 

	— Чи юу гаж айж явдаг юм? бодож үзвэл, чи бид хоёр энд гэрийн эзэн биш үү, унтаж бай! Бидний аж байдалд бусад хэн ч оролцох нь цаазтай биш үү, гэсний дараа санаа нь амарсан бүсгүй янаг нөхрөө тэвэрч, хацраа өвчүүнд нь наалдуулж унтахад, Корчагин нь сэрүүлэхгүйг бодож удтал хөдлөлгүй, амьсгалахыг нь чагнан хэвтэхдээ түүнд итгэж ханилсан хүүхнээ үнэн сэтгэлийн гүнээс янаглаж байлаа. 

	Таягийн нүднээс үргэлж гал бадрах болсны шалтгааныг эгч нь анх ажигласан бөгөөд тэр өдрөөс эхэлж эгч дүү хоёрын завсар баахан төдгүй болсны дараа, бас түүнийг бараглаж мэдсэн эх нь үлэмж сэргэмжлэх болсноос гадна Корчагиныг тийм хүн гэж санасангүй авгай Лелятайгаа ярилцаж байсан нь, 

	— Таюша тэр хоёр таарахгүй байх, эцэстээ юу болж салах билээ гэжээ. Тийнхүү санаа сэтгэл нь зовсон боловч тэр удаадаа Корчагинтай ярилцаж хэлэлцэхээр шийдсэнгүй билээ. 

	Корчагины байранд ирэх залуучууд олширсон бөгөөд заримдаа бяцхан тасалгаанд багтаж ядан, балт зөгий мэт шуугьж наргилдсан чимээ өвгөнд сонсогдох болжээ. Тэрхүү залуучуудаас хоолойгоо нийлүүлж. 

	 

	Хариг хажир далай минь

	Өдөр шөнө шуугина... 

	 

	гэх зэргээр дуулалдсанаас гадна, Павелын онц дуртай хязгааргүй ертөнц минь хяхагдаж зовогсдын нулимсанд бүрхэгджээ... гэсэн дууг бас чанга дуулалддаг байжээ. 

	Тэдгээр цугларах залуучууд бол намын хорооноос Корчагины хүсэж мэдүүлсэн ёсоор түүнд даалгаж өгсөн, намын идэвхтэн хөдөлмөрчний дугуйлан байсан болно. 

	Корчагин тийнхүү өөрийн урвалдаж эргэсээр одоо хүрсэн амьдралын залуурыг бас дахин хоёр гараараа барьж шинэ замд оруулахаар залж оролдсоны уг бодлого нь сургууль ба уран зохиолоор дамжин дахин ажилдаа буцаж орохыг хүссэн болно. 

	Гэтэл харин эл аж байдалд нь үл бүтэх учир шалтгаан удаа дараа гарсан бөгөөд уг зорилгод минь хэрхэн ямар саад боогдол тохиолдуулах бол гэж сэрэмжлэн бодох болжээ. 

	Москвад суудаг гэргийтэйгээ хамт гэнэт буцаж ирсэн аз муутай оюутан Жорж нь өөрийн хадам эцэг болох заргачийн гэрт бууж, тэндээсээ эхдээ ирж мөнгө зоос үлэмжхэнийг шаардсаар байсан байлаа. Тийнхүү гэнэт хүрч ирсэн Жоржийн уршгаас Кюцамын гэр бүлийн хүмүүс хоорондоо улмаар муудсан бөгөөд Жорж бол даруй эцгийн талыг барьж зөвлөлт засаг захиргааг буруушаан үздэг хадмуудтайгаа нэгдэн сэмхэн хутгуулж хэрхэвч Корчагиныг гэр орноосоо хөөн зайлуулж мөн Таягаа салгахыг хичээн оролджээ. 

	Жоржийн буцаж ирсний дараа хоёр долоо хоносны хойно ойр хавийн нэг аймагт ажилтай болсон Леля эх хүү хоёултай хамт мордож одсон ба Корчагин нь Таятайгаа хамт далайн хөвөөн дээрх нэгэн хотонд шилжиж оджээ. 

	 

	* * *

	 

	Артем дүүгээсээ захидал авах нь ховор бөгөөд хааяа хотын захиргааны ширээн дээр хэвтсэн хөх дугтуйтай татлан бичсэн захидлыг уншиж үзэхдээ, санаа сэтгэл нь түвдэлгүй бушуухан уншдаг болно. Одоо ч ирсэн захидлын дугтуйг задалж суухдаа “Ай Павлуш, бид хоёулаа нэг нэгдээ ойрхон суудаг бол асуух ярилцах явдалд минь тустай юм сан даа” гэж бодож суусан билээ. Саяны захидлаас үзвэл, 

	“Артем аа, өөрийн ойрын өдрүүдийг өнгөрөөсөн байдлыг чамд хэлье. Би чамаас өөр хүнд ийм захидал бичдэггүй шүү. Чи намайг, мэдэх тулд үг үсэг бүрийн утга чухамдаа юу болохыг цөмийг ухаж мэднэ биз, миний ахуй байдал биеийн эрүүлийн талаар намайг мөн гачигдуулсаар бий. Удаа дараа нэрвэгдэн нэг эмгэгийг арай чармайн туулж хөл дээрээ гарахын чацуу бас нөгөө дэх нь урьдаас илүүгээр зовоон бий бөгөөд ялангуяа тэмцэх хүч тамир минь үлэмж буурсан нь аюултай байна. Зүүн гар минь хөдлөхгүй болсны дараа хоёр хөл минь муудаж үүнээс урьд арай гэж тасалгааны дотуур хөдөлж явдаг хүн, энэ хир орон дээрээс бууж ширээний дэргэд дөнгөж очдог болов. Энэ төдийгөөр бас өнгөрөхгүй нь лавтай бөгөөд маргаашдаа хэрхэн урваж зовоох нь мэдэгдэхгүй болно. 

	Гэрээс гарч явахаа бүрмөсөн зогссон бөгөөд одоо зөвхөн цонхны дэргэд сууж далайн зарим зах үзүүрийг харахаас өөр аргагүй болов. Нэг хүний бие махбод нь цөм ажил хийж чадахгүй болсон атал, харин түүний большевик зүрх нь чухал хэрэг явууллагаа ёсоор болгон гүйцэтгэх тэмцэл бүхий газруудаар довтлон орж бий цэргийн адил та бүхний их давшилтад хүчнээ хавсралцахыг тэмүүлж ийнхүү нэг хүнийг хоёр тийш нь тас татчихаар завдахын зовлон гэгч юутай хэцүү зовлон буй. 

	Би бас дахин ажилдаа буцах бөгөөд жад минь их цэргийн дотор нэг цагт үзэгдэх гэж итгэхийг үл итгэж дамжих санах эрх над байхгүй болно. Арван жилийн дотор нам ба комсомолоос намайг зүтгэн тэмцэх арга эрдэмд сургаж боловсруулснаас гадна манай их удирдагчаас “большевикуудын давж үл чадах хэрэм байхгүй юм” гэсэн нь надад мөн нэг адил холбогдох болно. 

	Миний одоогийн бодол хүсэл чухам юу билээ гэвэл цаашаа сурч боловсрох явдал бөгөөд олон зүйл бичиг зохиолоос өөр юм байхгүй ба Артем минь энэ тухайд миний оролдож гүйцэтгэсэн ажил багагүй. Яруу найргийн зохиол бараг бүгдийг гэртээ сууж судалж гарав би. Бас намын дээд сургуулийн нэгдүгээр ангиа гэрээр сурч төгсгөлтийн ажлыг гүйцэтгэн шалгуулахаар илгээснээс гадна үдшидээ нэг хэсэг намын залуучуудын дугуйланг удирдана. Мөн эдгээр нөхдөөр уламжлан гүйцэтгэх ажлын харилцааг зохих газруудтай гүйцэтгэж байна. Туйлын үнэн хайртай амраг Таюшатайгаа хоёулаа урагш давшин эв аятайгаар сайн сууна. Бидний аж амьдралын зардал гэвэл төдий бодож ядах явдалгүй бий. Миний тусламж гучин хоёр төгрөгийн дээр бас Таягийн хөлс хэрэглэл эдгээр болно. Таягийн намд орох зам нь надтай адил бөгөөд анх айлын гэрийн ажилчин, одоо хоолны гуанзны аяга сав угаагчийн ажилтай болно. (Одоо хотонд өөр үйлдвэрийн газрууд байхгүй тул буй. )

	Сая шиг Тая эмэгтэйчүүдийн бүлгэмээс түүнд олгосон төлөөлөгчийн үнэмлэхийг авчирч их л баяссан янзтай над үзүүлсэн бөгөөд тэр нь Таяд бол энгийн цаас биш болно. Би түүний тийнхүү улмаар боловсорч давшин бийг хянаж аль чадахуйц тэтгэн туслалцаж байна. Зохих цаг тохиолдоход нэг ихээхэн заводын хөдөлмөрчний нэгтгэлд оруулан бүрмөсөн боловсруулж гүйцэтгэх тулд одоо бид нар энд сууж бий үедээ бэлхэн байх ганцхан замаар явахаас өөр арга олдсонгүй нь энэ буюу. 

	Таягийн эх нь хоёр удаа энд буцаж ирсэн ба өөртөө үл мэдэгдэхээр оролдож хүүхнээ гэртээ хариулж өнөө эгэл хүмүүсийн эрмэлзэх жижиг сажиг юм хум хурааж, хувийн өмч хөрөнгийг сахин, тусгаарлан амьдрах замдаа оруулахыг хичээхэд одоогийн харанхуй хар өдрүүдийн сүүдэр нь Таягийн давших зам дээр тусч саад боогдол гаргахгүй бий гэж тэрхүү Альбинад би ятган ухуулахыг оролдсон боловч, тус үл болсон бөгөөд алсдаа тэр эхнэр бол хүүхнийхээ шинэ замд дахин хөндөлдөж тэмцэх болов уу даа. Гарыг чинь барьж ёслогч дүү Павел” гэжээ. 

	 

	* * *

	 

	Старый Масестийн 5 дугаар санатори, хад малтаж гаргасан талбай дээр барьсан гурван давхарлаг чулуун байшин болно. Эргэн тойрон ойтой бөгөөд бууж одох зам нь уруудан явсаар доош орсон байна. Тасалгааны цонх нь онгорхой бөгөөд салхины хамт доороос хүхэрт булгийн үнэр үнэртэнэ. Корчагин өөрийн тасалгаанд ганцаараа байлаа. Маргааш шинэ хүмүүсийг хүлээж бий ба дэргэд нь нэг хүн ирж суух байв. Гадна хэдэн хүн ярилцах бөгөөд нэг таних хүний дуу гарна. Ийм бүдүүн хоолойтой хүнтэй хаана танилцсан билээ? гэж эрэн санан байтал тархийн алс буланд нуугдсан боловч мартаагүй нэг нэр гарч ирэв. “Энэ бол өөр хүн биш Иноквент Павлович Леденов мөн” гэж тов тодхон санагдахад Павел түүнийг дуудав. Хэдхэн минут болоод Леденов, Павелын дэргэд ирээд их л баяртайгаар гарыг нь барьж суув. 

	— Чи амьд байна уу? Юу ярьж намайг баярлуулах вэ? Чи бол Үнэнээс өвдөх гэсэн хүн биш биз? Сайнгүй хэрэг байна, чи надаас үлгэр авах хэрэгтэй шүү? докторууд намайг мөн л чөлөө олгох гээд байсан юм, гэтэл би зориуд өшиж өвдөхгүй явдаг шүү, гэж Леденов баяртайгаар инээжээ. 

	Тийнхүү инээх нь Корчагины биед базаахгүй тул Леденов бол санаа зовон гутарсан мэт үзэгджээ. 

	Хоёулаа хоёр цаг турш хөгжилдөж ярилцсан ба Леденов нь Москвагийн сонинуудыг ярьж өгөв. Бас намаас онц чухал бөгөөд хөдөө аж ахуйг хамтралын ёсоор байгуулах, хөдөө тосгоны байдлыг шинэтгэх тухай гаргасан тогтоолыг Леденовоос анх сонсож Корчагин нэг ч үг дутагдалгүйгээр тогтоож авахыг хичээх болно. 

	— Би бол чамайг украйн нутагтаа хөдөлгөж яваа болов уу гэж санаж явсан билээ, гэтэл ийм саад тохиох гэж! гэвч яамай, би бол бүр горьгүй дэвсгэрийн хүн болоод хэвтсэнээ босоод одоо энэ мэт явж байна, намайг үзэхгүй юу, одоо бол зүгээр хааш яаш сууж тун болохгүй цаг байна биш үү, зав ерөөс гарахгүй байна! Би заримдаа амрах юм сан, жаал амьсгалаа дарах юм сан гэж санах юм, миний нас ахисан хэрэг бөгөөд өдөрт арав˗арван хоёр цаг ажиллахад бие ядраад явчих болсон байна, ийнхүү бодоод, хэрэг явдлаа үзэж баахан хөнгөлөх юм сан гэж бодсоор байтал өнөө л хуучинтай нэг адил болоод ер болдоггүй шүү, ажлаа эхлээд суувал өнөө шөнийн арван хоёроос өмнө гэртээ харьж чаддаггүй байна шүү, машин нь хэрхэн хурдан явж байна мөч түүний нэг адил дугуйнууд нь түргэн эргэлддэг бөгөөд одоо манай улст өдөр тутам ажил явдал нь хурдсан байх бөгөөд бидний мэт өвгөд идэр залуусын адил шаламгай явах болсон шүү. 

	Леденов өндөр магнайгаа гараар илбэж эцэг мэт эелдгээр, 

	— За одоо чи өөрийн хэрэг явдлыг ярьж аль гэв. Корчагины энэ завсар өнгөрсөн хэргүүдийг тоочин өгүүлэхийг Леденов сонсон суух бөгөөд түүний зөвшөөрөх мэт янзтай харж бийг Павел алдалгүй анзааран суув. 

	 

	* * *

	 

	Баглагар салаа мөчрөө дэлгэсэн модны сүүдэрт байшингийн задгай саравчны буланд тус санаторийн хэдэн хүн суух бөгөөд Хрисанф Чернокозов бяцхан ширээний дэргэд өтгөн хөмсгөө атируулж “правда” сонин уншиж байв. Түүний хар өнгийн цамц, хуучин малгай, эцэнхий бор царай сахлаа ойроос авсангүй ба хөх өнгийн хөнхөр нүд эдгээр бүгдийг үзвэл магад чулуун нүүрсний уурхайн ажилчин мөн гэж мэдэгдэв. Энэ бол арван хоёр жилийн өмнө нүүрс малтах алхаа орхиж нэг хязгаар орныг удирдах ажилд дэвшсэн боловч нүүрсний уурхайгаас дөнгөж сая гарч ирсэн мэт байдалтай бөгөөд түүний хөдлөх ярих үг бүрд хэлэх үгнүүдэд хүртэл илэрхий үзэгдэх болно. 

	Чернокозов бол хязгаарын намын хорооны товчооны гишүүн ба засгийн газрын гишүүн байлаа. Хөлд нь гал хавдар мэт хүнд өвчин туссан ба Чернокозов бол бараг жил хагас хэвтрийн болгосон энэ өвчтэй хөлөө тун үзэж чаддаггүй болно. 

	Ширээний нөгөө талд Жигаров гэдэг эмэгтэй нөхөр, папиросын утаа баагиулан бодлого бодож суув. Александр Алексевна Жигаров одоо гучин долоон настай бөгөөд үүний арван есөн жилийг намд зүтгэжээ. Урьд Петр хотын хувьсгалын нууц ажилтнууд “Металист Шурочка” гэж дуудагддаг байсан ба багадаа Сибирийн цөллөгийг үзсэн хүн байлаа. 

	Гуравдугаар хүн нь Паньков гэнэ. Цэвэрхэн тэгш хэлбэртэй нүүрээ тонгойлгон Герман сэтгүүл уншиж суух бөгөөд эвэр хүрээтэй том нүдний шилээ хааяа засна. Энэхүү гучаад насны бие бялдар чийрэг хүн атал эзгүй болсон хөлөө арай гэж чирч явдаг гэхийг итгэшгүй байлаа. Михайл Васильевич Паньков бол редактор, уран зохиолч ба ардыг гэгээрүүлэхийн ажилчин бөгөөд европын байдлыг сайн мэдэх ба хэд хэдэн хэл судалсан хүн байлаа. Энэ хүний мэдэх юм нь үнэхээр барагдашгүй бөгөөд барагтай юмыг тоодоггүй Чернокозов бол Паньковыг хүндэтгэн үздэг билээ. 

	— Чиний энэ тасалгаанд суудаг чинь тэр үү? гэж эмэгтэй Жигаров Чернокозовоос асууж явган тэргэнд суугаа Корчагин тийш толгойгоо дохив. 

	Чернокозов сониноо орхиж түүний нүүр нь жигтэйхэн гялбалзжээ. 

	_— Мөн энэ Корчагин гэдэг байна. Шура та энэ нөхөртэй танилцах ёстой юм сан, энэ залууг өвчин суулгасангүй бол манай аль чухал газруудад хэрэгтэй хүү байсан юм. Энэ бол анхны үеийн комсомол юм. Бид үүнийг тэтгэн дэмжлэг өгвөл, зүйтэй би бол хувьдаа тусална гээд байгаа юм, бас ажил хийх хүү юм. 

	Паньков эдгээрийн яриаг чагнаж суув. 

	— Ямар өвчтэй юм бол доо? гэж эмэгтэй Жигаров аяархан асуув, 

	— Өнөө хорин оны үеийн үлдэгдэл бололтой юм, нурууны яс гэмтсэн юм гэнэ, би эндэхийн эмчтэй ярилцсан юм, урьд нуруугаа бэртээсэн нь байсаар байгаад бүх бие нь эзгүй болж мэдэх юм гэдэг шүү, одоо чи оч л доо!

	— Би одоо түлхээд ирье гэж эмэгтэй Жигаров явлаа. 

	Тэгээд тэндээс тэд нар танилцсан болно, эдгээрийн дотроос Жигаров Чернокозов хоёр бол дараа тусахаар бий хүнд өвчний үед юуны урьд түшиг болох хүндтэй хүмүүс юм гэж Павел одоо хэрхэн урьдаас мэдэх билээ. 

	 

	* * *

	 

	Тая, ажил хөдөлмөрөө оролдож Корчагин, сургуулиа хичээсээр бөгөөд тэр хоёрын аж амьдрал нь хэвээрээ байсан авч, өнөөх хөдөлмөрчдийн дугуйлангийн ажлаа эхэлж завдаагүй байтал бас нэг шинэ гай тусч хоёр хөл өвчтэй байсан учир одоо ганц баруун гар нь хөдөлгөөнтэй үлджээ. Корчагин биеэ хөдөлгөж үзэх санаатай уруул амаа цус гартал хазаж оролдовч, юу ч болохгүй болсныг сая мэдэв. Тая Павелдаа тусалж чадахгүй болсондоо зориг алдаж гашуудан бий авч хатуугаар нууц оролдоход өөрийн биеийг буруушаасан маягтай инээмсэглэн Корчагин ингэж өгүүлэв, 

	— Таюша минь, бид хоёрт ийм аюул тусна гэж санасангүй бөгөөд одоо нэгэнт ийм болсон тул зүй нь салбал зохих байна. Хонгор минь би өнөөдөр сайн бодож үзье гэхэд, 

	Уйлж унжсан Тая Павелын толгойг өвчүүндээ тэврээд дуу гаруулсангүй болно. Дүү хөвгүүнийхээ тийнхүү үлэмж ядарч бийг мэдсэн Артем эхдээ захидал илгээсэн бөгөөд эх нь хамаг ажлаа орхиж ирээд бэр хөвгүүн хоёртойгоо гурвуулаа цуг суухад Тая ба хөгшин хоёр хоорондоо найрамдалтай бөгөөд бас Корчагин сурч боловсрох ажилдаа оролдсоор байсан байна. 

	Өвлийн нэг бүрхэг хүйтэн үдэш Тая өөрийн анх ялж гарсан тэмдэг болох хотын захиргааны гишүүнд сонгогдсон батлах бичиг авчирснаас хойш Корчагин хүүхэн хоёр тавтай учирч уулзах нь цөөрсөн болно. Санаторийн тогооны байшинд аяга сав угаах ажилтай Тая тэндээс эмэгтэйчүүдийн хэлтэс ба бас хотын захиргааны газар очих болсон бөгөөд үдэш орой харьж ирдэг байсан боловч, олныг үзэж санаа сэтгэл нь ханаж дүүрсэн гэвэл зохих байсан байлаа бас удалгүй намын орлогч гишүүнд орох цаг үе нь ойртсон бөгөөд үлэмжхэн санаа тавин, энэ тухай бэлтгэх зүйлүүдээ гүйцэтгэхийг хичээж бий үед нь бас шинэ нэг зовлон тохиолдож, Корчагины баруун нүд нь гал тавьсан мэт халуурч өвдөөд түүнээс уламжилж нөгөө нүд нь мөн тэрчлэн хүнд өвдсөний дараа эргэн тойронд байсан юмнууд нь сиймхий даавуугаар хөшиг татаж халхалсан мэт үзэгдэхэд сохор гэдэг чухам юу болохыг Павел анх удаа мэджээ. 

	Давж үл болох аймшигт тотгор гэв гэнэт замыг хөндлөн хааж зогсоход, эх Тая хоёрын хэрхэн зовж гашуудсаныг тооцож хэрхэн барна. Харин Корчагин өөрөө санаа шийдсэн нь, 

	“Баахан хүлээж үзье, үнэхээрийн урагшаа давших арга зүй олдохгүй ба ажилдаа дахин буцаж орохыг хичээж оролдсон хамаг ажил минь нүд сохорсноос цөмийг балардуулан үгүй хийсэн бол ажилдаа орох арга бүрмөсөн мухардсан нь болно. Тэгвэл дүүрсэн хэрэг буюу”

	Корчагин ийм учир тохиолдсоныг сайн нөхдөдөө бичсэн бөгөөд тэдгээрээс сэтгэлээ чанга барьж цаашаа оролдож аргалуулахыг бичдэг болно. Павелын тийнхүү зүдэрч хэвтэх үед нэг өдөр Тая нь, 

	— Павлуш, би намын орлогч гишүүн болсон шүү гэж үнэхээрийн баясгалантай ирж харьяат үүр нь тэрхүү шинэ нөхрийг хэрхэн шалгаж намын жагсаалд багтааж оруулсныг бахархан ярихыг сонсож суусан Павелд өөрөө хэрхэн анх намд орсон нь санагдаж билээ. 

	— За нөхөр Корчагин бид хоёулаа коммунист намын хүмүүс боллоо шүү гээд гарыг нь чанга барьсан болно. 

	Маргааш нь аймгийн намын хорооны нарийн бичгийн даргыг гэртээ урьж захидал илгээсэн бөгөөд тэр үдэш хаалганы дэргэд ирж зогсон ус шавраар будагдсан машинаас буусан Вальмер гэдэг овогтой хөгшөөрхөг насны битүү өтгөн сахалтай Латви хүн орж ирээд Корчагины гарыг чанга барьж амарчилсны дараа, 

	— За бие чинь ямар байна, юунд биеэ ингэж муугаар авч байдаг хүн билээ босож, ирээч, бид нар чамайг даруй явж чадах болгоно шүү гээд инээжээ. 

	Тэрхүү нарийн бичгийн дарга Корчагинтай хоёр цаг орчим ярилцаж суусаар тэр үдэш хурал зарласнаа ч мартсан байжээ. Сэтгэл хөдөлсөн Павел учраа хэлснийг сонсож тасалгааны дотуур нааш цаашаа алхалж явсан Вальмер өгүүлэв. 

	— Дугуйлан гэдгээ чи орхи амрах хэрэгтэй байна, нүдээ үзүүлэх хэрэгтэй шүү. Бас засрахтай байж мэднэ. Москвад очвол чинь сайн юм биш үү чи сайтар бодож үзээрэй гэтэл Корчагин өгүүлэв, 

	— Нөхөр Вальмер би одоо ганцаараа сууж чадахгүй бөгөөд эрх биш амьд хүмүүс хэрэгтэй болоод байна шүү. Би ганцаараа уйсаж үхэх нь байна шүү, залуучуудаас надад илгээж байгаарай. Одоо чинь хөдөөгийн залуучуудын зарим нь зүүний нугалаа гаргаж хамтралыг коммуна руу тэмүүлж байна шүү, комсомолчид гэдэг чинь бол ажиглаж үзэхгүй бол даруй урагшаа давшиж хэтрүүлэхийг завддаг юм шүү. Би өөрөө тийм байсан бөгөөд сайн мэдэх юм гэхэд Вальмер доороо зогсоод. 

	— Чи үүнийг хаанаас мэдэв. Энэ сониныг өнөөдөр аймгаас авчирсан байна шүү гэж гайхсан маягтай асуусан бөгөөд Корчагин инээмсэглэн хариулсан нь, 

	— Өчигдөр намд элсэн орсон миний эхнэрийг чи санаж байна уу тэр надад хэлсэн шүү гэхэд. 

	— А, өнөө угаалгачны ажилтай Корчагина гэдэг тэр чиний эхнэр юм уу, би харин огт мэдсэнгүй шүү гэсний дараа түр бодол тавьж суусан Вальмер гэнэт духаа алгадаад бид нар чамд Льва Берсеневаг илгээе. Түүнээс илүү сайн нөхөр олдохгүй байх. Та хоёр авир зангаар адилын дээр Льва бол радиогийн талаар профессор болох тулд чамд радио тавьж чадах байх. Би заримдаа түүний байранд очиж шөнийн хоёр цаг хүртэл радио сонсож суудаг бөгөөд миний эхнэр заримдаа хардах сэжиглэх болж байгаа юм. Чи хөгшин чөтгөр хаагуур шөнөдөө дэмий тэнэж явдаг болсон юм гэж аашилдаг байгаа юм гэхэд Корчагин инээж, 

	— Берсенева гэдэг чинь чухам ямар хүн билээ гэж асуухад, 

	Вальмер сандал дээр очиж суусны дараа, 

	— Берсенева бол одоо манай нотариус «аливаа гэрээ бичгийг гэрчлэгч»˗ийн ажил гүйцэтгэж бий бөгөөд жишээлж хэлбэл намайг балет бүжигчин хүүхэн гэсэнтэй Берсеневаг нотариус гэсэнтэй адил болов уу даа энэ бол урьд нэлээд дээгүүр албатай явсан хүн юм. Арван хоёр оноос хувьсгалын хэрэгт оролдож, Октябрь сард намд орсон бөгөөд дотоодын дайн байлдааны үед армийн хэмжээний хэртэй том ажилд зүтгэснээс гадна хоёрдугаар морьт армийн хувьсгалд шүүх таслах газрын төлөөлөгч бас кавказын цагаан бөөснүүдийг нухалцаж Царицын хот ба өмнө фронтоор явалцсан жич алс дорно дахь хязгаарын цэргийн дээд шүүх таслах газрын даргын тушаалтай явсан болно. Энэ мэтийн олон ажилд зүтгэж халуун хүйтнийг амссан хүн бөгөөд одоо бас өвчинд нэрвэгдсэн хүн байгаа юм. Алс дорнод хязгаараас эргэж ирсний дараа эндэх Кавказ мужийн шүүх таслахын дарга бас хязгаарын шүүх таслах газрын орлогч даргын тушаалд явсаар ирсэн бөгөөд одоо авсанд хавхлуулах шахахдаа айж манай энд хүрч ирсэн юм. Үүнээс үзвэл манай нотариус бол тийм ер бусын этгээд байгаа юм шүү. Уул тушаал нь хөнгөн бөгөөд баахан чөлөөтэй амьсгалж байгаа юм. Бас нэг үүрийн ажлыг сэмхэн олгосны дээр аймгийн хорооны гишүүнд оруулж улс төрийн сургуулийг мөн сэмхэн даалгаж өгсний хожим бас хянан байцаахын гишүүнд сонгогдсон учир одоо аливаа үлэмжхэн будилаан бүхий хэргүүдийг хянаж шийтгэх онц үүрэгтэй комиссын үүрдийн гишүүний хувиар оролдож бийгээс гадна гөрөөч ба радиод дуртай ийм хүн юм шүү. Тал уушги нь гэмтэж байхгүй болсон авч идэвх зориг нь үлэмж тулд өвчтэй хүн гэж итгэмээргүй юм. Берсенева эцэстээ аймгийн хороо ба шүүх таслах хоёрын хооронд гүйж явсаар замдаа нэг унаж үхсэн байх учиртай хүн гээд цаашаа ярихыг хүлээсэнгүй Павел үл тэвдэн асуусан нь, 

	— Та нар чинь ямар учраас түүнд тэгтэл давхар давхар үүрэг ачсан юм бэ? Тэр чинь одоо урьд урьдаас илүү хүнд ажил хийж байгаа юм биш үү гэхэд, 

	Вальмер нүдээ баахан аньж Корчагин тийш хараад, 

	— Одоо чамд нэг хэсэг хөдөлмөрчнийг сургах дугуйлан даалгасны дараа бас өөр ямар нэгэн ажил өгвөл Льва бас” та нар чинь юунд Корчагинд ингэтлээ үүрүүлж байгаа юм бэ?” гэж асууж болох атал харин өөрөө” таван жил эмнэлгийн газар дэмий хэвтэж өнгөрснөөс нэг жил халуун ажилд оролдсоор үхвэл дээр” гэж хэлдэг хүн шүү. Аливаа хүнийг гамнаж хэрэглэх гэдэг нийгэм журмыг байгуулсны хойно сая гүйцэтгэж болох юм шиг бодоод байдаг шүү гэжээ. 

	— Мөн мөн, тэр чинь зүйтэй үг. Би ч бас хувьдаа таван жил дэмий сул сууж өнгөрөхийн оронд нэг жил ажил хийж оролдоод үхвэл дээр гэж саналаа өгөх байна, бас бид нар заримдаа хүч чадлаа хайр гамгүй хэрэглэдэг бөгөөд түүнийг гэмт явдалд тооцвол зохих юм. Одоо би бодож мэдсэнээ хэлбэл гамнахыг мэдэхийг хэрэгтэй, хүнээ талаар үрэгдүүлж явсан хэрэг гэвэл бас зохихгүй юм. Өөрийн биеийг хэр хэмжээнээс нь хэтэртэл хэрэглэснээс эрүүл биеэ гэмтээж сүйтгэсэн бөгөөд түүнд баатарлаг гэх зүйл огт байхгүйг би сая ухаж гэмшдэг бий. Хэрэв би тийнхүү хайр гамгүй аашилсангүй бол хэдэн жилд торолцож болох байсан байна. Үүнийг хураангуйлж хэлбэл миний аж байдалд тохиолдсон аюулт гэм хорын үндэс нь багачуудын зүүний хэлбэрийн өвчин мөн юм гэжээ. 

	Түүнийг сонсож суусан Вальмер энэ хүн учраа мэдэж ярих атал, хэрэв хөл дээр нь босговол бас л “хамгаа мартах байгаа” гэж дотроо санасан авч дуугүй өнгөрсөн байна. 

	Хоёр хоносны хойно хүрч ирсэн Льва бол Павелтай ярилцаж суусаар шөнө дунд хүргэж буцав. Тийнхүү гарч очсон Льва сая учирч танилцсан сайн нөхөр Павелыг үүний урьд олон жилийн цаана алдсан дүүтэйгээ уулзсантай адил санасан байна. 

	Маргааш өглөө нь Львагийн дагуулж ирсэн хэдэн хүн байшингийн орой дээгүүр авирч радиогийн багана босгож Льва байшин дотор радиогийн аппарат тавих завсар өөрийн өнгөрсөн ахуй байдлаас онц сонин болох зүйлүүдийг ярьсаар байхад Павел хэдийгээр түүнийг харахгүй боловч Таягийн хэлснээр цайвар царайтай цэнхэр нүдтэй тэгш сайхан биетэй хөдөлж явахдаа шаламгай бөгөөд Павелын анх түүнтэй танилцахдаа сэтгэлдээ төсөөлсөнтэй адил маягтай байсан байна. 

	Үдшийн бүрий барай болохын үед Павелын тасалгаа дотор гурван “микро” ноцмогц, Льва их л баясаж ёсолсон маягтай Павелдаа чиний телефон өгөхөд агаараас элдвийн дуу чимээ сонстож далайн эргийн радио станцуудын үсгээр харилцах чимээ бялзуухай мэт дуугарч бий ба далай дээр ойр байсан ямар нэгэн галт онгоцны “радио” шуугих нь сонстоно. Тэрхүү олон янзын дууны дотроос олж авчирсан тов тодорхой дугарсныг сонсвол, 

	— Москва ярьж байна, сонсогтун гэжээ. 

	Уул бяцхан радио аппарат нь дэлхий дахины жаран радио станцаас нэвтрүүлсэн зүйлийг өөрийн “антенаар” татан авч уламжлах учир аж байдлаас тасарч хохирсон Павелд тэр дэлхий дахины байдал явдлууд болд “мембрам”˗аар нэвтрэн ирж үзэгдсэн бөгөөд түүний үнэхээрийн хүчирхэг амьсгал нь мэдэгдсэн болно. 

	Корчагины нүд баяссандаа сэргэж гялалзсан эцэнхий Берсенев харж инээмсэглэн байжээ. 

	 

	* * *

	 

	Эцэж ядарсан Тая шөнө орой гэртээ ирж том байшингийн дотор унтаж хэвтэхдээ санаа зовсон маягтай зүүдэлж дугардаг байжээ. Ажил хөдөлмөртөө хичээн оролдсоор, чөлөө зав ховор болсон бөгөөд Павелтай уулзах нь улам цөөрсөн байлаа. 

	“Хэрэв большевик хүний эхнэр нь мөн намын гишүүн бол тэдгээрийн уулзах нь ховор бөгөөд бас хоёр зүйлийн тустай зүйл бий. Нэгдүгээрт нэг нэгнээсээ уйсахгүй бий, хоёрдугаарт хоорондоо хэрэлдэх чөлөө олдохгүй ийм юм” гэж Берсеневагийн хэлснийг Павел бодож үзвэл үүнд буруушаах шалтгаан байхгүй ийм болох нь зайлшгүй болно гэж бодсон болно. 

	Анхандаа Тая зөвхөн түүний эхнэр бөгөөд үдэш үргэлж хамт сууж үнэхээрийн янаглаж үзэх халуун сэтгэлээсээ сувилан оролддог байсан болно. Одоо бол түүнийг сурган хүмүүжүүлсэн намын журамт нөхөд мөн болжээ. Тая тийнхүү цаашаа боловсорч давших тутам нөхрөө оролдох харгалзах зав чөлөө улмаар ховордохыг урьдаас мэдэх тул Павел түүнийг зайлшгүй гэж зөвшөөрдөг байжээ. 

	Павелд нэг дугуйлан даалгаж өгөв. Павелын байранд үдэш бүр залуучууд шуугилдаж үймэлдсээр өнгөрөх бөгөөд энэ нь Корчагин сэтгэлээ сэргээж тэнхрэхэд үнэхээр тустай болсон байна. Бусад цагтаа үргэлж радио сонсож суух болсон Павелын эх нь радиог арай чармайн булаан авч хоол ундыг нь өгч идүүлдэг байжээ. 

	Сохор болсны гэмээс цаашаа сурч боловсрох аргагүй болсон Корчагинд радио их тус болсон бөгөөд сурч боловсрох зорилгоо цааш гүйцэтгэхийг хичээж оролдоход хамаг өвчин зовлонгоо энэрэлгүй хувь зохиолоо бүгдийг мартдаг байсан болно. 

	Эв хамт залуучууд жагсаалд багталцсан Корчагины үеийн залуу ах дүү нар оролдсоор байж ялж гарсан явдлын тухайг Магнитостроягаас радиогоор зарлаж сонсгосныг дуулж Павел туйлын баясаж ханасан билээ. Бүлэглэсэн чоно улихтай адил Уралын догшин шуурга ба шөнийн цасанд дарагдсан комсомолын хоёрдугаар үеийн залуус олон цахилгаан дэнлүүний саруул гэрэл тусаад асар том байшингуудын дээвэрт шил суулгаж, дэлхий дахинаа агуу их шинэ комбинатыг цас ба өвлийн хүйтнээс хамгаалж өнгөрсөн нь Павелын сэтгэлд төд орж аятайхан санагддаг байна. Урьд Киевийн комсомолчид ой модны дотор цас шуургатай тэмцэж, ажил хөдөлмөр хийснийг нь одоо жишээлж үзвэл юмгүй санагдах учир бүх улсын ерөнхий байдал ба харьяат, ард олон нь улмаар хөгжиж манджээ гэвэл зохих байжээ. 

	Днепр мөрний усыг боолтоор хашиж бэхэлсэн боомт эвдэрч ус нь аливаа машинууд ба хүмүүсийг аюулд авсан үед комсомолчид бас довтлон орж хоёр өдрийн дотор хоол унд хэрэглэхээ мартаж амь биеэ үрэн тэвчиж оролдсоноор урссан усыг гэдрэг нь хааж болд боомтоор хашиж авсан гайхамшигт хүнд хүчир тэмцэл бүхнийг ялж гарсныг түрүүлэн удирдаж оролдсон шинэ үеийн баатар зоригт комсомолын дотроос өнөөх хэзээд дотно санагдах Панкратовын нэрийг сонссон Павел үнэхээрийн их баяссан болно. 


ЕСДҮГЭЭР БҮЛЭГ

	 

	Москвад ирсэн Корчагиныхан хэдэн хоног нэг албан газрын архив гэдэг хуучин данс хараа хадгалах тасалгаанд сууж мөн газрын эрхлэгч нь Корчагиныг тусгай эмнэлгийн газар оруулж эмнүүлэх явдалд туслалцаж байлаа. 

	Нас залуу бие эрүүл үед ажил хэрэгтээ чадамгай явах гэгч амархан хэрэг бөгөөд төдий л хэцүү бус байжээ, харин гинж мэт өвчин зовлонд хүлэгдээд байхдаа тэсэж чадах гэгч гагцхүү нэр хүндээ хамгаалах бэрх тэмцэл мөн гаж Павел одоо сая мэджээ. 

	— Павел чи мэдэж байна уу, бидний мордохын өмнө ээжээс илгээсэн захидлыг үзвэл эцгийг маань хорооны ажлаас бүрмөсөн хасаж гаргасан бөгөөд одоо нэг барилгын газар модны дархны ажил хийж байгаа байна шүү гэж Тая нь хэлжээ. 

	 

	* * *

	 

	Корчагин тийнхүү архивын тасалгаанд сууж байсан өдрөөс хойш одоо хүртэл нэг жил хагас болсон бөгөөд энэ завсар хэлж баршгүй хэцүү зовлон эдэлсээр өнгөрчээ. 

	Профессор Авербах нүдний харааг дахин тэнхрүүлж болохгүй боловч хожим өвчнийг зогссон үед цөцгийд операц хийж туршиж болох байна. Энэ хир өвчнийг зогсоохын тулд мэсийн заслаар аргалбал зүйтэй гэж ил далдгүй шууд хэлж өгсөн болно. 

	Тийнхүү операц хийлгэхийг зөвшөөрөх эсэхийг Павелаас лавлахад мэргэжилтэн эмч нараас ямар арга сайн гэвэл түүнд татгалзах явдал надад байхгүй гэсэн болно. 

	Операц хийх ширээн дээр хэвтүүлж, хоолойн зарим булчирхайнуудыг зайлуулж бий үед үхлийн эзний хар далавчинд гурвантаа дайрагдсан авч, Корчагины амь нь эрхбиш тэсэж амьд үлдэв. Тая янаг нөхрөө тийнхүү хэдэн цагаар хүлээн туйлын зовж байсан бөгөөд одоо нөхрөө үзвэл зүс царай нь цэнхэр өнгөтэй боловч, сэргэлэн бөгөөд санаа сэтгэлээ агуу тавьж найртайгаар ингэж өгүүлэв. 

	— Хайрт минь чи битгий санаагаа зов, намайг алах гэдэг тийм амаргүй шүү. Би эдгээр эрдэмтэн эмч нарын тоо бодлогын ёсоор хоног тогтоон бий боловч би хорондоо амьд үлдэж, үймүүлж чадах тэнхээтэй байна. Эдгээр эмч нар миний өвчний тухай шинжилж гаргасан санал нь цөм зүйтэй боловч харин ажил хөдөлмөрөөс зуун хувиар хасагдсан хүн гэсэн нь ташаа болно. Сүүлдээ юу болохыг бид нүдээр үзэхдээ мэднэ биз гэжээ. 

	Павел бол шинэ байдал байгуулан бий хүмүүсийн жагсаалд буцан орох нэг зам сонгож түүгээр явах гэж хатуу шийдээд байсан нь болно.

	 

	* * *

	 

	Өвлийн улирал барагдан хаврын дулаан цаг ирж, цонхоо нээсэн үед операц хийлгэж цусаа үлэмжхэн урсгаж арай амьд үлдсэн Корчагин цаашдаа эмнэлгийн газар хэвтэж чадахгүйгээ мэдсэн бөгөөд, тэрхүү олон сар орчин тойрондоо зовлонд нэрвэгдэж инэлхэн уйлалдаж гашуудах үг өгүүлсэн бүхнийг сонсож хэвтэх гэгч ганц хувьдаа эдлэх зовлонгоос илүү хүнд байсан байна. 

	Эмч нар шинэ операц хийлгэх үү гэж асуухад дургүйцсэн Корчагин. 

	— Үүгээрээ тасалбар болгоё. Урьд зовж өнгөрсөн минь наддаа хүрэх биз. Зарим цусаа эрдэм боловсролын хэрэгт зарцуулсан бөгөөд одоо үлдсэнийг нь өөр нэгэн зүйлд хэрэглэе гэжээ. 

	Тэр өдөр төв хороонд захидал бичиж энэ мэт адил үүгээр түүгээр хэсүүчилж явах нь тусгүй тул Москва хотноо ажилтай өөрийн сайн нөхөр болох бүсгүйтэйгээ хамт сууж амьдрах явдалд минь туслалцана уу гэж гуйж мэдүүлсний хариуд Москва хотын захиргааны газраас нэг тасалгаа олгосон бөгөөд эмнэлгийн газраас гарсан Корчагин нь хэрхэвч энд дахин эргэж ирэхгүй гэж бодсон болно. 

	Хотын захиргаанаас олгосон Кропоткины гудамжны дэргэдэх нэг чимээ аниргүй мухарт байсан тасалгаа нь Павелд үлэмж сайхан санагдсан билээ. Шөнө сэрэхдээ эмнэлгийн газраас бүрмөсөн салснаа бас итгэхгүй мэт байдаг байжээ. 

	Тая нь намын жинхэнэ гишүүн болсон ба хэдийгээр биеийн байдлын талаар туйлын зүдэрсэн авч ажил хөдөлмөртөө үнэхээрийн хичээлтэй бөгөөд аливаа идэвхтэн бүсгүйчүүдээс хожигдсонгүй тулд харьяат олон ажилчин нь сайшаан тэмдэглэж фабрикийн үйлдвэрийн эвлэлийн хорооны гишүүнд сонгосон байлаа. Тийнхүү янаг нөхөр нь большевик болсон нь Павелын санааг тэтгэн түүний ядуу байдлыг нэлээд хөнгөрүүлжээ. 

	 

	* * *

	 

	Албан хэргээр томилогдож ирсэн эмэгтэй доктор Бажанов Павелыг эргэж үзсэн ба удтал ярилцаж суухад, Павел одоо байлдан тэмцэж бий нөхдийн жагсаалд удалгүй дахин орох гэсэн арга замаа их л хичээнгүйлэн ярьсан болно. Корчагины санчгийн үс бууралтаж эхэлснийг үзэж мэдсэн Бажанов ингэж өгүүлэв. 

	— Бага бус зовлон эдэлж өнгөрсөн чинь ил мэдэгдэх боловч харин мартаж барагдахгүй цог баяр нь хэвээрээ бөгөөд үүнээс илүү юу байх билээ. Таван жилийн турш оролдож бэлтгэсэн ажлаа одоо эхэлж гүйцэтгэхээр шийдсэн чинь үнэхээр сайшаалтай, гэтэл та тэр ажлаа хэрхэн гүйцэтгэх билээ гэж асуухад, 

	Түүнд саад болох явдал байхгүй юм гэсэн янзтай Павел инээмсэглэн ингэж өгүүлэв, 

	— Маргааш тусгай зузаан цаас надад авчирч өгөх юм. Түүнгүйгээр бичиж чадахгүй юм. Зүгээр цаасан дээр бичихдээ давхар давхар бичээд болдоггүй юм. Бичиж бэлтгэснээ харж уншиж чадахгүй зовлонтой авч, бас огт болохгүй биш гэдгийг би мэдсэн. Үүнээс урьд нэлээд оролдож туршсан бөгөөд одоо яаралгүй аяархан тогтвортойгоор үг үсэг бүрийг хичээж бичихэд болж байгаа юм гэжээ. 

	Павел ч уул ажилдаа орж эхлэв. 

	Котовскийн баатарлаг дивизийн түүхийг зохиохоор эхэлсэн бөгөөд “шуурганаар төрөгсөд” гэдэг нэр аяндаа гарч ирсэн болно. 

	Тэр өдрөөс эхлэн Корчагин хамаг санаа хүчээ хөвчилж тэрхүү түүх зохиох ажилд шилжүүлсэн бөгөөд хэдийгээр аажим удаан боловч өдөр ирэх тутам бичиж гаргасан хуудаснууд дэс дараалан нэмэгдсээр бийн дээр өөрийн үзсэн дуулж мэдсэн тод тодорхой ба марташгүй хэрэг явдлууд нь илхэн санагдаж байсан авч тэдгээрээ завсарт нь сайтар таацуулан бичиж зохиох нь тун ч хялбаргүй учир, гагцхүү түүндээ эзлэгдэж хоцорсон хүн бусад учир явдлаа цөмийг мартсан байлаа. Тийнхүү зохиож бичсэн хамаг үг үсгүүдийг мартаж үл болох учир хэрэв завсрын хэлхээ холбоог нь алдаж тасалдуулсан бол даруй уг ажилд нь саадтай болох байжээ. Хөвгүүнийхээ тийнхүү асар хичээн оролдсоор бийг үзсэн эх нь их л сэтгэл зовж айдаг болно. 

	Ямар нэгэн дэвтрийн дотроос бүтэн хуудас бүлгийг цээжээр уншиж бийг сонссон эх нь заримдаа түүнийг солиорчээ гэж санадаг байжээ. 

	Уул бичгээ зохиож бий үед эх нь хүүдээ ойртож очихоо төвөгшөөх бөгөөд хааяа шалан дээр унагаасан цаас хуудсыг хурааж авахдаа, 

	— Павлуш минь, чи ямар нэгэн өөр ажлаар оролдвол зүйтэй юм сан биш үү. Ийм уйтгартай үргэлж зах үзүүргүй юм бичих гэдэг чинь юу гэсэн үг вэ... гэж аяархан дугарч санаа алддаг билээ. 

	Павел нь тийнхүү сэтгэл зовсныг нь элэглэж үнэн сэтгэлээсээ инээж би одоо хирдээ ухаанаа алдаагүй шүү гэж баталж ээждээ үнэмшүүлдэг байлаа. 

	 

	* * *

	 

	Тийнхүү бичихээр шийдсэн зохиолын тэргүүн гурван бүлгийг бичиж дуусмагц түүнийгээ Одесс хотноо суух Котовскийн дивизийн хуучин цэргүүдэд илгээсэн бөгөөд тэд нар түүнийг хянан үзэж зохих саналаа ирүүлнэ үү гэж гуйсан бөгөөд тэдгээр нөхөд сайшаан зөвшөөрч илгээсэн хариу захидлыг нь хүлээж авсан атал харин уул зохиол нь замдаа шуудангийн хорооноо алдагдаж бүтэн зургаан сарын дотор оролдож гүйцэтгэсэн ажил нь сүйтгэгдсэн учир Корчагинд үнэхээрийн хүнд хохирол тохиолдсон билээ. 

	Хуулбарыг нь үлдээсэнгүйдээ үлэмж гашуудаж ийм гай тотгор болсныг Леденовт хэлбэл, 

	— Чи юунд тэгж болгоомжилсонгүй билээ, одоо уурлах нь тусгүй, сэтгэлээ хатамжлан, дахин шинээр эхлэн оролдохоос өөр яах вэ гэсэн бөгөөд Павел өгүүлэв. 

	— Инигент Павлович, та бодож үзэхгүй юу, зургаан сард өдөр тутам найман цаг сууж бүтээсэн ажлыг минь хулгайлж авсан байна шүү. Тийм муу хүмүүс байх гэж үү гэж гаслан өгүүлэхэд Леденов түүнийг аргадан санааг нь тайван болгов. 

	Арга буюу дахин эхэлж бичихэд Леденов туслалцан цаасны зүйлийг бэлтгэж, бас машинаар цохиулахад туслалцсан бөгөөд нэг сар хагас болоод байхад тэргүүн бүлгийг нь дахин зохиож төгссөн болно. 

	Корчагиныхантай нэг байранд хамт суух Александрынхны Александр гэдэг нэртэй ахмад хүү нь хотын комсомолын хороодын нэгэнд нарийн бичгийн даргын ажилтай байжээ. Түүний дүү болох арван найман настай хүүхэн Галя нь фабрикийн сургууль төгссөн, ааш зангаар сэргэлэн ба цог зальтай хүүхэд байсан болно. Павел эхээрээ уламжилж тэр хүүхэн “нарийн бичгийн дарга”˗ын хувиар туслалцахыг зөвшөөрөх эсэхийг асууж өгнө үү гэснийг уламжлахад тэр хүүхэн дуртай зөвшөөрсөн бөгөөд дараа нь инээмсэглэн орж ирсэн ялдам сайхан зантай хүүхэн Павел ном зохиож бийг мэдээд, 

	— Нөхөр Корчагин би танд баяртай тусална. Таны энэ бол манай эцгийн орон сууцыг ариун цэврээр байлгагтун гэж тушааж зарлал бичихтэй адил уйтгартай ажил биш үү дээ гэжээ. 

	Тэр өдрөөс хойш Корчагины уран зохиолын ажил нь хурддаж урагшаа давшсан учир дараагийн нэг сарын дотор бичиж гүйцэтгэснээ Павел гайхах бөгөөд Галя нь чухам үнэн сэтгэлээс сайшаан тусалсны ач мөн байлаа. Харандаагаа барьж аяархан бичиж суусан Галя заримдаа онц сайшаах зүйлүүдээ дахин дахин уншиж тийнхүү амжиж байсандаа үнэхээрийн баясдаг болно. Галя бол тус гэр бүлийн дотроос Павелын одоо оролдож бий ажлыг юм болно гэж итгэх ганцхан хүн бөгөөд, бусад нь өөр ажилгүй болж хоцорсон хүн арга буюу цаг өнгөрөөхийг хичээсэн хэрэг гэж санадаг билээ.

	Албаны хэргээр томилогдсон Леденов Москвадаа эргэж ирсний дараа анхны хэдэн бүлгүүдийг уншиж үзээд. 

	— Амраг нөхөр минь чи битгий зогс, цааш нь явуулаад бай, ялалт бидний болно, Павел минь баярлах сайхан цаг чамд ирнэ. Чиний хүсдэг байлдагчдын жагсаалд дахин буцаж орно гэдэг зорилго чинь заавал бүтэх нь байна гэж би чухам итгэх юм, харин хүү минь чи битгий зориг алдаж хоцроорой гэсэн өвгөн нь энэ удаа Павелын чин зоригтой хэвээрээ байсныг мэдэхдээ баясаж билээ.

	Галягийн бичиж бий харандааны чимээн дороос өнөө өнгөрсөн гэвч, марташгүй учир явдлууд дэс дараалан урсан гарсаар байжээ. Уул учир явдлуудаа санаж, бодол тавьж бий Павелыг Галя харж үзэхэд сормуус нь гэнэт гэнэт хөдөлж, тийнхүү дурдан бодож суугаагаа дагалдан нүд нь үе үе хувирч бийг үзвэл тийм сэвгүй тунгалаг саруул цэцгийтэй сэргэлэн хүнийг сохор юм гэж итгэж болшгүй мэт байдаг байжээ. 

	Нэг өдөр бичиж гүйцэтгэсэн ажлаа Галягийн уншихад чихээ тавьж сонсож суусан Павелын дур нь гутраад хөмсгөө буулгахад, 

	— Нөхөр Корчагин та юунд ингэж царайгаа барайлгав. Зүгээр сайхан найруулагдсан байна шүү гэж асуухад;

	— Тийм биш Галя, муу болсон байна шүү гэдэг байжээ. 

	Тийм бүтэмж муутай болсон үед Корчагин өнөөх шугамтай хатуу цаасаа бариад өөрөө бичдэг байсан авч, заримдаа тэсэж ядсан Павел түүнээ чулуудаад; нүд гэмтсэндээ гутарч, барьсан харандаагаа эвдэж, уруул амаа цус гартал хаздаг байсан болно. 

	Ажлаа дуусах шахахын үед өнөө аргаар хавчиж дарангуйлан байсан, цаазтай зүйлүүд нь оргилон гарч ирдэг билээ. 

	Цаазтай зүйлүүд гэвэл уйтгар гашуудал, бас ердийн хүн бүрд байх элдэв зүйлийн баясах, янаглах сэтгэл бол энэ хүнд цөм хориултай байсан билээ. Хэрэв Павел тэрхүү сэтгэлүүдийн аль нэгэнд автагдах бол эцэстээ туйлын хатуу зовлон зайлшгүй тохиолдон төгсөх байжээ. 

	Орой үдэш фабрикаасаа ирсэн Тая нь Мария Яковлевнатайгаа хамт хэдэн үг солилцсоны дараа хэвтэж унтдаг байжээ. 

	 

	* * *

	 

	Тэрхүү зохиолын сүүлийн бүлгийг бичиж төгсгөсний дараа Галя уул зохиолоо хэдэн өдөр дараалан Корчагинд уншиж өгсний маргааш Ленинград мужийн намын хорооны суртлын хэлтэст илгээв Хэрэв, тэр зохиолыг зөвшөөрч «зам явах бичиг» шийтгэн олгож хэвлэлийн хорооноо шилжүүлсэн бол... гэж санахдаа зүрх нь түгшиж цохилсон болно. Тийнхүү “бол”... гэсэн нь чухам үнэн болсон бол хэдэн жилийн дотор арай чарай хичээн оролдож гүйцэтгэсэн ажлын үр тус нь илрэн чухам шинэ аж байдлын эх болох байсан байлаа. 

	Тэрхүү зохиолын хувь заяа нь мөн Павелын хувь заяаг шийтгэх болно. Хэрэв уул бичсэн зүйлийг шүүмжилж сүйтгэсэн бол сүүлийн баргар хар цаг тусах нь тэр болно. Хэрэв хагас зарим нь гологдож залруулж болох бол дахин хичээн оролдож өөрчлөн гүйцэтгэхийн тул довтлон ороход бэлхэн байжээ. 

	Уул зохиолыг ороож бэхэлсэн нэг хүнд боодлыг хөгшин эх нь шуудангийн хороонд авчирч тушааснаас хойш туйлын хүсэж хүлээх өдрүүд ирсэн бөгөөд Корчагин үүнээс урьд энэ насандаа тийнхүү захидал ирэхийг хүсэж хүлээсэн цаг огт байсангүйн дээр Павел бол өглөөнөөс үдэш хүртэл гагцхүү шуудан ирэхийг үргэлж санаа тавин хүсэж байна. Гэтэл Ленинградаас хариу чимээ дув дуугүй байжээ. 

	Тийнхүү удтал дуугүй байсан нь эцэстээ аюултай болж эхэлсэн бөгөөд өдөр хоног өнгөрөх тутам санаа сэтгэл нь улмаар бачимдан хэрэв энэ зохиолыг нь огт хэрэглэхгүй болж гэм

	Үүний дараа зохиолч нь төгсөх бөгөөд ер нь Корчагин амьд явсны ч хэрэггүй, амьд явах нөхцөл ч үгүй байна гэж шийдэж билээ. 

	Тийм хэцүү цаг үед өнөө тэр далайн хөвөөн дээрх хотын гадна байх цэцэрлэг санагдаж, төмөр хүрээнд хавчигдаж ядарсан байдлаасаа мултарч, жагсаалдаа дахин жагсаж өөрийн амьд явахаа тустай болгон үйлдэх тухай хамаг аргыг сүвэгчлээ юү гэж дахин давтан өөрөөсөө асуудаг билээ. 

	— Мөн цөмийг гүйцэтгэсэн байна гэж хариу сэтгэлд орж ирдэг байлаа. 

	Нэлээд олон хоносны хойно тийнхүү хүсэж хүлээх цагийг бараг давж чадахгүйдээ хүрэхийн даваан дээр, хүүгээсээ дутахгүй санаа сэтгэл зовж байсан эх нь гаднаас орж ирэхийн чацуу. 

	— Ленинградаас бичиг хүрч ирлээ шүү гэж хашхирчээ. 

	Энэ нь Ленинград мужийн намын хорооноос илгээсэн цахилгаан мэдээ байлаа. 

	Тэр мэдээ нь дотор зохиолыг үнэхээрийн сайшаан хүлээв. Хэвлүүлэхээр завдан эхлэв. Ялж гарсанд баяр хүргэнэ” гэж бичсэн байлаа. 

	Анхнаас зорьж оролдсон ажил хэрэг нь одоо сая лавтай бүтэж амьдралыг нь ороон хүлж байсан төмөр горхинууд тасарч шинэ зэвсгээ барьж жагсаал ба аж байдалдаа эргэж орох цаг нь иржээ гэж баяссан Павелын зүрх үлэмж түргэн цохилж билээ. 

	Төдий хүссэн хэрэг бодитой бүтэх нь энэ бөгөөд Корчагин бол шинэ нэгэн зэвсгээ бариад уул жагсаалдаа буцан зогсох нь энэ болно. 

